
З Ж Ы Ц Ц Я Д З Я Д О Ў Н А Ш Ы Х . . . 

Юзаф Ігнацы Крашэўскі — вядомы польскі пісьменнік, за-
снавальнік польскага рамана, аўтар 232 аповесцей і раманаў, з іх 
88 — гістарычных. Акрамя таго, ён вядомы як крытык, літара-
туразнаўца, фалькларыст, этнограф, выдавец, рэдактар, філосаф, 
гісторык, археолаг, краязнаўца, музыкант, мастак і мастацтвазнаўца. 
Падлічана, што напісанае ім можа скласці болып за 600 тамоў. 

Жыццё і творчасць Крашэўскага звязаныя не толькі з Поль-
шчай, але і з Беларуссю. Юзаф Ігнацы Крашэўскі нарадзіўся 28 лі-
пеня 1812 г. у Варшаве. З 1826-га па 1829 г. вучыўся ў Люблінскай 
ваяводскай школе і ў Свіслацкай гімназіі. Паступіў на медыцынскі 
факультэт Віленскага універсітэта, але потым перайшоў на факуль-
тэт літаратуры. Як вядома, болыласць выкладчыкаў Віленскага 
універсітэта паходзілі з Беларусі. У гэты час Крашэўскі ўпершыню 
выступіў у друку з мастацкімі творамі. Універсітэт быў вядомы 
вольналюбівымі настроямі. Яго студэнты бралі чынны ўдзел у 
паўстанні 1830—1831 г г. Універсітэт закрылі. Крашэўскага за ан-
тыўрадавую агітацыю выключылі са студэнтаў, пасадзілі ў турму 
і прысудзілі да высылкі шараговым у адзін з палкоў каўказскага 
корпуса, але ў 1832 г. вызвалілі пад нагляд паліцыі. Да 1937-га ён 
жыў у бацькавым маёнтку каля вёскі Доўгае Пружанскага раёна 
Гродзенскай губерні. У 1838 г. ажаніўся з Соф'яй Вароніч. Гэтай 
парою ён піша і выдае шэраг эсэ, апавяданняў, аповесцей і раманаў. 
У 1834 г. вандраваў па Палессі, выязджаў у Вільню, працаваў над 
кнігай з гісторыі горада. 

З 1838 г. Крашэўскі перасяліўся на Валынь, жыў спачатку 
ў маёнтках Амельна, потым Гродэк, Губін, а ў 1853 г. у Жыто-
міры. Спрабаваў займацца сельскай гаспадаркай, але яго больш 
вабіла літаратурная дзейнасць. З 1841-га па 1852 г. выдаваў альма-
нах "Athenaeum" — "Атэней", у 1858 г. стаў рэдактарам "Gazety 

Codziennej", пазней "Gazety Polskiej" i з 1860 г. жыў у Варшаве. 
Калі пачалося паўстанне 1863—1864 г г., Крашэўскі, баючыся арыш-
ту, назаўжды пакінуў Польшчу і яшчэ чвэрць стагоддзя перабыў 
на чужыне, у розных гарадах Германіі, найболын у Дрэздэне, дзе 
меў сваю друкарню. З 1873 г. цалкам прысвяціў сябе літаратурнай 
працы. 

У 1883 г. пры наведванні Берліна Крашэўскага арыштавалі, 
западозрыўшы ў шпіянажы, і кінулі ў турму. Вызваліўшыся пад 
залог, ён паехаў лячыцца ў Італію. Памёр Крашэўскі ў Жэневе 
19 сакавіка 1887 г. 

Ягоныя жыццёвыя і творчыя інтарэсы былі надзвычай разна-
стайныя. Але найболей ён працаваў у мастацкай прозе і паэзіі. З 
1838-га па 1859 г. у валынскі перыяд творчасці пісьменнік надру-
каваў гэтулькі аповесцей, гістарычных і бытавых раманаў, паэм і 
вершаў, драм і камедый, ш т о тады гэта склала больш за 150 тамоў. 
Таксама плённымі былі варшаўскі і дрэздэнскі перыяды. Нямала 
ўражанняў для творчасці давалі пісьменніку шматлікія падарожжы. 
Ён пабываў у розных кутках Еўропы, многа ездзіў па Польшчы, 
Украіне, Германіі, абышоў і аб'ездзіў амаль што ўсю Беларусь. 
Вынікам вандраванняў сталі не толькі мастацкія творы, але і пада-
рожныя нататкі. 

Крашэўскі многа займаўся зборам і вывучэннем беларускага 
фальклору. Яму належыць шэраг працаў этнаграфічна-фальклорнага 
характару, сярод якіх "Пінск і ваколіцы" (1837), "Некалькі замалё-
вак з жыцця сельскага насельніцтва Кобрынскага павета" (1850), 
"Успаміны пра Палессе, Валынь і Літву" (1840), "Малюнкі з жыцця 
і падарожжаў" (1842). 

Пісьменнік заклікаў да комплекснага вывучэння народнай куль-
туры, сам даследаваў фальклор у адзінстве з этнаграфіяй, края-
знаўствам, гісторыяй. Гэтым прынцыпам ён кіраваўся і ў сваёй ча-
тырохтамовай гістарычнай працы "Вільня ад яе пачатку да 1750 го-
да" (1842), дзе выкарыстаны фальклорныя крыніцы, а таксама лета-
пісы, хронікі, мемуары, дакументы. 

За сваю навуковую дзейнасць па вывучэнні народнай культуры 
Крашэўскі быў абраны ганаровым доктарам навук універсітэтаў у 
Кракаве і Франкфурце-на-Майне. 

Сярод шматлікіх аповесцей і раманаў Крашэўскага вылучаецца 
цыкл твораў, прысвечаных гісторыі Польшчы і Вялікага княства Лі-
тоўскага. Адкрываўся ён аповесцю "Старая казка" (1876), заснава-
най на старадаўным паданні. Задума не спраўдзілася да канца, але 
29 раманаў ён паспеў напісаць, сярод іх такія вядомыя, як "Змаган-
не за Кракаў", "Асада Чанстаховы", "Баляслаўцы", "Кунігас", "Ян 
Сабескі", "З Сямігадовай вайны", "Графіня Козель" і інш. Шэраг 
твораў з гэтага цыкла звязаныя з Беларуссю, сярод іх "Маці каралёў 
(Ягайлавы часы)" (1883), "Апошняя са слуцкіх князёў" (1841), 
"Кароль у Нясвіжы. 1784" (1887), "Апошнія хвіліны князя-ваяводы 
(Пане Каханку)" (1875), "Паперы Глінкі" (1872), "Крыжакі" (1874), 

"Гісторыя пра бледную дзяўчыну з-пад Вострай Брамы" (1841), 
"Соймавыя сцэны. Гродна, 1793" (1875). Дзеянне ў іх адбываецца 
ў Польшчы і Вялікім княстве Літоўскім, у тым ліку і на беларускіх 
землях, яно звязана з гістарычнымі асобамі, што маюць дачыненне 
да нашай мінуўшчыны. 

Гістарычныя аповесці Ю. Крашэўскага грунтуюцца на даку-
ментальнай аснове, у іх выкарыстаныя факты з жыцця. Крашэўскі 
добра ведаў гісторыю Польшчы і Вялікага княства Літоўскага, быў 
знаёмы з летапісамі, хронікамі, паданнямі, у час сваіх падарожжаў 
наведваў мясціны, дзе разгортваліся падзеі ягоных твораў. Польскі 
пісьменнік С. Жэромскі пісаў, што Крашэўскі меў здольнасць "з ар-
хеалагічнай дакладнасцю маляваць жыццё дзядоў нашых". Разам з 
тым ён не заўсёды пільнаваўся гістарычнай праўды, часам залішне 
давяраўся храністам, якія былі іншы раз суб'ектыўныя ў апісанні 
і ацэньванні падзей, трапляў пад уплыў польскай гістарыяграфіі, 
выказваў сімпатыі да адных гістарычных асоб і непрыхільнасць да 
другіх. Усё гэта вымушае даць пэўныя тлумачэнні да аповесцей, 
змешчаных у гэтай кнізе, каб чытач даведаўся, што ў іх адпавядае 
гістарычным фактам, а што не. 

У аповесці "Маці каралёў" разгортваюцца падзеі, звязаныя з 
жыццём апошняй жонкі польскага караля Ягайлы — Соф'і. Дзеян-
не твора абымае час ад 1421 г., калі Соф'і было 16 гадоў, і да 1434 г., 
калі яе старэйшы сын быў абраны польскім каралём. Крашэўскі 
згадвае ў аповесці пра тое, што паходзіла Соф'я з роду беларускіх 
князёў Галынанскіх. Нарадзілася яна ў 1405 г., бацька яе, князь 
Андрэй Іванавіч, памёр, пакінуўшы трох дачок: Васілісу, Соф'ю 
і Марыю. Дочкі разам з маці, Аляксандрай Дзмітраўнай з роду 
князёў Друцкіх, жылі ў яе брата Сямёна Друцкага. Сястра Андрэя 
Іванавіча Гальшанскага Ульяна была трэцяй жонкай вялікага князя 
Вітаўта, таму Соф'я як яго пляменніца часта гасцявала ў князя, але 
не была пад яго апякунствам, як гэта пададзена ў аповесці. Не меў 
Вітаўт і намеру зрабіць яе сваёй каханкай. Дый наўрад ці Вітаўт 
ускладаў нейкія надзеі на тое, што праз Соф'ю ён зможа ўплываць 
на Ягайлу, калі тая стане польскай каралевай. Хоць Ягайла сапраў-
ды любіў паляванне, часта выязджаў на ловы, але ён не выпускаў 
з-пад увагі дзяржаўных спраў, быў уладным, цвёрдым кіраўніком 
краіны і як кароль не раз рабіў самастойныя валявыя крокі. 

Сюжэт аповесці "Маці каралёў" Ю. Крашэўскі будаваў на пад-
ставе "Хронікі Польшчы" гісторыка, кракаўскага каноніка Яна 
Длугаша (1415—1480), які, як вядома, вельмі непрыхільна ставіўся 
да Вітаўта, Свідрыгайлы і Соф'і. Пад уплыў гэтай хронікі патрапіў 
пазней і польскі пісьменнік Генрык Сянкевіч, які ў сваім рамане 
"Крыжакі" прынізіў ролю Вітаўта і войска Вялікага княства Лі-
тоўскага ў Грунвальдскай бітве, скарыстаў непраўдзівыя звесткі з 
хронікі аб тым, што ягоныя войскі нібыта адступілі з поля бою, 
у той час як гэта быў толькі манеўр, каб завабіць крыжакоў і 
акружыць іх. 

Адносіны Ягайлы і Вітаўта былі складаныя, яны нават пэўны 
час варагавалі, але ў пару экспансіі ордэна крыжакоў разам вы-
ступілі супраць іх і перамаглі ў Грунвальдскай бітве. У аповесці ж 
Вітаўт увесь час выглядае інтрыганам, незычліўцам Ягайлы. Жа-
данне Вітаўта, а потым і Свідрыгайлы стаць уладаром самастойнай 
дзяржавы падаецца ў аповесці са знакам мінус. Уладары тагачаснай 
Польшчы, вядома ж, не хацелі, каб Вялікае княства Літоўскае аддзя-
лілася, і праз палітыку ды рэлігію рабілі розныя захады, абы не 
дапусціць гэтага. Дык таму і Свідрыгайла, які падтрымваў пра-
васлаўе, хацеў кіраваць самастойна, выглядаў у польскай гістарыя-
графіі надзвычай непрывабна. Такім ён выведзены і ў аповесці 
Крашэўскага. 

Затое дзейнасць Збігнева Алясніцкага, яго інтрыгі, спробы 
падмяніць свецкую ўладу духоўнай, стаць "шэрым кардыналам" 
пры Ягайлу і Упадыславе, паказана Крашэўскім, які быў супраць 
узвышэння духавенства ў Польшчы, праўдзіва. Аднак не зусім ад-
павядаюць сапраўднасці дачыненні Алясніцкага і Соф'і. Спачатку 
яны сапраўды былі добрыя. Дзякуючы падтрымцы Соф'і ён стаў 
кракаўскім біскупам. Аднак крыху пазней не хто іншы, як Алясніц-
кі пачаў шырыць чуткі, быццам дзеці Соф'і не ад Ягайлы, быццам 
яна здраджвае яму з прыдворнымі. I якраз Вітаўт, даведаўшыся пра 
тыя плёткі, наўмысна прыехаў на сустрэчу з Ягайлам, каб папярэ-
дзіць яго. Алясніцкі насамрэч падтрымаў Соф'ю, калі трэба было 
паставіць каралём яе непаўналетняга сына, замест якога кіраваць 
дзяржавай спадзяваўся сам уладалюбівы Збігнеў. Але потым ён 
арганізаваў супраць яе новую змову, каб аслабіць уплыў Соф'і на 
маладога караля. Ян Длугаш быў выхаванцам Алясніцкага, і не дзі-
ва, што ў "Гісторыі Польшчы" ён уславіў дзейнасць свайго апекуна. 
Але тут Крашэўскі не пайшоў за знакамітым храністам. Ён праў-
дзіва раскрыў дзейнасць Алясніцкага ў Ягайлавы часы, паказаў яго 
ўплыў на караля, умяшанне ў дзяржаўныя справы. 

Пісьменнік выбраў найдраматычнейшыя старонкі з жыццяпісу 
Соф'і Гальшанскай і расстаўся са сваёй гераіняй у той момант, калі 
здзейсніліся яе планы. Абодва яе сыны сталі каралямі. А каралева 
Соф'я, пражыўшы 56 гадоў, памерла ў 1461 г. 

Ю. Крашэўскі цікавіўся жыццём і дзейнасцю вядомага магната 
Караля Радзівіла, празыванага Пане Каханку. Яму прысвечаныя тры 
аповесці — "Кароль у Нясвіжы. 1784", "Паперы Глінкі" і "Апош-
нія хвіліны князя-ваяводы (Пане Каханку)". Іх Крашэўскі называў 
"Радзівілаўскім цыклам". Дзеянне аповесці "Паперы Глінкі" адбы-
ваецца ў другой папове XVIII ст. Гэты твор істотна адрозніваецца 
ад папярэдняга тым, што сюжэт у ім не так грунтуецца на канкрэт-
ных гістарычных падзеях, як па-свойму тыпізуецца. 

Галоўны герой аповесці — Караль II Станіслаў Радзівіл (Пане 
Каханку) (1734—1790) — быў у 1762—1764 і ў 1768—1790 гг. 
віленскім ваяводам. Радзівіл стаяў у апазіцыі да апошняга караля 
Польшчы Станіслава Аўгуста Панятоўскага, праз гэта нават апы-

нуўся ў эміграцыі, але, падтрыманы рускай царыцай Кацярынай II , 
вярнуў сабе маёнткі і пасаду віленскага ваяводы, пагадзіўся з ка-
ралём, але ўсё роўна ставіўся да яго непрыхільна. Караль Радзівіл 
выступаў як патрыёт Вялікага княства Літоўскага, у сваім маёнтку 
ў Нясвіжы назбіраў шмат матэрыялаў з гісторыі горада. Ён тры-
маў там таксама тэатр і аркестр, а ў летняй рэзідэнцыі Альба пад 
Нясвіжам пабудаваў імправізаваную вёску, меў там цэлую флаты-
лію. Найбліжэйшыя сябры Радзівіла менаваліся альбанцамі, насілі 
адмысловыя мундзіры. 

Пане Каханку — мянушка, дадзеная князю, яна ўзнікла з яго-
най звычкі ў гаворцы часта ўжываць зварот "пане каханку". Многія 
з Радзівілаў мелі такія мянушкі, якія дадаваліся да іх прозвішчаў. 
Па іх князёў Радзівілаў адрознівалі. Звязана гэта з тым, што ў родзе 
Радзівілаў была традыцыя першынцу ў сям'і даваць імя Мікалай. 
Мікалаяў Радзівілаў такім парадкам назбіралася нямала. Дык кожны 
атрымаў нейкую мянушку: Чорны, Руды, Сіротка, Пярун... Потым 
мянушку займеў ужо не Мікалай, а Міхаіл, празваны Рыбанька, а 
таксама і Караль Станіслаў. 

Князь Караль Станіслаў Радзівіл (Пане Каханку) сапраўды 
быў вядомы сваім неўтаймаваным норавам, любіў, каб усе ягоныя 
жаданні і прыхамаці спаўняліся. Пра яго неверагодныя ўчынкі 
хадзілі шматлікія паданні, ен стаў персанажам мастацкіх твораў, у 
тым ліку аповесці сучасніка і сябра Адама Міцкевіча — вядомага 
польскага пісьменніка Генрыка Жавускага "Успаміны пана Севяры-
на Сапліцы, парнаўскага падчашага" (1839). Лучнасць паміж гэтым 
творам і аповесцю Ю. Крашэўскага "Паперы Глінкі", а мажліва, і 
пэўны ўплыў, бачыцца ў тым, што Крашэўскі, як і Жавускі, разві-
ваў папулярны жанр аповесці-гутаркі пра пэуных асоб ды эпізоды 
са старых часоў, змацаваныя адзінствам асобы апавядальніка. У 
гэтым творы якраз і апавядае не сам аўтар, а небагаты прыдворны 
шляхціц Глінка, які нібы і праўда быў сведкам апісаных падзей, 
занатаваў іх у сваіх успамінах. Гэты самы прыём аўтар практыкуе і 
ў другой аповесці з "Радзівілаўскага цыкла" — "Апошнія хвіліны 
князя-ваяводы (Пане Каханку)". 

Аўтар скарыстаў і сваё права на мастацкую выдумку. Кра-
шэўскім хутчэй за ўсё прыдуманая гісторыя збяднелага шляхціца 
Кшыскага, Яна паслужыла канвой, па якой снуецца аповед пра 
норавы, што панавалі пры нясвіжскім двары князя Радзівіла (Пане 
Каханку). Расказваецца пра тое, як спрытны авантурыст здолеў 
падмануць Радзівіла, набыць праз яго многія жыццёвыя выгоды. 
Аповесць цікавая алісаннямі побыту і нораваў прыдворнага жыцця 
ў Нясвіжы, дадае новыя штрыхі да вобраза Караля Радзівіла. 

Гістарычныя аповесці Ю. Крашэўскага, з якімі беларускі чы-
тач пазнаёміцца ўпершыню, нягледзячы на пэўныя адступленні ад 
рэчаіснасці, цікавыя не толькі сваімі займальнымі сюжэтамі, але і 
праўдзівымі апісаннямі, добрым узнаўленнем духу часу. Пісьмен-
нік выдатна валодаў гістарычным, этнаграфічным і побытавым 

матэрыялам, ён падрабязна і маляўніча апісваў Вільню часоў Ві-
таўта і Ягайлы, апавядаў пра Трокі, Нясвіж, Наваградак, Белую, Го-
радна, Белавежскую пушчу і іншыя мясціны нашага роднага краю, 
а таксама людзей, якія там жылі ў даўныя часы. У гэтым асаблівая 
цікавасць яго твораў. 

Варта адзначыць, што творы Юзафа Крашэўскага пры ягоным 
жыцці былі шырокавядомыя, а сам ён зрабіў моцны ўплыў на шмат 
якіх пісьменнікаў. Яго называюць папярэднікам Генрыка Сянкеві-
ча. Творы Крашэўскага любілі многія беларускія пісьменнікі, у 
тым ліку Упадзіслаў Сыракомля, Янка Купала, Янка Брыль. Аднак 
беларускаму чытачу дагэтуль вядомыя толькі два ягоныя вершы, 
перакладзеныя Янкам Купалам. У перакладзе Пятра Бітэля ў 1989 г. 
выходзіла аповесць "Хата за вёскай". Аповесць "Апошнія хвіліны 
князя-ваяводы (Пане Каханку)", перакладзеную Васілём Сёмухам, 
у скарочаным выглядзе друкаваў часопіс "Крыніца", № 9 за 1998 г. 
Аповесць "Кароль у Нясвіжы. 1784", перакладзеная аўтарам гэтых 
радкоў, друкавалася ў № 5—6 часопіса "Полымя" за 2006 г. 

Міхась Кенька 



МАЦІ 
КАРАЛЁЎ 

ЯГАЙЛАВЫ ЧАСЫ 

Аповесць 



ТОМ 1 

Паздзел 1 

Віленскі замак, як верхні, так і ніжні, дый сам горад, 
яго ваколіцы, у 1421 годзе выглядалі зусім іначай, чым 
колькі дзесяткаў гадоў таму, тады, калі над гэтай сталіцай 
запанаваў крыж, а Літва паядналася з Польшчай. Вітаўт (1) 
як Ягайлаў (2) паплечнік сядзеў цяпер у Вільні, і хутчэй ён 
кіраваў Польшчай і яе каралём, чым Ягайла ім. 

Духоўная моц і перавага былі на баку Кейстутавага (3) 
сына. Стары кароль заўзята захапляўся ловамі, любіў па-
доўгу сядзець за сталом або вылежвацца ў пасцелі і слу-
хаць вясёлую гамонку свайго двара, які ён па-каралеўску 
асыпаў падарункамі, але сумаваў на радах. Ён ахвотна 
ўцякаў у лес, каб вызваліцца ад іх цяжару, перакладаў яго 
на свецкіх і духоўных сенатараў. 

Кароль меў добрае апірышча. У Вільні і на Літве яго 
падмяняў Вітаўт, у Польшчы — Лелівы і Тапары (4). Сярод 
іх вылучаўся жаданнем узяць уладу ў свае моцныя рукі 
слаўны розумам і характарам Збышак з Алясніцы (5), які пры 
Ягайлу стаяў у рыцарскім страі пад Грунвальдам і аба-
раніў караля ад нападу Дыпальда Кікерыца (6), нанёсшы яму 
першы, смяротны, удар. Вельмі хутка пасля гэтага Збышак 
з прыдворнага пісара вырас да Збігнева Вялікага, аднаго 
з тых мужоў, якія народжаныя для панавання і кіравання 
людзьмі. Яго ўжо чакала кракаўекая інфула (7). 

Праз наступныя гады Ягайлавага панавання паміж Ві-
таўтам і Збігневам разыгралася гістарычная драма ў паяд-
нанай з Літвой Польшчы. 

Пад магутнай рукой літоўскага князя ўсё, у тым ліку і 
Вільня, вырасла, умацавалася, аздобілася надзвычай. 

На месцы старых паганскіх святыняў паўстаў кафед-
ральны сабор, званіцай яму служыла няўклюдная вежа 
Святарога (8). Крыжы хрысціянскіх храмаў тут і там узнеслі-
ся вышэй за дахі невысокіх драўляных дамоў. 

Абодва ўмацаваныя замкі маглі цяпер з поспехам су-
працьстаяць нападам крыжацкіх рыцараў, хоць тыя ўжо не 
мелі былой моцы, і можна было не баяцца новай аблогі. 

Верхні замак, лепей абладаваны, цяпер, праз гады, 
нагадваў ранейшы з яго грамадзінамі няўклюдных сценаў. 
Ніжні выглядаў іначай. 

Сцены і вежы, якія яго абступалі, клалі не звычайныя 
муляры, без усялякага майстэрства, з дзікіх камянёў, а да-
сведчаныя ў сваёй справе будаўнікі, запрошаныя з Нямеч-
чыны і Польшчы, яны ж перарабілі і палац, аздобілі яго, 
абклаўшы чырвонай цэглай, як у крыжацкіх гарадах. 

Гэтак жа, як і вакол горада, грубыя сцены шчацініліся 
вежамі і байніцамі, высокімі і крыху ніжэйшымі, на роў-
ных прамежках узвышаючыся над мурамі. 

Вартоўныя вежы ахоўвалі спецыяльныя выступы: з іх 
асаджаныя не падпускалі блізка тых, хто ішоў на прыступ. 
Не давалі наблізіцца да сценаў і спецыяльна выкапаныя 
глыбокія равы. 

За сценамі горада разлягалася прадмесце, усё ў садах, 
усеянае беднымі хацінамі. У цэнтры Вільні былі ўжо вулі-
цы, рынкі, месцы для гандлю; каля іх узвышаліся пабудо-
вы з цэглы і каменю. 

Найбольш было драўляных дамоў, але і яны, на поль-
скі ўзор, пачалі ўзбуйняцца, цягнуліся ўгору. 

Парадак і заможнасць, строгая гаспадарлівасць пана-
валі ў Вітаўтавым замку, які меў час на ўсё, займаўся кож-
най дробяззю і не дазваляў ніякага самавольства. 

Ні аднаго чалавека не было ў ягоным акружэнні, які 
адважыўся б замяніць яго ці заступіць на ягонае месца. Не 
мелі над ім улады ні духоўныя, ні свецкія прыбліжаныя, 
не мела ўплыву на яго жонка, не адважваліся даваць пара-

ды прыдворныя. Дапамагалі ж Вітаўту дробныя чыноўнікі, 
якія самі не мелі моцы. 

Звонку замак не вызначаўся нічым такім, што кідалася б 
у вочы, але яго памеры, моцныя сцены, вялікая варта, 
гарнізон і службы, што трымаліся ў пакоры і маўчанні, па-
казвалі ўсякаму, што тут сталіца магутнага ўладара, перад 
якім усе дрыжалі і якога мусілі паважаць. 

I праўда, не праходзіла дня, каб нейкае пасольства не 
наведала ніжні замак, дзе жыў князь. Верхні ж служыў 
складам для зброі, скарбніцай і турмой. 

Шырока разлегліся княжацкія харомы, дамы чыноўні-
каў, дворных і чэлядзі, лазні, пякарні, хаты рамеснікаў і 
стайні, у якіх заўжды стаялі напагатове некалькі соцень 
коней. 

Каля ракі, за замкам, некалі быў лес; ён акружаў горад 
у часы Альгерда (9) і пры Гедыміне (10). Цяпер жа там стаяла 
некалькі старых высокіх дрэў, нешта накшталт саду, дзе 
можна было схавацца ад летняй спёкі. 

Зазвычай сюды прыходзілі старшыя прыдворныя дамы, 
якія раней служылі пры вялікай княгіні, яны бывалі тут у 
розны час, але не адыходзіліся далёка ад замка, бо мусілі 
неадменна быць гатовымі да служэння Вітаўту. 

У адзін з прыгожых, цёплых восеньскіх ранкаў пад 
разложыстымі шатамі забаўлялася купка маладых дзяўчат. 
Усе ўцяклі з церамоў княгіні Ульяны (11). А вылучаліся яны 
асаблівым хараством. Усе чарнабровыя, іх вочы гарэлі ма-
ладою прагаю жыцця. 

Смех і водгалас песень даляталі з-пад дрэў, але муж-
чынскі двор князя не адважваўся з'яўляцца там, дзе былі 
адны дзяўчаты, іх Ульяна трымала ў строгасці, таму муж-
чынам толькі заставалася прагна пазіраць зводдаль. 

Сярод гэтай вясёлай купкі дзяўчат і старэйшых паняў, 
адзетых у размаітыя ўборы на манер рускага, польскага і 
нямецкага ўзораў, сваёй паставай, вабнасцю, смелым і ўла-
дарным абыходжаннем вылучалася і вяла рэй дзяўчынка ў 
поўні веснавога росквіту, вясёлая, галасістая, расхрыста-
ная, чарнабровая. Усе ішлі за ёй і слухаліся яе. 

Сукенка на дзяўчынцы была простая, не надта дарагая, 
але яна пасавала гулліваму падлетку. Можна было здага-
дацца, што ў яе болын жадання прыгожа адзявацца, чым 

мажлівасці. А тое, што надзета на ёй, было ўдала, з густам 
падабрана, каб прыкрыць нястачу больш багатых строяў. 
Яна вяла за сабой цэлую світу, што ўва ўсім падпарад-
коўвалася ёй. Дзяўчынка падскоквала, паказвала белымі 
рукамі на дрэва, цешылася рознымі забавамі, да якіх яна 
была вельмі ахвочай. 

Яна прывыкла кіраваць сваімі таварышкамі, загадваць 
ім, і досыць было аднаго яе знаку, каб усе паслухмяна 
падпарадкоўваліся ёй. 

Пад дрэвамі, на іх тоўстых галінах, была прычэплена 
гушкалка, простая, з моцных, звітых у вяроўку нітак і 
прывязанай да іх дошкі. 

Да гэтай гушкалкі прыгожая чарнабровая дзяўчынка 
і кіравалася, то подбегам, то прытанцоўваючы, звіваючы 
світу ў колца, смеючыся, няспынна шчабечучы на хаду, і 
кожнае яе слова вясёлым рэхам адгукалася сярод сябровак. 

На ёй была зялёная сукенка, абшытая золатам, з белай 
каймою, ужо добра выцертая, на галаве стужка; на шыі 
тонкія каралі з колцамі на грудзях — усё гэта яна ўмела 
насіць так, што здавалася, нібы яна ўбраная ў найкаштоў-
нейшыя строі. На маленькіх голых ножках былі зялёныя 
чаравічкі, таксама выцвілыя ад часу. 

Падышоўшы да арэляў, дзяўчо жвава ўскочыла на іх, 
ухапілася за тоўстыя вяроўкі, на якіх яны віселі, і, сме-
ючыся, гукнула: 

— Гэй! Сюды! Гэй! Падкіньце мяне высока-высока, 
пад самыя аблокі, над дрэвамі, над верхавінамі... аж да 
зор, пад нябёсы! 

Старэйшая жанчына, што стаяла побач, з бледным тва-
рам, з сур'ёзнымі вачыма, строга адзетая, туга зацягнутая 
ў карсет, з крыжам на шыі, лагодна ўсміхнуўшыся, ціха 
перапыніла дзяўчынку: 

— Ох, мая ты князёўна! Табе хочацца вышыні, а хто 
пад аблокі лятае, той нос аб зямлю разбівае... Лепей усё ж 
спакойна хадзіць па ёй. Ад арэляў галава кружыцца. 

— А мне хочацца, каб у мяне галава кружылася, лепей 
вір, чым мёртвая ціша. Гэй! Гэй! Шуму, гоману, бегу, лёту 
душа прагне, бо ў гэтых мурах так цесна! 

Зіркнуўшы на замак, яна так выразна скрывілася, нібы 
ён насамрэч быў дужа абрыдлы. 

Дзве служкі, што стаялі ззаду, ужо ўзяліся за вяроўкі, 
каб раскалыхаць арэлі, але старшая, якая была бліжэй, 
стрымала іх. Размова ж яшчэ не скончылася. Ды і князёў-
на іх не прыспешвала. 

— Ох ты, птушачка наша, каб табе ды крылы, — 
працягвала старая, — лётала б ты, лётала ды проста сока-
лу ў кіпцюры... 

— Хай бы лепей сокал схапіў і разадраў, чым тут 
гніць за кроснамі ды слухаць. . . — сказала князёўна. По-
тым у яе вырвалася: — Трымай мяне, Фемка, трымай і не 
варажы благога! 

— Я не варажу, бо не варажбітка, я толькі перасце-
рагаю, — нявесела адказала Фемка. 

Князёўна ўсё яшчэ сядзела на арэлях. 
— О, мне вельмі хочацца, каб мне хто паваражыў! — 

дадала я н а . — А чаму не, Фемка? Ты сама не ўмееш? Мне 
не церпіцца хоць што ўведаць пра будучыню. 

— Яна толькі аднаму Богу вядомая, — запярэчыла 
Фемка, — і прыйдзе яна вельмі скора. Што наканавана, 
таго не мінеш. 

Тут адна з сябровак князёўны падышла да арэляў. 
— Калі хочаш паваражыць, — сказала яна з важным 

выглядам, — дык ніхто гэтага лепей не зробіць, як старая 
Меха. Каму яна што казала, усё збылося. 

— Меха? А дзе тую Меху шукаць? — уздыхнула дзяў-
чынка. — Я зрабіла б ёй прыемны падарунак... 

Яна глянула на свой убор, задумалася і горка ўсміх-
нулася, відаць, успомніўшы, што не можа нічым вартым 
адудзячыць. 

— Дзе яе шукаць? — жвава адгукнулася сяброў-
к а . — Меха цяпер заўжды сядзіць каля касцёла, на тым 
самым месцы, дзе даўней палаў вечны агонь, якому яна 
служыла. Язычніца яна ці не язычніца, але ведае ўсё, чы-
тае па вадзе, па твары, па руцэ, як па пісаным чэша. 

У князёўны аж чырвань праступіла на твары. 
— Зуля, дзяўчынка мая, я табе дам пярсцёнак, толькі 

прывядзі да мяне Меху. Мне здаецца, калі яна паваро-
жыць, дык хутчэй настане нешта новае. 

Фемка адмоўна пакруціла галавой. 
— Чараўніца, язычніца, — прашаптала я н а . — Яшчэ 

ссурочыць... 

— Я суроку не баюся, бо нашу на грудзях бласлаўлёны 
крыжык, а так бы хацелася ведаць хоць што з будучыні... 

— А што, калі яна нешта благое напрарочыць? — 
спытала Фемка. 

— Ну што ж, будзем чакаць благога і адхрышчвацца 
ад яго! — настойвала ўпартае дзяўчо. 

Сяброўкі пашапталіся. Князёўна ўсё яшчэ сядзела на 
арэлях. Яна так бегла да іх, так хацела развеяцца, і раптам 
гэта жаданне згасла, бо яна думала зусім пра іншае, яна 
думала пра будучыню! 

Князёўна скочыла з лаўкі, на якой толькі нядаўна так 
ёмка прымасцілася. 

— Ты што? — засмяялася Фемка і пагладзіла яе па 
плячы. — Я ж хацела так разгушкаць цябе, каб аж пад 
неба, пад воблакі паляцела! 

— Навошта ляцець, калі не даляціш? — тужліва ўз-
дыхнула дзяўчына. — Ногі прыкуты да зямлі... 

Фемка запярэчыла: 
— Я лепей гушкалася б, чым варажыла. Трэба ка-

рыстацца момантам, бо хто ведае, што далей будзе. Вы 
ведаеце, што наш князь загадаў зладзіць арэлі, калі ў нас 
гасцяваў кароль Ягайла. 

— Ого! Не можа быць! Стары дзед захацеў пагуш-
кацца? — засмяялася князёўна. 

— Дзе там! Ён любіць толькі глядзець, як дзяўчаты ды 
хлопцы высока гушкаюцца. Бывала, гадзінамі праседжваў 
тут, цешыўся гэтай забавай, вачэй не зводзіў з іх. Князь 
Вітаўт наўмысна дзеля яго загадаў паставіць, а цяпер, калі 
Ягайла не прыедзе, то ці князь, ці княгіня скажуць зняць 
арэлі, каб не было свавольства. Так што гушкайцеся, па-
куль яны ёсць! 

Замаркочаная князёўна зноў села на дошку, узялася за 
вяроўкі, глянула на сваіх прыдворных і, задуменная, зага-
дала гушкаць яе. 

Хоць яна не сказала, пра што думала, але яе ладны тва-
рык нядоўга быў у засмучэнні. Занадта маладой яна была, 
шчаслівай, поўнай жыцця. 

Фемка моўчкі пазірала на яе, час ад часу, як дзіця, 
пляскала ў далоні. А князёўна ўсё часцей і часцей пазірала 
ў той бок, адкуль мусіла прыйсці Меха. 

Але Зулі ўсё не відаць было. 
Раптам Фемка паказала пальцам некуды ўдалеч. З-за 

муроў спачатку выступіла постаць у белай, з чырвонымі 
палосамі сукенцы, потым другая, у шэрай світцы. 

Паважнага веку жанчына, з задуменным зморшчаным 
тварам, ахутаная белай хусцінай, ішла павольна і велічна, 
яе постаць выяўляла трывогу і пачцівасць. 

Рысы яе некалі прыгожага твару час зрабіў непрываб-
нымі, глыбокая туга і боль адбіліся на ім. Доўгія сівыя 
распушчаныя валасы спускаліся на плечы, а з-пад хусці-
ны, якая акрывала яе, быў відзён вянок з руты і дубовых 
лістоў... Гэта быў знак прыналежнасці старой Мехі да 
мнішак. 

Хоць яна і ўбачыла князёўну яшчэ здалёк, аднак ішла 
роўным крокам, пазіраючы з-пад павек цёмнымі вачыма, 
чырванаватымі, нібыта ад слёз. 

Убачыўшы яе, князёўна падала знак дворным і з не-
цярплівасцю спешчанага дзіцяці, не дачакаўшыся, пакуль 
раскалыханыя арэлі спыняцца, скочыла на зямлю. Фемка, 
якая стаяла побач, схапіла яе ў абдымкі. 

Старая Меха стала перад князёўнай, з цікавасцю раз-
глядаючы яе, вусны варажбіткі ўсё больш сурова сціс-
каліся. Не спалохаўшыся выгляду старой Мехі, князёўна 
падступіла да яе. 

— Даражэнькая, — умольна прамовіла яна сваім пры-
гожым голасам, — ці не паварожыш ты мне? 

Вайдэлотка (12) моўчкі пахітала галавой. 
— Навошта табе мая варажба? — нарэшце азвалася 

яна ціхім голасам. — Хіба лёс не наваражыў табе тваю 
будучыню? Ты нарадзілася ў старым замку кунігасаў (13) у 
Гальшанах, бацька твой над людзьмі панаваў, і ты будзеш... 

Яна затрасла галавой, узіраючыся на прыгожую князёў-
ну, якая нецярпліва ўтаропіла ў яе вочы. 

— Навошта табе мая варажба, — дадала яна, — калі 
варожаць кроў і тварык твой? 

Дзяўчаты, абступіўшьь Меху, з цікавасцю выцягвалі 
галоўкі, крыху сумеўшыся, лавілі кожнае яе слова. 

Меха з неахвотай і раздражненнем адказвала князёўне. 
Тая зняла з пальца пярсцёнак, бо нічога іншага не мела, 
каб аддзячыць старой, і з усмешкай падала яго, але Меха 

не ўзяла. Яна злёгку адштурхнула яе руку і змрочна ска-
зала: 

— Ён табе, красуня, будзе неўзабаве патрэбен. 
Князёўна пачырванела: 
— Навошта? 
— А для чаго дзяўчатам пярсцёнкі, як не для таго, каб 

дарыць іх мужчынам? 
Запанавала цішыня. Усе слухалі і чакалі, што яшчэ ска-

жа Меха, але тая, апусціўшы вочы, нешта шаптала ці то 
сама сабе, ці невядомым духам, а потым павольна ўзняла 
голаў. Твар яе раптам перасмыкнуўся. Яна нібы напоўніла-
ся нейкай вялікай таямніцай, напалоханыя дзяўчаты аж 
адступілі пад яе позіркам. 

— Скора сваты да цябе прыедуць, — прамовіла я н а . — 
А сватаць цябе будзе той, хто і сам, пэўна што, быў бы 
рады цябе ўзяць, каб толькі мог... Карону ўскладуць на 
тваё чало, і ўладарыць будзеш, але праз яе ты ўсе вочы вы-
плачаш. I свет варожым табе стане. Нешчаслівай будзеш і 
шчаслівай... Каралям маці будзеш, асірацееш праз каралёў, 
у слязах крывавых пазалочаны хлеб будзеш есці... 

Яна ўпілася вачыма ў князёўну, доўга ўглядвалася ў яе 
і мармытала сама сабе нешта невыразнае: 

— Навошта табе было распытваць у мяне, выцягваць 
боль з мяне? Не магу я даць нічога, толькі тое, што духі 
прыносяць. Не маю нічога свайго, сама нічога не ведаю... 
Усё наплывае здалёк... 

Яна прыкрыла рот высахлай далоняй, пакланілася і, 
павярнуўшыся, хутка пайшла да варотаў. 

Дзяўчаты стаялі як укапаныя, а князёўна, твар якой аж 
палаў, ціха паўтарала адно слова: 

— Карона! 
Гэта было для яе найважнейшым. 
Фемка раззлавалася. 
— Што гэтая старая ведзьма можа ведаць? — шапнула 

яна, наблізіўшыся да князёўны. — Добра, што пайшла, а 
то аж дрыжыкі бяруць, як глянеш на яе. Вядома ж, языч-
ніца. 

Нікога больш не вабілі арэлі. На ўсіх павеяла смуткам, 
нават вясёлая князёўна чагосьці спахмурнела, адвяла ўбок 
Фемку. 

— Напляла яна абы-чаго! — абурылася князёўна. — 
Карона! Я і ад кароны адраклася б, абы толькі выйсці 
адсюль. 

— А чым табе тут дрэнна? — упікнула яе Фемка. — 
Цябе ж дужа любіць дзядзька. 

— А Ульяна ненавідзіць і грызе мяне праз гэта! — 
перапыніла яе князёўна. — Добра было мне, калі жыла 
родная цётка, а цяпер Вітаўтава жонка помсціць мне, што 
сама ўжо пастарэла і што яе муж хоча лепей глядзець на 
мяне, маладую, чым сварыцца са старой бабай! 

Фемка пагразіла ёй: 
— Ц с ! Маўчы! Я пра гэта нічога не ведаю, нічога не 

чую і не бачу... 
— Так, дзядзька мяне любіць, часам нават на злосць 

жонцы, але і яго любасць і яе нянавісць нясуць мне адны 
пакуты... Я хачу вырвацца адсюль! Хачу ў свет! Варажбіт-
ка хоць нешта ды праясніла. 

— Слёзы, слёзы! — прамармытала Фемка сабе пад 
нос. 

Яны ўдзвюх павольна ішлі да замка. Сонца заходзіла за 
горы. Была якраз тая пара, калі ў замку пачыналі вячэраць. 

Зазвычай князь сам сядаўся да накрытага стала, калі не 
было важных гасцей, але доўга сядзець за ім не любіў: ён 
еў мала, нічога, апрача вады, не піў. 

Але час, праведзены за сталом, не быў марны, бо на 
абед і вячэру звычайна прыходзілі ягоныя пісары: Цыбуль-
ка або Лютка з Бжэзя. Ён загадваў ім чытаць прынесеныя 
лісты і дыктаваў адказы на іх. Не было такога дня, каб 
князь не сварыўся з княгіняй, якая любіла злосна паспра-
чацца з ім. Але ён яе не елухаў. Затое любіў пагутарыць 
з прыгожай пляменніцай першай жонкі Сонкай, якую мы 
бачылі каля арэляў. 

Князь вельмі любіў Сонку, можа, нават болей, чым 
гэтага хацелася жонцы, якая яе ненавідзела і марыла вы-
жыць. 

Але Вітаўт наагул рэдка каго слухаў, не даваў жонцы 
ходу. Тым больш прыкра было ёй, што часам Сонка адным 
словам угаворвала князя, адным позіркам сваіх гарачых 
вачэй, адной усмешкай. Толькі ёй адной удавалася перака-
наць яго ў чым-колечы. 

Дзяўчына пра гэта добра ведала і многага дабівала-
ся ад князя, калі ніхто нічога дабіцца не мог, бо ўсякі 
супраціў выклікаў ягоны жалезны адпор. Сонка, бывала, 
карысталася гэтай перавагай знарок, на злосць княгіні, 
але толькі зрэдку. Вітаўт разумеў гэта і высмейваў сваю 
гняўлівую жонку. 

Непрыязнасць паміж княгіняй і Сонкай расла, і таму 
дзяўчына зазвычай старалася ўнікаць зласлівай Ульяны. 

Сонка падыходзіла з дзяўчатамі да замка; яна надума-
лася ісці ў свае пакоі, але дарогу ёй заступіў князеў слуга 
Міхно і, паказваючы на дзверы, з паклонам прамовіў: 

— Князь прасіў панну зайсці да яго. Вас шукалі ўжо 
па ўсім замку. 

— Ён павячэраў? А княгіня ў яго? — спытала тая. 
— Не, — адказаў слуга, — ён яшчэ сядзіць за сталом, 

адзін, нават пісараў загадаў не клікаць. Акрамя чэлядзі 
нікога няма. 

Сонка дала знак Фемцы і дзяўчатам, а сама смела 
рушыла ў святліцу. 

Гэта быў вялікі пакой, тут і сам князь абедаў, калі быў 
адзін, і гасцей прымалі. Угары тут не было скляпенняў, 
а пакладзеныя старым спосабам таўшчэнныя бэлькі пад-
трымвалі столь, пакрытую простай разьбой і памалява-
ную. 

Адну сцяну, паводле нямецкага звычаю, займалі палі-
цы, высокія, аж пад столь, на іх стаялі аздобныя місы, 
збаны і рознае патрэбнае кухоннае начынне. 

Таксама ў пакоі стаяла некалькі большых і меншых 
цяжкіх сталоў з лавамі каля іх. Вузкія вокны, зашклёныя 
апраўленымі ў свінец шыбамі, скупа цадзілі святло. Каля 
аднаго з іх і сядзеў за вячэрай Вітаўт. 

Ён не вылучаўся сярод людзей свайго веку плячыс-
тасцю ці ростам рыцара, наадварот, быў хударлявы, але 
зграбны, загартаваны ваёўным жыццём, таму выглядаў 
магутным нават сярод асілкаў. Рысы твару ў яго, як і ва 
ўсіх літоўскіх князёў, былі не надта прывабныя, але вы-
значаліся веліччу і сілай. Ягоны твар меў выраз чалавека, 
які шмат перажыў і заўсёды перамагаў. Цёмныя вочы 
пазіралі жвава, уладна, разумна, лоб быў высокі, велічны, 
ясны; цвёрдыя, вузкія вусны выдавалі ў ім воя і гаспадара. 

Ні гады, ні бітвы, ні зняволенне, ні пакуты не пакінулі на 
ім гнятлівага следу, не адабралі ў яго той велічнасці, якая 
была ў яго з маленства. 

Цяпер гэта быў чалавек, маладосць якога даўно мі-
нула, але старым ён сябе не адчуваў дый не выглядаў на 
старога. 

Адзеты ён быў у цёмны, без усялякіх аздобаў кафтан, 
падперазаны пасам, доўгія валасы спускаліся на плечы. 

Князь сядзеў, трымаючы ў руцэ кавалак варанага мяса 
і нож. Ён якраз паднёс ежу да рота, як на парозе з'явілася 
Сонка. 

— Сонка! — усклікнуў князь . — Я загадаў шукаць 
цябе па ўсім замку. У якіх заканурках ты хавалася, лай-
дачка? Я ўжо думаў, што цябе падхапіў які баярын на каня 
і мне пара рушыць за ім у пагоню. I хто ведае, можа, мне б 
давялося бласлаўляць вас на дарогу? 

— Няўжо? — смела адказала дзяўчына. — Няўжо я 
так мала для вас значу, што вы і не здагадваецеся, дзе я? 

— Але ж ты ведаеш, злая сарока, што я цябе і твае 
хітранькія вочкі люблю. Ды мне ўжо надакучыла пільна-
ваць птушачку, якая не можа ўседзець у гняздзе. Хаце-
лася б аддаць апеку некаму іншаму. 

Пакуль князь гаварыў гэта, Сонка падышла да стала, 
стала перад ім і смела глянула дзядзьку ў вочы. 

— А навошта вы загадвалі шукаць мяне? — спытала 
яна. 

— Каб пакараць, — сказаў Вітаўт голасам нібыта су-
ровым, але з усмешкай на вуснах. — Крылы ў цябе ўжо 
выраслі, ты лётаеш і рвешся туды, дзе моладзь гуляе. Я 
ўжо і рады адпусціць цябе, бо не ўпільную, але ж і адда-
ваць якому злодзею не хачу. 

Сонка паціснула плячыма, потым паправіла валасы. 
Вітаўт, не адрываючыся ад яды, спакойна і павольна 

вёў гаворку далей: 
— Калі б ты хоць удзячная мне была за тое, што табе 

добра жылося ў дзяцінстве. Табе ж, мабыць, няма за што 
жаліцца на мяне? 

— А хіба я жалюся? 
— Гадавалася ты ў раскошы, Анна (14) на руках цябе 

насіла. 

Князь зірнуў на дзяўчыну, а яна ўзяла са стала яблык 
і ў задуменні пачала есці. Нейкія няпэўныя думкі набягалі 
адна на адну. 

А Вітаўт раптам пасур'ёзнеў: 
— Годзе жарцікаў, Сонка! Слухай уважліва: я хачу 

выдаць цябе замуж! 
Дзяўчына ўскрыкнула, але цяжка было вызначыць, 

радасць ці страх былі ў тым крыку. Сонка нібы пыталася 
жаласлівымі і цікаўнымі вачыма: "За каго?" 

— Каб ты хоць трохі мела розуму, дык ужо ўпала б 
мне да ног. Але ж ты яшчэ паўдзяўчынка, падлетак! 

Сонка тупнула ножкай: 
— Скажыце ж, за каго? 
Вітаўт не спяшаўся адказваць, нібы нешта ўзважваў у 

думках. 
— Ну калі ты так прычапілася, то скажу: за старога... 
Яна аж уздрыгнула: 
— Не хачу. 
— Бо дурненькая, — адказаў князь. — Лепшага мужа для 

жанчыны, чым старэйшы чалавек, няма: вы, маладыя, папіха-
еце такіх, беспакарана здраджваеце, яны ж вам ногі цалуюць. 

— Мне няма патрэбы так рана ісці замуж, — запярэчыла 
яна зноў. 

Вітаўт усміхнуўся і падняў руку. Сонка таксама спачат-
ку засмяялася, але потым раптам пасур'ёзнела. 

— Ты сваёй волі тут не маеш, я сам ведаю, што табе 
трэба! — сказаў князь. — Я ж замяніў табе бацьку. Ён 
мне аддаў уладу над табой. Таму мне і хочацца выдаць 
цябе замуж як найхутчэй, пакуль ты еама не аддала сябе 
каму-кольвек, хто табе закруціць галаву. 

Сонка па-дзіцячаму звонка рассмяялася. 
Князь нецярпліва адламаў кавалак хлеба, папіў вады і 

разважаў далей. 
— Ты ведаеш, што я зычу табе шчасця, — паважна 

прамовіў ё н . — Без мяне ты не будзеш мець добрага лёсу. 
Пасагу бацька за табой не даў, яго і няма, апроч хіба суке-
нак ды кашулек, а што краса без пасагу? Ну, возьме цябе 
які дробны князь з Русі, вось і ўсё тваё шчасце будзе. Хто 
можа сказаць, зрэшты, які лёс напаткае цябе ў невялічкім 
гарадку, з якога брат ці сват вытурыць вас праз год-другі. 

Вось які можа быць твой лёс, а будзеш розум мець, я табе 
такога мужа дам, які каралеву сватае сабе, але... стары! 

У гэтую хвіліну Сонка ўспомніла прароцтва Мехі і 
аж збялела... Няўжо так хутка спраўдзіцца яе варажба пра 
карону і слёзы? 

Вітаўт разваліўся на лаве, адной рукой ён пастукваў 
па стале і пазіраў на дзяўчыну, у вачах якой было больш 
цікавасці, чым страху. 

— Гэтаму старому ў якога ўжо былі тры жонкі (15), — 
казаў князь, — яшчэ і чацвёртай захацелася. Першая ягоная 
жонка была чыстым анёлам, другая — простай кабетай, 
трэцяя — ведзьмай з пекла, а я яму цябе хачу аддаць чац-
вёртай, каб ты стала каралевай. Ведай жа: Ягайла, кароль 
польскі, цябе сватае! 

На гэты раз Сонка ўсклікнула яшчэ больш голасна і 
закрыла вочы рукамі. Ёй хацелася плакаць. 

Яна даўно не бачыла караля Ягайлу, але чула, што ён 
ужо вельмі стары і што не мог здаволіцца жонкай, не так 
пільнаваўся дому, як гойсаў з сабакамі па лясах. 

Многія казалі таксама пра тое, што ён вельмі раўнівы, 
падазрае сваіх жонак, а таму слухае віжоў. Дзяўчыну агар-
нула трывога. 

— Стары! Гэта праўда, — працягваў Вітаўт. — Але ж, 
Сонка, падумай сама: весяліцца і смяяцца, быць каралевай, 
загадваць біць паклоны, падаць ніц перад сабой — гэта 
лепей, чым марнець у пустым малым замку на Русі? 

Дзяўчына ў задуменні адняла далоні ад вачэй і ўважлі-
ва прыслухалася да князевых слоў. 

— Ягайла немалады, гэта праўда, — пераконваў 
князь, — здарыцца з ім што, тады хто ведае, як лёс павер-
нецца. Палякі могуць высватаць табе маладога мужа, абы 
толькі пазбыцца гэтага Брандэнбургчыка (16), якога прызна-
чылі Ядвізе (17). Быць каралевай — за гэта варта нечым і 
заплаціць. Пакрасаў і сукенак, да якіх ты вельмі панадная, 
будзеш мець колькі захочаш, людзі кланяцца табе будуць. 

Дзяўчынка ўжо забылася пра слёзы, толькі паціскала 
плячыма і хітала галавой. Вітаўт усё намагаўся адгадаць, 
пра што яна думае, і не мог. 

— Мне здаецца, ты разумееш, што адмаўляцца ад 
такой долі нельга, — загаварыў ён зноў, — але і я цябе 

проста так, за дзякуй, на трон не пасаджу, ты мне і там бу-
дзеш патрэбнай, будзеш старому нашэптваць, што я табе... 
Адным словам, ты павінна быць маёй, Сонка, як была 
дагэтуль, маім паслухмяным дзіцём. Ты заўсёды будзеш 
у даўгу ў мяне, і я маю права чакаць ад цябе вернасці! 

Сказаўшы гэта, Вітаўт устаў, паглядзеў на сваю выха-
ванку, што стаяла ў задуменні, і дадаў: 

— Ідзі, падумай над тым, што я сказаў табе, а потым 
можаш упасці мне да ног і падзякаваць, бо хоць і са ста-
рым, але будзеш мець вялікі гонар і шчасце! 

З паніклай галавой, не сказаўшы ні слова, Сонка па-
вольна выйшла з ядальні. Другія дзверы былі асцярожна 
прыадчыненыя, з-за іх выглянула жаночая галава: гэта 
княгіня Ульяна падслухоўвала і болын не магла ўцярпець. 

Убачыўшы яе, Вітаўт наморшчыў лоб, спрабуючы зда-
гадацца, ці ўлавіла княгіня што-колечы з іх размовы з 
Сонкай. 

Княгіня была ўжо ў паважным веку, не маладая, але 
яшчэ і не старая, сярэдніх гадоў, некалі была яна даволі 
прыгожай, цяпер жа на твар наклаў адбітак яе звадлівы ха-
рактар. Яна хацела быць па-ранейшаму прыгожай і сачыла 
за сваёй вонкавасцю, гэта даводзілі і яе вельмі квяцістыя 
строі, і занадта дзявочы выраз твару, які яна высільвалася 
надаць сабе, хоць гэта ёй не надта пасавала. 

Яна прагнула і яшчэ адной немажлівай рэчы: панаван-
ня над мужам, але той пасля кожнай спрэчкі з ёй заўсёды 
рабіў па-свойму. Усё гэта канчалася слязамі і чаканнем. 

Сонку Вітаўт любіў за яе хараство і дзіцячую весялосць, 
Ульяна ж ненавідзела. Яна вельмі хацела выдаць яе за-
муж за каго хоця, толькі б не бачыць яе ў сваім доме, але 
ўявіць дзяўчынку каралевай у той час, калі сама яна была 
толькі вялікай княгіняй, быць змушанай схіляць перад ёй 
галаву, было вышэй яе сілаў. 

Усхваляваная, з абурэннем на твары, які аж дрыжэў ад 
гневу, яна падбегла да мужа, а ён стаяў халодны і нерухо-
мы, як статуя. 

— Я вушам сваім не веру! — усклікнула я н а . — Я 
нічога не ведаю, ты са мной нават не параіўся, а ўжо 
хочаш пасадзіць на трон сваю каханку, даражэнькую пля-
менніцу! 

— Хачу і пасаджу, — адказаў князь каротка і злосна. 
— Яе? Яе? Мне на злосць! — залямантавала Улья-

н а . — Абы толькі мне ліха зрабіць! 
— Там, куды я яе адпраўляю, яна будзе слугаваць 

м н е , — перапыніў жонку Вітаўт. 
Ульяна зарагатала. 
— Ты спадзяешся на гэта? — выгукнула я н а . — Ды 

яна ж нікому не хоча служыць, апроч самой сябе, а табе, 
мне, усім нам будзе толькі помсціць за дабрыню нашу! 

Княгіня заломвала рукі, а Вітаўт стаяў халодны і не-
прыступны. 

— Ты заўжды ставілася да яе дрэнна, — папікнуў 
ё н , — была зайздрослівай да жудасці, таму, можа, яна і 
будзе табе помсціць, а ў мяне яна будзе паслухмянай. 

Хвілінку памаўчаўшы, князь у задуменні дадаў: 
— А не будзе слухаць, то гэтаксама, як я ўзвёў яе на 

трон, так змагу і скінуць з яго. 
Тут слёзы паліліся з княгініных вачэй. 
— Не хлусі! — закрычала я н а . — Ты проста хочаш, 

каб твая каханка высока сядзела. О, я ведаю, што яна 
мілейшая табе, чым я, чым усе, але Бог пакарае цябе, вось 
убачыш! 

Вітаўт толькі пагардліва ўсміхнуўся. Княгіню ўсё яшчэ 
калаціла ад гневу. 

— Мне на злосць, насуперак мне робіш, — дадала 
яна. 

— I не дзеля цябе, і не дзеля яе я гэта раблю, — холадна 
прамовіў к н я з ь , — а дзеля сябе. I раз ужо наважыўся, то 
мушу споўніць. Таму не лі слёз дарэмна: як я сказаў, так 
і будзе. 

Прамовіўшы гэта, князь спадзяваўся пакласці канец 
непажаданай спрэчцы з жонкай. Ён пляснуў у далоні. Гэта 
быў знак — так у пакой выклікаліся слугі або пісары. 
Княгіня не хацела, каб яе бачылі заплаканай, таму адразу ж 
пабегла ў свае пакоі. Ціха ступаючы, увайшоў Цыбулька. 

Гэта быў шляхціц, паляк, які разам са сваім сябрам 
Люткам з Бжэзя ўжо даволі даўно спраўна слугаваў Вітаў-
ту, як таго і хацелася князю. 

Некалі гэты бедны хлапец хацеў стаць святаром, але 
паспеў толькі крыху павучыцца, а ў сан пасвячоны не быў; 

скарыстаўшы зручны выпадак, прыстаў да світы вялікага 
князя і цяпер ужо болей пра сутану не думаў. 

Хоць Вітаўт і не быў такі шчодры, як Ягайла, аднак 
умеў узнагароджваць за паслугі, ніколі не забываўся ад-
дзячыць. Цыбулька быў жвавы, разумны, добра і хутка 
кеміў, што да чаго, сваю вучонасць з толкам ужываў дзеля 
патрэб свайго гаспадара, сваёй воляй ніколі не рабіў. 

Ён на ляту адгадваў князевы жаданні, разумеў яго ле-
пей і глыбей, чым іншыя, але ніколі не быў самастойны ва 
ўчынках, не даваў сваіх парад. Быў паслухмяны выканаўца 
і не мерыўся стаць нічым іншым. Калі Вітаўт не загадваў 
яму, сам ніколі нічога не чыніў. 

Невысокі, смуглявы, з невыразнымі рысамі твару, 
сярэдніх гадоў, ён быў незразумелы для тых, хто не зазіраў 
глыбей у ягоныя вочы, спадзеючыся нешта прачытаць у 
іх. Цыбулька карыстаўся неабмежаваным даверам свайго 
гаспадара і ні ў чым, нават у самых драбніцах, яго не 
падманваў. 

Ён маўчаў, як камень, ніхто ніколі не мог выцягнуць 
з яго слова, ён мала і неахвотна гаварыў з чужымі, не 
балбатаў лішняга. Калі трэба было ўгаварыць, пераканаць, 
знайсці падыход да некага, дабіцца нечага, ён умеў быць 
спрытным і хітрым, але гэтая рыса характару праяўлялася 
ў ім толькі тады, калі трэба было дзеяць, і тут жа хавала-
ся, як рожкі ў слімака, калі такая патрэба знікала. 

Вітаўт не ўтойваў ад Цыбулькі ніякіх сакрэтаў, ды слу-
га і не меў намеру іх раскрываць, захоўваў, як належыць. 
За гэта князь цаніў яго. 

Пісар у пакорлівай позе стаў каля парога. 
— Ягайла, здаецца, захацеў мець жонку, і ці не Жыгі-

монт (18) з Барбарай (19) падсоўваюць яе яму? — выказаў мер-
каванне князь, звяртаючыся да Цыбулькі. 

— Сам ён спачатку пра тое і не думаў, — падхапіў 
думку князя Цыбулька, — і, напэўна, не захацеў бы яе, 
калі б Жыгімонт сам не пачаў сватаць яму сваёй дачкі, 
а тая ж яшчэ дзіця, дык яму раяць узяць за жонку ўдо-
вую чэшскую каралеву (20). У абедзвюх — добры пасаг. У 
першай — карона, у другой пасаг з Сілезіяй... Яму проста 
ўвялі ў вушы, што трэба ажаніцца зноў, — ціха дадаў Цы-
булька, паціснуўшы плячыма. 

— Раз ужо ён Ядвігу, дачушку сваю, Брандэнбургчы-
ку паабяцаў аддаць, але сам пакінуў гэты дурны намер. 
Ды і ў Рыме пастанавілі, калі ён на Граноўскай жаніўся, 
пакласці канец такім шлюбам, — сказаў Вітаўт. — Гэта, 
вядома, Жыгімонт запабягае, ён нам ваду муціць, хоча ста-
рога ачмурыць, каб круціць ім, як яму захочацца, ведае ж, 
што той слабы. Мяне гэта палохае. Нельга дапусціць, 
каб Жыгімонт праз шлюб узмацніўся, я хачу сам ажаніць 
Ягайлу. 

Ён глянуў на Цыбульку, які маўчаў, ні пра што не пы-
таючыся. Прайшоўся па пакоі, стаў перад ім. 

— Хачу яму пляменніцу прапанаваць, Сонку аддам 
яму. Што ты на гэта скажаш? 

— Наша панства, біскуп кракаўскі (21) і Збышак не ха-
целі б, каб ён жаніўся. 

— Вось таму я яе і аддам яму, — сказаў князь. — 
Дзякуючы ёй я заўжды буду пэўны ў Ягайлу, а ім крыху 
пыхі саб'ю... Яна маладая, прыгожая, лёгка акруціць яго, а 
мяне яна заўжды будзе слухацца! 

Цыбулька, змушаны нешта адказаць, пацвердзіў думку 
гаспадара і зноў змоўк. Ён добра ведаў, што Вітаўт ужо не 
зменіць свайго намеру. 

— Падрыхтуй ліст ад мяне, — сказаў князь праз хві-
ліну. — Прапануй яму Сонку. Сам з тым лістом паедзеш у 
Кракаў. Ягайла цябе, пэўна што, будзе распытваць, дык ты 
нахвальвай яму дзяўчыну, хай ён загарыцца каханнем. Ты 
пагавары з ім сам-насам, раней за Збышка і іншых, увядзі 
яму ў вушы, што няма на свеце другой такой дзяўчыны, 
што з маіх рук ён смела можа ўзяць яе за жонку. Зразумеў? 

Цыбулька схіліўся ў паклоне. 
— Ліст пішы зараз, раніцай пачытаеш яго мне, а ехаць 

трэба найхутчэй, каб Аляксандра (22) яму зноў не падсунула 
якую Граноўскую. Як толькі яна даведаецца, што світа 
хоча яго ажаніць, адразу пачне раіць яму дзяўчат і ўдоў, а 
я, калі ўжо ён надумаўся браць жонку, павінен паставіць 
пры ім тую, якую сам захачу. 

Ён яшчэ раз зірнуў на Цыбульку, які не задаваў ніякіх 
пытанняў, бо добра зразумеў гаспадара. 

— З гэтым лістом, — даў апошні наказ князь, — 
пастарайся патрапіць не ў Кракаў, дзе каля яго аціраюцца 

ксяндзы, лепей аддай яго ў час ловаў. Там ты будзеш мець 
досыць часу, каб добра апісаць яму Сонку. Пасля яе ўжо 
не выб'еш з ягонай галавы. Тут трэба паспяшацца як ні-
колі: калі нас апярэдзяць, мы страцім усё. Мне як ніколі 
цяпер трэба мець там памочніка, бо ворагаў ад страху 
становіцца ўсё болей. 

Паздзел 2 

Княгіня Ульяна ў гэты дзень не пайшла вячэраць, бо 
не хацела спатыкацца з Сонкай; яна выплакала свой гнеў, 
а потым пачала меркаваць, як адгаварыць мужа ад ягонага 
надуму. Ніколі раней гэта ёй не ўдавалася, бо Вітаўт не 
слухаў ні жанчын, ні мужчын. Але яна не пакідала надзеі. 
Як упартая жанчына, нягледзячы ні на што, яна выбрала 
найгоршы спосаб пераканаць мужа і паставіць на сваім: 
адкрыта, твар у твар, пачаць з ім вайну. 

За вячэрай Сонка сядзела сумная, есці ёй зусім не ха-
целася, яна бяздумна крышыла хлеб у руках, піла ваду і, як 
толькі пачалі прыбіраць міскі са стала, паспяшалася ўцячы 
ў свой пакой. За ёй падалася і старая нянька Фемка. 

З той недалёкай часіны, калі яна так па-дзіцячаму гуш-
калася на арэлях, Сонка нібы на некалькі гадоў падрасла 
і пасталела. Яна ведала, што задуму Вітаўта перамяніць 
ё'й не ўдасца, але гэтая задума была для яе нібы струмень 
сцюдзёнай вады. Усё ў ёй узбурылася, усё бурліла, вірава-
ла. Яна адчувала, што ў ёй павінна нешта змяніцца. Калі 
яны з нянькай засталіся сам-насам, яна схапіла Фемку ў 
абдымкі і роспачна ўсклікнула: 

— Мая ты даражэнькая! Як хутка збылася варажба! 
Фемка, якая любіла яе, як роднае дзіця, задрыжэла ад 

страху: 
— Божа, што здарылася? 
Сонка адышла ад дзвярэй, за якімі добра было падслу-

хоўваць, падышла да акна. Тут яна села ў сваё ўлюбёнае 
крэсла. Яна заслала яго, па-дзіцячаму няўмела спрабуючы 
аздобіць, як і ўсё, што яе акружала, хоць і не было чым. 

Як тое крэсла, акрытае простым сукном, хоць і хораша 
пашытым для таго, каб пацешыць вока, так і дзявочы па-

койчык быў аздоблены падобным спосабам. Кветкі, пёры, 
пакрывалы з таннага палатна, пашытыя і аблямаваныя ёй, 
дзяўчына развесіла па сценах, каб зрабіць пакойчык такім 
утульным, якім ёй хацелася яго бачыць. Фемка дапамага-
ла ёй і рукамі, і рознымі парадамі, але над імі ўладарыла 
зайздрослівае вока Ульяны, якая не дапускала ніякай рас-
кошы, каб хоць нечым дапячы ненавіснай дзяўчыне. 

Старая нянька ўкленчыла каля яе, яны пачалі паціху 
гутарыць. Абедзве ўжо не раз пераконваліся, што за імі 
віжуюць. 

— Дзядзька сватае м я н е , — дрыжачым голасам пачала 
Сонка. 

Фемка перахрысцілася. 
— Дай жа, Божа, у добры час, — прамовіла яна, 

склаўшы рукі для малітвы. — Хоць мы вызвалімся ад... — 
Яна паказала пальцам на дзверы. — А ты хоць уздыхнеш 
вольна... 

— Але мой будучы муж — стары дзед! — заплю-
шчыўшы вочы, дадала Сонка. — Яго можна любіць хіба 
як бацьку... 

— Хто ён? — перапыніла нянька. 
— Ягайла! 
Цяпер ужо Фемка закрыла свае вочы дрыготкімі рукамі 

і так доўга моўчкі стаяла, што можна было падумаць, нібы 
яна моліцца ці плача. Тым часам дзяўчына шукала сабе 
апраўдання. 

— Такая ўжо мне доля выпала, — сказала яна смялей. — 
Стары, але ж кароль... і Сонка будзе каралевай, а Ульяна 
мусіць кланяцца ёй! 

У яе вачах адбілася ганарлівасць. 
— Каралевай не буду хадзіць у такіх во лахманах, — яна 

патрэсла падалом сваёй зялёнай паношанай сукенкі, — мяне 
абвешаюць перламі! 

Фемка стаяла ў той жа позе і нічога ёй не сказала. 
— О, толькі дзеля адной Ульяны я не буду адмаўляц-

ца. Н е ! Я ведаю, што яна аж заходзіцца ад злосці. Гэта ж 
трэба: яна — княгіня, а Сонка — каралева! 

Яна кранула няньку рукой, каб тая адказала ёй. Але 
Фемка маўчала ў глыбокім задуменні. 

— Ты бачыла Ягайлу? — запытала дзяўчына. 

— О, так! Шмат разоў. I раней, калі ён быў яшчэ мала-
ды, і цяпер, — прыпамінала Фемка, усё яшчэ агаломшаная 
неспадзяванай навіной. 

— Ён страшны? 
— Дзе там! — уздыхнуўшы, адказала нянька. — Ён 

нават добры, і шчодры, і разважлівы, але ж... 
Яна паківала галавой. 
— У яго ж тры жонкі было! — вырвалася ў Сонкі. 
Абедзве памаўчалі. Князёўна задумалася, потым зноў 

кранула няньку за плячо, чакаючы адказу. 
— Раскажы мне пра яго, — папрасіла яна, — толькі 

праўду, бо я хачу ведаць, каму мяне аддаюць і што мяне 
чакае. 

Фемка толькі ўздыхнула. 
— Божа ж мой літасцівы! — пачала яна нарэш-

ц е . — Усё гэта нібы сон у маёй беднай галаве! I трэба ж 
было табе клікаць тую варажбітку! Яшчэ ўчора жылі мы 
сабе спакойна, а сёння.. . — Яна перахрысцілася ў постраху 
і працягвала далей: — Ён ужо стары, але яшчэ моцны, на 
паляванні ў лесе выглядае як малады. Толькі твар у змор-
шчках, валасы сівеюць... Негаваркі... набожны... недаверлі-
вы... О, ён не верыць жанчынам! Не верыць! 

Фемка крыху павагалася, але надумалася расказаць 
усё: 

— Першая жонка ў яго была венгерка, пра яе ён да-
гэтуль не можа забыцца, яе пярсцёнак і цяпер носіць на 
пальцы, дачцэ ад другой жонкі даў яе імя. Кажуць, што 
яна была прыгожая, як анёл Божы, але не харашэйшая за 
цябе, маё дзіцятка. I добрая яна была, а выйшла замуж за 
Ягайлу пад прымусам. Людзі кажуць, што яна была інша-
му дакляраваная і кахала свайго нарачонага... але палякі 
прымусілі... давялося пайсці за Ягайлу! Такая ўжо наша 
доля: кахаеш альбо не — выдадуць, плач-галасі, а рады 
не дасі, слухацца трэба... Потым Ягайлу данеслі, што яна 
нібыта бачылася са сваім нарачоным. Збіралі сведак, людзі 
прысягнулі, што нічога не было, паклёпнік мусіў гаўкаць 
з-пад лаўкі, бо лгаў, як сабака. 

Фемка ўздыхнула, а рука дзяўчыны, што ляжала на 
яе плячы, задрыжэла, а твар, на якім свяцілася цікавасць, 
паблед. 

— Нядоўга яны пажылі р а з а м . . . — апавядала далей 
нянька. — Памерла тая першая каралева... бедненькая... 

— I ён скора ўзяў другую? — спытала Сонка. 
— Даволі скора, бо казалі, што ён баяўся, каб палякі 

яго не выгналі, таму скора ўзяў другую, цяпер ужо поль-
скай крыві, каралеўскага роду. Але гэтая не была такой 
прыгожай. 

Фемка апусціла голаў. 
— Як з першай, так і з другой ён ніколі не бавіў часу 

разам, усё цягаўся па лясах. У замку госцем быў; як толькі 
затрубяць збор на ловы, уцякаў у лес паляваць на звера, 
часцяком яго месяцамі не было. А каралеву не заўсёды 
браў з сабой, і мусіла яна то тут, то там туляцца па замках, 
чакаючы мужа. I людзі ёй не даравалі. Казалі, што яна яму 
здраджвала. 

— А ён? — спытала дзяўчына. 
— Ён? Падазраваў я е , — адказала Фемка. 
— I што ж ён учыніў? 
— Людзі заступіліся, прысягнулі за яе, што невіна-

ватая. Пасля таго як яна памерла, Ягайла нядоўга тужыў. 
Сястра высватала яму трэцюю жонку. 

Сонка ўздыхнула. 
— Людзі смяяліся і кпілі, калі ён ажаніўся з ёй, бо яна 

была ўжо старая, хворая і злая, да таго ж надта звадлівая. 
А горш за ўсё, што яна яму, чуеш, хроснай маткай даво-
дзілася, а ў такім разе яму з ёй, як з раднёй, браць шлюб не 
выпадала. Але хіба каралям ёсць указ? Спачатку ажаніўся, 
а потым у ксяндзоў дазволу прасіў. А што ім было рабіць? 
Людзі гэтай старой не любілі, бо яна была простай шлях-
цянкай, да таго ж раней ужо тройчы была замужам, перш 
чым стала каралевай. Калі яны ехалі з-пад вянца, карэта 
зламалася, пярун блізка ўдарыў, кароль ледзь жыцця не 
пазбыўся. Досыць было яму трох жонак! — закончыла 
нянька. 

Сонка прыклала палец да яе вуснаў. 
Яны доўга сядзелі ў задуменні. 
Фемка з плачам абняла яе калені: 
— А табе другога трэба было пасватаць, сокала якога 

белага. Рыцара ў залатым убранні, з сонечным тварам, та-
кога ж, як ты, харошага і маладога. 

Сонка ўтаропілася ў акно. 
— Што наканавана, таго і на кані не аб'едзеш, сцяны 

галавой не праб'еш, — сказала я н а . — Што Вітаўт захоча, 
тое і будзе. Зробіць мяне каралевай. 

Яна нахілілася да нянькі, шапянула ёй на вуха: 
— Але ён сказаў мне, што я мушу слухацца яго і 

павінна яму служыць! Каралева? — Яна пакруціла га-
лоўкай. — Н е ! Мяне людзі будуць слухацца, а не я іх, і 
дзядзька Вітаўт таксама... Н е ! Н е ! Для таго я за старога і 
пайду, каб загадваць і яму, і ўсім... 

Аж спалохалася Фемка ад яе слоў, перахрысцілася, як 
яна рабіла заўжды, калі хацела адагнаць зло. 

— Ты сабе ваюй з кім хочаш, — папярэдзіла яна, — 
толькі не з ім! Ён і з Ягайлам што захоча, тое і зробіць, 
і з нямецкімі ўладарамі, з каралямі, з князямі, такі ён 
магутны і разумны. Не табе з ім ваяваць, не табе яму пра-
цівіцца! О не ! 

Нічога не сказала ёй на гэта Сонка. 
Пакуль яны гутарылі, настала ноч. Фемка пайшла слаць 

ложак і запаліць каганец, а княжна так і засталася сядзець 
каля акна, узіраючыся ў яго, хоць там ужо нічога не відаць 
было, апроч цёмнага неба, усыпанага зоркамі. 

А назаўтра Сонка ўстала, мужна пагадзіўшыся са сваім 
лёсам — стары з каронай на галаве перамог. 

Выходзячы, Сонка спаткалася з Ульянай, якая не 
азвалася да яе ніводным словам, толькі сурова паглядзела 
на яе, нібы прачуваючы, што яе ўлада над дзяўчынай кан-
чаецца. 

Вітаўт пры жонцы толькі змераў пляменніцу вачыма і 
не распачынаў гутаркі з ёй аж да вечара, пакуль не спаткаў 
яе адну. 

— Бачу, — сказаў ён з прыхаванай насмешкай, — вачэй 
ты не выплакала. I розум маеш. Не забывайся ж пра тое, 
што я сказаў табе ўчора. Каралевай я цябе зраблю, але ты 
мусіш быць паслухмянай і ўводзіць старому ў вушы тое, 
што я табе загадаю. 

Сонка толькі зыркнула на яго вачыма, здавалася, што 
яна хацела нешта адказаць, але стрымалася. Князь пайшоў. 

У гэты самы дзень Цыбулька таемна выправіўся да ка-
раля, які паляваў на той час у лясах каля Лысай Гары. 

Па дарозе княскі пасол імкнуўся ў кожным гарадку і 
мястэчку ўведаць што-колечы новае пра Ягайлу. 

Яму сказалі, што Ягайла недзе каля Слупы, пасол паехаў 
туды, але караля там ужо не было, падаўся далей у лясы. 
Цыбулька — за ім, нідзе не адпачыўшы ў дарозе. Ён хацеў 
сустрэцца з Ягайлам раней, чым той вернецца ў Кракаў. 

Блукаў ён доўга, аж пакуль у Непаломічах урэшце 
дагнаў караля. На шчасце, мясцовыя лясы, поўныя звяроў, 
затрымалі яго тут. Яму не хацелася паварочваць назад у 
сваю сталіцу — там яго чакала шмат спрэчных спраў, 
хоць шмат якія ён і ўзваліў на іншых. 

Цыбулька ўсё абдумаў і прыехаў у замак, дзе чакалі 
Ягайлу, надвячоркам. 

Нікога з духавенства і прыдворных, чаго так асцерагаў-
ся Вітаўт, якраз пры каралю не было, толькі шмат лоўчых 
і людзей, якія хацелі скарыстаць добры настрой шчодрата 
гаспадара з выгадай для сябе. 

У хаце для Ягайлы ўсё ўжо было ўладкавана з той 
прастатой, да якой ён быў прызвычаены: ложак засланы 
скурамі, на камінку стаяў невялікі каганец, прыгатавана 
ежа, каб згаладалы кароль мог падсілкавацца. 

Некалькі ганцоў з Кракава, што прыехалі з лістамі, 
чакалі яго тут ад рання. Разам з імі прысеў і Цыбулька; у 
чаканні караля ён прыслухоўваўся да гамонкі, але сам не 
азваўся нават паўсловам. Ганцам заставалася толькі гадаць, 
чаго ён выбраўся на паляванне, калі ж хто пытаўся, адказ-
ваў, што нічога не ведае. 

Позна ўночы паляўнічыя вярнуліся, за імі цягнуліся 
вазы, поўныя зверыны, кароль быў у добрым настроі. 
Хоць і галодны, быў рады і каганцу на камінку, і печыву 
на талерцы, і Цыбульку, які ўкленчыў перад ім. 

Як толькі кароль убачыў пасла з Літвы, у яго аж вочы 
засвяціліся, бо і ў Кракаве, і дзе б ні быў, ён заўжды сума-
ваў па сваёй Літве, і тое, што яму напамінала яе, хай сабе 
часам і не надта прыемнае, усё роўна цешыла яму душу. 

Тых братоў, з якімі не раз мусіў сутыкацца ў крывавых 
бойках, ён усё ж не хацеў бачыць пакрыўджанымі, наадва-
рот, быў гатовы падаць ім руку. 

Таму, калі ён убачыў Цыбульку, прывітаў яго зычлівай 
усмешкай, пасадзіў побач за стол; пачаў распытваць пра 

Вітаўта, Вільню, пра навіны, успамінаў пра такія падра-
бязнасці, аб якіх Вітаўтаў пісар не мог нічога паведаміць. 
Кароль быў вельмі рады госцю. 

Пакуль прыдворныя акружалі караля, Цыбулька не спя-
шаўся аддаваць лісты ад свайго гаспадара, толькі паклоны 
перадаў. Ягайла ўборздзе зразумеў, у чым рэч, і пасля 
вячэры, перад тым як ісці спаць, адпусціў каморнічых (23), а 
Цыбульку загадаў застацца. 

— Мяне мой гаспадар паслаў да вашай каралеўскай 
міласці з лістамі, але гэтыя лісты таемныя, — паведаміў 
пісар. 

— Дык кажы, што ў іх, ты ж іх, пэўна што, сам і 
пісаў, — усміхнуўся кароль. 

— Князь Вітаўт вельмі перажывае, — пачаў Цыбуль-
ка, — што вашай міласці пагражае небяспека. 

Кароль прыўзняўся, абапіраючыся на рукі, абвёў вачы-
ма пакой. 

— Што такое? Ад каго? 
— Ад рымскага караля, — сказаў пісар, — бо гэты пан 

дужа хітры, калі што робіць, то толькі для сябе, а не дзеля 
ласкі да каго. 

— Вітаўт яго не любіць! — у задуменні прамовіў 
Ягайла. — А мне ён прынёс нямала дабра і карысці. 

— Мы пра ўсё гэта ведаем, — пачціва перапыніў яго 
Цыбулька, — але якраз таму яго і трэба баяцца, што ён 
прыдаецца такім добрым. Князь чуў і, больш таго, нават 
упэўнены, што рымскі кароль хоча быць сватам. 

Ягайла засмяяўся. 
— Усё ведае Вітаўт, — сказаў ё н , — але Жыгімонт і не 

робіць з таго таямніцы. Ён гатовы аддаць мне сваю дачку 
альбо ўдовую чэшскую каралеву. 

— І абедзве прапановы зманлівыя, — дадаў Цыбуль-
ка. — Ягоная дачка — яшчэ дзіця, ваша міласць не можа 
чакаць, пакуль яна падрасце. А чэшская каралева ўжо 
ўдава... 

— Вітаўт не хоча, каб я жаніўся, — перапыніў яго 
кароль, — пра гэта я ведаю. Дый Збышак, і біскупы — усе 
хочуць адгаварыць мяне браць шлюб. Кажуць, што я ста-
ры. А я не пачуваюся такой старой порхаўкай, што ўжо і 
жаніцца не магу. Вітаўт... 

— Наадварот, князь Вітаўт іншай думкі, — жвава 
ўсклікнуў Цыбулька, — і хоча, і радзіць вашай міласці 
ўзяць шлюб! 

Кароль здзіўлена паглядзеў на яго: 
— Не можа быць! 
— Так, так, ён мяне і прыслаў для гэтага сю-

ды, — пацвердзіў пісар. — Толькі ён прапануе вам 
не немку, не венгерку, не чэшку, а, паводле старых 
звычаяў, — русінку (24). 

Кароль імкліва павярнуўся да Цыбулькі, ягоныя вочы 
павесялелі. 

— Каб жа ён мне такую прапанаваў, — усміхнуўся 
ё н , — але не старую бабу, а толькі ладную красуню, вясё-
лую птушачку... 

Пісар даў каралю хвілінку чакання і прамовіў сціша-
ным голасам: 

— Уласную пляменніцу, Сонку Гальшанскую, прапа-
нуе і сватае вам князь Вітаўт. Дзяўчына і маладая, і хара-
ства нязмернага, і нораву вясёлага, добрая і вабная. 

Ягайла слухаў вельмі ўважліва. 
— Кажы, кажы далей, — зацікавіўся ё н , — як яна вы-

глядае, я ж бачыў яе яшчэ дзіцем... З твару якая? А 
вочы? 

Пасол пачаў спакваля апісваць, бо ведаў, што кароль 
ніколі не быў абыякавы да хараства будучай жонкі. Спа-
чатку Ягайла быў вясёлы, але раптам спахмурнеў. 

— Такой, як была мая першая жонка, чый пярсцёнак 
нашу на пальцы, такой, як яна, больш не будзе... 

— Літасцівы каролю, і я сам, і ўсякі вам засвед-
чыць, — запэўніваў Цыбулька, — што яна першай вашай 
жонцы не саступіць, а ўжо вясёлая якая, а вам якраз такая 
і трэба, каб пасля цяжкай працы ў вас быў з ёй адпачынак 
і перамена... 

— А што, як і яна мне здрадзіць? — раптам занепа-
коіўся кароль, азмрочаны ўспамінам. — Я ж ужо стары, 
яна маладая, а да маладосці гэтулькі ахвочых! 

I ён адмоўна пахітаў галавой. 
— Літасцівы каролю, — запярэчыў Цыбулька, — русін-

ская знаць не мае такой звычкі. Яна выхавана ўдалечыні 
ад людзей, у зачыненых церамах, баязлівая, сціплая. 

Ягайла крыху памаўчаў. 
— З гэтым Вітаўт і паслаў цябе? — удакладніў ён. 
— Толькі з гэтым, бо князь зычыць вам шчасця і рады 

бачыць вас пад старасць... 
— Я не стары, — прабурчаў кароль, — але ўсё гэта 

трэба абдумаць. Сонка! Сонка! Нічога пра яе не чуў. Мне 
яе не сваталі. 

— Бо яна была падлеткам. Вітаўт і не ведаў раней, 
што ваша міласць хоча мець жонку. 

— А чаму б мне і не хацець, — азваўся кароль, — гэта 
ўласціва чалавеку... Аднак Збышак і біскупы супраць гэта-
га і пужаюць мяне Папам Рымскім, але калі я пакланюся, 
то стары айцец дасць мне дазвол. Скажу, што чатыры 
жонкі — гэта многа, але з першай я нядоўга пажыў, з 
астатняй — яшчэ меней, а колькі з ёй было непрыемнас-
цей! Расказвай, як Сонка выглядае! 

Цыбулька пачаў зноў нахвальваць яе, бо адчуваў, што 
ўяўленне караля занесла яго далёка і цяпер яму цяжка 
будзе выкінуць дзяўчыну з галавы. Кароль слухаў вельмі 
ўважліва, калі ж часам пісар перапыняўся, шукаючы но-
выя ўхвалы, ківаў галавой і нешта мармытаў. 

— Расказвай яшчэ! Усё, што ведаеш. 
Урэшце Цыбульку ўжо не было чаго сказаць. 
Кароль задумаўся. 
— А ці будзе яна мяне кахаць? — Ён панура ўздых-

нуў. — Бо яна ж маладая, а я ўжо... не такі. (Ён старанна 
ўхіляўся называць сябе старым.) 

— Як гэта можна такога добрага чалавека не кахаць, 
не быць яму ўдзячнай за тое, што ўзнёс яе вышэй за ўсіх 
іншых! — запэўніў пісар. 

Ягайла разважаў, седзячы на ложку. Думка ажаніцца на 
красуні моцна запала яму ў галаву, ён цяжка ўздыхнуў і 
прыўзняў змораныя дзённымі клопатамі павекі. 

— Вітаўт сам любіць красунь, з ягоных рук браць 
жонку боязна, — загаварыў ён, усміхнуўшыся. — Калі ён 
хоча зрабіць яе каралевай, значыць, яна яму любая... 

I кінуў позірк на Цыбульку, які паспяшаўся запя-
рэчыць: 

— Так, яна яму любая, але як сваё дзіця і не болей. 
Гэта ж пляменніца нябожчыцы Ганны... 

Кароль толькі пахітаў галавой, прайшоўся па хаце ўз-
доўж пасцелі, потым уздоўж сцен, нібы баяўся, што яго 
падслухоўваюць. 

— Я быў бы рады ўзяць Сонку, — праказаў ён паволі, 
нібы вагаючыся, — але ж колькі клопатаў з гэтым будзе, 
мне ж духоўныя асобы не дазволяць. Яны ўжо ўбілі сабе 
ў галовы, што мяне сватаюць з усіх бакоў, таму не даюць 
мне спакою, адгаворваюць ад жаніцьбы. Асабліва Збышак, 
а ён чалавек упарты, як жалеза, нічым яго не даняць і не 
пераканаць, дый Войцах, кракаўскі біскуп, памагае яму, 
але ён хцівы, з ім я паладзіць змагу. I, нарэшце, злая га-
дзіна, змяя гэтая, Цёлак (25), які на маю нябожчыцу такую 
брыду і агіду нёс, пісаў абы-што... Ён зноў гатовы мне 
напаскудзіць. 

— Літасцівы пане, — перапыніў Цыбулька, — хіба ж 
вы не кароль? Ці не маеце ўлады? 

Ягайла ціха гмыкнуў і схаваў усмешку ў далонях. 
— Я — кароль? — Ён усміхнуўся. — А ты ведаеш, 

што я кароль толькі тады, калі трэба даваць і дарыць, тады 
ўсе кланяюцца, калі бяруць ад мяне, але, скажу я табе, 
Цыбулька, шчыра, што я не магу — анічога... анічога... 
Якое тут кіраўніцтва ў гэтай Польшчы? Тут біскупы і маг-
наты ўладараць, кароль жа толькі слухаецца... Што я магу? 
Сабак і сабакароў вывесці ў поле, я ў лесе ўладар, а ў Кра-
каве... З аднаго боку — Збышак, з другога — Войтак, 
з трэцяга — Сташак (26), а Яська з Тарнова (27), а Мікола з 
Бжэзя (28), а ўсе яны... Паеду на Русь, там мне паклоны адбі-
ваюць, там я магу рабіць, што захачу, а ў Кракаве мне не 
далі б, каб і хацеў, праявіць сваю ўладу! 

— Літасцівы пане, — сцішаным голасам прамовіў пі-
сар, — мне здаецца, каб вы слухалі майго гаспадара ды 

яго ў дарадцы ўзялі, ён бы гэтых самаўладцаў паставіў на 
месца і вы ўладарылі б самі. 

Ягайла зноў пахітаў галавой. 
— Пазнавата, — сказаў ё н . — Змагацца з тутэйшымі 

панамі ў мяне ўжо сілаў нямашака. Тыя каралі, што былі 
да мяне, надавалі ім пергамінаў з пячаткамі (29), таму цяпер 
шляхта мацнейшая, чым я. Добра Вітаўту ў Літве: яму там 
не муцяць ваду баяры, а паспрабуе хто з іх гаўкнуць, то 
дасць яму па лобе, астатнія пахаваюцца, як мышы ў норы. 

Ты ж сам паляк, ведаеш, што тут кароль служыць усім, а 
яго толькі што церпяць. 

— У дзяржаўных справах, — адказаў Цыбулька, — 
цяжка нешта зрабіць, калі гэта пад аховай закону, а што 
да жонкі, то каму якая справа да гэтага? Каралю ніхто не 
можа забараніць жаніцца. 

— О-хо-хо! Яны ж дужа хітрыя! — перапыніў ка-
роль. — Калі самі чаго не могуць, тут жа шлюць пасла ў 
Рым, а адтуль стары Папа грозіць мне, і я мушу слухацца, 
я не магу пайсці супраць яго, бо не змог бы без ягонай 
дапамогі знішчыць тых мніхаў з крыжамі (30). 

Ён зноў пахітаў галавой. Цыбулька маўчаў. 
— Вітаўт зычыць мне дабра, — працягваў кароль, — і 

я яго люблю, як роднага, але ён даў волю крыжакам, ім 
цяпер дапамагае, дружбу завёў з імі... 

Пасол крыху зніякавеў, бо адчуваў справядлівасць гэ-
тых закідаў, але мусіў абараняць свайго гаспадара. 

— Літасцівы пане каролю, — сказаў ё н , — князь Ві-
таўт не на нажах з крыжакамі, але і сябраваць з імі не 
можа. Ён помніць, колькі праз іх нагараваўся. 

— Ён і застанецца для іх ворагам, хоць цяпер рассці-
лаецца перад імі, — дадаў кароль. — А для мяне той, хто 
да іх нос прытыкае, будзе таксама ворагам. 

Цыбулька быў бы рады павярнуць гутарку на іншае, 
надта ж яна стала небяспечнай, таму зноў загаварыў пра 
Сонку, каб не даць каралю ўспамінаць пра крыжакоў. Яму 
гэта ўдалося, і Ягайла павесялеў. 

— Дык з якой весткай вяртацца мне да майго гаспа-
дара? — спытаў Цыбулька. 

— Пачакай да ранку, — прамовіў кароль пасля хвіліны 
роздуму. — Паедзеш са мной у Кракаў, там я і дам табе 
адказ. Я ахвотней узяў бы русінку, яна ж свая, як мая 
маці, з ёй было б прасцей, чым з тымі немачкамі, бо для іх 
трэба і валасы шмараваць, і ў шаўкі ўбірацца. — I ё 'н зноў 
уздыхнуў. — Ідзі спачываць, Цыбулька, бо ў мяне ўжо вей-
кі зліпаюцца, і нікому пра Сонку ні слова! 

На гэтым яны і скончылі. 
Назаўтра, хоць было задумана зрання прадоўжыць паля-

ванне ў пушчы і ўсе ўсталі з сонцам, Ягайла доўга вылеж-
ваўся ў пасцелі, а потым загадаў збірацца ехаць у Кракаў. 

Каралю было шкада развітвацца з лясамі, ён не любіў 
горада і жыцця ў ім, не хацеў зноў зачыняцца ў замку, 
таму ехаў маркотны, але красуня русінка ўжо запала яму ў 
галаву. Чым маладзейшай апісваў яе Цыбулька, тым ахво-
чайшым да яе рабіўся стары кароль. 

Аднак ён цэлую дарогу думаў, як пра гэта павесці га-
ворку са сваімі вяльможамі. Тыя былі супраць яго позніх 
шлюбаў, але некалі ён быў больш упартым, хоць сам праз 
сябе не любіў і не ўмеў спрачацца з духавенствам і са-
ноўнікамі. Яны заўсёды пераконвалі яго і красамоўствам, і 
тым, што нязменна стаялі на сваім. 

Больш за ўсё яго непакоіў Збышак з Алясніцы, які з 
той пары, як пад Грунвальдам выратаваў яму жыццё, стаў 
ягоным улюбёнцам, а з улюбёнца пагрозліва вырастаў у 
валадара. Ён не баяўся казаць каралю праўды, якой бы гор-
кай яна ні была, ён не дароўваў яму ніводнай слабасці, усё 
кідаў яму на вочы і не даваў сказаць слова ў апраўданне. 

Ягайла часта злаваўся на яго, развітваўся пакрыўджа-
ны, але неўзабаве гнеў адыходзіў, і ён прасіў прабачэння. 

Была ў караля такая слабасць, не меў ён моцы і энер-
гічнасці Вітаўтавай, адно хрысціянскае сэрца, здольнае 
прасіць прабачэння ў пакрыўджанага і прызнаваць свае 
памылкі. 

Нешта падобнае адбылося з Ягайлам і тады, калі ён, 
узлаваўшыся, выгнаў з Кракава ў Познань біскупа Пятра 
Выша, а потым, калі той ужо ляжаў пры смерці, прыяз-
джаў прасіць прабачэння. 

Чым падатлівейшым быў кароль, тым больш людзі, 
накшталт Збігнева з Алясніцы, бралі над ім уладу. 

Як толькі кароль прыбыў у Кракаў, то адразу ж паслаў 
па Збышка ў абацтва Святога Фларыяна. 

Усе лічылі Збышка будучым кракаўскім біскупам, хоць 
гэтае месца пакуль што займаў Войцах Ястжэмбскі. Чакалі 
толькі адправы яго, першага прымаса (31) Польшчы, у Гнез-
на, каб Збышак заняў ягонае месца ў Кракаве. 

Войцах, кракаўскі біскуп, быў нашчадкам аднаго з 
найстарэйшых шляхецкіх родаў Польшчы, які вельмі раз-
галінаваўся, разросся і праз гэта збяднеў. Пачаўшы з 
малога, праславіўся глыбокай адукаванасцю, тэалагічнай 
вытанчанасцю, след якой застаўся ў ягоных лістах, і разам 

з тым вялікай гнуткасцю натуры, уласцівай тым, хто хоча 
вызначыцца, але не хоча зацята змагацца за поспех. 

Ён не быў ні супаратам Збігнева з Алясніцы, ні ягоным 
слугой, але і зброяй у ягоных руках быць ніколі не хацеў. 
Памяркоўны з натуры, ён ніколі не пярэчыў каралю, пара-
ды яму даваў двухсэнсоўныя, няясныя... У залежнасці ад 
абставін. Маладзейшы, чым ён, нязломны Збігнеў не мог 
цалкам падпарадкаваць яго сабе і мусіў зважаць на тое, 
што Войцах быў вышэй за яго і ведамі, і хітрасцю. 

Абодва гэтыя святары на той час былі ў двухсэнсоў-
ных дачыненнях, таму цяжка адгадаць, чым яны ўрэшце 
мелі скончыцца. 

Да таго ж Збышак з Алясніцы падпарадкоўваўся кра-
каўскаму біскупу, мусіў яго паважаць і слухацца, а Вой-
цах, адчуваючы ў ім духоўную моц і характар, прадбачыў 
меркаванае яго ўзвышэнне і ўжо загадзя быў рады засвед-
чыць яму сваю павагу. 

Перш чым ісці да караля, Збышак зазірнуў да біскупа, 
каб паведаміць, што Ягайла вярнуўся. 

У гэтую пару Алясніцкі быў у самым росквіце сілаў, 
ладны, статны, з вабнымі рысамі твару, выразнымі пры-
гожымі вачыма, далікатны ў абыходжанні, да таго ж яшчэ 
жвавы і смелы. 

У старэйшага за яго Войцаха адразу кідалася ў вочы 
моцная сіла розуму. Твар нябрыдкі, крыху выцягнуты, вус-
ны зычліва ўсміхаліся. Біскуп умеў быць стрыманым, ён 
не толькі не выяўляў у паводзінах сваёй духоўнай перава-
гі, але і не паказваў яе зусім. Вясёласцю, легкадумнасцю, 
стрыманасцю ён прыкрываў тое, што мусіла быць схавана 
ад цікаўных вачэй. 

Ён не хацеў, каб яго прымалі за хітрэйшага і разумней-
шага, чым насамрэч. 

У Алясніцкім было нешта ад воя і жаўнера, у Ястжэмб-
цу пераважаў ксёндз — пачцівы, добры, пакорлівы, але 
абачлівы ва ўсім. 

— Ойча літасцівы, — сказаў, жвава прывітаўшыся, 
Збышак, — кароль мяне кліча, ён вярнуўся з сваіх вечных 
ловаў. Вы не будзеце ў замку? 

— А вы хочаце, каб і я быў? — з прыхаванай усмеш-
кай спытаўся біскуп. 

— Лічыце, што нас там не толькі двух, а і болей будзе 
малавата, — казаў Збышак, — каб выбіць з галавы ў Ягай-
лы тое, што ў яе ўклаў рымскі кароль — гэтую няшчас-
ную думку пра шлюб. 

Войцах замахаў рукамі і паківаў галавой у знак згоды, 
але нічога не адказаў. 

— I навошта гэта старому? — узвіўся Алясніцкі. — 
Дзеля жонкі ён паляванне кінуць не зможа. Не тыя гады. 
Папа адпусціў яму грэх за апошнюю жаніцьбу з Граноў-
скай і паставіў умову, каб яна была апошняй. 

Збышак гаварыў, а біскуп слухаў, апусціўшы вочы. 
— Так, — пачаў ён адказваць лагодным тонам, бо ба-

чыў, што нешта трэба сказаць, — так, гэта вялікая непры-
емнасць, у ёй вінаваты хітры Жыгімонт. Нам трэба паста-
рацца адгаварыць караля, але гэта будзе нялёгка. 

Праводзіць Збышка ў замак Войцах хітра адмовіўся, і 
Алясніцкі з'явіўся на Вавель (32) адзін. 

Кароль рана паабедаў і чакаў яго ў ніжнім малым пакоі. 
Прывітанне Ягайлы было сардэчным, Збышкава — поў-
ным пачцівасці, а разам з тым і павагі. 

Кароль пастараўся надаць свайму твару лагодны вы-
раз. Спярша ён пачаў расказваць пра ловы і пра звера. 
Збышак цярпліва слухаў. Тады кароль запрасіў яго сесці. 
Для Збігнева, які добра ведаў Ягайлу, стала зразумела, што 
вось-вось ён распачне важную і далікатную гаворку. Аляс-
ніцкі нават прадбачыў, аб чым яна будзе, але сам пачынаць 
не хацеў. 

— Я не забыўся, — сказаў кароль з хваляваннем, — 
што ты ўратаваў мяне, ты зычыш мне дабра, кажаш праў-
ду тады, калі іншыя падлізваюцца і ліслівяць. Будзь такім 
жа верным і цяпер. 

Ягайла глянуў Збышку проста ў вочы. Той маўчаў. 
— Чаму ты не хочаш, каб я ажаніўся? — раптам за-

пытаў ён. 
Збышак паківаў галавой. 
— Ні вам, мой каролю, ні Польшчы гэтага не трэба, — 

адрэзаў ё н . — Вам ужо каля сямідзесяці, не тыя гады, 
каб жаніцца. Шлюб прызначаны Богам і касцёлам для 
памнажэння роду людскога, а вы ўжо не можаце спа-
дзявацца на нашчадкаў. 

Кароль аж затросся ад абурэння. 
— Чаму?! — гнеўна ўсклікнуў ё н . — Я жыў у лясах, 

адчуваю сябе здаровым, а сілаў у мяне болей, чым у вас, 
бо вы парыце косці сярод муроў. 

Збышак памаўчаў крыху, потым загаварыў: 
— У вас і звычкі непрыдатныя для сямейнага жыцця 

з жонкай. Дзеля самай любай жонкі вы не адмовіцеся ад 
ловаў, яшчэ больш вам любых. Навошта вам жонка? Яна 
будзе самотна сядзець дома, а вы на Каляды паедзеце ў 
Літву, на Запусты — на Русь, а на Зялёныя святкі (33) — у 
Мазовію на звера. 

Кароль засмяяўся: 
— Дык дайце мне такую, якая здолела б утрымаць 

мяне пры сабе. 
Збышак перасмыкнуў плячыма. 
— Я такой не маю, — адказаў ё н , — адно ведаю, што 

Офка, удовая чэшская каралева, не будзе для вас такой, 
якую вы хочаце мець. Што тады казаць пра іншых! 

Кароль апусціў вочы долу, а праз хвіліну ціха пра-
мовіў: 

— Да Офкі нам трэба паслаць каго, каб разгледзеў яе 
як след і мне потым расказаў, але я не стаю на тым, каб 
ажаніцца менавіта з ёй. Дайце мне русінку, такую, якой 
была мая маці. 

Здзіўлены святар аж адступіў на некалькі крокаў. 
— Гэта ўжо нешта новае? — спытаў ё н . — Часам не 

прапанова рымскага караля? 
Ягайла толькі ўсміхнуўся і кіўнуў галавой. 
— Русінку я ахвотна ўзяў бы за жонку, — дадаў ён. 
Збышак задумаўся, спахмурнелы. 
— Калі вы не верыце мне, — сказаў ё н , — спытайцеся 

ў іншых святароў, літасцівы каролю, ніводзін з іх не пой-
дзе супраць забароны Папы Рымскага, а ён не дазваляе 
вам жаніцца. 

Заклапочаны Ягайла, пачуўшы гэта, сеў і абапёрся на 
руку. Алясніцкі глянуў на яго, як на дзіця, што дамагаец-
ца нечага недасяжнага, са шкадаваннем і ў той жа час з 
пяшчотаю. 

— Калі ўжо вы не хочаце, каб я браў жонку з рук 
рымскага караля, — загаварыў Ягайла праз хвіліну, — то 

дапамажыце мне знайсці другую. Далей я не магу і не 
хачу жыць без жонкі. Вось Вітаўт сватае мне сваю пля-
менніцу, Сонку. 

Як толькі Збышак пачуў гэтае імя, адразу ж узрушыўся, 
страціў раўнавагу. Устаў з крэсла і ўсхвалявана паўтараў: 

— Вітаўт! Вітаўт! 
Ягайла пільна ўзіраўся ў яго. 
— Дзяўчына яна маладая, радавітая, — даводзіў ё н , — 

і хто ведае — можа, Бог зробіць ласку і дасць мне на-
шчадка. Пэўна ж, будзе лепей, калі тут запануе нехта з 
маёй крыві, чым зяць, падабраны для Ядвігі? 

Збышак на гэты раз не спяшаўся пярэчыць, ён маўчаў, 
засяроджаны на сваіх думках. 

— Вітаўт? — паўтарыў ён пасля доўгага маўчання. — 
Гэта немажліва. Ён для мяне страшны і падазроны. 

Яго тут жа спыніў Ягайла. 
— А я люблю яго, — цвёрда запярэчыў ё н . — Гэта 

наша кроў, і ўся іх сям'я дарагая мне. Ён чалавек вялікага 
розуму і спраўны рыцар. 

— Хутчэй — рыцар, здатны на здраду і прагны да 
ўлады, — падпусціў яду Алясніцкі. 

— Сонка нібы адумысна для мяне створаная, — не 
адступаўся кароль, ідучы напралом. — Нашы русінкі вы-
хаваныя за кратамі, замкнутыя, яны свету не бачаць, забаў 
не любяць, сціплыя і набожныя. Не тое што вашы жанчы-
ны, якія толькі і ведаюць што забавы ды смешыкі. А мне 
патрэбна іншая. 

— Колькі ёй гадоў? — спытаў Збышак. 
Кароль нешта прамармытаў замест адказу. 
— Палова веку розніцы, літасцівы каролю, калі толькі 

я не памыляюся, — сказаў Збышак. — I хто вам парадзіць, 
нават дабра зычачы, такі шлюб; ён і непатрэбны вам, і 
грэшны. 

— Адкуль табе гэта ведаць, хіба ў цябе была кахан-
ка? — падпусціў яму шпільку Ягайла. 

Святар толькі паціснуў плячыма і адступіў на пару 
крокаў, не знайшоўшы слоў для адказу. 

Новая прапанова караля, народжаная пры дапамозе Ві-
таўта, устрывожыла яго, ён хацеў падумаць, разабрацца ва 
ўсім і падрыхтавацца сказаць нешта важкае насуперак. 

Збышак устаў, нічога не сказаў болей, толькі перахрыс-
ціў караля. 

Ягайла паглядзеў на Збышка і не стаў яго болей за-
трымваць, застаўся сам-насам. У думках ён таксама ўжо 
шукаў словы, якія пераканалі б Алясніцкага і дапамаглі 
ўгаварыць яго. 

Праз колькі часу прыйшоў біскуп Войцах. Той паводзіў 
сябе з каралём зусім іначай. I Ягайла трымаўся з ім валь-
ней, смялей і весялей, бо ніколі не бачыў у ім суровага 
суддзю і настаўніка. Кароль аж да дзвярэй выйшаў яму 
насустрач з вясёлай усмешкай на твары. 

— Як бачыце, ваўкі мяне не з'елі, — усклікнуў ё н , — і 
вось я зноў у Кракаве. Адзін мядзведзь хацеў патрушчыць 
мне косці, але я ўбіў яму дзіду пад самую лапатку, і ён не 
рэкнуў. 

Кароль не толькі расказваў, але і жэстамі паказваў, як 
ён перамог звера. 

Абодва селі. 
— Вы, ойча мой, разумнейшы за ўсіх, — сказаў кароль 

лагодным тонам, звяртаючыся да біскупа. — Вы павінны 
сказаць мне праўду. Хіба Богу не ўгодна, каб чалавек ха-
цеў жаніцца і мець дзяцей? 

Біскуп апусціў галаву. 
— Наагул, касцёл лічыць жаніцьбу справай свецкай, — 

ціха адказаў ё н , — але... але... 
— Але што, ойча мой? 
— Але жаніцьба бывае рознай, — пакорліва адказаў 

Войцах. — Вы самі, літасцівы пане, лепей, чым хто, гэта ве-
даеце, бо гэтулькі нацярпеліся, дый я таксама — ад нябож-
чыцы каралевы за тое, што не хацеў прыкласці пячаткі (34). 

— Навошта тое ўспамінаць? — сказаў Ягайла. — Усё 
даўно мінулася. 

— Але ж навука засталася, — дадаў Ястжэмбец. 
— Нашчадка я не маю, — жвава перапыніў яго ка-

роль, — але хачу яго мець, таму жадаю ажаніцца і зраблю 
гэта. 

Біскуп ніяк не адгукнуўся на так выразна выказаную 
каралеўскую волю, толькі двухсэнсоўна паківаў галавой, 
нібы згаджаўся з ім. 

Ён задумаўся гэтаксама, як перад тым Алясніцкі. 

46 



— Літасцівы каролю, — прамовіў ён пасля доўгага роз-
думу, — я не хацеў бы ні раіць вам, ні пярэчыць. Я не бачу 
нічога благога ў жаніцьбе, але не бачу і добрага, век ваш 
паважны, ды і Папа, айцец наш, забараніў вам новы шлюб. 

— Папа дазволіць мне! — усклікнуў кароль. — З'ез-
джу да яго ў Рым, пацалую яму руку. 

Ястжэмбец больш нічога не сказаў, але ягоны твар 
агарнуўся смуткам; кароль жа дарма чакаў адказу. 

— Дык вы не супраць? — спытаўся кароль. 
— Я святар, — мякка даводзіў сваё біскуп, — і хаджу 

пад уладай Рымскага Папы. Што ён абвясціў, тое для мяне 
святое. Дык як жа мне ісці супраць яго? 

Ягайла пахаладнеў. 
— Іншага адказу чакаў я ад вас, — з жалем пачаў 

ё н . — Вы ж ведаеце, што я заўжды быў да вас добрым і 
пачцівым і спадзяваўся на ўзаемную дабрыню. Вы хочаце, 
каб я скончыў жыццё адзін, як сірата? Вось паглядзіце: 
сёння я на ловах, а хто ў замку будзе справы весці? Вы не 
даяце мне парады, бо вы самі за мяне выракуеце, ці быць 
мне шчаслівым... 

Ён сказаў гэта амаль што з плачам, біскуп жа сядзеў у 
задуменні. 

— Літасцівы каролю, — нарэшце прамовіў ё н , — чым 
я дапамагу вам, калі не пайду супраць вашай волі? Я тут 
не адзін... іншых спытайце. Калі яны згодзяцца, то і я не 
запярэчу. 

— Я гутарыў са Збышкам, — уставіў слова кароль, — 
але з ім... 

Ён не скончыў сваёй думкі і звярнуўся да біскупа з 
новай просьбай: 

— Пагаварыце вы з ім за мяне. 
Усмешка прабегла па вуснах князя Войцаха. 
— Алясніцкага я не здолею ні ўгаварыць, ні пера-

канаць, — сказаў князь . — Ён паваліць мяне на зямлю, як 
Кікерыца. 

Ягайлу досціп Войцаха спадабаўся, ён уголас рассмя-
яўся. 

— О, гэты Збышак! — усклікнуў ё н . — Гэтага Збыш-
ка я сам на сваю галаву выхаваў і падтрымаў, а вось цяпер 
мушу яго слухацца! 

Біскуп не сказаў ні слова ні за, ні супраць. 
— А вы як думаеце? — дапытваўся кароль. — Удасца 

мне ўгаварыць яго даць дазвол узяць за жонку Сонку? 
Ястжэмбец задумаўся, а ўголас сказаў задуменна: 
— Хіба толькі тым, што вы напалохаеце яго іншай 

жонкай — з рук рымскага караля. 
Крыху счакаўшы, ён дадаў: 
— Вы пашліце Збышка, каб ён з'ездзіў і паглядзеў на 

Сонку, а потым разважыў: падыходзіць яна для вас ці не, 
даверце яму гэтую справу. Ён не зможа адмовіцца, паедзе. 
I хто ведае, можа, ён сам пагодзіцца, а можа, Вітаўт здолее 
пераканаць яго! 

На гэтым гутарка з біскупам скончылася. Кароль устаў 
услед за біскупам, падышоў да яго і пачаў ціха шаптаць 
на вуха: 

— Не пярэчце мне, не азмрочвайце маіх апошніх дзён. 
Я вас не крыўдзіў, не будзьце і вы мне ворагам. 

— Пане каролю, — падхапіў Ястжэмбец, — мы вас 
усе любім, і якраз любасць наша падказвае перасцерагчы 
вас... 

— Замоўце за мяне слоўца перад Збышкам, — не 
даўшы скончыць, працягваў кароль, праводзячы біскупа 
да дзвярэй. — Скажыце яму, што я да граху яго не давяду. 
Хачу мець жонку і сям'ю! Я хачу, я! 

Біскуп пакланіўся і, нібы стараючыся ўхіліцца ад на-
ціску караля, пайшоў да дзвярэй. 

Пакуль усё гэта дзеелася, Цыбулька сядзеў воддаль, не 
падаваў пра сябе знаку, толькі глядзеў і слухаў. Ні прыход 
Алясніцкага, ні адведзіны біскупа не мінулі ягонай увагі. 

Позна ўночы, калі кароль ужо быў у ложку ў спальні і 
толькі ночны каганец, запалены на покуці, асвятляў пакой, 
ён надумаў паслаць аднаго са сваіх слуг, якія стаялі пры 
дзвярах, па Цыбульку. 

Калі той прыйшоў, загадаў абодвум слугам выйсці ў 
сені. 

Пісар асцярожна, на дыбачках, пракраўся ў пакой, па-
дышоў да каралеўскага ложка. Ягайла чакаў яго, абапёр-
шыся на руку. 

— Заўтра паедзеш назад, — заклапочана сказаў ё н . — 
Ліста не трэба. Скажаш Вітаўту: я вазьму Сонку з яго-

ных рук, нягледзячы на тое, што мне будуць раіць мае 
вяльможы — дазволяць яны мне ці не, я менш за ўсё буду 
думаць! 

Апошнія словы ён прамовіў з нязвыклай сілай. 
— Але ўсё ж гэтым малым каралькам трэба паказаць, 

што і яны нечага варты! Таму я зраблю па-свойму, а іх 
паспрабуем угаварыць. Неўзабаве я пашлю Збышка на 
агледзіны, хай ён сам убачыць Сонку і скажа мне, выйдзе 
з яе каралева ці не. Няхай Вітаўт прыме Збышка і ўлаго-
дзіць яго. 

Тут кароль змяніў тон: 
— У ягонай свіце будзе мой чалавек, ён мне ўсю праў-

ду скажа. Зразумеў? 
Ён махнуў рукой. Цыбулька ўстаў, нахіліў голаў. 
— Завязі прывітанне свайму гаспадару, — дадаў ка-

роль, — і скажы, што я дзякую яму. Калі будзе ягоная плямен-
ніца добрай жонкай, я аддзячу — рады буду саслужыць 
яму службу. А з ёй я рай учыню, узнясу як ніводную... 

Кароль яшчэ ні разу не адпускаў пасла без падарунка. 
Не адступіў ён ад гэтай звычкі і цяпер. Узяў са стала за-
гадзя падрыхтаваны мяшэчак і дрыжачай рукой, смеючыся, 
падаў яго Цыбульку. Пісар абняў ягоныя калені і пацалаваў. 

— Каб ты не быў у дарозе надта доўга, я загадаў даць 
табе каня з маёй стайні. Едзь з Богам! 

Паздзел 3 

Зімовым ранкам абоз з пятнаццаці вершнікаў і пары 
дзесяткаў вазкоў праехаў праз віленскую гарадскую браму 
і пад позіркамі цікаўных гараджан, што высыпалі з дамоў, 
скіраваў наўпрост да замка. 

Згодна з даўнейшым звычаем, усе ехалі конна, хоць 
былі і сані, але зазвычай яны прызначаліся толькі для хво-
рых, жанчын і старых. 

Нават святары і тыя сядзелі на конях, саромеючыся 
ехаць на вазах ці ў санях — на іх везлі толькі грузы. 

Збышак з Алясніцы таксама ехаў са сваёй світай конна 
ад самага Кракава аж да Вільні, а намёты і паклажу раз-
мясцілі на вазах. 

49 



Каб свіце пасла надаць болей пышнасці, кароль зага-
даў паслаць акрамя Збышкавых памочнікаў яшчэ і некаль-
кіх сенатараў. 

Пробашч з касцёла Святога Фларыяна не вельмі ахвот-
на, супраць сваёй волі і перакананняў, распачаў гэтае 
падарожжа — толькі выконваючы просьбу Ягайлы. Зрэш-
ты, ён ужо быў не супраць жаніцьбы караля з русінкаю, 
бо гэта не цягнула за сабой ніякіх звязак з хітрым, здрад-
лівым, небяспечным рымскім каралём, які ведаў слабасць 
Ягайлы, ягонае мяккае і добрае сэрца і разлічваў скарыс-
таць дзеля сваіх мэтаў 

Што будзе, тое і будзе, толькі ўплыў Вітаўта на Ягай-
лу праз сваю пляменніцу, вядома, стане не даспадобы 
польскім вяльможам, але яго можна будзе паспрабаваць 
аслабіць дзейсным супрацівам і наглядам. 

Кароль цвёрда надумаўся ажаніцца чацвёрты раз, хоць 
гэтага ўсе так не хацелі, дык ці не лепей ягонай жонкай 
стаць Сонцы, чым удаве чэшскага караля або яшчэ якой 
стаўленіцы Жыгімонта. 

Пра тое, што Алясніцкі прыедзе ў Вільню, ніхто не 
ведаў, яго не чакалі, але ў віленскім замку ніколі не было 
нечаканых гасцей. Сюды часта наязджалі князі з Русі, 
бывалі тут і многія вяльможы з Польшчы, шукаючы ў Ві-
таўта падтрымкі. 

Таму як толькі світа Алясніцкага ад гарадской брамы 
накіравалася да замкавай, пра пасольства ўжо ўведалі, 
слугі атрымалі загад падрыхтаваць гасцям пакоі і прыняць 
іх з найвялікшай пашанай. 

Пільным вокам літоўскі князь даўно заўважыў, што 
Збышак неўзабаве стане валадаром і галоўным кіроўцам 
спраў у Польшчы. I, вядома, яму вельмі хацелася схіліць 
таго на свой бок і ісці з ім поруч. Аднак Алясніцкі лепей 
ведаў стрыечнага брата свайго валадара, чым той ведаў 
яго самога. Ён разумеў, што ў Вітаўта было так многа жа-
лезнай волі і моцы, як не ставала іх у Ягайлы, і што князь 
мае намер адарваць Літву, зрабіць яе самастойнай, а тады 
чыніць пагрозу Польшчы сваімі заваёвамі на Русі. 

Вітаўт, валадар Ноўгарада і Пскова, вялікі князь усёй 
Літвы, мог разарваць звязкі з Польшчай і, аб'яднаўшыся з 
крыжакамі, прынесці ёй пагібель. 

Таму якраз цяпер для Алясніцкага найважней было 
ўмацоўванне добрых дачыненняў. 

Ледзь толькі абоз прыехаў на замкавы двор, Алясніцкі 
адразу ж пасля таго, як павітаўся з князем і пераапрануў-
ся, быў запрошаны за накрыты стол. 

Князь ведаў, з якой нагоды з'явілася пасольства, але 
з першых хвілін сустрэчы ён не хацеў паказваць госцю 
Сонкі. 

Спачатку сам-насам пагутарыў з ім і першай справай 
спытаўся пра здароўе караля. Алясніцкі адказаў, што ка-
роль, згодна са сваёй звычкай, зноў надумаўся аб'язджаць 
свае ўладанні, паляваць, спачатку паедзе ў бок Любліна і 
Сандаміра, а тады хоча падацца на Русь. 

Не было, бадай, другога такога караля, які б гэтаксама, 
як Ягайла, часта і нястомна ездзіў па розных мясцінах 
свайго каралеўства, па гарадах, наведваючы іх раз за ра-
зам. Амаль што кожны год ён ездзіў на Русь, бываў у Велі-
каполынчы, Мазовіі, Сандамірскай зямлі, часцяком склікаў 
з'езды ў малых гарадах, каб адтуль было лягчэй выбрацца 
на паляванне ў бліжэйшы лес. 

Калі Вітаўта толькі вайна або якая іншая важная 
прычына магла выбавіць з Вільні і любых яму Трокаў, 
то польскі кароль быў сапраўды вандроўным манархам, 
яго заўсёды вабілі з дому новыя месцы дзеля паляўнічых 
прыгод. 

Пасылаць у дар поўныя вазы, кублы, з коптурам на-
ладаваныя засоленай свежыной упаляваных звяроў, было 
для яго найвялікшай асалодай. Самыя розныя гарады, 
магістраты, біскупы, знатныя вяльможы, манастыры ледзь 
не штогод атрымвалі ад яго падобныя падарункі. Калі ж 
пагражала вайна, кароль паляваў для патрэб войска. 

Вітаўт з усмешкай распытваў пра тое, як ладзяцца 
ловы, бо ведаў, што Збышак не вельмі знаўся на гэтым. 

Толькі тады, калі яны засталіся адны, пасол, не мару-
дзячы, расказаў, дзеля чаго ён прыехаў. 

— Мы ўсе падпарадкаваліся жаданню караля, — сказаў 
ён без хітрыкаў, — хоць і непрыхільна ставімся да ягонага 
намеру ажаніцца чацвёрты раз. Сюды прыехалі таксама з 
ягонага даручэння, каб убачыцца і пазнаёміцца з той, каго 
вы прапануеце ўзяць за жонку майму каралю. 

Ягоны тон і выраз твару паказвалі Вітаўту, што Збігнеў 
не з вялікай ахвотай выконваў каралеўскую волю, таму і 
гаварыў ён так холадна і нешматслоўна. 

Вітаўт хацеў даць паслу выгаварыцца, перш чым ад-
казваць. Маўчаў. 

Хвіліну счакаўшы, Збігнеў дадаў: 
— Кажуць, князёўна дужа маладая. 
— Зараз вы ўбачыце я е , — азваўся нарэшце Вітаўт. — 

Так, яна маладая і прыгожая, але вы ж самі падумайце, 
якая жонка патрэбна Ягайлу, каб прыйшлася яму даспа-
добы. Важна і тое, што яна з русінаў, кароль жа ад маці, 
з маленства ведае іх мову. I, нарэшце, шчыра вам скажу, 
што я не хацеў бы дапусціць таго, каб рымскі кароль сам 
або праз падбухтораную ім бабу аблытаў слабога Ягай-
лу. Бо кароль той — чалавек жорсткі, бессардэчны, яму 
нельга даваць веры. 

— Найлепей было б паспрабаваць адгаварыць караля 
ад шлюбу, які яму непатрэбны, а калі лічыць ягоныя гады, 
лад жыцця, то і зусім бессэнсоўны, — сказаў Збігнеў. 

— Каб жа гэта ды можна было зрабіць! — усклікнуў 
Вітаўт. — Але ж я яго здавён ведаю, у яго натура такая, 
цягне да жанчыны. Не ажэнім мы, дык ажэняць іншыя, 
а ад іх будзе заўжды небяспека. Успомніце хоць бы тую 
старую Граноўскую, з якой, на злосць усім, яго ажаніла 
мазавецкая княгіня. 

У тым жа халодным тоне размова цягнулася доўга, або-
два былі цвёрдыя ў сваіх перакананнях, не мелі асаблівай 
прыхільнасці адзін да аднаго, таму трымаліся насцярожана. 

Збышак не ўтойваў, што ён хоць і прыехаў на агледзі-
ны, і хай сабе спадабаецца яму князёўна, але па-ранейша-
му будзе сумнявацца ды адгаворваць караля жаніцца. 

Так яны сядзелі, гутарылі, рабілі заўвагі, задавалі адзін 
аднаму пытанні. Неяк неўпрыкмет Вітаўт перавёў гаворку 
на крыжакоў, на сваё збліжэнне з Гогенцолернам брандэн-
бургскім, але тут расчыніліся дзверы і, павольна ступа-
ючы, надаўшы сабе належнай важнасці, увайшла княгіня 
Ульяна, уся ў бліскучых жамчугах, са злоснымі вачыма і 
сцятымі вуснамі. 

Яна выконвала волю мужа, які загадаў прывесці Сонку, 
але з усяго відаць было, што гэта дорага ёй каштавала. 

За ёй увайшла і прыбраная дзеля такога дня ў свае 
лепшыя строі юная Сонка. Яна была ў прыгожай светлай 
сукенцы і накінутым на плечы плашчыку, валасы старан-
на прычасаныя і перавязаныя стужкай на лобе. Уся яна 
свяцілася хараством і маладосцю. На злосць Ульяне, яна 
хацела выглядаць прыгожай і зрабіла ўсё, каб гэта ёй уда-
лося. Але рэч была не ў уборах, не ў старанні. У яе было 
тое, без чаго найвялікшае хараство не зрабіла б аніякага 
ўражання: свежасць вясновай пупышкі, якая толькі-толькі 
распукнулася. 

Яна адважна ішла за княгіняй, зусім не збянтэжаная, з 
горда ўзнятай галавою, і зірнула на Збігнева так, нібы ха-
цела сказаць: "Вось яна — я! Глядзі! Хіба я не магу быць 
вашай каралевай?" 

Аднак Алясніцкі, які ўстаў і нізкім паклонам прывітаў 
Ульяну, не выказаў асаблівай цікавасці да князёўны. 

Чатыры прыдворныя панны, што ўвайшлі за князёў-
най, засталіся каля парога, сціпла стоячы са складзенымі 
на грудзях рукамі. Усе дзяўчаты былі прыгожыя, адмыс-
лова выбраныя харашэйшыя з найхарашэйшых, каб хоць 
крыху прыглушыць красу Сонкі. Але хітрая прыдумка 
Ульяны не ўдалася: князёўна ўсё роўна вылучалася сваім 
хараством. 

Стоячы збоку, Вітаўт спрабаваў па твары святара адга-
даць, якое ўражанне зрабіла на яго дзяўчына. Тым часам 
княгіня, як таго патрабаваў звычай, пачала сваім сухім і 
рэзкім голасам распытваць пра здароўе Ягайлы і знарок 
або выпадкова ўспамянула ў гаворцы пра маладую кара-
леўну Ядвігу, дачку караля. 

На яе пытанні, зададзеныя па-руску (35), святар мусіў ад-
казваць па-польску, але рэч была не ў словах, яны не мелі 
значэння, бо з абодвух бакоў гаварылі самі за сябе толькі 
пагляды, і Алясніцкага не магло не ўразіць, як адважна, 
без замяшання і трывогі, узіралася на пасла будучая ка-
ралева. 

Вітаўт зусім не чакаў такога і ад непрыемнасці нават 
скрывіўся. Ён думаў: "Адкуль гэтае легкадумнае і вясёлае 
дзяўчо набыло такую адвагу і ўпэўненасць у сабе?" 

Княгіня Ульяна села, а Сонцы не стала месца ні каля 
яе, ні каля князя, таму яна мусіла стаць каля крэсла 

княгіні. Хутчэй за ўсё Ульяна так і задумала, каб хоць 
крыху прынізіць дзяўчыну: не пасадзіла яе каля сябе і 
дала адчуць гэта. 

На Збышкавым твары нічога не адбівалася, збоку нават 
здавалася, нібыта ён не хоча як след прыгледзецца да Сон-
кі. Пра шлюб, пра намер Ягайлы ажаніцца ў іх гутарцы не 
было аніякага намёку. 

Размова то сціхала, то зноў ажывала. Калі загаварылі 
пра крыжакоў, Ульяна пахваліла іх за ветлівасць і за па-
дарункі, якія яна атрымала ад вялікага магістра. Вітаўт 
таксама выказаўся пра іх з сімпатыяй. 

Збышак быў занадта адданы Ягайлу, каб падтакваць 
і прабачаць тое, што не прымаў ягоны кароль, таму ён 
маўчаў. 

Так яны бавілі час аж да вячэры, а ў час яе, калі рабілі 
перамену страў, княгіня з Сонкай і прыдворнымі паннамі 
ўсталі і выйшлі. 

I не паспелі яшчэ дзверы зачыніцца за імі, як Вітаўт 
павярнуўся да Алясніцкага: 

— Ну, што вы пра яе скажаце? Хіба я не маю права 
сцвярджаць, што яна прыгожая і мілая дзяўчына? Ці спа-
дабалася яна вам? 

— Нічога не скажу благога; яна надзіва прыгожая, — 
адказаў Збігнеў, — але ж і занадта маладая для караля. 

— Пастарэе хутка, як усе жанчыны; звычайна так 
і бывае: чым яны харашэйшыя, тым хутчэй вянуць, — 
рассмяяўся Вітаўт. 

Болей ад Збышка нічога выцягнуць не ўдалося, хоць 
Вітаўт яшчэ доўга гаварыў пра князёўну і вельмі яе хваліў. 

Княгіня Ульяна і Сонка маліліся паводле грэцкага аб-
раду (36), толькі Вітаўт быў ахрышчаны ў каталіцкай веры 
і хадзіў у замкавы касцёл, калі святочныя дні і вялікія 
ўрачыстасці, тады яны мусілі таксама яго суправаджаць. 
Часам дзеля цікавасці яны заходзілі паглядзець на службу 
ў нядаўна пабудаваны гарадскі касцёл. 

Спраўна адбываючы свае абавязкі святара, Збігнеў на-
заўтра раніцой выправіўся ў касцёл, каб адслужыць наба-
жэнства. 

Якім спосабам удалося трапіць туды Сонцы з Фемкай, 
ведала толькі князёўна, мы растлумачыць не можам. У час 

54 



службы яе заўважыў Збігнеў. Толькі ён намерыўся пасля 
малітвы вярнуцца ў замак, як нечакана спаткаў дзяўчыну ў 
касцельным бабінцы. Яна як быццам некага чакала. Аляс-
ніцкі падумаў, што яна мае нейкую просьбу да яго ці то 
ён патрэбны ёй для нечага іншага, таму ён спыніўся перад 
Сонкай і павітаўся з ёй. 

Князёўна смела зірнула яму ў вочы, здавалася, яна 
сама чакае ад яго пытанняў. 

Сапраўды, гэта быў зручны выпадак бліжэй пазнаёміц-
ца з будучай каралевай, а ці была яна падвучана Вітаўтам, 
ці сама захацела пагутарыць з ім, Збігнеў не меў часу 
разважаць. 

Сонка зрабіла выгляд, нібы спалохалася, пакінула Фем-
ку воддаль, а сама з усмешкай падышла да прэлата (37). 

— Я ўжо ведаю, — сказала яна з наіўным выгля-
дам, — што вы прыехалі на агледзіны і што дзядзька сва-
тае мяне. Таму я хацела, каб вы ўбачылі мяне зблізку і, 
калі ёсць жаданне, распыталі. 

З гэтых слоў Збышак мог зрабіць выснову, што дзяўчы-
на была не супраць таго, каб выйсці замуж за старога ка-
раля. Гэта яго настолькі здзівіла, што ён нейкую хвіліну не 
мог нічога вымавіць. 

— Так, — сказаў ён з важнасцю, — я пасланы, каб 
убачыць вас. А вы не баіцёся стаць жонкай караля, які ўжо 
ў паважным веку? 

Дзяўчына апусціла вочы долу. 
— Тут мне лепшага лёсу не зазнаць, — прамовіла 

я н а . — Дзядзька, праўда, любіць мяне, але княгіня нена-
відзіць. Жыццё ў мяне тут нялёгкае. 

Яна ўздыхнула, выразна зірнула на Алясніцкага, і 
позірк гэты казаў: "Забярыце мяне адсюль". Потым яна 
нецярпліва загаварыла: 

— Можа быць так, што дзядзька хоча выдаць мяне 
замуж дзеля таго, каб мець каля караля свайго слугу. 
Мне здаецца, ён думае пра гэта, дый вам таксама та-
кое можа здумацца, таму я хацела сказаць, што нікому 
слугаваць не буду, каму прысягну ў сваёй веры, таго 
і слухацімуся. Паверце м н е , — дадала яна з асаблівай 
інтанацыяй, — старому каралю я хачу стаць паплечніцай, 
а не ворагам. 

Сонка прамовіла гэта і адступіла назад, туды, дзе ста-
яла занепакоеная Фемка, дала Збігневу першаму выйсці з 
касцёла, і той, крыху падумаўшы, развітаўся з ёй, пайшоў 
у бок замка. 

Дзяўчына пастаяла яшчэ хвіліну-другую: ёй хацелася, 
каб Алясніцкі адышоў далей, да палаца. 

Каля дзвярэй пакояў, якія Збігнеў займаў са сваёй сві-
тай, стаялі госці з Польшчы, яны даведаліся, што паненка, 
якая хутчэй за ўсё стане іх каралевай, пайшла ў касцёл, 
таму чакалі яе вяртання, каб паглядзець на сваю будучую 
гаспадыню. 

Сярод маладых прыдворных Ягайлы стаяў Гінча з 
Рогава (38). Ягоны род меў у сваім гербе рогі аленя ды кры-
ло ястраба і пачэснае найменне "Dzialosz" ("Адважны"). 
Бацька яго таксама насіў гэтае мяно. Некалі ён служыў 
паслом Ягайлы ў Літве, кароль яго любіў, а таму пазней 
узяў да сябе ў прыдворныя і ягонага сына. Хлопец ён быў 
жвавы, вясёлы, адважны, мог рассмяшыць дасціпным сло-
вам, хоць здатны і да неабачлівай дзёрзкасці, але кароль 
палюбіў і яго. 

Ягайла ўмеў па-свойску абходзіцца з рознымі людзьмі, 
нават найзнакаміцейшымі, і ў замку, і ў лесе на ловах. 
Таму ён наблізіў да сябе і Гінчу, дазваляў яму гаварыць 
нават і лішняе, не адмаўляў, калі той чаго прасіў. 

Малады хлопец занудзіўся сядзець на адным месцы, 
таму, калі даведаўся, што Збігнеў бярэ з сабой у Вільню 
прыдворных, захацеў паехаць з ім. 

Надвячоркам ён крадком прабраўся ў каралеўскую 
спальню, укленчыў перад Ягайлам і пачаў паўсур'ёзна, 
паўжартам прасіць, каб і яго паслалі ў Літву. 

— Літасцівы каролю, — даводзіў ё н , — вы пасылаеце 
Збігнева, і ўжо ўвесь свет ведае, дзеля чаго: каб вам жонку 
нагледзеў. А што ён разумее ў жанчынах? У ягоных вачах 
усе яны брыдкія, ён на жанчын плюе, як на нячыстую сілу. 
Дазвольце мне з'ездзіць з ім, я таксама пагляджу, а потым 
так вам апішу, што вы ўбачыце яе аблічча як намаляванае. 

Гэтак яму ўдалося лёгка ўгаварыць дабрадушнага ка-
раля, і той адправіў яго ў падарожжа са Збігневам. 

I вось цяпер Гінча стаяў сярод тых прыдворных, якія 
цікавалі, калі пройдзе будучая каралева. Стройны, пры-

56 



гожы, малады, адважны і цікаўны, ён быў гатовы са ску-
ры вылузнуцца, абы толькі ўбачыць князёўну. Ён выбраў 
такое месца па дарозе з касцёла да палацаў, дзе можна 
было даволі доўга сачыць за Сонкай і як мае быць яе раз-
гледзець. 

Але ён не падумаў пра тое, што яна, паводле мясцовага 
звычаю, закрые сабе твар хусцінкай так, што відаць будзе 
толькі вочы. Затое Сонка бачыла і Алясніцкага, калі ён 
вяртаўся з касцёла, і ўсіх ягоных прыдворных, сярод якіх 
не мог не кінуцца ёй у вочы Гінча, бо той вылучаўся між 
іх сваёй стройнасцю, хараством. 

Гінча ж паспеў убачыць толькі чорныя прамяністыя 
вочы і мусіў гэтым задаволіцца. Аднак ён быў занадта 
настойлівы, хацеў абавязкова выканаць даручэнне караля і 
здумаў дамагчыся свайго. 

Ён добра запомніў Фемку, якая не мела патрэбы закры-
ваць свой твар, не баялася людскіх вачэй. Яна найлепш 
падходзіла для таго, каб бліжэй падабрацца да дзяўчыны, 
і хоць дзявочыя пакоі былі аддзелены ад астатніх і строга 
ахоўваліся, для яго гэта не было перашкодай. Гінча намер-
каваў пазнаёміцца бліжэй са старой нянькай. 

Кружляючы па замку як нікому не знаёмы, чужы ча-
лавек, ён убачыў, што тут можна лёгка заблудзіцца. Доўга 
блукаў, назіраў і нарэшце ўбачыў Фемку, якая ішла па 
панадворку. Ён смела падышоў да яе, адвагі на гэта ў 
яго ставала. Ужо насоўваўся змрок, на панадворку амаль 
нікога не было. Спачатку Гінча прыдаўся прасцяком, але 
ў размове зараз прагаварыўся, што ён прыдворны караля і 
што Ягайла наказаў яму добра разгледзець князёўну. 

Фемка ўсё гэта абдумала і без вагання прывяла яго ў 
свой пакой, дзе нікога не было, для падрабязнейшай раз-
мовы. 

Гінча быў вясёлы і смелы, ён умеў, не кажучы праўды, 
зацікавіць чалавека рознымі байкамі і надаць сабе выгляд, 
што ведае ён больш, чым насамрэч. 

Перш-наперш ён спытаўся ў нянькі пра тое, ці хоча 
князёўна ісці замуж за старога караля, ці не агідны ён ёй. 
Добрая Фемка была радая як мага лепей саслужыць служ-
бу сваёй улюбёнцы і таму праявіла ўвесь свой спрыт, каб 
дапамагчы ёй. 

— Вы, напэўна, думаеце, што мы тут жывём, як у 
раі? — ціха прамовіла я н а . — Н е , дзяўчына тут як у ня-
волі, хоць князь і любіць яе. Затое княгіня зайздросціць 
і не можа цярпець яе. Дык чаму б князёўне і не хацець 
вырвацца н а волю, чаму б ёй не пайсці замуж? 

Гінча ад самага пачатку размовы ўпэўніўся, што ён 
свайго даможацца, убачыць князёўну і ўведае пра яе ўсё, 
што яму трэба. Ён пачаў пераконваць Фемку, што старога 
караля няма чаго баяцца, што ён добры, з жанчынамі абы-
ходлівы, ну а што стараваты... 

— Лепшай жонкі, чым яна, ён не знойдзе, — шаптала 
Фемка, — хоць свет прайдзі, шукаючы. Вы ўбачыце, якая 
яна прыгожая, я вам яе пакажу, каб вы маглі ўпэўніцца, 
што на ўсёй Русі і Літве прыгажэйшай дзяўчыны няма, 
што яна лагодная да людзей і рэдка бывала, каб яе хто 
падвёў ці ашукаў, бо яна як гляне на чалавека, так і ба-
чыць яго наскрозь. Яна будзе ўдзячнай каралю, калі ён 
вызваліць яе адсюль, бо тут ёй жывецца нясоладка. 

Гінча быў дужа задаволены тым, што завёў такое ка-
рыснае знаёмства, што Фемка паабяцала знайсці спосаб 
паказаць яму князёўну, і, узрадаваны, падаўся назад, да 
сваіх, а пра сваю ўдачу нікому не пахваліўся. 

Алясніцкі быў бы рады хутчэй выправіцца назад, але 
Вітаўт спадзяваўся пераканаць яго, ён хацеў і распытаць 
пра тое-сёе, таму папрасіў яго застацца яшчэ на колькі 
дзён. І штодня княгіня разам з князёўнай прыходзіла да 
іх, каб пасол мог бачыць Сонку. Двойчы князь запрашаў 
дзяўчыну адну, гутарыў з ёй пры Збышку, каб той паслу-
хаў яе і зразумеў, што не толькі хараства, але і розуму 
Сонцы не бракуе. 

Пасол даведаўся нават болей, чым таго хацелася князю, 
бо князёўна ў размове часам не згаджалася з дзядзькам, а 
да святара гаварыла сціпла і прыязна. 

Алясніцкі па-ранейшаму не быў прыхільнікам Ягай-
лавага шлюбу, не хацеў яго, бо кароль быў ужо ў гадах, 
аднак надумаў пагадзіцца, калі той будзе ўпарціцца, ён 
пераканаўся — гэтая нявеста можа стацца лепшай за ін-
шых. 

Не магло быць ніякай гаворкі пра дачку Жыгімонта, 
нібыта дзеля жарту прапанаванай Ягайлу, бо яна была 

яшчэ дзіцём; немажліва было згадзіцца і на ягоны шлюб з 
удовай каралевай Офкай праз складаныя дачыненні з чэха-
мі. У іх краіне стаяла закалота, яе як маглі ўтаймоўвалі, а 
замірэнне ўсё ніяк не наставала. 

Сама меней шкоды несла жаніцьба з Сонкай, дзяўчына 
магла парушыць планы Алясніцкага толькі як Вітаўтава 
хаўрусніца. Але на яе словы, сказаныя ў касцёле, ён звяр-
нуў увагу, і гэта прымушала пасла спадзявацца на лепшае. 

Можа, і не варта забараняць каралю жаніцца, абы толь-
кі жонка была як жонка. 

Пасля сустрэчы з Гінчам Фемка паспяшалася перака-
заць усё сваёй Сонцы, і князёўна, вядома ж, захацела 
ўбачыць таго таямнічага пасланца, пагутарыць з ім. Па-
гадзіліся на тым, што Гінчу, нічога яму не кажучы, Фемка 
завабіць да сябе ў пакойчык, а князёўна ў гэты час нібыта 
выпадкова зазірне туды. 

Назаўтра па абедзе старая нянька высачыла Гінчу, па-
дала яму вестку, і дужа шчаслівы прыдворны адважна, не 
сумняючыся ў поспеху, заспяшаўся да яе ў пакой. 

Сонка да гэтай сустрэчы падрыхтавалася як мае быць. 
Яна зрабіла ўсё мажлівае, каб Гінча змог убачыць яе красу 
і потым з запалам расказаць пра яе каралю. Ледзь малады 
прыдворны ўвайшоў у пакой і паспеў сказаць Фемцы коль-
кі слоў, як на парозе з клубком шарсцяных нітак і голкай, 
нібыта шукаючы няньку, каб яна ёй дапамагла, з'явілася 
князёўна. 

На гэты раз на ёй не было накідкі, толькі сукенка, якая 
шчыльна абцягвала яе стан, таму Гінча, уражаны кра-
сой, убачыў не толькі яе прывабны твар, але і дзявочую 
талію — вытанчаную, гнуткую, пругкую, зграбную. Ён за-
стыў як аслупянелы, бо хоць і нагледзеўся ў Кракаве, ды і 
наагул у Полыычы, на прыгожых жанчын, але такой княс-
кай, высакароднай постаці яшчэ ніколі ў жыцці не бачыў. 

Дзяўчына зірнула на яго і спынілася, нібы напалоханая 
і здзіўленая, зрабіла выгляд, што хоча вярнуцца назад, але 
Фемка напаўголаса супакоіла яе, пазнаёміла з Гінчам, ска-
зала, што ён каралеўскі каморнічы і рады біць чалом сваёй 
будучай гаспадыні. 

Звычайна дзёрзкі (паводле свайго герба), на гэты 
раз ён крыху разгубіўся, але ненадоўга. Хараство Сонкі 

асляпіла яго, і ўсё ж ён зараз асмялеў і неўзабаве лагодна 
ўсміхаўся. 

Сонка крыху павагалася, бо ёй трэба было паказаць 
сваю дзявочую сарамлівасць, потым зірнула на Гінчу і 
ласкавым голасам прашчабятала: 

— Не варта вам цікавіцца мной, бо палова Польшчы 
не хоча дазволіць каралю жаніцца, калі ж і будзе дазволе-
на, то яму выберуць іншую жонку. 

Гінча перапыніў яе, сказаў, што спадзяецца на Бога і 
што ніводная жанчына, апроч яе, каралевай не стане. 

— Калі наш уладар дазнаецца пра вашу красу... 
Дзяўчына пачырванела. 
— Есць харашэйшыя... — сціпла прамовіла яна. 
Ён пакляўся, што другой такой няма на ўсім белым 

свеце. 
— А што скажа пра мяне ваш ксёндз? — дадала яна 

жартаўлівым тонам. 
— 1 ксёндз не можа вас зганіць! — усклікнуў Гін-

ча. — Ды каб ён нават і не апісаў вас як належыць, кароль 
не паслухаўся б яго! 

Тут дваранін, засмяяўшыся, прызнаўся, што і ён атры-
маў ад караля даручэнне ўбачыць князёўну і добра раз-
гледзець яе, каб змог пасля расказаць, як яна выглядае. 

Сонка крыху засаромелася, закрылася рукамі, але так 
хітра, што ўвесь твар не засланіла. Пасля нядоўгага маў-
чання Гінча, якому вельмі хацелася пагаварыць яшчэ, па-
чаў апісваць, што за шчаслівае жыццё яна зможа весці ў 
каралеўскім замку, той выглядае куды харашэй за віленскі, 
а як шмат там разнаколерных, убраных у золата вялізных 
пакояў з цудоўнай абіўкай, дыванамі, а посуду ўсялякага 
безліч, у скарбніцы мноства каштоўных камянёў, залатых 
строяў, ёсць нават цэлы кубел жомчугу. 

Прыгожая Сонка слухала Гінчу з вялікай цікавасцю, 
усё яшчэ стоячы каля парога, каб пры найменшай небяспе-
цы тут жа выпырхнуць з пакоя, і зачароўвала хлопца вачы-
ма ды прыязнай усмешкай. У беднага Гінчы аж закружы-
лася галава, здавалася, ён век бы так стаяў і гаварыў. I яна 
слухала яго, не заўважаючы часу. 

Слова за словам ён пачаў апісваць ёй Ягайлу, яго-
ныя падарожжы і ловы, розныя звычкі, перадусім ягоную 
дабрачыннасць і дабрыню да людзей. 

Мінула ўжо добрая гадзіна, калі Гінча нарэшце дайшоў 
да галоўнага. А тут нейкі шум у суседнім пакоі змусіў 
Сонку хуценька шуснуць за дзверы, якія адразу за ёй за-
чыніліся. 

Гінча стаяў як зачараваны і ніяк не мог ачомацца. 
Потым ён, вельмі ўзрадаваны, пачаў запэўніваць Фем-

ку, якія ўсе будуць шчаслівыя, калі ў іх будзе такая кара-
лева, што яна прынясе ў панурыя, сумныя муры Вавеля 
весялосць і радасць. 

— I наш валадар пры ёй памаладзее, — з запалам да-
водзіў ё н , — а то яму ксяндзы і світа абы-што раяць. А яна 
возьме над ім уладу, і настануць лепшыя часы. 

Ён мог бы доўга гаварыць, спадзеючыся яшчэ раз 
убачыць князёўну, але асцярожная Фемка баялася злых 
языкоў, а таму выправіла яго з пакоя. 

Задаволены, што яму ўсё ўдалося, дужа рады, Гінча 
пайшоў да сваіх. Ён меў розум нікому не збалбатнуць пра 
сваё шчасце, хоць у яго і спрабавалі выпытаць, дзе ён быў. 
Будучая каралева закруціла яму галаву. 

— Служыць такой пані, — сказаў ён сам сабе, — якое 
гэта будзе шчасце! 

Спрытны і хітры, ён надумаў прыкласці ўсе намаганні, 
каб кароль узяў шлюб з Сонкай, а сам Гінча мог трапіць у 
лік яе прыдворных. 

Мінула яшчэ колькі дзён гасцявання Алясніцкага ў 
Вільні, але ні ён Вітаўта, ні Вітаўт яго пераканаць не 
змаглі, на тым два будучыя спаборнікі і рассталіся. Вітаўт 
звонку ніяк не паказаў, што жалезны супраціў Збігнева вы-
клікаў у ім вялікую непрыхільнасць да яго. I з вялікай пач-
цівасцю, не забыўшыся, паводле звычаю, паднесці дары, 
князь адправіў пасла, даверыўшы яму будучыню Сонкі, 
пра якую Збышак так нічога і не сказаў. 

Дарога зноў заняла шмат часу, і Алясніцкі як мог скара-
чаў яго — нават за кошт начлегу, чытання і пісання лістоў. 
Гінча так нікому нічога і не сказаў, разам з пасольствам 
даехаў да Польшчы. Ён слушна разважыў, што, пакінуўшы 
са зручнай нагодай світу Алясніцкага, хутчэй сустрэнецца з 
каралём, а таму ўдвух са слугой паехаў уперад да Кракава. 

Іх вяртання не чакалі так скора, і Гінча не заспеў ка-
раля — той зноў быў на паляванні. Даведаўся толькі, што 

Завіша Чарны (39), якога кароль адправіў, як і Збышка ў Віль-
ню, да Офкі ў Чэхію, па дарозе быў схоплены і зняволены. 

Ягайла ўжо і думаць перастаў пра чэшскую каралеву; 
усё складвалася так, што якраз Сонка і мусіла стаць яго-
най жонкай. 

Але ў Кракаве яшчэ спадзяваліся, маўляў, духавенства 
ўсё ж выб'е з ягонай галавы думку пра шлюб. Гінча не 
стаў чакаць, пакуль кароль вернецца, даведаўся, што ён 
палюе каля Пшэмысля, і, доўга не думаючы, змяніў каня 
ды паехаў шукаць таго. Ён ведаў, што Алясніцкі будзе ча-
каць караля ў Кракаве. 

Па дарозе ён распытваў каралеўскіх слуг, якія выехалі 
шукаць зручнай стаянкі для начлегу, дзе можна знайсці 
Ягайлу, і ўрэшце сустрэў яго недалёка ад Кракава. Той 
ужо збіраўся вяртацца з ловаў і хацеў заначаваць дзе па 
дарозе дадому. 

Хітры хлопец, пакуль Ягайла быў адзін, не паказаўся 
на вочы, а калі той павячэраў і лёг на сена адпачываць, 
прыйшоў, каб нібыта зрабіць для свайго гаспадара звык-
лыя паслугі. 

Кароль аб нечым задумаўся і не адразу пазнаў яго, урэш-
це разгледзеў пры святле каганца і толькі тады ўсклікнуў: 

— Гінча, адкуль ты ўзяўся? 
— З Вільні, літасцівы пане. 
— А Збышак? 
— Яшчэ едзе... 
— Ты яго пакінуў? 
— Мне стала сумна без майго пана... 
Кароль засмяяўся, знакам паказаў, каб той падышоў 

бліжэй. Гінча ўмомант стаў побач. 
— Скажы, ты бачыў яе? — Вочы старога палалі, ён 

аж задрыжаў, калі загаварыў пра Сонку. — Кажы, не цягні! 
— Бачыў, літасцівы пане, — сказаў Гінча, — бачыў гэты 

цуд, ад якога баляць вочы, як у таго, хто глянуў на сонца. 
Ягайла засмяяўся. 
— Ну, расказвай, якая яна! 
Гінча крыху задумаўся, не ведаючы, з чаго пачаць. 
— Літасцівы пане, — загаварыў ён нарэшце, — хіба 

можа чалавек апісаць такую красу? Я, колькі жыву, такой 
не бачыў. Чарнабровая, вочы — як дзве зоркі, хараство 

нечуванае, пастава каралеўская, сама белая, як тое малако. 
Людзі кажуць, што яна добрая і літасцівая. 

— Высокая? Малая? — спытаў кароль. 
— Мне яна падалася вялікай, бо я пры ёй адчуваў сябе 

рабом, — сказаў Гінча. — Аж страшна глядзець на яе, та-
кое ад яе святло ідзе. 

Ягайла слухаў. 
Ён загадаў расказваць далей, але Гінчу ўжо не ставала 

слоў. Ён кінуў апісваць красу Сонкі, загаварыў пра тое, 
што чуў. Нібыта княгіня Ульяна незычліва ставіцца да яе, 
таму князёўна будзе толькі радая, калі пакіне Вільню, і 
ахвотна пойдзе да шлюбу з каралём. Дадаў, што пра гэта 
яму казалі жанчыны і нянька, яны вельмі хвалілі яе. 

На твары караля адбілася радасць. 
— А што Збышак? — з цікавасцю спытаў ён. 
— Літасцівы пане, адзін Бог ведае, пра што думае наш 

ксёндз. Ён ніколі нікому не пераказвае сваіх думак, адга-
даць жа іх не зможа і наймудрэйшы чалавек. 

Ягайла крыху замаркоціўся, але Гінча ўзрадаваў яго, ён 
расказаў пра тое, як іх там прымалі, пра віленскі двор, пра 
любую старонку. 

Дзеля сваёй Літвы кароль гатовы быў на нейкі час за-
быцца і пра Сонку, на вачах заблішчэлі слёзы, калі пачуў 
пра родны край; ён уздыхаў, углядаўся ўдалеч, нібы хацеў 
праз муры і горы ўбачыць яго. 

— Там нават лясы пахнуць іначай... — сказаў ён Гін-
чу. — Хіба не так? 

Прыдворны ахвотна пацвердзіў гэта. 
Аж да поўначы кароль трымаў яго, усё распытваў 

і распытваў, але нарэшце ўсё ж адпусціў. Яму карцела 
ўбачыцца са Збышкам, і хоць ловы яшчэ не скончыліся, 
загадаў вяртацца ў Кракаў. 

Па дарозе ён ні на крок не адпускаў Гінчу ад сябе, 
таму ўжо нават пачалі зайздросціць. Незадаволены тым, 
што пачуў, кароль загадваў яму зноў і зноў паўтараць пра 
ўсё, што бачыў у Вільні. 

— Скажы, якія ў яе вочы? — I смяяўся. — А рост? А 
валасы? 

Прыдворны цярпліва заводзіў тую ж песеньку, а стары 
яе слухаў так, нібы чуў упершыню. Гінча ведаў ягоны 

нораў і зразумеў, што цяпер, калі Ягайла забраў сабе ў 
голаў прыгожую князёўну, ніхто ў цэлым свеце не пера-
шкодзіць яму ажаніцца. 

У чым іншым Ягайла быў няспешным, нават марудлі-
вым, калі ж справа даходзіла да жанчын, тут ён умеў быць 
настойлівым. Так, супраць жаніцьбы са старой Граноўскай 
некалі таксама выступалі ўсе, гаварылі, што яна і хвараві-
тая, і перажыла некалькіх мужоў, і непрыгожая ўжо, але 
яна спадабалася каралю, і ён, насуперак усім, на злосць 
духавенству, давёў справу да канца. 

А тут якраз хараство і маладосць былі тымі спакусамі, 
пераадолець якія ён не мог. Так што Гінча дамогся свайго, 
яшчэ не даехаўшы да Кракава. 

Не паспеў кароль пад'ехаць да гарадской брамы, як 
ужо быў адпраўлены ганец у абацтва Святога Фларыяна, 
каб запрасіць Збігнева ў замак. 

Ягайла нецярпліва чакаў святара, не скінуў нават кажу-
ха з дарогі і не даў нават слова сказаць, як ён з'ездзіў. 

— Сонку бачыў? 
— I не раз, літасцівы каролю, — холадна адказаў Аляс-

ніцкі. — Надта маладая ды, бадай што, занадта прыгожая. 
Ягайла засмяяўся: 
— Ты ксёндз! 
— Так, — стрымана прамовіў Алясніцкі, — але ж і 

свецкія людзі кажуць, што вялікая краса не так паляпшае 
жанчыну, як псуе. 

Кароль не хацеў, каб яму чыталі мараль. 
— А што ты мне казаў, калі я браў за жонку Гра-

ноўскую? — усклікнуў ё н . — Што старая і брыдкая? Ця-
пер жа, калі я хачу ўзяць Сонку, вы ўсе кажаце, што яна 
занадта маладая і прыгожая. I тое дрэнна, і гэта дрэнна, як 
ужо вам дагадзіць? 

— Гэта няцяжка, абы толькі вы, літасцівы каролю, 
зусім перасталі думаць пра жаніцьбу, — прамовіў Аляс-
ніцкі. — Не патрэбна яна вам. 

— Не — вам! — са злосцю перапыніў яго ка-
роль. — А я жанюся не для вас! 

Ягайла памаўчаў, потым зноў вярнуўся да рэзка аба-
рванай гутаркі: 

— Яе хваляць, кажуць — добрая і ласкавая. 

— Пра тое цяжка сказаць, — адказаў Алясніцкі, — але 
што яна смелая, то я гэта дакладна ведаю і яшчэ хачу да-
даць, не ідучы супраць свайго сумлення, што яна ахвотна 
пойдзе замуж. 

Кароль пляснуў шырокімі далонямі і задаволена засмя-
яўся, прымружваючы вочы. Алясніцкі ж, рады, што можа 
павярнуць гаворку на іншае, пачаў расказваць пра Вітаўта, 
пра ягоныя намеры наконт заваёў на Русі, пра нядобрыя 
звязкі з крыжакамі. 

Ягайла моўчкі слухаў, тады насупіўся, апусціў голаў 
і задумаўся. Ён ведаў, што Алясніцкі не любіў Вітаўта, а 
таму не надта верыў сказанаму, падазраваў, што той зна-
рок усё пераболыпвае. Але і пярэчыць яму не хацеў. 

За больш чым трыццацігадовае валадаранне ў Поль-
шчы ён асвойтаўся са сваім становішчам, з абсягамі ўлады, 
з людзьмі, якія былі пры ім. Ягайла ведаў, што сам-насам 
ён не пераможа шляхты і магнатаў, якія пільна дбалі пра 
свае правы, нават імкнуліся пашырыць іх і не дапускалі 
спробаў хоць крыху іх абмежаваць. Ён даўно ўжо адмовіў-
ся ад думкі адолець іх і не плыў супраць плыні, не маючы 
сіл супраціўляцца. 

Часам яму ўдавалася купіць сабе прыхільнікаў, якія 
спадцішка ўсё роўна шкодзілі, але і тыя, больш верныя, 
як, прыкладам, біскуп Ястжэмбец, не маглі адкрыта вы-
ступіць супраць сенатараў і паноў-рады. Ён пагадзіўся 
са сваім няпэўным становішчам, служыў сімвалам улады, 
дарыў сваю ўвагу, цешыў шляхту ловамі, а апошнім часам 
шукаў у сястры ў Мазовіі, у Літве ў Вітаўта, на Русі той 
волі, якой ён не меў у самой Польшчы. 

Затое ён здымаў са сваіх плячэй цяжар адказнасці за 
лёс гаспадарства, гэтым замест яго апекаваліся іншыя. 

Рымскі кароль Жыгімонт і Вітаўт былі самастойныя, 
яны ўжо не раз хацелі прыбраць Ягайлу да сваіх рук, спа-
дзеючыся, што тады ён пачне кіраваць справамі ў Польшчы 
так, як яны яму падкажуць, але іх намаганні прападалі мар-
на, бо Ягайла прызнаваў сябе няўладным перад Збігневам 
і кракаўскімі магнатамі, адсылаў з усімі справамі да іх. 

У гэтым годзе Уладзіслаў мусіў, можа, і супраць сваёй 
волі, адрачыся ад прапанаванай яму чэшскай кароны, ра-
зам з якой трэба было адракацца і ад сваёй веры. 

Толькі ў стасунках з Ордэнам крыжакоў Ягайла праяў-
ляў сваю волю і чынна бараніў яе, тут ён быў у згодзе са 
сваімі дарадцамі, якія гэтаксама настойвалі на тым, што 
трэба канчаткова пазбыць крыжакоў іхнай моцы. 

Пасля гутаркі пра Сонку, да якой кароль болей не вяр-
таўся, яны загаварылі пра іншыя справы, найперш пра да-
чыненні з Ордэнам, пра двухсэнсоўнае стаўленне Вітаўта 
да крыжакоў. 

— Літасцівы пане, — са шчырасцю ў голасе пачаў 
Алясніцкі, як бы толькі што не гаварыў рэзка і жорст-
ка, — калі вы пойдзеце на тое, каб пабрацца насуперак 
усім з пляменніцай Вітаўта, то ці не станецца так, што вам 
міжволі давядзецца пабрацца і з Вітаўтавымі думкамі і 
планамі? Блізкая сваячка, якую вы возьмеце з ягоных рук, 
можа прынесці з сабой і ягоны ўплыў, прывесці да злому 
найтрывалейшых дзяржаўных пастаноў! 

Некалькі хвілін Ягайла маўчаў, схіліўшы голаў. Потым 
падняў яе, пахітаў адмоўна. 

— Вы думаеце, — запярэчыў ё н , — што раз я слухаю-
ся вас, то гэтаксама буду пад пятой у жонкі і Вітаўта мушу 
слухацца, нібыта я толькі і здольны да паслухмянасці. Як 
быццам бы вы мяне і ведаеце, а ўсё ж не ўведалі як след, 
які я ёсць. Я слухаюся вас таму, што мне цяжка было б 
усё жыццё змагацца, ваяваць аднаму, бо ведаю, што я не 
перамагу злыя сілы адзін. Як кажуць, адзін у полі не вая-
ка. Навошта ж тады без толку свістаць супраць ветру? Але 
баба ніколі не возьме нада мной улады. 

Збышак усміхнуўся. 
Яны зноў пагаварылі пра крыжакоў, на тым размова і 

завяршылася; Алясніцкі выйшаў, не ведаючы, што надумае 
кароль з жаніцьбай. 

Некалькі дзён кароль ухіляўся ад гутарак пра свой 
шлюб. 

У гэты час ён уладжваў пытанні з будучыняй жаніха 
сваёй дачкі Ядвігі, высватанага ёй яшчэ ў васьмігадовым 
веку Брандэнбургчыка, і радаваўся, што хоць "па кудзелі" (40), 
але карона Польшчы будзе належаць ягонаму крэўніку. 

Алясніцкі штодня бачыўся з Ягайлам і ні слова не чуў 
ад яго пра шлюб, таму пачаў ужо супакойвацца, думаючы, 
што кароль забыўся пра намер ажаніцца і не будзе чыніць 

ніякіх новых спроб знайсці сабе жонку. А тым часам ста-
ры валадар у думках узважваў усе небяспекі і цяжкасці, 
усведамляў, што яны абавязкова будуць, прымяркоўваў усе 
за і супраць, але ягоная гарачая кроў перамагла. Прыгожая 
маладая князёўна! Хіба не можа яна стаць апошняй уцехай 
у ягоным жыцці? Хіба нельга яму яшчэ раз паспадзявацца 
на шчасце? 

Не ведаючы, што рабіць, ён ужо гатовы быў аддацца на 
волю лёсу. Ці хай бы наагул усё выракаваў збег абставін. 
Але аднойчы, калі ён паляваў непадалёк ад Непаломіц, 
яму трапілася на вочы купка маладых шляхціцаў на двары 
невялікага Непаломіцкага замка. У цэнтры стаяла нейкая 
старая і забаўляла моладзь рознымі штукамі, а пад тое 
нешта гучна гаварыла і махала рукамі. Ягайла звычайна 
ўнікаў старых баб, не падпускаў іх нават блізка. Таму ён 
спыніўся воддаль і паслаў Гінчу спытаць, што там робіц-
ца. Гінча зараз вярнуўся і сказаў, што гэта старая вараж-
бітка з Покуша, русінка, варожыць усім, хто захоча. 

Ягайла хоць і не верыў у забабоны пра волю лёсу, ад-
нак наказаў прывесці яе да сябе і, не гаворачы, хто ён такі, 
папрасіць, каб яна паваражыла. 

Кароль адважыўся на гэта, толькі паслухаўшы Гінчы, 
які запэўніў яго, нібыта бачыў старую ў касцёле: яна ста-
яла там у бакавым алтары і прычашчалася святой вадой, 
хрысцілася, а потым укленчыла і малілася. 

Старая спачатку не хацела ісці, упіралася, думала, што 
яе хочуць схапіць як чараўніцу і кінуць у спрат, але, пава-
гаўшыся, прыйшла і пачала гадаць каралю па воску. 

Яна сказала, што ён неўзабаве ажэніцца, будзе мець 
прыгожую маладую жонку і трох нашчадкаў, двое з іх бу-
дуць уладарыць на зямлі, адзін — на небе. 

Хоць кароль і пасмяяўся з гэтага, паціснуўшы плячы-
ма, а ўсё ж загадаў добра заплаціць варажбітцы. Ён не 
надта зважаў на тое, што яна напляла, але ў думках зноў 
вярнуўся да жаніцьбы. 

Не давяраючы Збышку, ён папрасіў гарадскога пісара 
напісаць Вітаўту ліст па-нямецку, у ім паведамляў, што 
прыедзе ў Літву, як звычайна, перад Калядамі і наведае 
яго ў Троках, дзе і дамовіцца з ім пра дзень шлюбу з Сон-
кай. З гэтым лістом Гінча мусіў неўпрыкмет выслізнуць 

з замка і завезці яго цішком, так, каб ніхто ў Кракаве пра 
тое не ўведаў. 

Гінча быў ахвочы да такіх спраў, любіў рызыкаваць, 
праяўляў пад тое спрыт і кемлівасць. Ён не быў надта 
прыкметнай асобай пры двары, каб ягоная нястача была 
заўважаная і ўзнікла падозранне, ён не раз з'яўляўся і зні-
каў. Кароль быў упэўнены ў ягонай адданасці адразу. 

Ягайла адправіў пасланца знаёмай дарогай у Вільню, 
а ў Кракаве ўсё яшчэ радзіліся, як бы адгаварыць караля 
ад шлюбу і вырваць яго з Вітаўтавых рук, бо для ўсіх іх 
Сонка была нічым іншым, як ягоным вухам і ягонай жа-
лезнай рукой. 

Паздзел 4 

У Троцкім замку чакалі караля. Тут больш за ўсё 
любіў бываць Вітаўт, тут ён адчуваў сябе ўладаром не-
залежнейшым, чым у Вільні. Ён прывык лічыць замак 
жытлом сваіх продкаў, радзімай, сваім крэўным. Узводзіў 
тут муры, умацоўваў іх, аздабляў, імкнучыся зрабіць усё, 
што можна, для ціхага, спакойнага жыцця, не падобнага да 
тлуму ў сталічнай Вільні. 

Як толькі, бывала, ён адчуваў сябе стомленым, хацеў 
адпачыць, перадыхнуць, паразважаць на адзіноце, адразу 
ехаў у Трокі, недалёка ад Вільні. Але жыццё ў Троцкім 
замку было зусім іншым. 

Тут ён рэдка прымаў гасцей, адно тых, з кім хацеў па-
быць сам-насам. Сюды, у лясныя абшары, ён прыязджаў 
з невялікай світай, без жонкі, а часам і з ёй, з некаль-
кімі слугамі, любіў тут думаць, вызначаць далейшы лёс 
Літвы. 

На гэты раз яму было вельмі дарэчы прыняць Ягайлу 
якраз тут, бо ён ведаў ягоную слабасць, бачыў, што кароль 
не можа дня пражыць без палявання, а каля Трокаў у ля-
сах было яшчэ багата непалоханага звера. 

Увесь час, яшчэ ад тых дзён, калі прыязджаў Збігнеў, 
і асабліва пасля весткі, прывезенай Гінчам, аб Ягайлавым 
прыездзе, Вітаўт думаў пра шлюб пляменніцы і не ўяўляў 
сабе, як ён можа зладзіцца без дапамогі Алясніцкага. 

Усё ж, спадзеючыся на добрае, Вітаўт часта клікаў 
Сонку, каб падрыхтаваць яе, навучыць служыць яму, калі 
яна стане каралевай. 

— Я зраблю цябе каралевай, — паўтараў ён зноў і 
зноў, — але я адразу скіну цябе з трона, калі ты не будзеш 
слухацца мяне. З маёй ласкі станеш ты Ягайлавай жонкай, 
памятай гэта, але калі здрадзіш, то ад маёй помсты цябе 
не ўратуе ні Ягайла, ні польскае панства. 

Сонка неяк холадна і безуважна ўспрымала гэтыя напа-
мінкі і пагрозы, нічога не адказвала на іх. Вітаўту хацела-
ся дабіцца ад яе абяцанняў і клятваў, а яна ўсё адраблялася 
нейкімі няяснымі, двухсэнсоўнымі словамі аб тым, што 
яна не забываецца і не забудзецца пра ягоную ласку. 

Аднак Вітаўт не надаваў таму ўвагі, бо не мог нават 
уявіць сабе, што гэтае дзяўчо адважыцца пайсці супраць 
ягонай волі, зробіць нешта яму насуперак. 

Княгіня Ульяна спрабавала перасцерагчы яго, але мар-
на. Ён смяяўся з яе пагроз, бо даўно прывык спрачацца з 
ёю і рабіць ёй усё на злосць. 

— Ты ж нават не ўяўляеш, якую гадзіну прыгрэў на 
сваіх грудзях! — паўтарала яна. — Гэтая дзеўка хітрая, 
помслівая! Ёй нельга верыць! Яна падмане цябе! 

Вітаўт смяяўся і не даваў ёй далей гаварыць. У яго-
ных вачах Сонка была слабай істотай, якая толькі ад яго і 
брала сілу, толькі на яго і абапіралася. Жончыны пагрозы 
князь тлумачыў толькі нянавісцю да прыгожай дзяўчыны і 
пасмейваўся над імі. 

Яго не ўстрывожыла нават тое, што Сонка, раней 
вясёлая, гаваркая, легкадумная, раптам стала задуменнай, 
маўклівай. 

Дзяўчына хавала ў сабе ўсё, што бачыла і чула, давяра-
ла толькі Фемцы, якая маўчала, баючыся пашкодзіць ёй. 

Калі пра Ягайлаў прыезд у Трокі на Новы год было 
ўжо дамоўлена, адзіным клопатам у Вітаўта стала тое, як 
паказаць яму Сонку, бо нішто іншае караля тут не цікаві-
ла. Выбавіць яе ў Трокі ці, наадварот, прывезці Ягайлу ў 
Вільню? 

Першае здавалася яму зручнейшым, хоць і другі ва-
рыянт быў неблагі. Князь прадбачыў, што княгіня будзе 
ўпірацца і капрызіць, не захоча ехаць разам з нялюбай 

69 



князёўнай дзеля таго, каб дапамагчы яе ўзвышэнню, якога 
яна так не хацела. 

Але ў гэтым, як і ва ўсім, чаго Вітаўт дамагаўся і што 
наважыўся зрабіць, ні яна, ні хто іншы не маглі яму за-
пярэчыць. 

Таму, калі Вітаўт загадаў жонцы ехаць у Трокі з усім 
дваром, у тым ліку і з Сонкай, княгіня з маўклівай нязго-
дай мусіла падпарадкавацца. 

Вітаўт распарадзіўся, каб у замку да прыезду караля і 
ягонай світы нічога адмыслова не рыхтавалі. Але ж трэба 
было пракарміць і сваю світу. У Вільні ставала запасаў, 
і досыць было аднаго слова, каб іх падвезлі на санях і 
вазах. 

Яшчэ перад Калядамі прыехаў першы ганец ад караля. 
Вітаўту хацелася дагадзіць Ягайлу, і ён выехаў яму насу-
страч. За мілю ад Трокаў яны сустрэліся на дарозе, сышлі 
з коней і абняліся. 

Кароль не браў з сабой вялікай світы, з ім было ўсяго 
некалькі паноў і сярод іх неразлучны Алясніцкі. 

Вітаўт убачыў яго і міжволі скрывіўся. Ён спадзяваўся, 
што ў караля стане розуму і абачлівасці не браць яго з 
сабой, бо... ён мог стаць перашкодай. 

Аднак князь зычліва прывітаў свайго праціўніка, не 
спахмурнеў, нічым сябе не выдаў. 

Па твары Ягайлы, які ад падарожжа выглядаў памала-
дзелым, было відаць, што яму карціць найхутчэй наталіць 
сваю ўзварушаную цікаўнасць. 

Стары быў нецярплівы, як дзіця, нават не хаваў гэтага. 
Не паспелі яны з Вітаўтам і двух слоў сказаць адзін адна-
му, як кароль нахіліўся да князя і шэптам спытаў: 

— А хутка я ўбачу яе? 
Князь вясёлым голасам адказаў: 
— Можа, нават сёння. 
Гэтых слоў ніхто, акрамя іх, не пачуў. Уголас Ягайла 

загаварыў пра падарожжа, пра мароз і пра паляванні, якія 
ладзіліся па дарозе. Хоць на іх і не было шмат часу, але 
два вазы ўпаляванага звера везлі ў каралеўскім абозе. Ка-
роль, як вядзецца, хваліўся здабычай. 

Нягледзячы на тое, што кароль спяшаўся і выправіўся 
ў дарогу з малой світай, тая выглядала па-каралеўску. 

Польскае панства, прыдворныя былі апрануты не так, 
як Ягайла, які прызвычаіўся ўсюды бываць у простым 
авечым кажуху, нават не любіў яркай накідкі, аддаваў пе-
равагу шэрай. Спадарожнікі яго апрануліся пышна, нібы 
хацелі, каб моц і Ягайлава багацце бачыў увесь свет. 
Світа — кап'яносцы, чэлядзь, каморнічыя, слугі, вазні-
цы — выглядала куды шыкоўней, чым сам кароль. Кожны 
з саноўнікаў і кракаўскіх паноў вёў з сабой немалую світу. 
Ва ўсіх былі футры з пурпуровымі накідкамі. Каптуры, 
пасы, вупраж на конях — усё зіхацела золатам. I пастава, 
і твар кожнага з іх падкрэслівалі іх шляхецкае паходжанне. 

Усе гэтыя сенатары і вяльможы пачуваліся вольна, 
упэўнена, яны ішлі дапамагаць свайму ўладару, але не 
служылі яму з-пад палкі. Калі перад Вітаўтам усё, што яго 
акружала, дрыжэла, то тут кожны, пачынаючы ад Збышка, 
высока трымаў голаў. 

Літоўскае дваранства, якое суправаджала Вітаўта, было 
заможным, знатным, багата ўбраным, яно спраўна адбы-
вала службу, але ніхто не меў ні волі, ні ўласнага голасу, 
нікому не дазвалялася нават свайго слова сказаць. 

Дзве світы розніліся, як неба і зямля, яны і не сябра-
валі між сабой. 

Зычлівы, але хітраваты Ягайла быў для сваіх прыдвор-
ных хутчэй бацькам, чым каралём, а Вітаўт — правады-
ром і ўсеўладным гаспадаром. 

З аднаго ягонага знаку баярства было гатова як адзін 
ісці хоць у агонь, хоць у ваду, як тыя татары пад Грун-
вальдам. 

З польскімі сенатарамі кароль мусіў бы яшчэ доўга га-
варыць, пераконваць іх, перш чым яны рынуліся б у бой. 

Да Трокаў Ягайла і Вітаўт ехалі конна, адзін пры 
адным, за імі, паперадзе ўсіх святары (са Збышкам былі 
капелан і пісар), далей кракаўскі ваявода, прыдворныя са-
ноўнікі, каморнічыя, рыцарства. 

Ягайла смяяўся, жартаваў, краявіды Літвы ўзнялі яго-
ны настрой. Яму было тут што ўспомніць! Ён ведаў тут 
усе лясы, успамінаў, як раней не раз прыязджаў у Трокі. 

Толькі зрэдзьчасу хмурынка набягала на ягоны твар, 
калі міжволі згадвалася, колькі гадоў сплыло з тых даўных 
часін і які ён усё ж стары, хоць такім яшчэ і не пачуваецца. 

Ен усміхнуўся, калі выехалі з лесу і ўбачылі возера, 
гмахі замка, якія ў зімовым вечаровым змроку прыветна 
свяціліся зыркімі агнямі ў вокнах, дымы, што весела ўзды-
маліся ўгору з комінаў, а каля першай замкавай будыніны 
мноства цікаўнага люду, які здалёку ўбачыў свайго ўлада-
ра і вітаў яго воклічамі на роднай мове. 

Гэтыя людзі, іх выгляд, адзенне, родная мова яшчэ 
болей узрушылі Ягайлу. Ён нават на хвіліну забыўся пра 
сваю польскую світу, польскую карону і адчуў сябе сынам 
гэтай зямлі, гэтых лясоў. 

Яго віталі згодна з старым звычаем: нізка кланяліся, 
укленчвалі. З касцёла азваліся званы, выйшлі святары. 

Вітаўт, які быў тут гаспадаром, таксама пачціва вітаў 
караля, бо атрымаў Літву з ягоных рук, але, схіліўшыся 
ў паклоне, ён з трывогай зірнуў на Ягайлу. На дварышчы 
ўсе сышлі з коней. Тут ужо стаялі слугі з паходнямі. Каля 
парога караля сустракала княгіня Ульяна, яшчэ стройная, 
велічная, праўда, крыху бледная. Яна і павяла гасцей у вя-
лікую залу, дзе ў агромністым каміне ярка палаў агонь. 

Ягайла ўзрушана ўглядваўся ў світу княгіні, у тых па-
ненак, што ішлі за Ульянай, спадзеючыся ўбачыць Сонку. 
Але княгіня не ўзяла яе з сабой. 

Кароль вачыма пытаў у Вітаўта пра Сонку, але той даў 
яму знак, што яе тут няма. 

Гасцей чакалі сталы, накрытыя для прыдворных, а 
Ягайлу і Вітаўта правялі ў асобны пакой. Тут яны маглі 
нарэшце пабыць сам-насам і пагаварыць, хоць дзверы ў 
залу не зачынялі. Княгіня Ульяна ўдзелу ў вячэры не бра-
ла. Кароль не адважваўся спытацца пра Сонку, хоць вельмі 
хацеў убачыць яе і ўсё пазіраў на Вітаўта; той цудоўна 
разумеў ягоныя позіркі. 

Хваляванне караля радавала князя. 
Як толькі пачалі есці, Вітаўт ціха прамовіў: 
— Пасля вячэры. 
Ён нешта ціха прашаптаў княгіні, і яна выйшла з залы, 

у якой балявалі Цыбулька, Лютэк з Бжэзя і Мальдрык, 
а таксама палякі, якія былі ў Вітаўта на службе. Адтуль 
даляталі вясёлы шум, стукат місак і збаноў. Кароль еў 
нехаця, не падобна было, што ён здарожыўся і згаладаўся. 
Увесь час пазіраў на адчыненыя дзверы. 

Вітаўт як мог забаўляў яго нічым не адметнымі мяс-
цовымі навінамі. Кароль маўчаў, часам устаўляў слова ці 
два. 

На місах заставаліся ўжо адны недаедкі, калі нарэшце 
шырока расчыніліся дзверы і ў іх з пахмурным выглядам 
паказалася Ульяна, яна выконвала Вітаўтаў загад. За ёй 
ішла Сонка. 

Як толькі кароль убачыў яе, адразу ж падхапіўся з 
месца. 

Князёўна была апранутая вельмі сціпла, ёй не даз-
волілі прыбрацца так, як яна хацела б, але гэта не магло 
сапсаваць уражання ад яе дзявочай красы. У святле свечак, 
што стаялі на стале, і агню каміна выразна вымаляваліся 
дзве постаці: худая і строгая княгініна, а побач зграбная і 
гордая Сонкіна. Дзяўчына была крыху бледная ад хваля-
вання. Але яна смела наблізілася да стала. 

Пад позіркам Ягайлы, які не мог адвесці ад яе вачэй, 
Сонка зачырванелася. З бляскам у вачах зірнула на караля. 
Ён усміхаўся ёй і працягваў руку для прывітання. 

Стоячы збоку, Вітаўт глядзеў, якое ўражанне зрабіла Сон-
ка на караля. У вачах Ульяны палаў гнеў, яна злосна зырк-
нула на яго і чамусьці адступіла некалькі крокаў назад. 

Ягайла цяпер мог добра разгледзець сваю нарачоную, 
нішто не схавалася ад ягонага дапытлівага вока. Ён устаў 
з-за стала, каб падысці да дзяўчыны. Сонка ўжо не хваля-
валася, выглядала зусім спакойнай. 

Каралю, які звычайна гаварыў досыць невыразна, по-
хапкам, часам нават заікаючыся, у гэтую хвіліну ўвогуле 
адняло мову. Толькі вусны ўсміхаліся ды палалі вочы. 

Ён нясмела падышоў, узяў князёўну за рукі і ўсё гля-
дзеў ды глядзеў ёй у вочы. 

— Я ж цябе вось такой маленькай бачыў! — вымавіў 
ён нарэшце. — Як жа ты вырасла! 

Сонка не ведала, што адказаць. 
— А я вось, праўда, вельмі пастарэў... — дадаў ка-

роль. 
Дзяўчына толькі пахітала галавой. 
Ульяна ўсё яшчэ стаяла паблізу, але Вітаўт падаў ёй 

знак, і яны разам выйшлі з пакоя, пакінуўшы Сонку з ка-
ралём, каб яны маглі пагаварыць сам-насам. Ульяна моўчкі 

6. Зак. 2071 73 



пайшла, яна была бледная і дрыжэла. Ужо не чуваць было, 
пра што гаманілі Ягайла і Сонка, бо ў каміне патрэсквалі 
дровы і з залы даносіўся гучны бяседны гоман. 

Княгіня паспела яшчэ заўважыць, што кароль пра не-
шта запытаў, а потым сам слухаў Сонку. 

Мінула колькі часу, і Вітаўт вярнуўся ў малую залу. 
Ульяна пайшла за ім і, скарыстаўшы момант, пацягнула 
Сонку за сукенку. Ледзь стрымваючыся, яна шэптам зага-
дала ёй выйсці з пакоя. Князёўна паспела толькі кіўнуць 
каралю галавой і павольным крокам выйшла ўслед за 
Ульянай. 

Ягайла нейкі момант у задуменні стаяў ля каміна, гле-
дзячы на агонь, потым зноў сеў на лаву і працягнуў Вітаў-
ту абедзве рукі. 

— Дзякуй табе! — усклікнуў ё н . — Дзяўчына прыго-
жая, маладая дый не палахлівая. — Ён засмяяўся. — Даў 
Бог шчасце! 

— Спадзяюся, яно ў вас будзе, — дадаў Вітаўт, — бо 
Ганна выхавала Сонку, як роднае дзіця. Яна добрая, ціхая, 
ласкавая, якраз такая нявеста табе і патрэбная. Калі ты па 
справах выедзеш з дому, яна замкнецца і пачне цярпліва 
чакаць цябе. Не ахвочая да забаў, да раскошы таксама. 

— Прыгожая! Ох, прыгожая! — паўтараў кароль. — 
Мне даўно была патрэбная якраз такая. 

— Ну, а як жа Збышак і тваё святарства? — пацікавіўся 
Вітаўт. 

Кароль насцярожыўся, апусціў голаў. 
— Давядзецца ваяваць з імі, — прабурчаў ё н , — я ве-

даю гэта, але пастараюся не звяртаць на іх увагі. Калі ні-
хто з іх не дазволіць мне жаніцца, то віленскі біскуп Ма-
цей (41) не адмовіць мне. 

— У гэтым можаш не сумнявацца, — запэўніў яго 
князь. 

А ў зале працягвалася баляванне. Вітаўт быў гасцінны 
і шчодры заўсёды і для ўсіх, ягоныя слугі завіхаліся каля 
палякаў да той пары, пакуль кароль не пайшоў з князем у 
адведзеную яму спальню. 

У гэты дзень ён ужо нікога не бачыў са сваіх, апрача 
судовых і слуг, але Гінча знарок пастараўся трапіць яму 
на вочы. 

74 



Ягайла пляснуў яго па плячы. 
— Не падмануў! — засмяяўся ё н . — Красуня! 
Каб дагадзіць Богу і пабожнаму Збышку, кароль на-

ступны дзень пачаў з набажэнства і слухаў імшу з вялікім 
задавальненнем. Ён прадбачыў ужо, што будзе далей, бо, 
пакуль ехалі, ксёндз бесперастанку настройваў яго супраць 
жаніцьбы, нават пагражаў. I ніяк не даваў сябе ўгаварыць. 

Ягайла спадзяваўся, што Вітаўт яму дапаможа. 
Назаўтра пры сонечным святле Сонка падалася кара-

лю яшчэ прыгажэйшай і свяжэйшай, ён ужо гатовы быў 
уступіць у бой і пайсці напралом, але ўзяць шлюб у Літве 
з дапамогай Вітаўта і ксяндза Мацея. 

Князь згаджаўся з ім, бо марудзіць са шлюбам было 
выгадна палякам. 

Цэлы дзень, хоць Алясніцкі і быў пры каралю ўвесь 
час, пакуль ішлі перамовы з Вітаўтам наконт чэшскіх 
спраў і пагрозы вайны з крыжакамі, пра Сонку не згадвалі. 
Ён таксама не ўсчынаў гаворкі на гэтую небяспечную 
тэму, толькі пазіраў на караля і чакаў. 

Надвячоркам ужо сам князь не выцерпеў — яму карце-
ла хутчэй выбавіцца з няпэўнасці. 

— Як бачыш, — звярнуўся ён да Алясніцкага, — мае 
прапановы наконт шлюбу падабаюцца Ягайлу. Сонка яму 
любая. Дык чаму б яму і не ажаніцца? 

— Я хачу жаніцца! — дадаў Ягайла. 
— Мы не раім і не дамо згоды на гэта, — спакойным 

голасам прамовіў Збігнеў. — Наш літасцівы валадар пра 
тое добра ведае, бо мы не раз ужо гаварылі, чаму не 
ўхваляем гэты позны шлюб. Акрамя таго, і Папа не дасць 
згоды. Такая ягоная воля. 

— Папу мы ўгаворым, — запэўніў Вітаўт. 
— Угаворваць Святога Айца і мець ягоны дазвол трэ-

ба было раней, — спыніў яго Алясніцкі. 
Кароль усхапіўся з месца. 
— Пасылаць у Рым? Чакаць? Я стары, мне няма калі 

чакаць! Вы ж ведаеце, што, пакуль паслы вернуцца з таго 
Рыма, некалькі месяцаў міне! 

— Літасцівы пане, — смела сказаў Збышак, — як ча-
каць дазволу, дык вы кажаце, што стары, а як жаніцца, 
дык не? 

Кароль у гневе павярнуўся да яго спінай, але нічога не 
адказаў. 

— I ніводзін з нашых біскупаў без дазволу Папы вас 
не павянчае, — дадаў Збышак. 

Тут кароль ледзь не сказаў пра вянчанне ў віленскага 
біскупа Мацея, але Вітаўт паспеў даць яму знак, каб не 
прагаварыўся раней часу. 

Калі б Алясніцкі пачуў пра гэта, ён мог бы прыгразіць 
літоўскаму святару і ўгаварыць яго таксама адмовіцца. 

Заўсёды, калі спрэчка са шляхтай і духавенствам пачы-
нала пераходзіць мяжу ягонага цярпення, Ягайла звычай-
на змаўкаў, а то і ўвогуле выходзіў з пакоя, каб унікнуць 
спрэчак, да якіх ён не быў здатны. Вось і гэтым разам, 
замест таго каб прадоўжыць спрэчку з Алясніцкім, ён сеў 
за стол, падпёр галаву рукамі і маўчаў. 

Вітаўт вярнуўся да размовы. 
— Улічыце яшчэ і тое, што польская карона не пры-

несла нашаму каралю вялікіх радасцей, апрача, можа, пер-
шых двух-трох шчаслівых гадоў, — сказаў ё н . — За караля 
кіруеце вы, а ён пакутуе праз вас. Не даяце яму дамовіцца, 
з кім ён хоча, дык дайце ж яму хоць жонку выбраць, якую 
сам пажадае. 

— Несправядліва ўпікаеш ты нас, к н я з ю , — адказаў 
Алясніцкі. — Дамовы ўкладаюцца дзеля карысці гаспа-
дарства, а шлюб узяць мы не дазваляем каралю таму, што 
мы любім яго, як роднага бацьку. 

Спрэчка, што ўсчалася між князем і Збышкам, не 
скончылася паразуменнем, хоць яна і цягнулася доўга, але 
толькі стаміла іх. 

Кароль не ўставіў ні слова, толькі часам нешта мармы-
таў, седзячы за сталом, калі ж нарэшце Алясніцкі пайшоў, 
Ягайла ўстаў, падышоў да Вітаўта і цвёрда сказаў: 

— На іх зважаць не будзем, зробім усё так, як самі 
захочам. Хай сабе потым крычаць! Везці яе для вянчання 
ў Кракаў не варта, лепей я прыеду па яе ў Літву. 

— Калі? — спытаў Вітаўт. — На Вялікдзень? 
— Э не, доўга чакаць! — жвава адгукнуўся Ягайла. — 

На Запусты! 
Такая паспешлівасць, можа, была і не даспадобы Ві-

таўту, але ён падумаў, што пярэчыць Ягайлу таксама, 

відаць, неразумна. Марудзіць і ён не хацеў, як і Ягайла, 
але з іншых прычын. Сонка мусіла віжаваць пры каралю 
і дапамагаць Вітаўту, ён спадзяваўся на гэта, апрача таго, 
хацеў дамагчыся ад караля, каб той, насуперак сваім абя-
цанням не ўмешвацца ў справы чэхаў, не дапамагаць паў-
сталым гусітам (42) і нават насуперак дадзенаму забавязанню 
выслаць супраць іх узброенае падмацаванне, даў Вітаўту 
змогу паслаць у Чэхію Жыгімонта Карыбута (43). 

Дзеля ўсяго гэтага Вітаўт быў гатовы дапамагчы Ягай-
лу зладзіць гэты тэрміновы шлюб, такі жаданы для старо-
га, абы толькі ён паглядзеў праз пальцы на тое, што Вітаўт 
выправіць Карыбута ў Чэхію. Надвячоркам у спальні князь 
загаварыў пра гэта. 

— Праз тваіх святароў, — пачаў ё н , — якія дзеля Рыма 
і Папы пагарджаюць нашымі ўласнымі інтарэсамі, ты вы-
мушаны адрачыся ад чэшскай кароны, а за табой і я. У нас 
проста вырвалі яе з рук! Жыгімонт не дасць рады чэхам, а 
нам не дастанецца каралеўства! 

Гэтыя словы напалохалі Ягайлу. 
— З Жыгімонтам я закладу мір! — усхапіўся кароль. 
— А ён адразу ж парушыць яго, — горача запярэчыў 

Вітаўт. — Зрэшты, ні ты, ні я на чэхаў не пойдзем... 
Ягайла затуліў вушы рукамі. 
— Карыбут вельмі хоча выступіць, і нам, відаць, не 

варта яго стрымваць. Хай ідзе! 
Кароль падаваў знакі Вітаўту, каб ён змоўк, але той не 

паслухаўся. 
— Шкада краіны! Мова амаль што як наша, горнецца 

да нас, варта толькі працягнуць руку. 
Зусім раззлаваны кароль замахаў на яго рукамі. 
— Яны ерэтыкі, няверныя, ад іх касцёлы замыкаюць, 

яны д'яблу служаць! Папу не прызнаюць! Яны пракля-
тыя! 

Вітаўт здзіўлена ўсміхнуўся. 
— А нам якая справа да іх веры? — перапыніў ён 

караля. — Я татараў прымаю ў Літве, дазваляю ім маліцца 
так, як яны хочуць, а яны ж Хрыста не прызнаюць. Габрэ-
яў церпім усюды і не зважаем на тое, што яны вызнаюць 
Хрыста іначай, чым мы, церпім і даём ім волю хваліць 
Бога паводле іх звычаяў. 

— Ерэтыкі горшыя, чым язычнікі! — закрычаў Ягай-
ла ў вялікім гневе. — Я чуў ад ксяндзоў, што яны не 
прызналі Хрыста, адступіліся ад яго і ад касцёла! 

— Гэта справа ксяндзоў, а не наша! — перапыніў яго 
Вітаўт. — Мы павінны клапаціцца пра тое, каб заваёўваць 
землі, павялічваць гаспадарства. Вось у чым наш абавязак! 
Калі наш Карыбут далучыць Чэхію, то твае ксяндзы самі 
аддзеляць зерне ад жарствы. 

Ягайла зноў заткнуў вушы. Ён са страхам пазіраў на 
дзверы і ў бакі, баючыся, што іх падслухаюць. Апрача 
ксяндзоў, ён баяўся і самога Бога, гневам якога яму пагра-
жалі. Збігнеў быў яшчэ больш незадаволены гусітамі, ён 
усё падгаворваў караля, каб той скарыстаў агонь і меч для 
выкаранення ерэтыкоў. 

Вітаўт не зважаў ні на што, стаяў на сваім. Карыбут 
быў напагатове. 

Паміж імі абодвума — Збігневам, які наклікаў на чэхаў 
усе перуны, і літоўскім князем, які аддзяляў духоўнае ад 
зямнога і хацеў пашырыць межы гаспадарства, — Ягайла 
быў як між двух агнёў, баяўся, дрыжэў і пачуваўся вельмі 
няпэўна. 

Ён не хацеў адштурхнуць ад сябе Вітаўта, бо той мусіў 
дапамагчы яму са шлюбам, а Збігнева асцерагаўся, бо 
ксёндз быў пры ім і над ім, заступаў як большасць духа-
венства, так і пераважную частку сенатараў і рады. 

Састарэлы душой, спакутаваны кароль хацеў спакою, а 
не вайны, баяўся ўсёмагутнага Папы і касцёла. 

Па твары караля, устрывожаным і змардаваным, было 
відаць, што гэтая размова раздражняла і гняла яго. Ён 
пазіраў на Вітаўта так, нібы прасіў злітавацца над ім. Але 
якраз гэтакі стан караля падыходзіў князю для яшчэ боль-
шага націску. 

— Жыгімонт Карыбут так ці інакш, а ўсё роўна пой-
дзе на чэхаў, — гнуў сваё Вітаўт. — Да гэтага трэба быць 
гатовым. Я нізавошта не змагу стрымаць яго. 

— А як жа з абяцаннем, што дадзена Люксем-
бургчыку? — ціхім, стомленым голасам спытаў Ягай-
ла. — Раззлуём яго, нажывём ворага на сваю галаву. I 
гэта тады, калі вайна з Ордэнам можа ўзгарэцца з дня на 
дзень. 

— Жыгімонт Люксембургскі ніколі не пасябруе ні з 
намі, ні з кім іншым! — усклікнуў Вітаўт. — Гэтага чала-
века трэба ведаць. Яго можна прывабіць толькі золатам, а 
даць яму досыць гэтага дабра не зможам ні ты, ні я. — I 
цвёрда дадаў: — Карыбут пойдзе на чэхаў. 

Настрашаны Ягайла крыху памаўчаў, потым прамовіў: 
— Я не магу дазволіць гэтага. 
— А я не хачу перашкаджаць, — адказаў Вітаўт. — 

Мы ж не ксяндзы, і хай клопаты Папы Рымскага нас не 
хвалююць. 

Ягайла зноў заткнуў вушы. 
— Ні знаць, ні ведаць пра гэта не хачу, сціхні! — 

закрычаў ё н . — Папа нам патрэбны для шлюбу, трэба, каб 
ён зацвердзіў яго. 

— I мне таксама, каб ён табе Сонку аддаў! — усклік-
нуў Вітаўт. — Таму ты павінен закрыць вочы на паход 
Карыбута. 

— Ні пра што я не хачу ні знаць, ні ведаць! — паўта-
рыў кароль. 

Вітаўт здзекліва рассмяяўся: 
— Але ж і я не буду крычэць на ўвесь свет, што гэта 

я яго выправіў у той паход, — прамовіў ё н . — I я яго 
выганю, хоць і буду рады, што, можа, праз Карыбута мы 
здабудзем гэтае каралеўства, якое твой Збышак вырваў з 
нашых рук. 

Кароль цяжка ўздыхнуў. 
— Папа і рымскі кароль — вялікая перашкода для 

нас, — нявесела прашаптаў ё н . — Мы не можам з імі ва-
яваць. Рымскі біскуп усюды мае сваіх прыхільнікаў сярод 
нашых, ягоныя служкі валодаюць касцёламі, манастырамі, 
землямі, людзьмі, гэта так. Таму нам нельга не слухацца іх! 

Яны доўга маўчалі, гледзячы адзін на аднаго. 
— Ні сябе, ні мяне не ўмешвай у справы Кары-

бута! — першы перапыніў маўчанне засмучоны Ягай-
ла. — Ты сапраўды не можаш яго супыніць? 

— Я не хачу яго спыняць! — адказаў Вітаўт. 
Ягайла ўспомніў пра крыжакоў, з якімі Вітаўт як быц-

цам зблізіўся яшчэ болей. 
— Я мусіму зноў абвясціць ім вайну, — паведаміў 

ё н , — а ты пойдзеш са мной. 

Князь нічога не адказаў, гэтае пытанне было для яго 
занадта цяжкім. Але потым загаварыў: 

— Крыжакі для мяне нічога не значаць. Яны слабей-
шыя, таму стараюцца дабіцца маёй прыхільнасці, я хачу іх 
скарыстаць, калі ж мы зломім іх, тым лепш... Я не губляю 
з імі лучнасці, але абараняць і прыкрываць іх не збіраюся. 

Вітаўт бачыў, што далей гаварыць з Ягайлам пра гэтыя 
справы будзе цяжка, можна азмрочыць і зусім расчараваць 
яго, таму ён сказаў тое, што хацеў, пра паход Карыбута 
і пастараўся перавесці гаворку на іншае, каб хоць крыху 
развеяць невясёлы настрой караля. А Ягайла, баючыся, 
каб ад яго не запатрабавалі нечага такога для Карыбута, да 
чаго не ляжала ягоная душа, загаварыў пра ад'езд з Тро-
каў, пра тое, што трэба рыхтавацца да вяселля. 

Каб развесяліць караля, Вітаўт і раз, і другі запрашаў да 
яго Сонку, абы той мог зноў пабачыць яе, нацешыцца ёю. 

Гледзячы на яе, Ягайла забываўся пра цяжар улады і 
кароны. 

У свой апошні дзень у Троках, калі пра Карыбута га-
ворка болей ужо не заводзілася, перад самым развітаннем 
кароль раптам абвясціў Вітаўту: 

— Ведаеш, я паабяцаў рымскаму каралю дапамогу 
супраць чэхаў і пашлю яму пяць тысяч войска. 

Вітаўт холадна ўспрыняў гэтую навіну. 
— Калі табе не шкада іх загубіць, — сказаў ё н , — то 

рабі так, як наважыў. А я не даў бы яму ніводнага чала-
вечка. Ты не перашкодзіш Карыбуту ісці на чэхаў, а ён, 
калі спаткае там тваіх людзей, не будзе зважаць, што яны 
палякі. 

Яны глянулі адзін на аднаго. Ягайла пасмутнеў. Вітаўт 
жа пазіраў лагодна, нібы нічога не здарылася. Ён умеў 
дагадзіць усім. 

Калі Ягайла зноў спаткаўся з Сонкай, то перажагнаў 
яе, надзеў ёй на палец заручальны пярсцёнак і папрасіў, 
каб яна стала яму вернай спадарожніцай. Князёўна з хва-
ляваннем у голасе паабяцала яму гэта. 

Ад Калядаў да Запустаў заставалася не так ужо шмат 
часу для таго, каб падрыхтавацца да вяселля. 

Кароль спяшаўся завяршыць найважнейшыя справы, 
каб можна было хутчэй вярнуцца назад, у Літву. 

З Вітаўтам ён развітаўся сардэчна, у поўнай згодзе і 
паразуменні. Ягайла сапраўды не хацеў нічога ведаць пра 
Карыбута, ён нічога не сказаў пра ягоны намер палякам, 
не збіраўся перашкаджаць яму. Алясніцкі пра гэта такса-
ма нічога не ведаў. Ён спрабаваў перад ад'ездам з Трокаў 
зноў распачаць вайну супраць шлюбу караля, але той не 
падтрымаў размовы. 

Гутарку пра шлюб Збігнеў надумаў адкласці да зварот-
нага шляху, спадзеючыся, што кароль пасля развітання з 
Вітаўтам будзе больш згаворлівы. Таму, як толькі выехалі, 
Алясніцкі адразу павёў гаворку пра жаніцьбу караля. 

Не паспеў ён успомніць пра Сонку, як Ягайла суха 
адказаў: 

— Са шлюбам справа зроблена. 
Алясніцкі памаўчаў, потым сказаў: 
— У Кракаве без дазволу Папы вас ніхто не павянчае. 
— Знойдзем таго, хто не адмовіцца, — буркнуў ка-

роль. 
Болей абат не раздражняў свайго ўладара дарэмным 

супраціўленнем ягонай волі. Урэшце ён надумаў падпа-
радкавацца гэтай упартай фантазіі старога, небяспечнай 
толькі для яго самога, абы толькі ўмацаваць свае пазіцыі 
ў больш важных справах. 

Такім быў канчатковы вырак Алясніцкага, а што рас-
судзіў ён, тое прымала і рада. Усе ахвотна згадзіліся не 
пярэчыць каралю. Іх больш непакоіла будучыня, бо наблі-
жаліся важныя падзеі. 

Увесь час, пакуль вярталіся ў Кракаў, кароль быў у 
думках пра жаніцьбу. Ён згаджаўся з усімі прапановамі, 
быў шчодры і лагодны, хацеў толькі аднаго: каб яму не 
пярэчылі. 

Вобмегам было паслана ў Кракаў па ўсё, што патра-
бавалася для вяселля. Кароль тым часам паляваў у Вянг-
роўскай пушчы (44). 

Адтуль нястомна імчалі пасланцы і ганцы то ў Нава-
градак, дзе меркавалася ладзіць вянчанне і вяселле, то ў 
Кракаў, адкуль трэба было даставіць слуг, падарункі, двор 
і рознае начынне. 

Польскае панства з прыкладу Алясніцкага рыхтавалася 
пакланіцца маладой каралеве, хоць і не надта хацела гэтага. 

Жаданні і разлікі Вітаўта спраўджваліся. 
У самую халепу апошніх дзён зімы, у непуць і рас-

топы, Наваградак неспадзявана напоўніўся прыдворнымі 
караля. У гэтым маленькім мястэчку, далёка ад сталіцы, 
Ягайла, нібы хаваючыся ад людскіх вачэй, хацеў шыкоўна 
адсвяткаваць свой шлюб. Вітаўт таксама не пашкадаваў 
для сваёй беднай пляменніцы пышнай світы, яна і супра-
ваджала яе. 

Хоць не па сваёй волі, але была ў той свіце і княгіня 
Ульяна. Прыехаў таксама запрошаны на гэтую ўрачыстасць 
з Русі стары Сямён, князь гальшанскі (45), дзядзька Сонкі, які 
аддаў яе пад Вітаўтава апякунства. Ён быў вельмі рады, 
што лёс пляменніцы складваецца так удала. 

З'ехаліся ўсе, хто быў блізкі і адданы каралю, з усёй 
Польшчы, ды яшчэ з пышнымі світамі. Каб дагадзіць 
Ягайлу, і Вітаўт прывёў з сабой многіх рускіх князёў і 
літоўскіх баяраў. 

З Вільні ў князевай свіце прыехаў і спецыяльна запро-
шаны віленскі біскуп Мацей, які павінен быў ахрысціць 
князёўну ў каталіцкую веру і абвянчаць яе з Ягайлам. 
Польскіх біскупаў прасіць аб гэтым кароль не захацеў. 

Пасля доўгага чакання, збораў, падарожжа Сонка без 
адзінай слязінкі, спакойна, надзіва абыякава дазваляла 
рабіць з ёй усё, што казалі. Яна не выказвала ні радасці, 
ні трывогі. 

Вітаўту гэта здавалася дзіўным, але сам сабе ён па-
тлумачыў яе паводзіны, гэтую поўную абыякавасць тым 
агромністым шчасцем, якое неспадзявана звалілася на яе 
дзявочыя плечы. 

I ён усё паўтараў і паўтараў у гутарках з ёй, што толькі 
яму яна павінна дзякаваць за такі лёс, павінна быць адда-
най і паслухмянай яму. 

Але дзяўчына ніводнага разу не паабяцала, што так і 
будзе. Князь не надаў гэтаму ўвагі, думаў, што ў яе зараз 
проста не тое ў галаве. 

З тым жа імпэтам, з якім Ягайла прыспешваў свой 
шлюб, прайшлі і самі наваградскія ўрачыстасці. У замку 
ўсё было ўжо загадзя падрыхтавана. На другі дзень пасля 
прыезду Сонка была ахрышчаная паводле рымскага абра-
ду, а неўзабаве кароль ужо стаяў з ёй каля алтара. Потым 

быў баль, гучэлі трубы і пішчалкі, чуліся крыкі, цэлы на-
тоўп народу сабраўся, каб паглядзець на маладую. 

Увесь польскі двор са здзіўленнем глядзеў, як яна стая-
ла без адзінай слязінкі, адважна пазірала, горда ступала, 
не паказвала, што хвалюецца, нібы даўно гатовая да таго 
лёсу, які яе напаткаў. 

Калі княгіню Ульяну гэта злавала, то Вітаўта толькі 
цешыла, бо чым болыл упэўнена выглядала ягоная кара-
лева, тым больш ён мог на яе спадзявацца. 

Князю здавалася, што ён атрымаў выдатную перамогу, 
зрабіў важны крок да таго, каб стаць ля стырна кіравання 
агульнымі справамі Літвы і Польшчы. 

Разлік быў просты і на першы пагляд беспамылковы. 
Каралева ўсім была абавязана яму, старога караля яна 
зможа падпарадкаваць сабе, бо пра ягоную мяккацеласць 
ведалі ўсе. 

З яе дапамогай Вітаўт спадзяваўся кіраваць і Ягайлам, 
і Польшчай. 

Раз вайна з Ордэнам вось-вось пагражала выбухнуць, 
можа, нават сёлета, і да яе трэба было ў час падрыхтавац-
ца, вяселле і баляванне ў Наваградку нельга было зацяг-
ваць. Таму Вітаўт адразу ж заспяшаўся ў Вільню, а кароль 
з жонкай паехаў у Кракаў. Там яго чакала дачка Ядвіга і яе 
нарачоны, загадзя вызначаны ёй муж, васьмігадовы Бран-
дэнбургчык, якога кароль меўся выхаваць, як сына. 

Маладой каралеве хацелася хутчэй апынуцца ў сваёй 
сталіцы. Ягайла збіраўся крыху папаляваць у пушчах ва-
кол Наваградка, а вяртанне ў Кракаў адкласці на два-тры 
дні, але Соф'я, на здзіўленне дзядзькі, настаяла на тым, 
каб прыспешыць ад'езд. 

Гэта было першае праяўленне цвёрдасці характару ма-
ладой каралевы, і Ягайла дзеля яе ахвяраваў паляваннем. 

Была надзея, што Соф'я здолее ўзяць уладу над му-
жам, які выказаў такую ўвагу да яе і стаў пакорлівым ад 
першых дзён. 

З Наваградка выехалі ўсёй світай, пышна і велічна, па 
ўсім загадзя вызначаным шляху стаялі натоўпы людзей, іх 
віталі духавенства, гарадскі і вясковы люд. 

Як толькі станавілася вядома, дзе кароль спыніцца на 
начлег, адразу ж туды дастаўлялася ўсё, што патрабавалася 
такому пачэснаму госцю. 

83 



Усе вочы ў час гэтага падарожжа былі звернуты на 
каралеву. Усе хацелі прыгледзецца да яе, паспрабаваць 
прадказаць, якой яна будзе. 

У Наваградку Ягайла выглядаў шчаслівым, але баля-
ванне стаміла яго, ён ніколі не любіў доўга быць на лю-
дзях, пышна апранацца і трымацца з каралеўскай годнас-
цю і веліччу. 

Выявілася, што каралева глядзела на ўсё гэта іначай. 
Ужо ў Наваградку яна пачала прымяраць і надзяваць тыя 
шматлікія строі і пакрасы, якімі яе адарылі, і паказвалася 
ў іх на людзях. 

З ранейшых слуг пры ёй засталася толькі нязменная 
старая Фемка, цяпер ужо яе атачала асабістая польская 
прыслуга, дваране, яна ахвотна і з цікавасцю знаёмілася 
з імі. 

Спрытны Гінча з Рогава здолеў так паказаць сябе, што 
ахмістр двара Войцах Мальскі Наленч (46) залучыў яго ў лік 
прыдворных каралевы. Для яе і для Фемкі ён быў ужо як 
стары знаёмы, цяпер ён выступаў як пасярэднік паміж ёй і 
дваром, давераны і пэўны служка. Многія іншыя прыдвор-
ныя імкнуліся спадабацца, падыльсціцца, звярнуць на сябе 
ўвагу, і, як пры кожным двары, зайздрасць і варожасць 
ужо зараджаліся сярод набліжаных. 

Кароль не трымаўся ўвесь час пры жонцы, пакуль 
дабіраліся да Кракава. Як толькі праязджалі праз якую 
пушчу, лясныя водары адразу ж наводзілі ягоныя думкі 
на паляванне, дзікага звера, і ён дазваляў спакусіць сябе: 
браў сваіх паляўнічых, што нудзіліся ў свіце, спускаў са-
бак і знікаў. Каралева заставалася адна і паволі ехала са 
світай далей. 

Яна не сумавала, не спрабавала адгаварыць караля ад 
любай пацехі. Цярпліва чакала. Кароль заўжды абяцаў, 
што неўзабаве дагоніць. 

На твары сямідзесяцічатырохгадовага маладажона ад-
бівалася нязмерная радасць, калі ён зноў мог адчуць сябе 
вольным. Ягайла спяшаўся выправіцца ў пушчу. Соф'я 
глядзела яму ўслед халодным позіркам, весялосць не пакі-
дала яе, калі яна заставалася са світай. 

Аднак ёй не хацелася прыязджаць у Кракаў без караля, 
бо там, у замку, яна мусіла сустрэцца з ягонай дачкой, з 

незнаёмымі людзьмі, якія чакалі яе там разам з Брандэн-
бургчыкам і пасламі. 

Падарожжа прымеркавалі спалучыць з ловамі так, каб 
Ягайла мог перад Кракавам злучыцца са світай і Соф'яй, 
каб ёй адной не давялося станавіцца перад польскім пан-
ствам. 

Ягайла паслухаў жонкі, прыбыў у час, і яны разам 
збіраліся ўрачыста ўехаць у сталіцу. 

Якраз стаялі першыя веснавыя дні. У Кракаве з ці-
кавасцю і нейкай своеасаблівай насцярожанасцю чакалі 
русінку. Духавенства баялася гэтай чацвёртай жаніцьбы, 
бачыла ў Соф'і стаўленіцу Вітаўта, а яму не давяралі, бая-
ліся яго ўсе. 

Кароль пад'язджаў да Кракава з адчуваннем, што яго 
прымуць там не так радасна, як раней. Ён адчуваў сваю 
віну, думаў, што варта папрасіць прабачэння за яе. 

Ён вёз жонку, якую ўзяў супраць волі народа, тая яшчэ 
была не каранаваная, не каралева, а толькі каралёва жонка. 
Соф'я таксама разумела гэта, але не падавала выгляду, што 
гэта яе надта абыходзіць, старалася выглядаць спакойнай. 

Урачыстага прыезду не атрымалася. Пасля апошняга 
начлегу кароль сеў на каня ў кажуху і простай шапцы, 
побач ехала Соф'я, якая, не пытаючыся ў яго, надзела гар-
настаевае футра, пурпуровую накідку і залатую аздобу на 
галаву. Двару было сказана апрануцца з раскошай. 

Кароль быў не супраць. У горадзе паўсюль стаялі на-
тоўпы людзей, усе ціснуліся, разглядалі іх, але маўчалі. 
Перад каралём здымалі шапкі. Паважна, але ціха праяз-
джаў кароль па вуліцах горада. З касцёлаў павыходзіла ду-
хавенства вітаць уладара, па горадзе разлягаўся звон, але 
радасці, узнёсласці, весялосці не было. Адчувалася нейкае 
трывожнае чаканне. 

Каралева, адчуўшы, што яна тут не надта жаданая гос-
ця, пачырванела, у вачах бліскалі агеньчыкі гневу, але вус-
ны ўсё ж прыветна ўсміхаліся. Яе сэрца трывожна білася, 
яна ведала, што вакол яе адны незычліўцы, непрыхільныя, 
нават злыя і што ёй трэба будзе пачынаць змагацца, каб 
адолець іх, стаць тут валадаркай, сапраўднай каралевай. 

Іншая, можа, пусцілася б у роспач і паняверку. Але 
Соф'я верыла ў свае сілу і цярплівасць. Доўгія гады 

змагання чакалі яе, крок за крокам, паволі мусіла яна ісці 
да мэты, але дайсці да яе было пільна патрэбна. 

Ягайла разглядаўся на бакі неяк нясмела, апускаў вочы. 
Соф'я ўсім сваім выглядам паказвала, што яна радуецца 
прыгожаму гораду і заможнаму люду. 

Біскуп Войцах чакаў на Вавелі. Побач з ім моўчкі ста-
яў Алясніцкі, адзеты як мніх. Кароль прыязна кіўнуў яму 
галавой, нібы просячы прабачэння. 

На замкавым двары чакала новую маці каралеўна 
Ядвіга, маладзенькая дзяўчынка, усхваляваная, бледная, 
святочна прыбраная. Здавалася, што яна вось-вось упадзе 
пад цяжарам аздобы, якую на яе начапілі. 

Побач стаяў васьмігадовы Брандэнбургчык, апрануты 
на нямецкі лад, з шапачкай у руцэ, у вузенькім гарнітур-
чыку і накідцы, з доўгімі напудранымі валасамі, у буклях, 
а каля яго — ксёндз Эльяш і Пётр Хелмскі (47). Настаўнік і 
прыдворны стаялі, гатовыя вітаць Ягайлу, які здалёк усмі-
хаўся дзецям. 

Соф'я першая паспяшалася абняць напалоханую кара-
леўну, па тварыку якой струменьчыкамі пацяклі слёзы. 

Кароль вітаў усіх з надзвычайнай прыязнасцю і радас-
цю, ён быў устрывожаны, з усіх сілаў стараўся схаваць 
неспакой, які яго агарнуў, калі ж падышлі да парога замка, 
ён прашаптаў Соф'і на роднай мове: 

— Будзь уважлівай! На парог ступай правай нагой! 

Паздзел 5 

Мінуў год з таго незабыўнага дня, калі каралева Соф'я 
першы раз апынулася ў сваім каралеўскім замку, зірнула 
на яго замглёнымі вачыма пры шматзначным маўчанні 
прыдворных. Нейкіх асаблівых зменаў у жыцці замка цяж-
ка было заўважыць: і людзі былі тыя самыя, і звыклы лад 
жыцця караля не парушыўся, аднак жа не ўсё тут было, 
як раней; люд, набліжаны да Ягайлы, паспеў ужо адчуць 
сілу той маленькай ручкі каралевы, якая ўмела быць жа-
лезнай. 

Без гвалту, без пераваротаў, паступова і ціха чыніліся 
кара і літасць, уплыў на ўрад і ўладу. 

Двор каралевы гэтак быў яе дваром і пад яе ўладай, 
што і мужчыны і жанчыны маглі жыццё за яе аддаць. У 
Соф'і былі свае людзі пры двары караля, былі і ў радзе, 
сярод духоўных асоб, у горадзе — адным словам, усюды. 

Але, бадай што, не менш было незычліўцаў і ворагаў. 
Калі і як тое сталася, наўрад ці змог бы хто сказаць. 

Соф'я не выхвалялася сваёй уладай, не была ахвочай па-
казваць яе, наадварот, хацела б яе прыхаваць. 

Ягайла кахаў сваю жонку, але, мусіць, і баяўся яе. Яна 
была не такая паслухмяная, як ён думаў, і тут ён ужо не 
даваў рады. Кожны раз кароль вяртаўся з палявання ці 
падарожжа стомлены і закаханы, але праз нейкі час зноў 
нудзіўся па лясах. У замку пры каралеве ўсё было для яго 
занадта пышна, занадта велічна, куды вальней ён пачуваў-
ся ў лесе, пры вогнішчы, сярод вясёлых паляўнічых. 

Ён быў бы рады забыцца пра сваю ўладу, яна ж пра 
карону, якой яшчэ не мела, помніла неадменна. Пры кож-
най размове з мужам яна не забывалася пра гэта нагадаць. 
Ягайла баяўся сутыкнуцца з перашкодамі, цяжкасцямі і 
ўхіляўся ад прызначэння дня каранацыі. 

Той-сёй са святароў ужо згадваў у гутарках з каралём 
пра каранацыю як пра ўрачыстасць, якой усе чакаюць. 
Нібыта выпадкова казалі пра яе як пра вельмі пажаданую 
падзею польскія прыдворныя, ахмістр каралевы Мальскі, 
старшы каморнічы Мшчуй са Скрынна, Клеменс Вант-
робка. 

Сярод тых, чыю прыхільнасць здолела выклікаць ма-
ладая каралева, бо яны самі перамяніліся да яе, быў і ра-
нейшы яе вораг Збышак з Алясніцы, цяпер ужо кракаўскі 
біскуп. Войцах Ястжэмбец хоць і без ахвоты, але мусіў 
саступіць яму сваё месца. 

Гэты непахісны чалавек не быў асаблівым прыхільні-
кам Соф'і, ён заўжды пазіраў на яе з недаверам, бачыў у 
ёй перш за ўсё пляменніцу Вітаўта, але і ворагам ёй не 
быў. Ён цаніў у ёй якасці, якія меў сам, — мужнасць і 
цвёрдасць. 

Для яго не было таямніцай і тое, што яна, кінутая ў 
чужы для яе свет, мусіла шмат зрабіць, каб выклікаць у 
яго прыхільнасць, і ён бачыў, як яна спакваля, але настой-
ліва дамагаецца гэтага, бачыў і цаніў. 

87 



У старых і маладых каралева выклікала вялікую пры-
язнасць, яна наладжвала ў замку розныя забавы, запраша-
ла гасцей, рабіла ўсё для таго, каб яны былі вясёлымі, для 
кожнага знаходзіла добрае слоўца, гарнула да сябе сэрцы. 
Моладзь аж траціла розум ад прыгожай Соф'і , а яна была 
такой велічнай, умела адным грозным позіркам адштурх-
нуць ад сябе, але ўмела і прывабіць. 

Біскупа Збігнева канчаткова зблізіла з ёй адна падзея. 
Перад з'ездам з Жыгімонтам (48) Вітаўт хацеў, каб яна па-
спрыяла яму, і дзеля гэтага выправіў пасланца. Трэба было 
парупіцца пра няшчаснага Карыбута, які ні з чым вярнуў-
ся ад чэхаў, дзе кіпела гарачая вайна. 

Прыехаў Цыбулька, прывёз лісты да караля, а для ка-
ралевы вусныя загады. 

Соф'я адразу выклікала да сябе каралеўскага біскупа і 
расказала яму, што ад яе патрабуецца. 

Біскуп выслухаў яе, устрывожаны і занепакоены, быц-
цам каралева чакала ад яго дапамогі Вітаўту. 

— Маё сумленне не дазваляе мне гэтага рабіць, — 
прамовіў ё н , — бо тым самым я пайшоў бы супраць 
інтарэсаў майго ўладара, супраць маіх уласных перака-
нанняў. 

— Але ж і я такога не зраблю, — сказала С о ф ' я , — і 
таму хачу вам пра гэта паведаміць, што адчуваю: вы па-
дазраяце мяне ў слугаванні майму дзядзьку. Хіба не так? 

Біскуп пацвердзіў сваю згоду маўчаннем. 
— Вы несправядліва абвінавачвалі м я н е , — дадала 

я н а . — Ні ў гэтай, ні ў якойсьці іншай справе я не пайду 
супроць майго мужа і маёй краіны. Я паважаю свайго 
дзядзьку, але быць паслухмянай яму як служка ці як ра-
быня не магу і не хачу. 

Алясніцкі быў рады гэта пачуць, ён пакланіўся ёй. 
— Трымайцеся, літасцівая пані! — толькі і змог ска-

заць. 
Цыбулька вярнуўся ні з чым, а біскуп з таго часу ўжо 

іначай глядзеў на каралеву і выказваў ёй больш пашаны. 
Можа, нават ён пачаў больш баяцца яе, хоць і не падаваў 
выгляду. Але сачыў за кожным яе крокам. 

Для Соф'і найцяжэй было здабыць прыхільнасць сі-
роткі Ядвігі, дачкі караля. З першага пагляду дзіця адчула 

да маладой пані непрыязнасць, ставілася да яе халодна, 
нічога не даравала. 

Яны ніяк не маглі пагадзіцца; Ядвіга да таго ж наслу-
халася шаптанняў слуг і баялася мачыхі. Калі яе прыво-
дзілі, садзілі за стол, забаўлялі, яна ўвесь час устрывожана 
азіралася, нібы толькі і чакала хвіліны, калі можна будзе 
ўцячы. 

Соф'я адчувала сябе пакрыўджанай і пасля дарэмных 
намогаў ужо меней рупілася пра дзяўчынку, якая так ва-
яўніча да яе ставілася. Ядвізе ўвялі ў вушы, што гэтая 
маладая каралева пазбудзе яе належных правоў, што яна 
можа быць пагрозай для жыцця. 

Соф'я не скардзілася на яе каралю, цярпліва зносіла 
ўсё. Ягайла прыязджаў са сваіх вандровак, садзіў каля 
сябе малога Брандэнбургчыка па адзін бок стала, Ядвігу — 
па другі, забаўляўся з імі, але нічога не бачыў і ні пра што 
не здагадваўся. 

Пры двары ў тых асяродках, якія каралева яшчэ не 
прывабіла да сябе, разносілі плёткі пра небяспеку, што 
пагражала беднай сіраціне, яе лёсу. 

Пра ўсё гэта даносілі Соф'і, але яна пагарджала намо-
вамі і не пачувалася вінаватай. Рабіла, што магла, і спа-
дзявалася: час возьме сваё. 

Колькі б разоў ні вяртаўся Ягайла са сваіх нястомных 
аб'ездаў краю і паляванняў, на парозе замка ён заўсёды ба-
чыў каралеву, яна ўсміхалася, радавалася свайму гаспада-
ру, была ветлая, ні слова не гаварыла супраць. Не мела яна 
звычкі і нешта прасіць, а Ягайла адчуваў сябе вінаватым, 
што доўга не прыязджаў, і шчодра адорваў яе. 

На свята Узнясення ён якраз вяртаўся з-пад Хоршына, 
куды яго зноў выцягнуў Жыгімонт. Каралева, як заўжды, 
рыхтавалася сустрэць мужа. Разам з Ягайлам ехалі важныя 
паны, яны суправаджалі яго, іх трэба было задобрыць і 
ўлагодзіць. 

Стары, але нястомны Ягайла не мог доўга ўседзець на 
адным месцы, аднак часам быў рады завітаць у Кракаў. 

Яму тут было добра, як нідзе болей, тут было ягонае 
гняздо, а Вільню ён мусіў адцаць у чужыя рукі. 

Соф'я даведалася, што ён прыязджае, і выехала су-
стракаць яго, яна ўзяла з сабой Ядвігу і Брандэнбургчыка, 

89 



а таксама світу, такую шыкоўную і выфранчаную, што 
ўвесь горад высыпаў падзівіцца на яе. Ягайла не любіў 
гэткай пышнасці, а каралева лічыла яе патрэбнай і важнай. 
Ёй падабалася бачыць сябе ў пышных строях і жамчугах. 

Некалькі прыдворных суправаджалі Соф'ю; яна везла з 
сабой з аднаго боку Ядвігу, у якой не было ніякай ахвоты 
ехаць з ёй, з другога — малога хлопчыка, яе жаніха. 

Кароль вельмі ўсцешана сустрэў іх каля Прэндніка. Ён 
злез з каня, спачатку абняў жонку, потым пацалаваў дачку, 
узяў на рукі і пацалаваў малога. Ён быў рады вяртанню, 
выглядаў здарожаным і стомленым. Адразу ж павярнулі 
назад, у горад, і, пакуль ехалі, Ягайла маўчаў, бо гава-
рыць ён не любіў, і толькі час ад часу кідаў якое слова, каб 
прымусіць гаварыць іншых, смяяўся. 

У замку ўвесь двор чакаў гаспадара з вялікай нецярп-
лівасцю, бо ўсе ведалі Ягайлаву звычку адорваць тых, хто 
быў пры ім і спадзяваўся на гэтыя дары, якіх ён не шка-
даваў нікому, апроч самога сябе. 

Соф'я прывітала яго з пашанай і з тым асаблівым ла-
годным выразам твару, з якім заўжды яго сустракала, але, 
пакуль ехалі, сядзела нейкая крыху насупленая і ў заду-
менні, большым, чым звычайна. Кароль дарэмна спрабаваў 
развесяліць яе. Усмешка толькі на момант з'яўлялася на яе 
вуснах і адразу знікала. Ягайла не любіў такіх пахмурных 
твараў. 

Назаўтра ўсе сенатары, што былі ў Кракаве, біскуп 
Збышак, урадоўцы з самага рання падаліся ў замак. 

Спраў набралася процьма, каралю не далі часу ад-
пачыць з дарогі, давялося брацца за клопаты. Духоўныя 
асобы з усяго краю з'ехаліся з самымі рознымі просьбамі, 
скаргамі, спрэчкамі, іншыя ж чакалі Ягайлу, каб пацвер-
дзіць свае даўныя прывілеі або атрымаць новыя. Справы 
трымалі яго, без меры зморанага, цэлы дзень, ён толькі 
цяжка ўздыхаў; жонку, дачку і будучага зяця бачыў толькі 
похапкам. 

Кароль непакоіўся і шукаў прычыну маўклівасці і заду-
меннасці жонкі. Старога выводзіла з раўнавагі нават хму-
рынка на твары прыгожай Соф'і. Не раз, пакуль цягнуўся 
гэты доўгі дзень, кароль спрабаваў спытаць у яе, чаму яна 
такая невясёлая. Ці не было на гэта прычыны? 

— Няма ніякай прычыны, нічым я не засмучаная, — 
адказала каралева. 

Ягайла больш не дапытваўся. Але позна ўвечары, перш 
чым пайсці на спачын, усё яшчэ занепакоены, што Соф'я 
не такая вясёлая, як зазвычай, ён папрасіў Гінчу паклікаць 
ахмістра каралевы Войцаха Наленч Мальскага. 

Мальскі належаў да адной са старадаўных галін роду 
Наленчаў, якія яшчэ ў часы Пястаў (49) займалі найвышэй-
шыя пасады. Род вельмі разгалінаваўся, як і ўсе стара-
даўныя сямействы, многія збяднелі, але здавён і дагэ-
туль памяталі, хто ў іх родзе спадчыннік высокіх пасад і 
замкаў. Сам Мальскі быў чалавекам самавітым, маўклівым, 
ён умеў борзда спасцігаць, што дзеецца наўкола, стаяў за 
справядлівасць, дбаў болей пра свой гонар, чым пра ста-
новішча. Строгі да падуладных, ён не без прычыны быў 
прызначаны ахмістрам двара, дзе моладзь і жаночая публіка 
патрабавалі вялікай увагі. Яго баяліся, бо ён нікому нічо-
га не прабачаў, аднак некаторых рэчаў ён не разумеў — 
проста ягоная шляхетнасць была вышэй за іх зразуменне. 

Маладыя прыдворныя, здалёк ледзь згледзеўшы ахміс-
тра, зазвычай рабіліся рахманыя і ціхія, а за ягонай спінай 
гарэзавалі. 

Калі Мальскі ўвайшоў у каралеўскі пакой, то заспеў 
Ягайлу за кармленнем толькі што прыдбанага сабакі. Ка-
роль быў задуменны, змрочны. 

Ён загадаў каморнічаму, які стаяў ля дзвярэй, выйсці, 
а ахмістру падысці бліжэй. 

— Што з Соф'яй? — спытаў ё н . — З ёй нешта не так. 
Нейкая невясёлая. Не ведаеш, у чым прычына? 

Пытаючыся, кароль пільна ўзіраўся ў твар Мальскаму, 
а той маўчаў, хоць відаць было: таму ёсць што сказаць, але 
не адважваецца. 

Ягайла паўтарыў пытанне. 
— Літасцівы каролю, — прамовіў ён нарэшце, — ляг-

чэй заўважыць, што каралева невясёлая, чым сказаць чаму. 
— Вы павінны бачыць раней, — раздражнёна выгук-

нуў кароль. — Гэта ваша справа... 
Мальскі нахіліў голаў і растуліў вусны. 
— Ваша вялікасць таксама маглі б здагадацца аб 

прычынах такога яе настрою, — сказаў ён і змоўк. 

— Я? Я? — Ягайла ледзь не задыхнуўся. — Што ты 
кажаш? — закрычаў ён, ледзь не плачучы. — Я? Чаму? 
Хіба я ў чым вінаваты? Што мяне часта ў Кракаве няма, 
што я не магу цягаць каралеву за сабой дзеля таго, каб ёй 
не сумна было? Хіба яна не ведала, ідучы за мяне замуж, 
што я мушу штогод бываць у бесперапынных раз'ездах, 
наведваць Велікапольшчу, Русь, Мазовію, Літву? 

— Літасцівы пане, у гэтым вашай віны няма, і карале-
ва не скардзіцца на гэта, — запэўніў Мальскі. 

— Дык чаго ёй не стае? Мала жомчугу мае, няма на 
што жыць, чаго раздаваць? 

Мальскі паціснуў плячыма. 
— Ну, дык кажы! — нецярпліва патрабаваў кароль. 
Ахмістр уперыўся ў стол і ўсё яшчэ вагаўся, але ка-

роль узвысіў голас: 
— Кажы, а то галаву з карка здыму! 
— За сваю галаву я не баюся, — халодным тонам 

прамовіў Мальскі, — але мне не хацелася б гаварыць вам 
непрыемнае. 

Ягайла скрывіўся. Ён не прывык да такіх няпэўных 
размоў, не любіў іх, сам гаварыў проста, а таму хацеў, каб 
і яму адказвалі без усялякіх выкрутасаў. 

— Не трэба за тое крыўдзіцца на каралеву, — працягваў 
ахмістр, — што яна часам бывае невясёлай, лепей здага-
дацца чаму, але я вашай міласці таго сказаць не магу, пра 
што я толькі здагадваюся, каб не было падозрання, нібы 
мне сама каралева прызналася. Каб я так жыў, калі я ад яе 
хоць слова чуў, ніякіх скаргаў, магу на Евангеллі прысяг-
нуць! Ад яе пра гэта ні слоўца не чуў! 

— Ну, а пра што ты здагадваешся? — злосна пытаў 
Ягайла, ухапіўшы ахмістра за рукаво. — Пра што? 

Мальскі нарэшце набраўся адвагі. 
— Да яе ў вас, літасцівы пане, былі тры жонкі. I ўсе 

яны, нават апошняя, хоць і з цяжкасцямі, і праз нязгоду, але 
былі каранаваныя, а тут мінуў, лічы, год, а пра каранацыю 
нічога не чуваць. Народ такое заўважае. Можа, гэта не мая 
справа, але вы бачыце ў ёй толькі сваю жонку, а не сваю 
каралеву. Нават слугі не ставяцца да яе так, як належыць. 

— А вы нашто? — раззлаваўся кароль. — Хіба ў вас 
скляпоў, вязніц няма? 

Мальскі нечакана засмяяўся: 
— Цяжка без дай прычыны судзіць людзей толькі за 

касы пагляд, за крывую ўсмешку. Няма за што караць, 
аднак непрыемна. 

Ягайла задумаўся, абапёршыся на руку, слухаў уважлі-
ва, заклапочана. 

— Пры двары таксама стае рознага люду, — працягваў 
Мальскі. — Нямала такіх, што гатовы сеяць варожасць. 
Праз іх шэпты каралеўна Ядвіга з мачыхай не можа па-
ладзіць, хоць тая і рада была б дзяўчынку папесціць. Хіба 
пані прыемна, калі каралеўна ад яе ласункаў не бярэ, баіц-
ца, што атручаныя. 

Стары кароль аж войкнуў пры гэтых словах. 
— Мала вы шануеце каралеву, — дадаў ахмістр. — Па 

кутах пляткараць, што ў яе кароны ніколі не будзе, а крый 
божа, няшчасце... 

Кароль не любіў падобных варожбаў і перапыніў Маль-
скага. 

Здавалася, ён пачуў ужо тое, што хацеў, і збіраецца 
адпусціць Мальскага, але той усё стаяў. 

— Усё, што я вам сказаў, літасцівы пане, — дадаў 
ё н , — гэта толькі мае думкі. Хай Бог бароніць, каб карале-
ва на падозранні была, што скардзіцца ці паказвае, як яна 
пакутуе! Яна заўжды стараецца быць вясёлай, ніводнай 
скаргі ад яе ніколі ніхто не чуў. 

Ягайла ўстаў з лавы, на якой сядзеў, шырока раскінуў 
рукі. 

— Калі там было тую каранацыю прызначаць? Войны, 
з'езды, зборы, падарожжы, хвіліны вольнай нямашака... 

— Але ж і мовы пра яе не было, — удакладніў Мальскі. 
— Соф'я мне ні разу не гаварыла, што гэта яе неяк 

турбуе. 
— Бо ёй сорамна было самой дабівацца таго, што ёй 

належыць, — прашаптаў ахмістр, — а я прашу вашу міласць 
не лічыць тое, пра што я вам нагадаў, недарэчным умяшан-
нем у справы, якія мяне не датычаць. Гэта ўсё было сказана 
ад шчырага сэрца і жадання зрабіць добрае для вас, пане. 

Мальскі аддаў глыбокі паклон, павярнуўся да дзвярэй 
і выйшаў. Ягайла яго не спыніў 

Кароль застаўся адзін, сеў за стол, выпіў вады. 

Крыху пазней ён зайшоў да каралевы, аднак нічога ёй 
не сказаў, ні пра што не распытваў, толькі крадком пазіраў 
на яе, лавіў выраз твару, бо не любіў паказваць свае пачуц-
ці. Паскардзіўся, што дзяржаўныя справы не даюць яму 
часу на сям'ю, а ён быў бы рады адпачыць з ёй. 

Нешматслоўнай была ў гэты вечар Соф'я, яна толькі 
слухала. 

Назаўтра яна была такой, як напярэдадні: не надта 
сумная, але і не дужа вясёлая. Ягайла хацеў выцягнуць з 
яе хоць бы слоўца скаргі, але яна адказала, што не хоча 
памнажаць разладаў, а ўсё, што выпадзе на яе долю, гатова 
цярпліва зносіць. 

Ён загадаў прывесці дачку Ядвігу якраз тады, калі быў 
у каралевы, і, няўмелы ў абыходжанні з дзецьмі, пачаў пры 
Соф'і навучаць дачку любіць мачыху, як родную маці. 

Каралева зачырванелася, бо дзяўчынка магла западоз-
рыць, што яна скардзілася на яе. 

— Я на цябе не крыўдую, бо любіць не загадаеш, — 
прамовіла яна, — скажы лепей, можа, я стаўлюся да цябе 
неяк не так, можа, чым пакрыўдзіла? 

Каралеўна нешта невыразна мармытала, вельмі збянтэ-
жаная, спрабавала нешта патлумачыць, аднак, дарма што 
бацька стараўся, яна не захацела выказаць добрых пачуццяў 
да мачыхі. Яе ўжо абкармілі непрыхільнасцю да новай маці. 

Гэтая прыкрая сцэна, якая мела на мэце палепшыць 
іх дачыненні, выклікала ў абедзвюх толькі раздражненне; 
калі ж заплаканая Ядвіга выйшла, Соф'я холадна заўважы-
ла, што толькі час можа вылечыць сэрца дзяўчынкі і не 
трэба змушаць яго сілай. 

Увесь гэты дзень кароль разважаў і абдумваў, што яму 
рабіць. Выпадак прыспешыў ягоны вырак, паклаў канец 
ваганням. 

Калі па абедзе ён адпачываў, седзячы ля акна, якое вы-
ходзіла ў двор, так, што яго ніхто не мог бачыць, то між-
волі падслухоўваў гамоны і жарты маладых прыдворных, 
што стаялі на панадворку. Раптам ён пачуў надта знаёмы 
голас Гінчы з Рогава: 

— Страш! Слухай, Страш! Каралева загадала табе 
ехаць у горад і адшукаць Мшчуя. Яго адправілі па голкі, а 
ён не вярнуўся. Мабыць, сядзіць недзе ў карчме і п'е піва. 

Страш Ян з Белачова належаў у той час да каралеўскіх 
каморнічых; быў ён чалавекам ганарыстым і крыўдлівым, 
спрабаваў нават аднаго разу спадабацца каралеве і дабіцца 
яе прыязнасці, але не ўдалося. Ён ненавідзеў Гінчу, бо ду-
маў, што той яму шкодзіць, а Соф'і не мог дараваць, што 
з іншымі яна была добрай, а ім пагарджала і нават не раз 
давала яму добрага прачуханца. 

Раззлаваны Страш крыкнуў Гінчу: 
— А што гэта ты мне загадваеш? Я, здаецца, не твой 

слуга! 
— Гэта не мой загад, а каралевы! — дадаў Гінча. 
— Якой такой каралевы? Я тут ніводнай каралевы не 

бачу. Прывёз кароль сабе з Літвы дзеўку, невядома хто і дзе іх 
павянчаў, а каранацыі ж не было. Так што каралевы тут няма! 

Гінча падскочыў да яго, пачалася валтузня, якая ледзь 
не скончылася бойкай. Ягайла ўсё гэта чуў, твар яго палаў 
чырванню. 

Увечары Страшу было загадана болей не паказвацца 
пры двары, хоць і не сказана, за што, але ён сам тое ведаў 
лепей. 

Гінчу ж, які тым жа надвячоркам заступіў на службу, 
кароль, наадварот, удзячна паляпаў па плячы, засмяяўся, 
аднак нічога не сказаў, бо не хацеў прызнацца, што пад-
слухаў размову. 

А раніцой Ягайла вельмі цёпла прывітаў кракаўскага 
біскупа, бо заўсёды, калі трэба было развязваць нейкае 
важнае пытанне, асцерагаўся яго. Збышак, які прыйшоў да 
караля па сваіх справах, адразу зразумеў, што кароль нешта 
задумаў, але не меў пэўнасці, што гэта лёгка яму ўдасца. 

Крыху павагаўшыся, кароль нарэшце адважыўся: 
— Каралева не каранаваная, крыўдзім мы бедную 

жанчыну! 
Біскуп ужо даўно быў гатовы каранаваць Соф'ю, ён не 

бачыў у гэтым нічога процізаконнага, раз ужо яна была 
пашлюбавана. 

— Можаце, ваша міласць, рабіць усё, што ў вашай 
волі, — адказаў біскуп. — Што мелі тры, тое мусіць мець 
і чацвёртая, горшай за іншых яна не павінна быць. 

З непрыхаванай радасцю кароль ускочыў з крэсла і 
падышоў да біскупа. 

— Трэба наладзіць ёй шыкоўны абрад! — усклікнуў 
кароль. — Мы не пра ўсё пагаварылі з Жыгімонтам на 
з'ездзе пад Хоршынам. Акрамя размоў, на каранацыі мы 
пагодзім яго з жонкай. Яшчэ ёсць у мяне думка запрасіць 
Эрыка дацкага (50), а таксама магістра крыжакоў, князёў Пяс-
таў з Мазовіі і Сілезіі. Папа Рымскі таксама каго прышле 
ад свайго імя для бласлаўлення. 

Ён гаварыў спяшаючыся, на хаду папраўляючы сам 
сябе, быў гатовы ўжо запрасіць малавядомых нямецкіх 
князёў, а з Русі і Літвы ўсіх, хто яшчэ жывы, хто ўспадаў 
яму на розум. 

Біскуп мусіў стрымаць ягоны запал. Ён нясмела заў-
важыў, што для тых гасцей, якія не змогуць прыбыць без 
вялікай світы, не стане ні замка, ні жытла. 

Ягайла засмяяўся і сказаў біскупу, што і ён і іншыя ду-
хоўныя асобы павінны будуць разабраць найпачэснейшых 
гасцей па сваіх дварах, але на Вавелі хай будзе цесна. 

Пасля таго як была пераадоленая першая цяжкасць, 
кароль не супакоіўся, аж пакуль не дабіўся ад біскупа 
згоды, што той дасць загад сваёй канцылярыі неадкладна 
рыхтаваць запрашальныя лісты. 

I Соф'я, і ніхто з прыдворных не ведалі пра кара-
леўскія намеры, аж пакуль Ягайла не перайшоў з Алясніц-
кім у другі пакой, дзе яны канчаткова вызначылі лік асоб, 
якіх трэба было запрасіць. 

Ягайла асабліва настойваў, каб мусова запрасіць рым-
скага караля, Эрыка дацкага і шведскага, венгерскага кара-
ля Жыгімонта, бо яны маюць дачыненне да Святой зямлі, 
князёў Мазавецкіх і Сілезскіх Пястаў, а таксама кры-
жацкага магістра, з якім зноў быў укладзены мір (51). 

Упэўніўшыся, што нічога пагрозлівага ці шкоднага 
кароль не прапануе, біскуп пагаджаўся з усім, у канцы 
толькі дадаў, цяжка ўздыхнуўшы: 

— Скарб свой вы праз гэта вычарпаеце дарэшты, лі-
тасцівы пане, бо, пэўна ж, без дарункаў нікога не адпусці-
це, дый сам прыём угоніць нас у страты. 

Калі ён прамовіў гэта, кароль зірнуў на сваё вельмі 
простае адзенне, раменны пас, скураныя боты. 

— Мне шмат не трэба, — сказаў ё н , — бо я пышнас-
ці не люблю, не цярплю яе, аднак жа польскаму каралю 

трэба выглядаць як належыць. Хай іншыя манархі, той жа 
Люксембуржац ці гэты Паморчык (так ён называў Эрыка 
дацкага) ведаюць: і мы не з апошніх! 

Збышак болей не пярэчыў, паабяцаў каралю, што не-
адкладна загадае рыхтаваць запрашальныя лісты ў канцы-
лярыі. 

Пасля гэтай нарады з біскупам кароль увайшоў у пакой 
Соф'і з такім вясёлым выглядам, што яна ад парога пазна-
ла: кароль ідзе з нечым добрым. Але яна зусім не ўяўляла, 
што яе чакала. 

У душы Соф'я вельмі хацела асвячэння свайго шлюбу 
праз каранацыю, але ўсё адкладвала намер падрыхтаваць 
караля, падвесці яго да гэтай думкі. Ягайла сеў і пачаў 
разглядацца ў пакоі на рознае шыццё і дываны. 

— Відаць, я прыйшоў у самы час, — сказаў ён на 
роднай мове, — бо хай сабе ў нас і многа рознага адзення, 
але неўзабаве спатрэбіцца яшчэ болей, і новага, і багацей-
шага. 

— Хіба да нас нехта прыедзе? — запытала каралева. 
— Ого! Важных гасцей чакаем! — жартаўліва пазі-

раючы на яе, прамовіў Ягайла. — Перш-наперш рымскага 
караля з жонкай... 

— Няўжо вы пачалі прывыкаць да вялікіх урачыс-
тасцей? — здзівілася каралева. 

— Эрык Паморчык прыедзе таксама, — працягваў ка-
роль, не зважаючы на пытанне С о ф ' і . — Вось вам ужо два 
каралі, а князёў наклічам гэтулькі, колькі іх ёсць вакол. 

Каралева зачырванелася і апусціла голаў. 
— Калі ж яны прыедуць? 
— У той самы дзень, калі маю Соф'ю карануе архі-

біскуп! — весела ўсклікнуў кароль. 
Каралева ўпала на калені перад каралём, а ён ласкава 

абняў яе. 
— Даўно ўжо трэба было зрабіць гэта, — заўважыў 

Ягайла. — Але Бог сведка — не мог раней, хоць і думаў. 
Цяпер самы час рыхтаваць строі, таму няхай са скарбніц 
выдадуць як мага перлаў, каб нам не сорамна было перад 
іншымі каралямі! 

З хваляваннем і ўдзячнасцю ўспрыняла Соф'я радас-
ную навіну, твар яе ззяў ад шчасця, яна з усіх сілаў 

старалася паказаць каралю, як яна задаволеная. Кароль у 
гэты дзень таксама быў рады за сябе і за ўсіх, а першай 
прыкметай таго стаў ад'езд на чарговыя ловы. 

Сярод прыдворных чутка пра каранацыю разнеслася ў 
адно імгненне і вельмі ўзрадавала прыхільнікаў каралевы. 
Радаваўся двор, разносіў па горадзе, рассылаў па краіне 
вестку аб тым, што Соф'я будзе каранаваная і што на гэты 
абрад разасланы запрашэнні па ўсім свеце. 

Толькі невялікая купка прыхільнікаў каралеўны Ядвігі 
была надта незадаволеная гэтай падзеяй. Цяпер яны ўжо 
нашэптвалі ёй, што каранаваная мачыха будзе старацца 
зжыць са свету ненавіснае дзіця. 

Шапталі і пра Брандэнбургчыка, нібыта дамова пра яго 
жаніцьбу на Ядвізе скасуецца. 

А тым часам кракаўскі біскуп на загад караля разаслаў 
запрашальныя лісты. Адзін з першых паслалі Вітаўту, 
Ягайла хацеў зрабіць яму прыемнае. 

Тым часам мінулы год калі і не сапсаваў добрых дачы-
ненняў паміж дзядзькам і пляменніцай, то, відаць, моцна 
ахаладзіў іх. Вітаўту не верылася, што тая рабіла нешта 
яму насуперак, ён думаў, ці не баіцца яна караля і не можа 
дапамагчы яму. Цыбульку князь адпраўляў некалькі разоў, 
і ўсё безвынікова. 

Вітаўтавы віжы, якіх у Кракаве было аж залішне, да-
носілі яму, што Соф'я не надта рупілася пра дзядзькавы 
справы, была да іх абыякавай. Княгіня Ульяна паспяшала-
ся скарыстаць гэта, каб зноў зняславіць яе. 

— А я казала табе, — нагадвала тая мужу, — адплоціць 
яна нам чорнай няўдзячнасцю. А цяпер, калі ёй ускладуць 
на галаву карону, яна і наагул стане непаслухмянай. Стары 
Ягайла будзе рабіць усё, што яна загадае. Ёй досыць было 
года, каб знайсці сабе нямала прыхільнікаў Ужо і Збышак 
у яе пад пятой. 

Прагнаны з двара Ян Страш з Белачова, шляхціц з 
роду Адраванжаў, разгневаны, узлаваны, паехаў на Літву. 
Як і Цыбулька, як Мальдрык і Лютэк з Бжэзя, ён быў га-
товы служыць вялікаму князю. 

Прыехаў ён у Вільню з гаркотай у душы, са скаргамі, 
з упікамі, з ілжою на караля і каралеву; ён даўно знаў Цы-
бульку і перадусім завітаў да яго. 

Страш быў чалавекам заўзятым і гарачым і не так 
злым, як запальчывым, ён мог сказаць не падумаўшы, 
легкадумна. А Цыбулька па размове з ім як адданы слуга 
данёс усё Вітаўту. 

Асцярожны князь не запрасіў Страша да сябе, але да-
ручыў сваім слугам-палякам распытаць і выведаць у яго, з 
чым ён прыехаў. 

Страша кармілі і паілі, а за язык яго не давялося цяг-
нуць, бо хлопец ніколі не ўмеў трымаць яго за зубамі. 

Страш распісваў усё бесперач у чорных фарбах, прара-
каваў яшчэ горшае ў будучыні. 

— Жанчына яна маладая, хітрая, шустрая, зробіць са 
старым, што захоча. Ужо ўсе ёй пачалі служыць, бо яна 
ўмее прычараваць каго ўсмешкай, каго смуткам, каго па-
дарункам, каго абяцаннямі. Каля яе снуюць улюбёнцы і 
віжы. Я магу пералічыць іх на пальцах, пачынаючы з Гін-
чы з Рогава, які не адходзіць ад яе дзвярэй, як сабака на 
варце пры іх. Калі караля няма ці ён не выходзіць з дому, 
у яе цэлы час баляванні, гульбішчы, весялосць, танцы, 
спевы! Прыдворных жанчын падабрала гэткіх, як сама, і 
жыве сабе, усім задаволеная! 

Страш плёў абы-што, многа хлусіў. Яму не пярэчылі, 
ківалі галовамі, з усім згаджаючыся. А Цыбулька калі не 
ўсё, то многае, асабліва важнае, пераказваў Вітаўту. 

Некалькі дзён туляўся Страш пры двары, а да Вітаўта 
яго ўсё не запрашалі. Нарэшце Цыбулька паведаміў, што 
князь гатовы прыняць яго на службу, але на такую, якую 
ён сам яму вызначыць. 

— Усё тое, што мы пачулі, — сказаў ё н , — сведчыць 
адно: нам вельмі трэба ведаць, што там робіцца. А пры 
двары няма нікога, хто мог бы назіраць, слухаць і па-
пярэджваць нас. Таму князь пасылае вас назад, гэта і будзе 
вашая служба. 

Спачатку Страш пачаў крычаць, што ён як рыцар спа-
дзяваўся на іншае, што пры Ягайлавым двары нагі ягонай 
не будзе. Але потым астыў, і нарэшце жаданне адпомсціць 
навяло яго на думку пагадзіцца на князеву прапанову. 

— Служыць пры двары я не буду, — пастанавіў ё н , — 
але жыць у Кракаве, час ад часу бываць у замку і пра ўсё 
выведваць я і без таго змагу. Паеду! 

З такім даручэннем і выправілі Страша назад, той не-
надоўга зазірнуў у сваё Белачова, адпачыў крыху, а потым 
зноў з'явіўся ў Кракаве, пасяліўшыся пры карчме. 

Цяпер ён быў вольны чалавек; рабіў выгляд, што шукае 
сабе сталага занятку, быў вельмі пакрыўджаны і нарэшце 
зажыў жыццём, якое яму заўжды падабалася. З ранку да 
вечара ён мог цяпер нічога не рабіць, толькі сядзець ды 
балбатаць і смяяцца. 

Страш ведаў усе закавулкі і шынкі, дзе зазвычай збіра-
ліся прыдворная моладзь і службоўцы, са многімі ён знаў-
ся ці таварышаваў. Хлапец скардзіўся ім, што яго неспра-
вядліва выгналі, тыя, сваім парадкам, яму спачувалі. Адны 
падтрымвалі яго, другія спрабавалі спрачацца, але ніхто не 
думаў варагаваць з ім. 

Толькі Гінча не хацеў з ім знацца і заўсёды, сустра-
каючыся, адварочваў убок спахмурнелы твар. Яму Страш 
таксама хацеў адпомсціць. 

— Не жыць мне, калі я гэтага ганарліўца не пасаджу ў 
вязніцу, і хай ён там здохне, як паганы сабака! 

Але ён пра тое нікому не казаў, бо ў Гінчы было болей 
сяброў, чым у яго, да таго ж каралева добра да яго ставіла-
ся, кароль таксама, таму ён высока сябе ўзносіў і Страша 
ніколечкі не баяўся. 

Адраванж не быў такім хітрым, як Гінча, ён не мог 
прыдавацца і мець з таго карысць. Ён нават і не намагаўся 
зноў стаць прыдворным, аднак бываць на Вавелі і сустра-
кацца са старымі знаёмымі яму ніхто не мог забараніць. 
Ні адна жывая душа не ведала, што ён ездзіў у Літву і 
паступіў на службу да Вітаўта. 

Пры каралеўне Ядвізе служыла дзяўчына, далёкая сва-
ячка Страша, Салька з Залучча, да якой Страш даўно заля-
цаўся і нават быў гатовы ажаніцца, дарма што сваяк. 

Убачыцца з ёй было няцяжка, а тое, што ў яго была 
радня пры двары каралеўны, дазваляла часта сустра-
кацца. 

Як і ўсе старэйшыя ды маладзейшыя жанчыны з ата-
чэння каралеўны Ядвігі, Салька непрыхільна ставілася 
да каралевы Соф'і. Любасць да няшчаснай сіраты і ў ёй 
абуджала нянавісць да мачыхі. У гэтым коле і раслі плёткі, 
множыліся злыя словы, нібыта сказаныя каралевай. 

Жанчыны, якія служылі Ядвізе, увесь час баяліся то 
атруты, то замаху на яе жыццё. Найдзівоснейшыя чуткі 
прымаліся імі на веру і плылі далей у свет. 

Калі загаварылі пра каранацыю, у атачэнні Ядвігі па-
чаўся плач, пачуліся праракаванні, што каралеўну вы-
шлюць у Чэхію або ў які аддалены горад. 

Усе гэтыя домыслы не ўтойваліся і ад каралеўны, сэр-
ца якой больш і больш напаўнялася нянавісцю да мачыхі. 

Калі кароль па прыездзе ў Кракаў які дзень не пытаўся 
пра дачку, не бачыўся з ёю, адразу пляліся брыдкія чуткі, 
што і тут вінаватая каралева. 

Страш таксама добра служыў: прыносіў з горада тое, 
чаго наслухаўся там, выносіў плёткі жанчын, да ўсяго да-
даваў і свайго крыху. 

Блукаючы па замкавых панадворках і калідорах, ён 
сустракаў сваіх даўных знаёмых і сяброў, выведваў ад іх 
нешта новае пра караля ды каралеву. 

Таму ён мог цяпер паведамляць у Вільню не толькі 
тое, што тут рабілася, але і тое, што выдумлялася і пе-
ракручвалася. 

Нішто не абмінала ягонага вуха і вока. 
Нібы на злосць Гінчу, які штодня з ім сутыкаўся, 

Страш рабіў круг за кругам па замку, упэўнены, што яго 
ніхто не зачэпіць. 

У Гінчы было нямала сяброў, якім таксама не пада-
баўся Страш, але яны не хацелі задзірацца з ім. Дзе ёсць 
слова, там зараз з'явіцца і кінжал, хапацца за які ўсе былі 
дужа ахвочыя, як і Адраванж. 

Але Гінча не мог больш цярпець і спрабаваў нешта 
рабіць. 

— Каб я ведаў, як выжыць адсюль гэтага Страша, — 
казаў ён сваім сябрам Яну з Канецполя і Петрашу са 
Шчэкоціна, прыдворным каралевы, — і гадзіны яго б тут 
не цярпеў, ён так смярдзіць, што аж моташна! 

Сябры спрабавалі нешта парадзіць, але нічога не 
выходзіла, аж пакуль Гінча неяк увечары не шапярнуў 
ахмістру каралевы Мальскаму, што гэты выгнаны Страш 
круціцца тут нездарма, пэўна што, ён праз сваю сваячку 
Сальку з Залучча нагаворвае абы-што Ядвізе на кара-
леву. 

Але не паспеў Гінча знайсці спосабу і прычыны па-
збыцца Страша, як той праз сваю сяброўку дамогся су-
стрэчы з каралеўнай, якая паабяцала яму папрасіць бацьку 
зрабіць яго сваім каморнічым. 

Ягайла быў рады паслужыць дачцэ ўсім, чым мог, і 
выканаў яе просьбу. Цяпер ужо Страш мог, хоць і не меў 
дазволу, ацірацца пры двары. 

Калі аднаго разу ахмістр спаткаў Страша на панадвор-
ку і спытаўся, з якога права ён увесь час аціраецца пры 
двары, раз яму гэта забаронена каралеўскім загадам, той 
нахабна адказаў, што кароль дазволіў яму застацца. 

Пазбыцца яго не ўдавалася, аднак Гінча пазбіраў сваіх 
сяброў — прыдворных каралевы — і дамовіўся з імі, 
што ніводзін не будзе мець са Страшам ніякіх спраў, не 
будзе з ім гаварыць і наагул мець увагі. 

Пётр Куроўскі, Ваўжын Зарэнба з Каліновай, Ян Крас-
ка, Яська з Канецполя, Пётр і Дабеслаў са Шчэкоцін далі 
слова, што болей знацца са Страшам не будуць. 

— Мы служым каралеве, а ён шкодзіць ё й , — перакон-
ваў Гінча. — I дараваць яму гэтага мы не можам! 

Услед за купкай моладзі, якая тут верхаводзіла, многія 
з тых, хто нёс службу ў замку — чыноўнікі, каморнічыя, 
старшая прыслуга, — пачалі вымінаць Страша, павароч-
валіся да яго спінай, не адказвалі на прывітанне, не гля-
дзелі ў яго бок, калі ён ішоў да каралеўны ці вяртаўся ад 
яе. Страш ні з кім не мог загаварыць, ніхто не гаварыў з ім. 

Усе ўцякалі ад яго, як ад заразнага. А Страш аж шалеў, 
але што ён мог зрабіць? Заставалася адно: або пакінуць 
двор, або шукаць зачэпкі і адразу разарваць гэтае кола. 
Апошняе здавалася яму лепшым выйсцем. Аднак шукаць, 
з кім завесціся, трэба было ў горадзе, бо пры двары выцяг-
ваць кінжал небяспечна. Той, хто першы зрабіў бы такое, 
рызыкаваў многім. 

Таму ён спрабаваў падпільнаваць каго каля тых шынкоў 
і піўніцаў, дзе часам збіралася моладзь, пагуляць у косці. 

Неяк сядзелі Гінча, Петраш са Шчэкоцін і Яська з Ка-
нецполя ў карчме Стана пры Гродскай вуліцы, і тут якраз 
увайшоў Страш, які не спадзяваўся сустрэць іх там. 

Не прамінула і хвіліны, як у пакоі пачалася жорсткая 
бойка, аж з вуліцы чуваць было. На шум збегліся квар-

тальныя, але дзверы заклалі. Дастукацца да іх не было 
ніякай змогі. 

Урэшце крыкі змоўклі, у пакоі стала ціха; гаспадар 
паслаў слуг, каб тыя паспрабавалі ўлезці праз акно з па-
надворка. Тыя адарвалі аканіцу, што вісела на адным кру-
ку, улезлі і нікога там не знайшлі, апроч Страша. Ён ляжаў 
на падлозе, увесь зранены, у крыві. 

Зараз прыбег лекар, перавязаў яго, спыніў кроў, абгле-
дзеў; раны, як выявілася, не смяротныя, але вылежваць іх 
трэба было досыць доўга. 

Гэты выпадак не меў ніякіх наступстваў; гаспадар, яго 
звалі Стана, хоць і ведаў, хто там быў, але нікога не выдаў, 
баючыся помсты прыдворных, а Страш не паскардзіўся, 
бо спадзяваўся сам дамагчыся справядлівасці. 

Ён нядоўга ляжаў хворы, бо быў з тых рэдкіх людзей, 
якія альбо касцьмі лягуць, альбо, калі маюць хоць крыху 
сілы, стараюцца хутчэй стаць на ногі, бо ложка баяцца 
болей, чым труны. 

Страш быў яшчэ ўвесь аблеплены пластырамі, калі 
зноў з'явіўся ў замку. 

Жанчыны расплакаліся, убачыўшы яго, а Салька з 
Залучча запэўніла ўсіх, што няшчасце напаткала Страша 
толькі таму, што ён з прыхільнікаў каралеўны Ядвігі. 

Тыя ж, хто ўсё гэта зрабіў, не здзівіліся і не спало-
халіся, калі ўбачылі ўваскрослага Страша. Яны зноў, як 
і раней, з ім не віталіся і не заўважалі яго. Абодва бакі 
ведалі, што на тым справа не скончана і што настане час, 
калі зноў дойдзе да бойкі. 

Страш не выглядаў напалоханым, не скардзіўся, маўчаў. 
За клопатамі перад каранацыяй пра тое здарэнне за-

быліся. Спраў ставала і так. Са скарбніцы павыцягвалі 
сукны, пакрывалы, сярэбраны посуд, папоны для коней; 
усё гэта слугі пад наглядам старшых чысцілі, даводзілі да 
ладу. Галоўныя пакоі, сярод іх Карцінны, Арэхавы і тыя, 
што над імі, якія мусіў заняць Эрык, абівалі і прыбіралі. 

Каралева Соф'я разам са сваімі жанчынамі і камор-
нічымі пра ўсё клапацілася. Ні ў кога не заставалася часу 
на тое, каб спрачацца і вадзіцца, бо кожны думаў, як зра-
біць так, каб не сорам было за свае ўборы перад гасцямі. 

Паздзел 6 

За тыдзень да таго дня, на які была прызначана кара-
нацыя, каралеўскі каморнічы Сасін прыбег да каралевы з 
лістом. У ім паведамлялася, што Ягайла пакінуў Горадна 
і праз Ілжу, Лысую Гару і Вісліцу будзе старацца як мага 
хутчэй прыехаць у Кракаў. 

Укленчыўшы і падаўшы ліст, Сасін расказаў, што ка-
роль здаровы і ў добрым настроі, што ён выедзе неўзаба-
ве, а мусіў затрымацца, бо трэба было прымаць важных 
гасцей. 

— Князь Вітаўт быў з ім? — запытала Соф'я. 
Стары Сасін, які служыў у караля ад часоў Ядвігі, ужо 

прывяў. Ён быў нізкалобы, з глыбока пасаджанымі вачы-
ма, нешматслоўны. На пытанне каралевы доўга не хацеў 
адказваць, стаяў, спусціўшы голаў, і маўчаў, перамінаючы-
ся з нагі на нагу. Урэшце прамовіў: 

— Не ведаю. 
— А адкуль кароль выехаў? — запытала Соф'я. 
— З Ілжы, — прамармытаў Сасін. 
— А хіба Вітаўта не было з ім? 
— Ён застаўся ў Горадне. 
— А потым дагоніць нас? 
Сасін збянтэжана паўтарыў: 
— Не ведаю. 
Каб прачытаць ліст ад караля, паслалі па пісара, а 

тым часам у замак прыбыў кракаўскі біскуп, які таксама 
атрымаў ліст ад Ягайлы. Соф'я сустрэла яго пачціва, бо 
якраз цяпер мела ў ім вялікую патрэбу. Алясніцкі таксама 
пачціва прывітаў яе. 

— Кароль паведамляе, — пачала яна, — што скора бу-
дзе. Але я спадзявалася, што з ім прыедзе і дзядзька, ды 
нешта ні з ліста, ні ад Сасіна я пра гэта не ўведала. 

Збышак павёў вачыма і важна сказаў: 
— Можа, я гэта патлумачу... Князь Вітаўт адмовіўся 

ехаць. 
Каралева, пачуўшы тое, пачырванела, ступіла пару 

крокаў па пакоі. Нястанне найбліжэйшага сваяка, апекуна 
будзе абразай для яе. Усім адразу стане вядома, што робіц-
ца пры двары і ў сям'і. 

Пра незадаволенасць і раздражненне дзядзькі Соф'я 
добра ведала, чакала і здагадвалася пра прычыну, але не 
думала, што Вітаўт так угнявіўся, нават не хоча прыехаць 
на свята. 

Гэта было абвяшчэнне вайны. 
Яна зірнула на біскупа. 
Той працягваў: 
— Кароль паведамляе мне, што ён дарма прасіў, уга-

ворваў, заклінаў князя — нічога не выйшла. Больш таго, 
Вітаўт не стаў утойваць, што ён вельмі крыўдуе на вас і 
не можа дараваць вашых паводзін. 

Слёзы заблішчэлі на вачах у каралевы. 
— Хто толькі не мае на мяне крыўды, злосці і незыч-

лівасці? — горка прамовіла я н а . — Няма ў мяне прыхіль-
нікаў, апрача караля, мужа майго, адны ворагі! А цяпер 
вось і дзядзька мой да іх далучыўся! 

— Гнеў Вітаўта робіць вам гонар, — адказаў біскуп. — 
Яго любасць і прыязнасць былі б нядобрым знакам. З 
Божай дапамогай вы пераможаце ворагаў. Нястачу князя 
няцяжка будзе вытлумачыць хваробай або вайной, зной-
дзецца кім замяніць яго. Кракаў у дзень каранацыі будзе 
нагадваць гасподу, гэтулькі з'едзецца гасцей. 

Твар каралевы пасвятлеў, яна ціха спыталася: 
— Дык вы і прыйшлі дзеля гэтага? 
За некалькі дзён да таго Страш распусціў між жанчын 

чутку, што ні Ягайла, ні Вітаўт не прыедуць. Праўда, яму 
не паверылі, і да каралевы гэта не дайшло. 

Але незычліўцы Соф'і былі радыя і такой малой пера-
мозе. Сама ж яна схавала крыўду ў глыбіні душы, нічым 
не паказвала, што дзядзька абразіў яе. Каранацыя набліжа-
лася, ні ў кога ў замку не было хвілінкі вольнай. Прыяз-
джалі князі, Пясты, паслы, ганцы з розных краін, на Ва-
велі да гэтай урачыстасці рыхтаваліся вельмі дбайна. 

Не так цяжка было размясціць саміх каралёў і князёў, як іх 
світу, бо прыязджалі цэлыя двары, вялікія, часта больш за сот-
ню чалавек, і ўсіх трэба было пасяліць, накарміць, абдарыць. 

Некалькі пакояў пад наглядам падскарбія напаўнялі ад-
нымі толькі дарункамі: па сорак сабалёў, куніц, гарнастаяў, 
скруткамі сукна, расшытага золатам аксаміту, шаўкамі, 
сярэбраным і пазалочаным посудам. 

А як дайшла вестка, што рымскі кароль Жыгімонт 
прыедзе абавязкова, здрадлівы і двудушны Люксембург-
чык, не давяраючы Ягайлу, спужаўся і прыслаў ганцоў, каб 
далі за яго закладнікаў і ахоўны ліст. 

А вось Эрык, кароль дацкі і шведскі, якому трэба было 
сустрэцца з каралём Жыгімонтам, без усялякіх ахоўных 
лістоў праехаў праз усю Польшчу і прыбыў у Кракаў, за-
няў на Вавелі некалькі пакояў. Адзін з іх нават пасля яго 
ад'езду доўга называўся ягоным імем. 

Сярод уладароў таго часу ён быў, як і Люксембург-
чык, незвычайнай асобай, адметнасць якой сучаснікам і 
нашчадкам можна было б вытлумачыць толькі надзвы-
чайным характарам і лёсам. У ім, як і ў Люксембургчыку, 
неяк нязвыкла лучылася шляхетнае з пачварным, хоць 
такое спалучэнне здавалася б наагул немажлівым у адным 
чалавеку. 

Для свайго часу кароль дацкі і шведскі быў досыць 
адукаваны, лічыўся апекуном навукі, быў гэтак дасвед-
чаны, што змог напісаць гісторыю свайго народа, і такі 
набожны, што хацеў ісці пілігрымам да Труны Госпадавай, 
праўда, цяжка было зразумець, ці ім кіруе вера, ці дух 
авантурызму. У той жа час Эрык быў сапраўдным драпеж-
нікам дома, найсуровейшым і найжорсткім каралём, хоць 
збіраўся стаць законнікам, і толькі ўдача, а найболей жон-
ка, дапамагла яму здзейсніць вялікую справу паяднання 
двух скандынаўскіх народаў. 

У дарогу на Полынчу і Венгрыю ён выправіўся з вялі-
кай раскошай і пышнасцю, узяўшы з сабой сярэбраны і за-
латы посуд, нічога не збаяўся, не папрасіў ніякіх ахоўных 
лістоў, праехаў праз незнаёмую краіну і прыбыў у Вавель, 
як дадому. 

Вельмі разумны, адважны аж да самазабыцця, вясёлы, 
гаваркі шведска-дацкі кароль быў дужа дарэчы, бо Ягайла 
хацеў выкарыстаць яго ў перамовах з Жыгімонтам як па-
сярэдніка. Сваёй адвагай і станавітасцю госць надаваў яму 
ўпэўненасці ў цяжкіх выпадках. У кракаўскім замку Эрык 
цяпер гаспадарыў, можа, болей, чым сам кароль. 

Каралева таксама была яму радая; яна баялася, каб 
услед за Вітаўтам не адмовіўся прыехаць і Жыгімонт, 
а гэта пашкодзіла б урачыстасці абраду. Эрык запэўніў 

яе, што сам з'ездзіць па Жыгімонта і ягоную жонку ў 
Венгрыю, калі яны не з'явяцца самі. Вестка, прывезеная 
ганцом ад Жыгімонта, вельмі ўстрывожыла ўсіх у замку. 
Кароль Ягайла быў у замяшанні, адчуў сябе абражаным, 
падумаў пра горшае; Эрык жа легкадумнай усмешкай су-
цешыў яго. 

Ганец паведаміў, што Жыгімонт з жонкай і дваром 
спыніўся ў Старой Весі за Шрамовічамі. Заставалася мала 
часу, трэба было спяшацца. Ягайла спадзяваўся толькі на 
біскупа Збігнева. Ён заўжды знаходзіў выйсце і паратунак 
у той час, калі іншыя маўчалі і не маглі нічога парадзіць. 
У дапамогу яму выправілі Эрыка Паморчыка, ён не сум-
няваўся, што сваім словам заменіць Жыгімонту заруку і 
закладнікаў 

Праз колькі гадзін світа і закладнікі гатовы былі ехаць. 
На чале стаяў сам кароль Эрык, кракаўскі біскуп Збігнеў і 
Збышак з Бжэзя, дзяржаўны маршалак. 

Каралева зноў была ўся ў слязах, ламала рукі і кры-
чала, што рымскі кароль не прыедзе, але тут пасланцы 
выехалі з Вавеля, і Паморчык памахаў Соф'і, якая стаяла 
ў акне, капелюшом, аздобленым пёрамі, і весела крыкнуў, 
што даставіць госця нават звязаным. 

З галерэі іх праводзілі стары кароль і дванаццаць 
Пястаў — першыя з гасцей: яны жагналі зухаватага дат-
чаніна. 

Род Пястаў надаваў урачыстасці нямала бляску. Бліжэй-
шыя да караля мазавецкія князі прыбылі ўсе, з імі Бернард 
з Аполя, князі з Цешына, Рацібора, Асвенцыма, Апавы, з 
Кожля і Жэганя. Хоць падмануты Вітаўт і не адгукнуўся 
на запрашэнне, некалькі літоўскіх князёў прыехалі, рускія 
таксама. Крыжакі былі цяпер пакорлівыя, праўда, пры-
слалі не самога магістра Паўла Русдорфа, але двух комту-
раў усё ж выправілі. 

Усе госці размясціліся хто ў замку, хто ў горадзе, па 
гасподах і па хатах, па ўсіх кутках. У ніжніх пакоях пала-
ца сталы не паспявалі накрываць, баляванне і весялосць 
доўжыліся ад рання і да позняй ночы. 

Біскупаў і папскага пасланца пасялілі пры касцёлах 
і ў дамах духавенства. Для Баварчыка, князя Людвіга (52), 
які з'явіўся неспадзявана, не запрошаны, прываблены 

цікавасцю, давялося ў апошнія хвіліны вызваліць некалькі 
пакояў у замку. 

Кракаў даўно не бачыў гэтулькі важных гасцей. Успа-
міналіся шчаслівыя часы Казімера (53). Каралева то перапаў-
нялася вялікай радасцю і весялілася, то плакала, абнятая 
нейкім страхам. 

Яна разумела, што нястача Вітаўта пераважвала пры-
езд усіх тых, каго прывабіла звычайная цікаўнасць. Гэта 
была пагроза, а вялікі князь ніколі не пагражаў дарэмна. 

Ягайла нейкі час таксама быў устрывожаны запатраба-
ваннямі Жыгімонта, але цяпер зноў супакоіўся, радаваўся і 
поўнымі прыгоршчамі рассыпаў падарункі. Так ён разумеў 
гасціннасць. Чакалі ганца ад Эрыка, каб ехаць сустракаць 
рымскага караля. Ім напрасіўся быць паслужлівы Гінча. 
На другі дзень ён прынёс вестку, што датчанін стрымаў 
слова. 

Ён расказаў, як той прыехаў у Старую Весь і адразу ж 
сказаў Жыгімонту, што ён сам, біскуп і маршалак прапа-
нуюць сябе ў закладнікі, што іх можна ўзяць пад варту і 
трымаць, пакуль Жыгімонт не вернецца. 

Люксембургчыку стала розуму даўмецца, што сваім 
недаверам ён абражае і Ягайлу і сябе, таму ён ветліва 
адказаў, што ніякіх закладнікаў яму не трэба і ён разам з 
усімі паспяшаецца выехаць у Кракаў. 

Ягайла, даведаўшыся пра такі паварот падзей, адразу ж 
выехаў са світай у бок Мысленіц сустракаць Жыгімонта. 

Тым часам Соф'я мусіла сама прымаць гасцей, якія за-
поўнілі замак. Хоць ёй, русінцы, з некаторымі было цяжка 
меркавацца, аднак яе ветласць, хараство, абычайлівасць, 
маладосць прыгарнулі да яе нямала сэрцаў. 

Праўда, былі і такія, што ў думках побач ставілі ста-
рога Ягайлу і гэтую ледзь распукнутую кветку, паціскалі 
плячыма і ўсміхаліся. 

У пятніцу перад нядзеляй, на якую была прызначаная 
каранацыя, Ягайла вітаў у Мысленіцах рымскага караля 
і ягоную жонку, у суботу на Велічы быў абед у верхняй 
зале, а вечарам у Лясоцінскай Гуры іх мелася сустрэць 
каралева. 

Гэта была, відаць, найэфектнейшая хвіліна за ўсе дні 
каранацыйных урачыстасцей. Сустрэча адбылася пад чыс-

тым блакітным небам, пры цудоўным надвор'і, стаялі ты-
сячы людзей, ганаровая варта з рыцараў на конях, пакры-
тых вышытымі апонамі, усе святочна апранутыя; нейкая 
ўрачыстая ўзнёсласць адчувалася ў натоўпе і ў свіце, у 
вясёлым тлуме, гуках трубы і флейты, звоне і воклічах. 

А на ўзвышэнні, засланым дыванамі і сукном, там, 
дзе некалі сядзела каралева Барбара, цяпер узвышалася 
радасна-ўзрушаная Соф'я ў шытым золатам і жамчугамі 
плашчы, што спадаў да самай зямлі, уся бледная ад хваля-
вання, але шчаслівая. 

Калі рымскі кароль з жонкай у атачэнні ганаровай 
варты паказаліся на гасцінцы, тысячы людзей, якія ўкрылі 
ўсю даліну, як мурашкі, усе як адзін зайшліся ў радасным 
воклічы. 

Рымскі кароль, надзіва прыгожы, любіў велічную пыш-
насць і сам хацеў выглядаць велічным, гэтае жаданне 
заўсёды жыло ў ягонай душы. З ланцугом на шыі, на 
якім блішчэў каштоўнымі камянямі сімвал улады — змяя, 
Жыгімонт наблізіўся да Соф'і, ведучы Барбару. 

Рымская каралева была ўся ў дарагіх жамчугах, твар 
падмаляваны, валасы добра ўкладзеныя, таксама былі 
аздобленыя жамчужнымі шнурамі, але яе старанна пра-
думаны ўбор не мог надаць ёй ні страчанай маладосці, ні 
свежасці, ні прывабнасці. 

Яна намагалася выціснуць усмешку на змучаным тва-
ры, какетліва пазірала на мужчын, але побач з Соф'яй, 
дзівосна прыгожай, свежай і маладой, Барбара выглядала 
састарэлай. 

Абедзвюх каралеў чакала раззалочаная карэта, пакры-
тая пурпуровай тканінай, запрэжаная белымі коньмі, у 
пазалочаных апонах пад сёдламі. Прывітаўшыся, яны селі 
ў карэту, і ўся світа на чале з каралямі рушыла да замка, а 
натоўп шугануў у горад. 

У маленькім цесным замкавым пакойчыку сядзела са 
сваімі прыдворнымі ў вечаровых прыцемках, нібы асуджа-
ная на выгнанне, каралеўна Ядвіга. 

Кароль з каралевай доўга меркавалі і спрачаліся, дзе 
лепш стаяць каралеўне ў час каранацыі: каля каралевы ці 
са сваім нарачоным Брандэнбургчыкам. Соф'я гатова была 
ўзяць яе з сабой, абы толькі не даць злым людзям зачэпкі 

злосна ілжыць яе, але пятнаццацігадовая дзяўчынка, якая 
жыла ў нянавісці і фанабэрыі, сама адмовілася ад удзелу 
ў цырымоніі. 

Ягайла не настойваў. 
Слёзы ў яе ўжо даўно высахлі, дзяўчынка хадзіла па 

пакоі бледная, час ад часу ўздрыгвала і ўся нібы сціскала-
ся, калі чула вясёлыя крыкі і гоман з вуліцы. 

Салька сядзела воддаль, са спачуваннем пазірала на 
каралеўну, зрэдку ўстаўляючы суцяшальнае слова. 

А тым часам цікаўныя прыдворныя дзяўчаты то вы-
бягалі з пакоя, то прыбягалі назад і прыносілі весткі пра 
тое, што робіцца ў замку і ў горадзе. Яны апісвалі ўборы, 
расказвалі пра музыку, пералічвалі знаёмых, успаміналі, як 
хто з іх выглядаў. 

Адны з іх бачылі каралеву вельмі бледнай, іншыя за-
пэўнівалі, што яна спатыкнулася на парозе, і гэта лічылася 
нядобрым знакам, трэція сцвярджалі, што яна ўсю ноч 
плакала, стагнала, не магла заснуць. 

На нейкую хвіліну гэта займала каралеўну, яна як бы і 
не хацела, а мусіла слухаць пра тое, як убраны і размаля-
ваны пакой для госця ад Папы Рымскага, як для датчаніна, 
як накрыты стол у Арэхавым пакоі і шмат пра што іншае. 

Так сцякаліся да яе ўсе навіны ад найдрабнейшых да 
найважнейшых. 

Сярод усіх тых падзей, звязаных з Соф'яй, дзеля якой 
усё гэта рабілася, адзінота Ядвігі, пакінутай, замкнутай у 
маленькай цеснай каморцы, забытай і пагарджанай, вы-
глядала ў яе вачах і ў вачах іншых яшчэ больш страшнай 
і змрочнай. 

Нібыта дзеля жарту ёй прывезлі нарачонага, мала-
дзейшага за яе хлапчука, на якога яна глядзела як на дзіця; 
а тут яшчэ стала вядома, што ягоны бацька хоча забраць 
хлапца, што ўсё разладзілася. 

Спадчынніца кароны міжволі адсоўвалася ўбок, заста-
валася адна, бо мог з'явіцца іншы спадчыннік. 

Старыя жанчыны шапталіся ў куце, што каралева 
пастараецца займець нашчадка... I нават даводзілі, быццам 
гэта ўжо відаць. 

Не міналі тыя размовы і вушэй няшчаснай Ядвігі. Яна 
пачынала баяцца, што каралева захоча пазбыцца яе... 

Шкада было дзяўчынку, замкнёную, нібы ў труне, у па-
койчыку, з якога яна не магла ні выглянуць, ні выйсці, нель-
га было ні ёй паказацца на людзі, ні ім на яе паглядзець. 

З мужчын толькі адзін Страш застаўся верным кара-
леўне і сваёй Сальцы. Ён таксама выведваў, што рабілася ў 
замку, і здзекліва апісваў тое, што здавалася яму няўдалым 
і смешным. 

Але быў і адваротны бок медаля, тое, што сваёй пыш-
насцю да слёз хвалявала старога Ягайлу. У яго было чым 
ганарыцца, ён мог паказаць усяму свету сваю веліч і ба-
гацце, пахваліцца гэтым перад каралевай, якая ўсіх пера-
сягала сваім хараством. 

Іншаземныя госці ў адзін голас казалі, гледзячы на яе, 
што каб яна нават і не была каралевай, то ўсё роўна пера-
сягнула б красой найхарашэйшых жанчын. 

Лепш за ўсё гэта ведала і адчувала каралева Барбара, 
якая з першага позірку ўзгарэлася нянавісцю да польскай 
каралевы, бо перад ёй яна выглядала проста страшыдлай. 

Праўда, быў у яе спосаб хоць ненадоўга зацьміць 
Соф'ю: дзёрзкасць у паводзінах, у абыходжанні з муж-
чынамі; яна неяк па-асабліваму цынічна ўсміхалася ім, 
паказваючы чорныя зубы, кідала двухсэнсоўныя словы, не 
зважаючы ні на мужа, ні на іншых гасцей. 

Усё гэта бянтэжыла Соф'ю, да таго ж і мова, на якой 
гаварыла Барбара, была ёй чужой, таму яна хоця-няхоця 
больш маўчала, чым гаварыла. 

Назаўтра, як і напярэдадні, быў ясны дзень, хоць звы-
чайна ў лютым стаяць маразы, бывае хмурна. 

Замкавы двор з самага ранку напоўніўся людзьмі, а 
ў касцёле былі толькі найважнейшыя госці, выбраныя з 
выбраных. 

У гэты дзень успомнілі і пра сіротку. 
Ядвіга і сама не хацела быць на каранацыі, і не спа-

дзявалася на тое, але ахмістр каралевы прыйшоў з дару-
чэннем праводзіць яе ў касцёл; яна стала на прыступках 
перад закрыстыяй (54), адкуль усё было добра відаць. 

Салька і некалькі цікаўных прыдворных дзяўчат, якім 
хацелася ўбачыць урачыстасць, гэтулькіх каралёў і князёў, 
біскупаў і прэлатаў, рыцараў і моладзі, ледзь не сілай пры-
вялі яе сюды. 

Хараство і пышнасць гэтага дня перасягнулі ўсе раней-
шыя. Увесь замкавы касцёл быў раззалочаны, ззяў каштоў-
насцямі, у дыме ад кадзілаў паўставаў перад заплаканымі 
вачыма каралеўны як нешта незямное. 

Усё, што было ў Польшчы і суседніх краінах най-
зачнейшага і найвыдатнейшага, абарачалася тут, каля ста-
рога Ягайлы. 

Сам ён у гэты дзень, насуперак звычцы сціпла апра-
нацца, мусіў убрацца ў сабалі і аксаміты. Выглядаў кароль 
вясёлым і адначасна змучаным. 

Каралева ўражвала сваім хараством, хоць і была блед-
най ад хвалявання, яна ступала так паважна, так цвёрда, 
нібы прадчувала, колькі доўгіх цяжкіх гадоў прыйдзе за 
асвячэннем яе як каралевы. 

Ні бацька, ні мачыха не пазіралі ў той бок, дзе стаяла 
ў паўцені аслупянелае бледнае дзяўчо. Ядвізе ўсё зда-
валася нейкім дзіўным сном, яна глядзела на дзівосныя, 
прыгожыя, але і грозныя постаці, не ведаючы, колькі 
разоў у яе сірочым жыцці тыя будуць паўставаць перад 
вачыма. 

Спеў і музыка, воклічы і малітвы, што разлягаліся па 
касцёле, былі ёй незразумелыя. Дзяўчынка прыхінулася 
да сцяны, застыла ў нерухомасці, і зноў пад гучны спеў 
святароў пачалі расплывацца, знікаць у сінім дыме, што 
падымаўся ўгору, усе постаці, касцёл пацямнеў, святло 
таксама прыцьмела, шум змоўк, і апроч яе нікога не заста-
лося ў яе сховішчы. 

Салька тузанула каралеўну за сукенку, каб напомніць, 
што час вяртацца ў замак. 

Каралі і князі ўжо сядзелі за банкетным сталом у 
Арэхавай зале, калі праз апусцелы панадворак каралеўна 
з купкай прыдворных вярнулася ў свой ціхі пакойчык. 
Сэрца ў няшчаснай дзяўчынкі сціскалася ад жалю: бацька 
зусім забыўся пра сваё дзіця дзеля той чужой жанчыны. А 
яе нібы і не было тут, у каралеўскім замку. Нібы памерла 
яна, і ніхто не заўважыў, што яе не стала. Калі наблізіліся 
да палаца, пачуліся гукі музыкі, што даляталі з залы. Пі-
шчалі флейты, глуха бухалі бубны. 

Салька прапусціла наперад амаль што непрытомную 
Ядвігу, якая ледзь перастаўляла ногі, і раптам пачула 

добра знаёмы ёй голас старой русінкі, даверанай служкі 
каралевы, Фемкі: 

— Каралева загадала, каб каралеўна апранула най-
лепшыя ўборы і каб ахмістрыня прывяла яе да бяседнага 
стала павітацца з гасцямі. Марш апранацца! 

Загад быў строгі, дзяўчаты пераглянуліся. Ядвіга пра-
шаптала, што яна кепска сябе адчувае. Але Салька і іншыя 
зараз пачалі адгаворваць яе. 

Паміж імі нават усчалася спрэчка: адны падтрымвалі 
гордую Ядвігу, якая не хацела граць вызначаную ёй дру-
гарадную ролю, другія раілі ёй не адмаўляцца, каб не 
гнявіць бацькі і не дражніць мачыхі, а паказацца перад 
чужымі людзьмі як старшая Ягайлава дачка. 

Салька пачала даставаць самыя багатыя ўборы, каб 
дзяўчынка выглядала як найлепей. Але Ядвіга не была 
прыгожай, а тут яшчэ і сум, што агарнуў яе, не дадаваў 
прывабнасці, а, наадварот, псаваў яе выгляд яшчэ больш. 
Каралеўна хутчэй за ўсё адчувала гэта, таму ёй было ўсё 
роўна, як адзявацца, а можа, яна хацела паўстаць перад 
гасцямі, як перад судом, са сваёй зняважанасцю і крыўдай. 

Ледзь не гвалтам яе пасадзілі хуценька расчасаць гус-
тыя валасы. Яна дазваляла рабіць з сабой усё, што ха-
целі слугі. На яе надзелі шаўковую сукенку, вышытую 
золатам, — бацькаў падарунак, жомчуг таксама ад яго. Усё 
было падабрана так, каб нічога не надзяваць з падоранага 
мачыхай. На гэтым Ядвіга настойвала. 

— Нічога ад яе! Нічога ад яе ! — паўтарала каралеўна. 
Усе слугі дапамагалі ўбіраць дзяўчынку: адны надзя-

валі сукенку, абувалі туфлі, другія запляталі валасы, трэція 
распраўлялі адзенне, начаплялі каралі, пакрасы на рукі, 
пояс і галаву. 

Слугам не хацелася адзяваць яе так, як яна загадвала, 
бо выглядала надта бедна. А гэта магло ўгнявіць Ягайлу. 

Нарэшце ўсё было гатова, госці ўжо даўно чакалі яе 
да стала. Напагатове стаяла ахмістрыня, таксама прыгожа 
адзетая, каб не сорамна было перад каралямі. Час ісці. 
Бледная, са сціснутымі вуснамі ахвяра ўся дрыжэла, але 
нарэшце дазволіла сябе весці. 

У Арэхавым пакоі ўвесь стол быў засланы залататка-
ным настольнікам, вакол яго сядзелі каралі, каралевы, 

князі і найважнейшыя святары. Зала з столлю, аздобленай 
разьбой, сценамі, абабітымі матэрыяй, па якой паперамен-
на ішлі фігуры і вянкі з пераплеценымі кветкамі, з масіў-
нымі пазалочанымі падсвечнікамі, што віселі па некалькі 
штук, са сталом на ўзвышэнні, накрытым пурпуровым 
сукном, выглядала не проста святочна, а нават казачна. 

Пасярэдзіне на пазалочаным крэсле сядзеў рымскі ка-
роль Жыгімонт, яшчэ досыць прыгожы, з густам і багата 
адзеты, з высока ўзнятай галавой, ягоныя вочы дапытліва 
ўзіраліся на гасцей. 

Месца справа ад яго займаў Ягайла; ягоны твар, змор-
шчаны, загарэлы, дабрадушны і прасцяцкі, як у старо-
га паляўнічага, рэзка адрозніваўся ад хітрай, абачлівай, 
пыхлівай і нейкай нібы жаночай фізіяноміі ягонага суседа, 
што здавалася фальшывай. 

Левае крэсла займаў Эрык, твар ягоны быў разгарача-
ны і нейкі незвычайна вясёлы. Шведы звалі яго Трынацца-
тым, датчане Сёмым, а просты народ яшчэ і Паморчыкам. 
На ягоным твары, які мог бы быць прыгожым, калі б не 
псавала яго лішняя палкасць, адбівалася нешта авантур-
нае, дзёрзкае, паўдзікае, паўеўрапейскае. 

Кардынал Бранда, у пурпуровым адзенні, чорнавало-
сы, чарнавокі, з велічнай паставай, сядзеў каля караля 
Уладзіслава. 

Далей, з правага боку, госці сядзелі па старшынству: 
прымас Войцах Ястжэмбец, кракаўскі біскуп Збышак, ар-
хібіскуп Ян Івоўскі, біскуп любецкі і іншыя прэлаты, з 
левага — мазавецкія, сілезскія, літоўскія і рускія князі, 
на чале з братам французскай каралевы Баварчыкам, які 
прыглядаўся і прыслухоўваўся да ўсяго, што дзеелася і 
гаварылася. 

Рымская каралева Барбара, новаасвячоная Соф'я і са-
мыя важныя пані займалі асобны стол. 

Рыцарства, сенатары, прыдворныя, атачэнне ўсіх гасцей, 
венгры, датчане, італьянцы, русіны, палякі балявалі ў агром-
ністай суседняй зале, цесна абсеўшы доўгія рады сталоў. 

Найзачнейшых гасцей маршалак Збігнеў пасадзіў за 
асобны стол. I тут жа, каля кракаўскага ваяводы, можна 
было ўбачыць вартую здзіўлення, магутную постаць адна-
го з апошніх рыцараў хрысціянства. 

У тую пару, якая пасля закалотаў з чэхамі, ганебных 
для рыцарства, пасля прайгранай бітвы пад Нікаполісам (55), 
магла лічыцца часам заняпаду гэтага сярэднявечнага ўста-
наўлення, узніклага ў крыжовых войнах, у тую пару, калі 
мужнасць і самаахвярнасць пачалі падмяняцца, як у Жыгі-
монце Люксембургчыку апошнім, здрадлівасцю і дыпла-
матычным спрытам, хітрасцю, несумленнасцю, акрытых 
фальшывым бляскам, можна было на пальцах пералічыць 
людзей з палацаў, што яшчэ захавалі рыцарскую годнасць 
і адданасць дзіўнай старадаўнай рэлігіі чэсці. 

На чале гэтых рыцараў, яшчэ не вынішчаных, ахута-
ных славай, стаяў у той час паляк Завіша, званы Чарным, 
родам з Гарбава, якога разам з братам Фарурэем Люксем-
бургчык здолеў завабіць да сябе на службу. 

Душой, мужнасцю, усёй сваёй асобай Завіша быў узо-
рам рыцара. Вабнай постаццю, гожым мужчынскім тва-
рам, які дыхаў спакоем і энергіяй, абычайлівасцю і шля-
хетнасцю манер ён, як і ягоны брат Фарурэй, вылучаўся 
сярод новага змізарнелага пакалення. Разам яны нагадвалі 
дзве выкаваныя з бронзы статуі. Чарны нібы з'яўляў са-
бою люд тых старых часоў, калі рыцары такога духу маглі 
адны запалохаць і разбіць тысячы ворагаў і гатовыя былі 
не вагаючыся рушыць на новыя тысячы. Было ў іх нешта 
ад моцы герояў антычнай міфалогіі, перад якімі скаралася 
ўсё. 

Нават Люксембургчык, закаханы сам у сябе, паважаў 
Завішу і высока яго ставіў, не хацеў адпускаць са сваёй 
службы. Чарны служыў і Польшчы, і рымскаму каралю, як 
і рыцар Сцібар са Сцібожыц, які таксама быў тут. Рознае 
ў іх было толькі тое, што Завіша адчуваў і прызнаваў сябе 
палякам, а Сцібар адрокся ад свайго народа і сваёй краіны, 
целам і душой адданы Люксембургчыку. 

Каля Завішы згуртаваліся ўсе найвыдатнейшыя людзі 
Кракава, яны лічылі яго сваім правадыром у духу і муж-
насці. 

У гэтай зале не злічыць было ўсіх славутых людзей, 
старых, сярэдняга веку і маладых, што паспелі ўжо стаць 
з імі нароўні. Іх шэраг нагадваў дарагі ланцуг, усеяны пяр-
лінамі, тое ж можна было сказаць і пра замежных гасцей, 
якія гаманілі на многіх мовах. 

Застолле ўжо ўвабралася ў палову, госці разгарачыліся 
і пачувалі сябе ўсё вальней... Выпітыя імі кубкі надавалі 
іхнім думкам і словам больш адвагі; якраз у гэты час адны 
з дзвярэй, што вялі ў калідор, адчыніліся і ў іх паказалася 
Ядвіга; сярод паружавелых твараў ажыўленых гасцей яна 
выглядала бледнай і змрочнай зданню. 

Ягайла зірнуў на яе з аднаго, а Соф'я з другога боку, 
дачка падышла да бацькі. Кароль адразу аказаў яе панам і 
святарам. Жыгімонт, сама разбэшчаны і распусны з муж-
чын, як ягоная жонка была найбессаромнейшай з жанчын, 
паглядам каханка змераў дзяўчынку, але жалобна-смутная 
постаць яе не спадабалася яму. Іншыя пазіралі з цікавас-
цю. Ядвіга мусіла стрываць і тое, што рымская каралева 
пагладзіла яе па шчацэ, і суровы позірк мачыхі, на які яна 
адказала гордым паглядам. 

Яна не затрымалася ў зале, бо праз мітусню і тлум, 
што панавалі, бегатню слуг, якія прыносілі ўсё новыя і 
новыя стравы, убраныя птушынымі пёрамі, расквечаныя 
рознымі аздобамі, нельга было стаяць. Ядвіга як найхут-
чэй вышмыгнула з залы, хоць ёй сказалі, што па вячэры 
будуць танцы, у якіх яна мусіць узяць удзел. 

Манархі і духавенства ў Лясной зале трымаліся па-
важна, ніхто з-за стала не ўставаў, цярпелі да канца. У 
бакавых залах адчувалі сябе вальней. Тут панаваў вясёлы 
гоман. Многія госці паўставалі з-за сталоў, павыходзілі, 
пазбіраліся ў купкі і больш гутарылі, чым елі і пілі. 

Воддаль ад таго стала, за якім сядзелі кракаўскі ваявода, 
Завіша Чарны і Фарурэй, займаў месца чалавек невысокага 
росту, поўны, круглатвары, у святарскім адзенні, з ланцугом 
на шыі; з саркастычнай усмешкай ён пазіраў на застолле. 

Можа, таму, што ростам ён быў не вышэй за іншых, 
шырокія плечы суседзяў часта засланялі яго. Хоць твар 
таксама не вызначаўся нейкімі асаблівымі рысамі, а ўсё 
ж ён нечым вылучаўся сярод астатніх. Ці то праніклівы 
позірк, часам жартаўлівы, а больш цынічны, ці тоўстыя 
вусны, якія насмешліва ўсміхаліся, ды выпуклы шырокі 
лоб, які сведчыў пра жыццялюбства і смеласць, ці ўсё гэта 
разам выдзяляла яго з кагорты гасцей. Было відаць, што 
гэты таўстун, кругленькі вясё'лы ксяндзок, значыў нешта 
большае, чым іншыя. 

Да яго звярталіся ў час размоў, пыталіся яго думкі, 
слухалі, што ён кажа. Да яго хіліліся галовы, за ягоным 
крэслам тоўпіліся цікаўныя, радыя пачуць, што зляціць з 
ягоных вуснаў, кожны рух якіх выклікаў смех і воплескі. 

Гэта быў адзін з найталенавіцейшых людзей таго часу, 
лацінскі паэт, пісьменнік, адораны Богам надзвычайным 
талентам, які спалучаўся з незразумелай зласлівасцю, пад-
канцлер Цёлак. 

У тую пару, калі ўся Польшча абуралася, што Ягайла 
зняважыў карону Пястаў, бо ён усклаў яе на галаву старой 
Граноўскай, няшчаснай жанчыны, пакрыўджанай жыццём, 
Цёлак напісаў на яе зласлівы пасквіль. Там ён назваў кара-
леву свіннёй, якая рылам выкапала сабе скарб. 

За гэта Ягайла прагнаў яго з двара, але без Цёлака 
дварцовая канцылярыя заняпала. Нельга было абысціся 
без гэтага дзеяча, які, нягледзячы на духоўны сан, лепей 
пісаў вершы пра каханне, чым малітвы, болей вызнаваў 
Авідыя, чым тэалогію. 

Ніхто не мог замяніць Цёлака, калі патрабавалася вы-
штукаваць ліст у Рым, напісаць скаргу на крыжакоў або 
адзін з тых лістоў, што пасылаліся Папе ці духоўнаму 
сабору. 

Таму кароль, хоць і не любіў яго, хоць у душы і не мог 
дараваць яму, усё ж быў вымушаны вярнуць яго на служ-
бу, а Збышак цярпеў Цёлака над сабой як падканцлера. 

У такіх выпадках высока ўзнесены чалавек бывае 
дзёрзкім, бо адчувае сябе незаменным, якім насамрэч і 
быў падканцлер. Ён дазваляў сабе многія ўчынкі, і яны 
заставаліся беспакаранымі, бо яму ўжо даравалі тую 
СВІННЮ. 

Малады Мельштынскі, адзін з тых, хто ішоў насуперак 
Алясніцкаму і быў на баку Вітаўта, у час балю таксама па-
дышоў да крэсла падканцлера, азірнуўся, ці не падслухае 
хто, і шапнуў яму на вуха: 

— Што вы напішаце пра гэтую, князь падканцлер? 
Крыху здзіўлены Цёлак павярнуўся да яго і доўга гля-

дзеў у вочы, нібы абдумваючы зададзенае яму пытанне і 
не маючы ахвоты адказваць. 

— Калі не напішаце, то хоць падумаеце, — зноў зашап-
таў Мельштынскі, — але я буду рады пачуць ваш прысуд. 

— Каб раструбіць пра яго, — дадаў падканцлер. 
— Н е , каб мець з гэтага навуку на будучыню, — за-

пярэчыў малады Мельштынскі. 
— Пра будучыню пытайцеся не ў мяне, а ў Генрыка 

Чэха, ён чытае яе па зорках, — засмяяўся Цёлак. 
— А вы здолееце адгадаць і без зорак, — не адступаў-

ся Мельштынскі. 
— А каб і адгадаў, дык, думаеш, пусціў бы па свеце? — 

спытаў Цёлак. 
— А ўсё ж, што б вы сказалі пра нашу каралеву? — 

настойліва дапытваўся Мельштынскі. 
Твар Цёлака заліўся чырванню. 
— Толькі адно, — перапыніў ё н . — Каралева будзе як 

трэба! Адно яе хараство чаго вартае... 
— А як наш стары пан пры ёй? 
Падканцлер прыўзняў бровы і апусціў вочы. 
— А што тут скажаш? Шчаслівы ён, больш нічога, — 

нібы падвёў рысу Цёлак. 
Не здолеўшы выцягнуць з яго тое, што хацелася, 

Мельштынскі шапнуў нешта пра Барбару. Падканцлер 
падмігнуў і ўсміхнуўся. 

— Лепшай пары падабраць нельга, — сказаў ё н , — 
ад самага дня стварэння свету такой не было. Albo 
meliores (Абое рабое). Яна хацела б мець усіх мужчын, а 
Жыгімонт — усіх жанчын, не сысці мне з гэтага месца! 

Абодва засмяяліся. На гэтым размова скончылася. 
Дый вячэра ўжо саступала месца танцам, зайгралі 

флейтысты і сербаўцы (56). 
Моладзь паўставала са сваіх месцаў, сталы апусцелі. 
У вялікую залу, дзе ўжо сабралася многа жанчын, па-

даліся з ахвотай і многія рыцары. 
Яшчэ ў пачатку балю шмат якія госці звярнулі ўва-

гу на мужчыну сярэдніх гадоў, які сядзеў з манархамі і 
духоўнымі. Яго тут мала хто знаў, а таму, хто спрабаваў 
дапытацца, з цяжкасцю ўдавалася ўведаць, што гэта нейкі 
рускі князь. Імя яго было Юры, а назвы княства ніхто не 
помніў. Паціскаючы плячыма, паведамлялі, што ён нібыта 
родны брат Вітаўтавай Ульяны. 

Тут ён, відаць, мала што значыў, бо пасадзілі яго без 
належнай пашаны, хоць сам ён горда ўздымаў голаў і звы-
соку пазіраў на ўсіх, толькі з каралевы не спускаў вачэй. 

У зале, адведзенай для танцаў, ён стаў каля сцяны, 
засунуўшы рукі за пояс, ні з кім не гаварыў, стаяў адзін, 
не заўважаючы нікога. Баль не развесяліў яго, хоць піў 
ён многа. Здавалася, што, наадварот, ён яшчэ болын па-
змрачнеў. Утаропіў вочы ў падлогу, стаяў сумны, нічым 
не цікавіўся, і да яго ніхто не звяртаўся. Зрэдку пазіраў на 
каралеву. Здавалася, што ён шукае зручнага выпадку, каб 
наблізіцца да Соф'і. Разам з рымскай каралевай яна рас-
пачала танцы, ад якіх ухіліўся толькі Ягайла, схаваўшыся 
ў кутку. 

Жыгімонт Люксембургскі адразу стаў завіхацца каля 
каралевы і найпрыгажэйшых дзяўчат. Такому пану павод-
ле звычаяў таго веку многае дазвалялася, і ён карыстаўся 
гэтым. 

А тым часам ягоная жонка Барбара смяялася і страляла 
вачыма, імкнучыся прывабіць найпрыгажэйшых хлопцаў. 
Яна выбірала для танцаў каго папала, без увагі на нацы-
янальнасць, абы быў ладны, і не шкадавала пяшчотаў. 

Весялей рабілася і ў зале, выбухі смеху заглушалі на-
ват пісклівую музыку. 

Стомленая Соф'я прысела. Як толькі ўбачыў гэта князь 
Юры, які нібыта стаяў на варце, зараз уздоўж сцяны 
рушыў да каралевы. 

Соф'я заўважыла яго, зыркнула вачыма. Тым часам 
князь прабраўся праз заслону жанчын і падышоў да яе 
крэсла. 

— Не меў змогі павіншаваць вас, — сказаў ён па-рус-
ку. — Блукаю тут, як у лесе, мяне мала хто знае, дый я, 
бадай што, нікога. Хачу пакланіцца вам ад сябе і, — тут ён 
крыху памаўчаў, — ад Вітаўта. 

Каралева паглядзела на яго здзіўлена і горда. 
— Князь не захацеў прыехаць, я і на віншаванне не 

спадзявалася, — сказала я н а . — Балюча мне гэта! Балюча! 
— Вітаўту таксама баліць, што вы, ваша міласць, 

забыліся пра яго, — прамовіў князь. — Я з тым ад яго і 
прыехаў, каб перадаць ягоныя шкадаванні і... 

— I што? — горда спытала Соф'я. 
— Прабач, мая каралева, — смела працягваў Юры, — 

але і... папярэджанне... 
— Лепей сказаць — пострах, — кінула яна. 

— Называйце, як сабе хочаце, — холадна працягваў 
князь. — Што мне даручана, тое і пераказваю. Вітаўт на вас 
вельмі пакрыўджаны. На іншае ён спадзяваўся, дзеля інша-
га паставіў вас на гэты трон, яму трэба было... Помніце, 
ваша міласць, што ў яго доўгая рука, ён нікога не баіцца. 

— I мяне баяцца яму не трэба, — перарвала каралева. — 
Ён, пэўна што, хацеў, каб я дзеля яго здрадзіла мужу? Каб 
служыла яму, як рабыня? 

Яна ўсміхнулася: 
— Мой княжа, я не была б годнай называцца нават 

ягонай пляменніцай, каб сцярпела падобнае рабства! Я 
ўдзячна яму, але слухацца яго я не павінна і не магу. 

— I не будзеце? — спытаўся князь. 
— Не буду! Н е ! — у гневе адгукнулася каралева. — 

Што выпадзе на маю долю, таму сама дам рады, але слу-
жанкай Вітаўта польская каралева ніколі не будзе! 

Князь Юры выслухаў гэты прысуд, апусціў галаву. 
— Падумайце яшчэ, падумайце, — сказаў ён праз хві-

ліну. — Я не хачу засмучаць вас у такі святочны дзень, але 
раю: падумайце! Вы ж ведаеце Вітаўта. Ён сядзіць далёка 
ў Літве, яго тут няма, вы адчуваеце сябе ў бяспецы, а ён, 
калі захоча, ссадзіць вас гэтак жа скора, як узнёс. 

Соф'я з пагардай зірнула на князя. 
— Я паўтараю ягоныя словы, — дадаў той. — Ён зной-

дзе сцежку і да сэрца Ягайлы, каб скінуць вас, і да тых, 
хто тут вам служыць, каму, як не вам, ведаць, што ён упар-
ты і помслівы... 

Маладая каралева засмяялася. 
— Я не помслівая, як ён, але такая ж упартая. Як і 

яго самога, мужа даў мне Бог. Вы думаеце, што я не бачу 
небяспекі і не ведаю, што мне пагражае? Усяму веру, але 
ўсё выцерплю. 

Грудзі яе ад хвалявання ўздымаліся ўсё мацней, вочы 
пад насупленымі бровамі бліснулі агнём. 

— Я зрабіла б подла, каб паддалася на пагрозы. Вітаўт 
мог бы лагодней звярнуцца да мяне, а не загадваць. Загад-
ваць мне ніхто, апроч майго ўладара, мужа, не будзе. 

Раптам яна абарвала сябе сама, выцерла вусны хус-
цінкай, паглядзела вакол, ці не падышоў хто падслухаць, 
і працягвала: 

— Раскажы яму пра гэта, раскажы ўсё, прашу цябе. 
Ведаю я, ведаю, для чаго Вітаўт выдаў мяне за старога. 
Ён хацеў, каб я стала ягонай палюбоўніцай і рабыняй! Ба-
яўся падступіцца тады, як я была дзяўчынай, думаў, што 
возьме мяне замужняй. Ён яшчэ ў Вільні не раз даваў мне 
зразумець, для чаго выдае мяне за Ягайлу; я маўчала, абы 
толькі вырвацца з ягоных рук. Цяпер жа яму Сонку не 
зламаць, перадай яму гэта, ён мяне ўжо нічым не верне. 
Ёсць шмат дзяўчат на Русі... 

Яна сказала гэта, устала, зірнула на князя Юрыя, які 
стаяў з апушчанай галавой, імкнучыся надаць твару лагод-
ны выраз, потым падышла да каралевы Барбары. 

Гутарка скончылася. Князь Юры застаўся стаяць каля 
пустога крэсла і купкі дзяўчат, якія неўпрыкмет акружылі 
яго, і пачаў шукаць дарогу да адступлення. 

На твары каралевы, дарма што яна ўмела стрымвацца, 
застаўся адбітак перажытага гневу. Вітаўт азмрочыў най-
лепшы дзень у яе жыцці. 

I назаўтра і ў наступныя дні ўрачыстасці і забавы пра-
цягваліся, бо каралеўскія святы зазвычай доўжыліся не 
менш як тыдзень. 

З ранку на панадворках праходзілі турніры, на якіх 
Барбара і Соф'я раздавалі ўзнагароды. Потым сядалі за 
сталы, а ўвечары зноў пачыналіся танцы. 

Завіша Чарны, Фарурэй, двое крыжацкіх комтураў, 
маладыя рыцары з Тарнова, Мелынтына, Тэнчына штодня 
выступалі ў розных паядынках, ламалі дзіды, паказвалі 
прыклады адвагі і сілы. 

Рымская каралева мела асаблівую ахвоту да раздачы 
вянкоў, яна любіла збліжацца з моладдзю, вельмі захап-
лялася турнірамі. Соф'я старалася выглядаць вясёлай, ня-
гледзячы на трывогу ў душы, якую выклікалі Вітаўтавы 
пагрозы. А Ягайла з бязмежнай гасціннасцю шчодра на-
дзяляў падарункамі сваіх набліжаных. 

Святы працягваліся на Вавелі аж да суботы. На на-
ступны дзень Завіша Чарны запрасіў караля Жыгімонта 
да сябе ў госці, а з ім і розных паноў і князёў. На вуліцы 
Святога Яна багаты купец Чэх на час прыняцця каралёў 
аддаў яму ў карыстанне свой дом, адзін з найлепшых у 
горадзе. 

Такім спосабам наладзіўся баль і ў Завішы, на якім ён 
разам з братам частаваў гасцей. 

У апошні дзень пасыпаліся развітальныя падарункі. 
Дарылі коней, місы, футры, каштоўныя тканіны. Рымскі 
кароль спяшаўся дадому працягваць вайну з чэхамі. Яму 
трэба было думаць пра абарону ад турак, пра шуканне 
грошай, якіх яму заўсёды бракавала. Пасля Спіша (57), адда-
дзенага ў заклад Ягайлу, ён гатовы быў аддаць яшчэ якія 
землі, абы толькі разжыцца тымі грыўнямі, якімі ён так без-
разважліва раскідваўся. Крыжакі вагаліся, ці пазычаць яму. 

Даўжэй за іншых князёў прабыў у Кракаве баварскі 
Людвік; калі ж ён быў ужо гатовы расстацца з Ягайлам 
каля гарадской брамы, сказаў, павярнуўшыся да яго і 
схіліўшы голаў: 

— Я даўно чуў пра вас і наслухаўся ўсякага, але тое, 
што ўбачыў сам, перасягнула ўсе мае ўяўленні! 

Ягайла нарэшце змог адпачыць. 
— Сонка, — звярнуўся ён да жонкі, з вялікай радасцю 

апранаючы свой стары кажух, бо засумаваў па звыклым 
жыцці, — Сонка, ці радая ты? 

— Мой каролю, ты зрабіў мяне шчаслівай! Хай Бог 
табе заплаціць! Глядзі толькі, каб твайго і майго шчасця 
не замуціў Вітаўт! 

Паздзел 7 

Той год яшчэ не завершыўся, як усю Полынчу аб-
ляцела шчаслівая навіна. У канцы кастрычніка Бог даў 
каралеве сына, нашчадка. Каранаваная Соф'я тым самым 
перадавала яму польскі трон, бо ніхто не мог сабе ўявіць, 
што палякі, заўсёды верныя сваім уладарам, не выберуць 
новым каралём сына таго, хто разам з вялікімі клопатамі 
прынёс ім і вялікую моц. Быў стрыманы магутны напор 
крыжакоў, многія кароны гарнуліся да Польшчы, пашы-
раліся межы, дапамагаў у гэтым і Вітаўт. Аднак не ўсе 
радаваліся народжанаму нашчадку. Пястаў ён пазбываў 
апошняй надзеі на страчаныя імі правы. Вітаўт прыслаў 
сярэбраную калыску, але і ён, пэўна што, не рады быў. 
Гэты падарунак не сведчыў пра замірэнне. Ад самай ка-

ранацыі ніякіх вестак з Літвы да каралевы не даходзіла, 
праўда, і новых пагроз не было. Соф'я ўсё яшчэ спадзява-
лася, што сэрца дзядзькі адпусціцца і яна пераможа. 

Ягайла неяк нагадаў, што зімовае паляванне і Каляды 
было б няблага правесці ў любай Літве, у Вільні. 

Каралева кіўнула галавой, але прамаўчала. 
— Вітаўт на нас пакрыўджаны, злы, трэба з'ездзіць 

да яго нам абодвум і памірыцца. Лепей мець яго сябрам, 
чым ворагам. 

— Аднак жа ні братам, ні сябрам ён вам не будзе, — 
нявесела прамовіла каралева. — Ён хоча ўладарыць над 
усімі: над вамі, над Польшчай, нада мной. Яго людзі ба-
яцца больш, як цябе. Яму заўжды мала таго, што ён мае, 
проста ненасытны нейкі. 

Ягайла, якому карона часам здавалася зацяжкай, пра-
маўчаў, падумаў толькі: "Хай сабе ўладарыць, абы спакой-
на было!" 

Калі ж святы наблізіліся, ён пачаў угаворваць каралеву, 
цалуючы ёй рукі: 

— Паедзем у Вільню, запросім Вітаўта на хрэсьбіны. 
Наладзім Уладзіславу хрэсьбіны не горшыя, чым твая ка-
ранацыя. Прыедуць каралі і князі, пастараемся, каб поль-
скія магнаты засведчылі яго права на трон. 

Каралева была ў трывозе. 
Яна доўга думала, чаго будзе вартае тое падарожжа, 

калі яно не прынясе замірэння? Вітаўт перастаў пагра-
жаць, яна магла б лёгка вярнуць ягоную ласку. 

Задумалі ўдваіх ехаць у Вільню, а сына пакінуць пад 
пільным наглядам у Хэнціне. 

У Соф'і былі найлепшыя намеры. Яна хацела падзя-
каваць за сярэбраную калыску, прасіць апекавацца сынам 
і сабой. 

Прыбыў ганец ад Вітаўта, князь запрашаў у Вільню. I пе-
рад святамі ў віленскім замку ўжо віталі кракаўскіх гасцей. 

А вось што было на сэрцы і ў думках, тое цяжка было 
адгадаць. Вітаўт моўчкі, княгіня Ульяна ганарыста па-
кланіліся ім, нібы прымусова, старому Ягайлу паабяцалі 
наладзіць ловы... і нічога болей. 

Соф'я і Ульяна ў час першага спаткання змералі адна 
адну позіркамі, выразы іх твараў не абяцалі замірэння. 

Вітаўт хацеў пакорлівасці і ціхмянасці. Сонка ж адчувала 
сябе каралевай. 

Князь абходзіўся з ёй халодна і абыякава, можа, яшчэ 
і таму, што княгіня Ульяна падбухторыла яго болей чым 
калі; раздражнёная, прыніжаная, раззлаваная, яна не магла 
дараваць ёй ні шлюбу, ні кароны, ні сына. 

Яна глядзела на Соф'ю з жаночай зайздрасцю маці, 
якая ўжо сама не спадзяецца дачакацца нашчадка, на 
шчаслівую жонку старога караля, якому пашчасціла зай-
мець спадкаемца трона. 

Шчасце Соф'і для Ульяны было няшчасцем. 
— Заявілася тут мазоліць вочы сваёй веліччу, і каму? 

Табе, намесніку Ягайлы, і мне. Яна ж непаслухмяная, 
здрадлівая, глядзіць нам у вочы і паказвае, што яна нас не 
баіцца! Яна дзеля таго і прымчалася ў Літву, пакінуўшы 
дзіця, каб паказаць сваю магутнасць! 

Вітаўт слухаў, але словы жонкі, як і заўжды, не рабілі 
на яго ніякага ўражання. Ён быў перакананы, што карале-
ва прыехала, каб прыйсці да згоды, выказаць пакорлівасць, 
каб ён падтрымаў яе і сына ў Польшчы. 

Ён чакаў, каб пагаварыць сам-насам, але дарма. Зай-
здросная Ульяна, занепакоеная мажлівым збліжэннем, 
увесь час аціралася каля дзвярэй, каб перашкодзіць іх 
паразуменню. 

А між сваіх дворных жанчын яна інакш не называла 
Сонку як гадаўкай і змяёй. 

Нарэшце ў адзін дзень, калі кароль быў на паляванні, 
каралева засталася адна, а Ульяна якраз занядужала, Ві-
таўт апынуўся сам-насам з Соф'яй. Чакаў, што яна пачне 
гутарку, а тая маўчала. 

— Я так думаю, — пачаў ён сам, — што праз столькі 
гадоў і пры такіх пераменах у лёсе вам захочацца расказаць 
мне што-колечы пра сябе? 

— Мне? — спытала С о ф ' я . — Але ж для вас няма 
нічога патаемнага ў Польшчы, вы ўсё ведаеце, у мяне так-
сама няма ніякіх таямніц. 

— Скажу я вам, што апроч Госпада Бога вы вінны 
сваім узвышэннем і некаму іншаму... 

— Так, вам, — спакойна адказала С о ф ' я , — і я за тое 
вам вельмі ўдзячная. 

— Але я пакуль што гэтай удзячнасці не бачу, — 
перапыніў яе князь, — аднак жа спадзяюся на яе. 

— А больш я нічога не магу, — холадна запярэчыла 
каралева. — Польскія інтарэсы не заўсёды супадаюць з ва-
шымі, палякі імкнуцца да іншага; вам патрэбна тое, што ім 
няміла і не даспадобы. Падтрымваць вас, а не іх я не магу. 

Вітаўт раздражнёна прайшоўся ўзад-уперад па пакоі і 
раптам выбухнуў: 

— Перш чым стаць польскай каралевай, вы былі 
маёй пляменніцай і русінкай. Якая вам справа да Поль-
шчы? Яна як ядро каля нагі, яна мне волі не дае. Наша 
справа — вызваліцца ад яе. Трэба стварыць адзінае ка-
ралеўства з Літвы і Русі, аж да Масквы, моцнае, дужае, 
а не шчаміцца да Польшчы, якая распадаецца, і мы не 
дамо ёй рады. Там няма ўлады, і ніколі яе не будзе. Там 
кіруюць біскупы, канцылярыя, магнаты, шляхта, і кароль 
іх, а не яны яго, слухаецца. Страцілі гэтулькі краін, якія 
цяпер трэба вяртаць назад. Паддаліся немцам. Пясты па-
аддавалі немцам і чэхам нямала зямель, мазавецкія князі 
робяць што хочуць. Сілезцы сваё гнуць. Усім ім патрэбны 
жалезны ўладар і жалезныя рукі, ды яны ўжо ім і не пад-
парадкуюцца. Ты ж русінка, я — ліцвін... якая нам справа 
да гэтага мурашніка? 

Соф'я спакойна выслухала яго, потым сказала: 
— Вось бачыце і самі, што ў нас з вамі шляхі розныя, 

бо я — польская каралева, а вы не павінны забывацца, 
што атрымалі Літву з Ягайлавых рук... 

Вітаўт пабялеў і ўвесь задрыжаў. 
— Я? — усклікнуў ё н . — Я атрымаў яе з рук Боскіх 

і трымаю так моцна, што яе ніхто, нават Ягайла з усімі 
сваімі палякамі, не вырве! 

Ён неяк страшна засмяяўся. 
— Настане час, і я разарву гэты звяз, я цярплю яго толь-

кі да пары, а потым скіну гэтыя ланцугі. Ты мне павінна 
была служыць дзеля ўтварэння будучага вялікага літоўскага 
і рускага гаспадарства, для таго я зрабіў цябе каралевай, 
але помні, што я гэтаксама здолею і скінуць цябе з трона! 

Вітаўт раптам змоўк, нібы сам спужаўся, што перабраў 
меру. Памаўчаў, стараючыся сцішыць свой гнеў. Соф'я 
таксама маўчала, апусціўшы вочы долу. 

— Вы пагражаеце мне будучыняй, — сказала яна, 
крыху падумаўшы, — а яна ў руках Божых, а не вашых. 
На тое, што вы задумалі, патрэбна не адно, а некалькі ча-
лавечых жыццяў. Каму вы перадасцё ўсё гэта? 

Лёгкая ўсмешка прабегла па яе вуснах. 
— Калі вы адарвеце Літву і Русь ад Польшчы, каля 

якой яны стаяць, як каля сцяны, то і ўвесь гэты ваш ня-
скончаны будынак разаб'ецца на друзачкі, а Польшча за-
станецца стаяць! 

Князь уздыхнуў. 
— Не табе вучыць мяне, ні што мне рабіць, ні на каго 

ўсё пакінуць, — сказаў ё н . — Я думаў пра ўсё гэта. Быў 
час, калі я разлічваў на Польшчу, хацеў быць з ёю, але са 
Збышкам, з баламутамі, з князямі, у якіх кароль у іншым 
месцы (58), нельга нічога распачаць. 

— Я абыдуся без вас, — дадаў ён ганарыста, — вы 
мне не замінайце толькі! Калі станеце на маёй дарозе, бу-
дзеце нашэптваць Ягайлу, што мне нельга верыць, то мая 
рука дастане каралеву і ў Кракаве! 

Ён выказаў гэта ў гневе і хваляванні і не ўбачыў ні-
якага водгуку, апроч таго, што каралева збледла, бровы яе 
ссунуліся, а таму змоўк другі раз. 

У час размовы ён звяртаўся да Соф'і то як да карале-
вы, то, паводле даўнай звычкі, як да пляменніцы, забыва-
ючыся, што яна ўжо даўно Ягайлава жонка. 

Потым, крыху астыўшы і распомніўшыся, чаго нага-
варыў, ён дужа зазлаваў на сябе. Аднак быў задаволены, 
што не папусціўся перад жанчынай, хоць і не рады сваёй 
залішняй узрушанасці. Ён ніколі і нічога не баяўся. Цяпер 
ён маўчаў, бо гонар не дазваляў яму марна пераконваць 
каралеву. А яна размовы не працягвала. 

У пакоі запанавала маўчанне. Соф'я ўжо збірала-
ся пайсці, як з панадворка даляцеў сабачы брэх, шум, 
крыкі — вярнуўся з палявання Ягайла. 

Ён паляваў недалёка, у Панарах (59), быў, як заўжды, рады 
дню, праведзенаму ў лесе і на кані, у пагоні за зверам. I як 
быў у падвойным кажуху, цяжкіх футравых ботах, з тру-
бой на плячы, у аўчыннай шапцы, так і ўваліўся ў пакой. 

Каралева ўстала, Вітаўт паспяшаўся прывітаць яго, 
надаўшы твару вясёлага выразу. З парога пачалася гутарка 

пра ловы, князь слухаў няўважліва. Соф'я прывітала кара-
ля, сказала колькі слоў і накіравалася ў свае пакоі, там і 
засталася. Вечар прайшоў ва ўзаемных роспытах і апове-
дах пра агульныя справы. 

Соф'я пачакала яшчэ адзін дзень, а ўвечары загавары-
ла пра вяртанне ў Кракаў. Маўляў, дзіця там адно ў чужых 
руках, пад чужым наглядам, ёй боязна за яго. Пры напа-
мінку пра сына кароль занепакоіўся. 

— Дарма мы тут сядзім, — дадала я н а . — Князь і кня-
гіня не хочуць ехаць на хрэсьбіны. Я запрашала дзядзьку, 
ён мне адмовіў. 

— А мне нічога не сказаў, — уздыхнуў Ягайла. — Каб 
я мог яго звесці з біскупам Збышкам і падружыць іх, якая б 
радасць была для мяне! 

— Гэта будзе дружба вады з агнём, — усміхнуўшыся, 
адказала С о ф ' я . — Едзем у Кракаў! 

Назаўтра Ягайла сказаў, што ім час вяртацца, бо ў 
сярэдзіне лютага яму трэба прымаць важных гасцей. Ві-
таўт яго не затрымваў. 

Развітанне было афіцыйнае і халоднае, княгіня Ульяна 
прыдалася хворай, каб не бачыцца з каралевай. Стрыеч-
ныя браты працягнулі адзін аднаму рукі, і Ягайла паехаў 
у Польшчу. Соф'я ўжо ведала яго, памятала, што кожны 
раз ён вяртаўся з Літвы ў невясёлым настроі, бо ўспамі-
наў мінулае. Так было і гэтым разам. Ён азіраўся, ехаў у 
задуменні, уздыхаў. Прызнаўся ё'й, што не раз думаў: ці не 
лепей было яму заставацца князем у Літве, чым каралём 
у Польшчы. 

Праўдай было і тое, што Вітаўт меў над ім уладу. 
Хрэсьбіны адбыліся так, як задумаў кароль. Прыслалі 

сваіх пасланцоў Папа і рымскі кароль, прывезлі дары нават 
крыжакі. Урачыстасць была пышная і радасная. Каралева 
змагла на хвіліну забыцца на сваіх ворагаў, на Вітаўтавы 
пагрозы, што віселі над ёй і над сярэбранай калыскай яе 
сына, якую прыслаў князь. 

Ледзь адзванілі званы і адгучалі ўрачыстыя словы, як 
кароль зноў адчуў цягу да падарожжа па краіне, якое кож-
ны раз адбірала ў яго шмат часу. Каралева засталася адна, 
але яна не сядзела без справы. 

Яе непакоіў лёс сына. 

Ахмістр двара, які чуў каралевіны словы, сказаныя ў 
той момант, калі ёй першы раз прынеслі паказаць дзіця: 
"Гэта ваш будучы кароль", схіліўся ў паклоне, згаджа-
ючыся з ёй, але адразу дадаў: 

— Будзем спадзявацца, што на яго бок стане шляхта. 
— Як гэта — "стане"? — жвава адгукнулася карале-

ва. — Ён павінен уладарыць па праву крыві! 
— Н е , літасцівая пані, — адказаў Мальскі. — Наш ця-

перашні кароль быў абраны ўладарыць пажыццёва як 
Ядвігін муж, якой гэты трон належаў, а хто пасля яго на-
дзене карону, пра тое трэба спытацца ў народа. Да таго ж 
каралеўна Ядвіга са сваім нарачоным Брандэнбургчыкам 
мусіла заняць гэты трон, тая ўмова не скасаваная. 

Пасеяны ім сумнеў змусіў каралеву запрасіць для тлу-
мачэнняў біскупа Збігнева. 

Алясніцкі пацвердзіў словы Мальскага, аднак дадаў, 
што палякі на знак памяці пра добрага караля хутчэй за 
ўсё выберуць ягонага сына. 

Гэта не задаволіла каралеву, і яна, хоць Ягайла якраз 
не быў у Кракаве, а рушыў з Велікаполыпчы звыклай да-
рогай у Любельск і на Русь, ратуючыся ад мору, які спу-
сташаў гарады і вёскі, загадзя пачала без яго рабіць заха-
ды для таго, каб забяспечыць сыну каралеўства. 

Алясніцкі нічога не меў супраць і, пакуль Ягайла паля-
ваў на Русі, пазбіраў сенатараў і шляхту, імкнучыся ўгава-
рыць іх і дабіцца, каб яны падпісалі патрэбны ліст. Ягайла 
атрымаў паведамленне пра з'езд у Калішы (60). Шляхта і 
панства пад зверхнасцю духавенства згадзіліся перадаць 
трон Ягелончыку пры ўмове, што ён пацвердзіць іхныя 
свабоды і прывілеі. У рукі Збышка яны аддалі лісты, якія 
ён мусіць захоўваць, пакуль кароль не пацвердзіць тыя 
даўныя свабоды і не абмяжуе іх. 

На такіх умовах і дасягнулі згоды. 
Шляхта хацела, каб толькі яна адна была носьбітам 

духоўнай велічы. Гэта значыла большае, чым здавалася на 
першы пагляд. Яна забірала ўладу над усім, а кароль не 
ўладаў бы нічым. 

Мор, які пашырыўся ў Польшчы, выгнаў караля і кара-
леву з Кракава ў Літву, у Вільню. Соф'я насуперак сваёй 
волі мусіла ехаць з мужам. Вітаўт якраз выехаў на Русь, 

пакінуў іх адных. Княгіня Ульяна таксама з'ехала ў Трокі, 
каб толькі не бачыць ненавіснай ёй Соф'і . 

Калі ж хвароба адступіла і можна было вяртацца дадо-
му, настала вясна. 

А тым часам паміж Вітаўтам і Ягайлам нарасталі раз-
дражненне і непаразуменне. Князь настойваў, што трэба 
аддаць крыжакам Любіцкі млын, бо ён абяцаў ім, а палякі 
не хацелі аддаваць: ён стаяў на паграніччы, над ракой, што 
ў часе вайны многае значыла. Вітаўт палічыў асабістай аб-
разай, што яго просьбы не задаволілі. Пагражаў і лаяўся. 

Не рассудзіўшы нічога, кароль пакінуў Літву і падаўся 
ў Белавежскую пушчу паляваць на зуброў і мядзведзяў. 
Каралева мусіла ехаць напрасткі ў Кракаў; па дарозе яе 
спаткаў ганец з сумнай весткай. Ганяючыся за мядзведзем, 
кароль зламаў нагу. Яго павезлі ў Любомль і Краснастаў 
на лячэнне і адпачынак, каб ён хутчэй змог хадзіць. 

Нягледзячы на гады, ён скора ўстаў на ногі і хоць з 
кіем, але паехаў пасля Вялікадня ў Мазовію, у Ленчыцы, 
куды сабралася шляхта, каб дабіцца ад яго пацверджання 
сваіх прывілей. 

Яшчэ ў Вільні каралева мела час падумаць над тым, 
што сказаў ёй Вітаўт пра каралеўскую ўладу ў Польшчы. 
Яна помніла здзеклівыя дзядзькавы словы, што тут улада-
рыць не кароль, а духавенства і шляхта. Хіба ж і яе сын 
асуджаны яшчэ з калыскі быць закутым у тыя самыя кай-
даны і атрымаць у спадчыну толькі цень улады, які рабіў 
немачным ягонага бацьку? 

У часіны стомленасці і роздуму, калі кароль адпачываў і 
ахвотна слухаў сваю разумную Соф'ю, яна пераконвала яго: 

— Больш нічога не давайце кліру і шляхце! Яны і так 
маюць нямала правоў. З вас Вітаўт смяецца, што ў руках 
у вас няма ніякай улады, што не будзе чаго пакінуць сыну. 
Яны панавешвалі пячатак у Брэсце, абяцаюць, што па-
садзяць нашага сына на трон. Пергамін хавае біскуп і не 
аддае ім. 

Ягайла сам адчуваў слабасць сваёй улады. Раней, у 
Вільні, яе ставала. Ён падзяляў жончыну трывогу. Соф'я 
ўзяла з яго слова, што новых свабод ён не дасць. Кароль 
паабяцаў і быў гатовы стрымаць слова. Ён помніў, як 
Жыгімонт рымскі пасмейваўся, што ён дазваляе забраць са 

сваіх рук усю ўладу. Таму ён ехаў у Ленчыцы з моцным 
намерам працівіцца напору, хоць раней ужо даў згоду. 

Там усё залежыла ад біскупа Збышка, і каралева спа-
дзявалася, што той стане на Ягайлаў бок. 

У Кракаве хворая Соф'я нецярпліва чакала, калі ён вер-
нецца. Нейкія дзіўныя весткі апярэдзілі караля, але ім не 
верылі, не хацелі пераказваць іх каралеве, калі яна спраба-
вала распытаць, уведалі, што кароль вяртаецца больш чым 
з нічым. З усіх бакоў насоўваліся грозныя хмары. З Вільні 
у дадатак даходзіла Вітаўтава пахвальба загубіць Сонку, 
адпомсціць ёй за непаслухмянасць. 

Каралева была ў ложку, калі ёй сказалі пра мужава 
вяртанне. 

Звычайна ён прыязджаў вясёлы, у добрым настроі, а 
тут паказаўся на парозе згорблены, з кіем у руцэ, бо нага 
яшчэ балела, са схуднелым тварам, нейкі раптам састарэ-
лы. Падышоў да ложка, прывітаўся, апусціўшы вачы. 

— Нага яшчэ баліць? — спыталася яна занепакоена. 
Кароль глянуў на яе. 
— Нага не баліць, — адказаў ё н . — А ты хіба нічога 

не ведаеш? 
Адным здзіўленым позіркам каралева пацвердзіла, што 

да яе ніякіх вестак не даходзіла. 
— У Ленчыцах, — прамармытаў ё н , — ад мяне па-

прасілі пацверджання сваіх правоў. 
— I вы адмовілі? — перапыніла яна караля. 
— Нічога не атрымалася, — нявесела скончыў Ягай-

ла. — Шляхта запатрабавала ад біскупа пацверджання 
таго, што дала яму ў рукі. 

— I што ж, біскуп не запярэчыў? 
Кароль апусціў голаў і замахаў рукамі. Яму не ставала 

слоў. Раптам яго абняло абурэнне і злосць, ён устаў. 
— Пры мне чалавек сто дасталі шаблі і з крыкам ды 

лямантам, нібы пагражаючы мне, пасеклі пергамін на ка-
валкі. 

Каралева заплюшчыла вочы, упала на ложак, з яе гру-
дзей вырваўся крык. Потым запанавала маўчанне. Кароль 
панура задумаўся. 

— Пайду я, — прамовіў ён урэшце. — Стаміўся ад ля-
манту і пагроз. Вось такі я цяпер кароль, такая мая ўлада! 

Дарма я спрабаваў задобрыць галоўных з іх падарункамі і 
абяцаннямі. Яны баяцца адзін аднаго. 

Ён пахітаў галавой. 
— Калі мы хочам трона для сына, мусім купіць яго 

пергамінам. А займею сілу — сам пасяку яго шабляй. 
Каралева плакала. 
У тых слязах і смутку, у чутках з Вільні, што Вітаўт 

пагражае ёй, з'явіўся на свет другі сын, Казімер. Ягайла, 
баючыся яшчэ больш раздражніць вялікага князя, быў 
гатовы аддаць крыжакам той няшчасны млын, абы толькі 
суняць ягоны гнеў. Пра гэта прасіла каралева. Яе агарнуў 
страх. 

Паслалі дарадцу біскупа Збышка з урачыстым пасоль-
ствам у Вільню, яно ўлагодзіла князя і вярнулася назад з 
падарункам. Вялікі князь ішоў на Пскоў, і яму не хацелася 
пакідаць за сабой неразвязанага памежнага пытання. З ім 
у той паход рушылі і аб'яднаныя крыжакі. 

Хрэсьбіны нованароджанага Казімера ў Кракаве прай-
шлі весела. 

Каралева ўстала з ложка, абнадзееная, што Вітаўт 
задобраны. Ягайла зноў падаўся на ловы ў Велікаполь-
шчу, Мазовію, на Русь, яго доўга не было ў Кракаве. Але 
другую калыску неўзабаве давялося замяніць на труну: 
Казімер памёр. 

Соф'я выплакала ўсе слёзы, чакаючы мужа, якога не-
вясёлая вестка змусіла нарэшце вярнуцца ў Кракаў. 

Усе гэтыя журботныя дні час у замку ішоў са смуткам, 
а іншы раз і са слязамі, у неспакойным чаканні перамен, у 
перажыванні вестак, якія прыходзілі з усіх бакоў. 

У Кракаве нікога не было, апрача двара і жанчын са 
світы Соф'і . Біскуп Збышак, на плячах якога ляжаў цяжар 
дзяржаўных спраў, аб'язджаў сваю епархію, браў удзел у 
пасольствах, а таму не мог доўга жыць у сталіцы. Ненадоў-
га прыедзе і зноў ад'язджае. 

Пакуль не было Ягайлы, Вавель не бачыў ніякіх паслоў, 
гасцей, на дварышчы і ў пакоях адчувалася няўтульная 
пустэча. 

Пасля доўгага здранцвення нейкая прага жыцця, жа-
данне развеяцца абудзілася ў каралеве, а калі дакладней, 
яго хацелі абудзіць яе сяброўкі, усе прыдворныя. 

Адным з тых, хто асабліва настойваў, каб маладая пані 
не зачынялася, як у манастыры, пакутуючы ад тугі, быў 
Гінча з Рогава. 

Яму дапамагала моладзь, якой валодалі тыя ж настроі: 
Пётр Куроўскі і Ясь Краска, Яшка з Канецполя, браты 
Шчакацінскія і іншыя. 

Самі яны не маглі прыйсці і нешта параіць, баяліся 
падступіцца і да паважнага, строгага Наленча Мальскага. 
Таму паспрабавалі звярнуцца праз жанчын, якія да карале-
вы былі бліжэй. 

Спачатку Гінча пайшоў пагаварыць да Фемкі, бо ведаў: 
яна найбольш перажывае за сваю самотную гаспадыню. 

— Вось яна і каралева, і жыве ў цудоўным замку, — 
казаў ё н , — а што з гэтага, якую мае радасць? Цэлымі дня-
мі сам-насам, як у манастыры якім. Хоць бы раз паслухала 
песні ці музыку, прыняла гасцей! 

— Так, так, што праўда, то праўда! — пацвердзіла 
Фемка. 

— Гэтаму можна даць рады, абы толькі яна сама 
захацела! — сказаў Гінча. 

— А як даць рады? 
— Хай загадае, каб ахмістр адчыніў дзверы, запрасіў 

гасцей, каб зайгралі музыкі, а паненкі каралевы патанцу-
юць з намі, тут ніякага граху не было б. 

Гінча, а потым і Ваўжын Зарэнба так старанна ўводзілі 
ўсё гэта ў вушы Фемцы, што старая нянька адважылася 
шапнуць каралеве, як хочуць усе, каб яна павесялела. 

Яшчэ больш горача ўзяліся за гэтую справу дзве сяст-
ры Шчукоўскія, Каська і Эльжа, якія былі бліжэй за ўсіх 
да каралевы, найлепей служылі ёй, але вельмі сумавалі ў 
замку, таму рупіліся не так пра гаспадыню, як пра сябе. 
Дый і іншыя пад выглядам клопату пра няшчасную Соф'ю 
больш дбалі аб сабе, хіба што апроч Гінчы, які надзвычай 
прывязаўся да сваёй пані. Праўда, людзі дзейкалі, быц-
цам ён закаханы ў яе і моліцца на яе, як на цудатворную 
ікону. 

Каралева, пэўна што, здагадвалася пра гэта, таксама 
выказвала Гінчу сваю прыязнасць, аднак ніколі не забы-
валася, што ў яе на галаве карона і што яна прысягала на 
вернасць. 

Не раз, усміхаючыся, яна слухала вясёлыя жарты сваіх 
каморнічых: Ваўжына Зарэнбы, Краскі, і Яна з Канецполя, 
але і іх яна не набліжала да сябе. 

А тут ці то шэпты Фемкі, ці просьбы Каські і Эльжы, 
ці ўласная нудота і тая хвіліна, калі ўжо не было сілаў 
цярпець яе, сталі прычынай, але каралева сама папрасіла 
ахмістра на Запусты паклікаць да двору музыкаў. 

У замку гэта быў першы выпадак, калі без бытна-
сці караля пустыя пакоі раптам ажылі, зазвінелі песнямі. 
Мальскі не мог не выканаць загаду каралевы, ён не бачыў 
нічога благога ў тым, каб моладзь пазабаўлялася і раз-
весяліла засмучаную Соф'ю. Маладыя прыдворныя былі 
вельмі радыя. Гінча лунаў на сёмым небе ад радасці і над 
меру хваліўся, што менавіта ён усё гэта распачаў. 

Страш, які ўсюды меў свае вушы, адразу даведаўся, 
што рыхтуюцца танцы і будзе вясёлы Мясапуст (61). Ён не 
сумняваўся: каралева запросіць на свята і маладую сала-
мяную ўдаву Брандэнбургчыка Ядвігу. Сапраўды, яна за-
гадзя гэта зрабіла, але каралеўна, і раней злая на мачыху, 
а цяпер, калі яе сын адабраў трон, раззлаваная яшчэ болей, 
прыдалася хворай і сказала, што не пойдзе ні на якія тан-
цы і забавы. 

Сальцы і дзяўчатам з атачэння каралеўны гэта радасці 
не прынесла, але пярэчыць яны не адважыліся. 

Паразуменне і збліжэнне Ядвігі і яе мачыхі-каралевы 
рабілася штораз цяжэйшым, нават немажлівым. Адштурх-
нутая халоднай пагардай, Соф'я страціла надзею пры-
ручыць каралеўну. Ядвіга працягвала іграць ролю пакутні-
цы; яна знарок не паказвалася на людзях. 

Выпраўляючыся ў касцёл або выязджаючы на прагу-
лянкі ў ваколіцы, яна знарок апранала ледзь не найгор-
шыя строі, прыбірацца не хацела, старалася выглядаць не-
вясёлай. Здавалася, ёй хацелася сказаць усім сустрэчным: 

— Гляньце, як абыходзіцца са мной мачыха! 
Прыдворныя падтрымвалі яе і дапамагалі ёй граць та-

кую ролю, а Страш разносіў па горадзе плёткі пра жорст-
касць мачыхі, якія абуджалі спачуванне. Сама Соф'я і яе 
атачэнне мала звярталі ўвагі на тое, бо не маглі даць рады, 
а ўсякая спроба зблізіцца выклікала яшчэ большы су-
праціў. У дзяўчынкі-сіраты складваўся злосны, замкнёны 

133 



характар; каралева ж была занадта гордай, каб адчуць 
сваю віну і захацець прынізіцца перад дзяўчынкай. 

Абяцаная забава, якую так чакалі маладыя хлопцы і 
дзяўчаты, нарэшце адбылася. 

Каралева выйшла спачатку невясёлая, нібы толькі па-
глядзець, як забаўляецца яе двор. Сядзела, не танцавала, 
рассеяна адказвала на пытанні. Але паступова святочная 
атмасфера весялосці, песні, скокі ажывілі ў ёй ранейшую 
жвавасць, зайграла ў жылах кроў. Вочы і твар яе смяяліся. 
Да яе падсаджваліся дзяўчаты, цалавалі ёй рукі і даверліва 
спавядаліся ёй у сваіх амурных справах. 

Гінча амаль увесь час стаяў за яе крэслам і стараўся 
расказаць нешта такое, што магло яе рассмяшыць; калі ж 
ён адыходзіў, яго змяняў Ян з Канецполя або Ваўжын За-
рэнба. Усе яны абагаўлялі сваю маладую каралеву і былі 
рады пачуць ад яе хоць адно прыязнае слова. 

Як сталася тое, што пад канец забавы каралева падала 
Гінчу руку і пайшла танцаваць з ім, яна і сама не ведала. 
Танец быў нядоўгі, але яна вярнулася ў сваё крэсла расчыр-
ванелая, сарамлівая, нібы зрабіла вялікае злачынства. 

Моладзь асмялела і гатова была працягваць танцы, але 
старшая дама Анна, удава маршалка Збігнева, сваёй воляй 
спыніла іх. 

Хоць Страш і ўсе прыдворныя каралеўны Ядвігі і не былі 
ў час пагулянкі ў пакоях каралевы, хіба што пастаялі пад 
дзвярыма, назаўтра ён ужо расказваў дзівосныя рэчы пра тое, 
што там нібыта рабілася. Ён разносіў плёткі, быццам карале-
ва танцавала з Гінчам, а ўся моладзь паводзіла сябе занадта 
вольна, адчуваючы сваю беспакаранасць з дазволу Сонкі. 

Здарылася тое, чаго Гінча хацеў, а Краска зрабіў з 
дазволу старой пані. I каралева не супраціўлялася, абы яе 
прыдворныя забаўляліся і весяліліся. 

Наступным вечарам усё пайшло гладзей і прасцей, 
хлопцы і дзяўчаты асмялелі, а каралеве ўжо не здавалася 
ні дзіўным, ні вартым асуджэння тое, што яна вольна гу-
тарыла са сваімі каморнічымі, што тыя гаварылі ёй пры-
емныя кампліменты. 

Між тых нязначных размоў яна магла хоць на хвілю 
забыцца, і што ёй пагражала, што яна перажыла ўжо, і тыя 
выпрабаванні, якія яе яшчэ чакалі. 

Гінча стараўся ні на хвіліну не адходзіць ад крэсла ка-
ралевы, не зважаючы, што гэтага не варта было рабіць, бо 
тым самым ён даваў падставу для новых плётак. 

Каралева заўважыла яго празмерную ўвагу, павярнула-
ся да Гінчы і спытала: 

— Чаму гэта вы не выбераце сабе пары? У нас жа 
вельмі шмат прыгожых дзяўчат, і не адна з іх была б вам 
радая... Ану, прызнайцеся мне, якая з іх вам найбольш да-
спадобы? От хаця б Каська ці Эльжа, яны абедзве кра-
суні! 

Гінча скрывіўся. 
— Літасцівая пані, — сказаў ё н , — можа, і не адна з 

іх выглядала б нішто сабе, але там, дзе цвіце ружа альбо 
лілея, хто будзе дзівіцца на рамонкі? 

— Ці не ад немцаў вы навучыліся так хітра гава-
рыць, — заўважыла каралева, — я вас не разумею. 

Гінча спахапіўся, што сказаў лішняе, апусціў вочы і на 
крок адступіў ад крэсла. Каралеве стала шкада яго. 

— Скажыце м н е , — папрасіла я н а , — да каго з дзяўчат 
заляцаецца Яська з Канецполя? Як мне здаецца, ён не ве-
дае, каторую выбраць, і абедзвюх карагодзіць па чарзе... 

— Літасцівая пані, — адказаў Гінча, стараючыся вы-
правіць становішча, — мы ўсе тут, колькі нас ёсць, бачым 
адну толькі нашу каралеву, пры ёй нам ні адна дзяўчына 
не здаецца прыгожай. 

Соф'я паківала галавою і пагразіла Гінчу, які хацеў 
павярнуць на жарт усё, што сказаў, і ўсміхнуўся. 

— Мне няма чым узнагародзіць вас, — дадала карале-
ва праз хвіліну. 

— А мы і так нічога не хочам і ні на што не спа-
дзяёмся, — дадаў Гінча. — Мы ўсе гатовы жыццё за вас 
аддаць! 

Каралева памаўчала, а праз хвіліну загадала: 
— Ідзі і запрасі на танец Гэлю Котку, яна тваю затлум-

леную галаву наставіць на розум. 
Гінча паслухмяна адышоў ад крэсла, але ягонае мес-

ца ўмомант заняў Яська з Канецполя. Ён не адважваўся 
загаварыць, чакаў загадаў. Каралева пакпіла з яго, што ён 
таксама не ведае, каторую з дзяўчат выбраць, і параіла яму 
запрасіць Эльжу, бо ён часцей выбіраў яе. 

Так прамінуў увесь вечар, толькі на гэты раз Соф'я не 
дала выцягнуць сябе на танец. Фемка, якая дачулася пра 
плёткі, раіла ёй быць асцярожнай. 

— Злыя языкі колюць, як джала, — шапнула яна ёй 
уранку. — Павесяліцца не грэх, але каб потым не плакаць. 

Гэтая перасцярога не прыйшлася дарэчы. Соф'я адчувала 
сябе ў душы ні ў чым не віннай, а некалькі дзён весялосці 
развеялі яе сум. Ягайла рэдка сядзеў у Кракаве, каралеву 
мала хто наведваў, а хіба можна было паставіць у віну тое, 
што яна часам прасіла паспяваць, дазваляла каморнічым 
пабавіць пры ёй час з дзяўчатамі, дый самой часам, за-
быўшыся на тугу, усміхнуцца? Неўзабаве ўвайшло ў звычай 
збірацца прыдворным у Соф'і, часам запрашаліся і чужыя. 

Таямніцы з гэтага не рабілася. 
Каралеўна Ядвіга ні разу не дала вывесці сябе да ма-

чыхі. То казала, што хварэе, то проста адмаўлялася. Страш 
тым часам шпіёніў, і вольныя паводзіны дваран, якія былі 
яго ворагамі, выстаўляў як нешта непрыстойнае. 

Не дапушчаны ў пакоі Адраванж меў звычку падкра-
дацца пад дзверы ў час тых забаў і спеваў, каб ухапіць 
нешта з таго, што далятала да вушэй, а потым чыніць свае 
гнюсныя паклёпы. 

Неяк раз ён папаўся за гэтым заняткам. Каська і Эльжа 
Шчукоўскія падцікавалі і злавілі яго пад дзвярыма. На 
іхны крык выбеглі Гінча, Яська з Канецполя, абодва Шча-
кацінскія; затрыманага Страша не толькі добра аддубасілі, 
але і завялі да ахмістра Мальскага. Для Страша ўсё гэта 
скончылася не найлепш: яму давялося адбываць кару ў 
замкавай вязніцы. 

Гэта толькі дадало яму злосці, таму пасля выхаду з 
вязніцы ён з'явіўся ў Ядвігі і прысягнуў, каб усе чулі: 

— Хай яны ведаюць, што я жыць не буду, але пасаджу 
іх глыбей, чым сядзеў сам, і надаўжэй! Запомніць мяне і 
русінка, якой надакучыў стары муж, і яна пачала шукаць 
маладых для сваёй забавы! 

Адразу ж паляцелі даносы ў Літву, да Вітаўта, але, пе-
рададзеныя праз іншых, яны не выклікалі даверу ў князя. 

Якраз у гэтую пару Вітаўт вельмі злаваўся на Соф'ю. 
У яго не было нашчадка, які б стаў літоўскім князем і яко-
му можна было пакінуць Літву, адарваную ад Польшчы. 

А тым часам у Ягайлы адзін за адным нараджаліся сыны, 
ужо ясна было, што ягоная карона пяройдзе да сына. 
Гэта пагражала тым, што літоўска-руская дзяржава, якую 
марыў стварыць Вітаўт, пяройдзе да Ягайлавых сыноў і 
злучыцца з Польшчай. 

Таму ён палічыў так: трэба ахвяраваць польскай кара-
левай, каб уратаваць літоўскую карону. 

Соф'я ўпарта трымалася свайго, яна была на баку 
Алясніцкага. Вітаўт прагнуў адпомсціць. Страш мусіў 
стаць у ягоных руках зброяй. 

Адраванж крыху павагаўся, але ўрэшце паслухмяна 
выканаў Вітаўтаў загад. 

Аднаго дня ён знік з Кракава, нікому нічога не ска-
заўшы, апроч Салькі і каралеўны. 

Гінча і каморнічыя Соф'і радаваліся, думалі, што пры-
саромлены і пакараны Страш болей ніколі не вернецца. 

А Страш падаўся ў Літву. 
Тут ён мусіў чакаць, пакуль Вітаўт прыйдзе з рускага 

паходу. Вялікі князь вярнуўся амаль што пераможцам і 
планаваў новыя паходы. 

Пасля першых нарад з Цыбулькам і Малдрыкам, як толь-
кі надарылася вольная хвіліна, ён загадаў паклікаць Страша. 

Князь развязаў яму вусны, жадаючы ведаць толькі праў-
ду. А Страш замест яе прынёс добра абдуманую намову. 

— Не буду ўтойваць, — казаў ё н , — што дзеецца ў 
каралеўскім замку! Днямі і начамі каралева весяліцца з 
моладдзю, выбіраючы сабе найпрыгажэйшых. Можна на 
пальцах пералічыць яе каханкаў: Гінча з Рогава, Ваўжын 
Зарэнба, Яська з Канецполя, браты Шчакацінскія. Яе ста-
рая нянька Фемка і сёстры Шчукоўскія пра ўсё ведаюць 
і пільнуюць пад дзвярыма. Нічога дзіўнага няма: кароль 
прападае на ловах, дома ён толькі госць, калысак у нас 
паддастаткам, ды, мабыць, хутка спатрэбіцца яшчэ адна. 

Вітаўт зыркнуў на яго, бледны князеў твар наліўся 
чырванню, зайздрасць яшчэ больш угнявіла яго. 

— Думай, што гародзіш, у цябе няма ніякіх дова-
даў! — закрычаў ё н . — Гэта ж табе не абы-што... звінава-
ціць каралеву... нарабіць сораму гаспадарскаму роду... 

Страш быў запальчывым, адступаць яму не было куды, 
і ён пачаў біць сябе кулаком у грудзі, класці палец на 

палец, прысягаючы, што кажа праўду, што ўсе ведаюць, 
дзей на вуліцах Кракава малеча і тая паказвае пальцамі на 
каханкаў і смяецца. 

Ён узяўся апісваць, як тое пачыналася, як рабілася ўсё 
выяўнейшай распуста сярод моладзі, хоць спачатку гэта 
чынілася патаемна, а цяпер ужо не баяцца нічога. Стары 
кароль быў сляпы, маўчаў, ён здзяцінеў і дазволіў каралеве 
вычаўпляць, што ёй хочацца. 

— А куды глядзіць клір? — запытаўся Вітаўт. 
— Панам святарам каралева ўмее пусціць пыл у вочы, 

круціць імі, як хоча, — адказаў Страш. — У касцёл яна 
ходзіць, адбівае паклоны і моліцца, а ўсё роўна сваё гне. 
Пры двары яна так улагодзіла ўсіх падарункамі і ласун-
камі, што кругом маўчаць. Да таго ж яе ўсе баяцца, бо 
досыць сказаць слова Ягайлу, як чалавек прапаў. 

Потым Страш пачаў красамоўна расказваць, як ён сам 
пацярпеў, як быў несправядліва пакараны, бо абараняў 
няшчасную сіротку каралеўну, якая толькі што з голаду не 
памірае ў замку, сядзіць зачыненая, а каралева яе ні разу 
да сябе не дапусціла. 

Страш так умеў рабіць падобнымі да праўды свае іл-
гарскія выдумкі, што Вітаўт паверыў яму. 

Ён пастанавіў спраўдзіць задуманае: пакласці канец 
панаванню Сонкі. Для гэтага яму трэба было пабачыцца з 
Ягайлам, але так, каб Соф'і пры тым не было. 

Ён доўга не адважваўся брацца за справу, усё распытваў 
Страша, выцягваў з яго новыя падрабязнасці. Страш меў 
час для выдумак і склаў цэлую казку; не даўшы Вітаўту ні 
ў чым усумніцца, ён болей і болей распаляў князеў гнеў. 

Калі ўсе роспыты скончыліся, а помслівы Адраванж 
астыў і стаў прыслухоўвацца да таго, што гаварылася пры 
двары Вітаўта, узважваць вынікі свайго ўчынку, то сам 
жахнуўся з таго, што нарабіў. 

Ён пайшоў да князя і пачаў яго заклінаць і ўпрошваць, 
каб нікому не выдаваў усё тое, што ён расказаў, каб не 
помсціў тым, каго ён называў, іх сем'ям. Вітаўт як горды і 
шляхетны чалавек змерыў яго пагардлівым позіркам. 

— Ты што ж, думаў, я людзей караць буду ў змове 
з табой і не скажу, адкуль што чуў? З усіх якраз твае 
словы будуць першымі брацца пад увагу, а тыя звесткі, 

якія ты прынёс, я ні хаваць, ні ўтойваць не збіраюся. 
Спатрэбіцца — паклічу цябе прылюдна засведчыць іх. 

Страш перапалохаўся. Ён не сумняваўся, што Вітаўт пе-
раможа, што каралева будзе загубленая, што каморнічыя, 
якіх ён назваў, будуць пакараныя смерцю, але ж нехта за-
станецца і адпомсціць. I ён сам можа стаць ахвярай! 

Князь адпусціў Страша. Ён выйшаў, не атрымаўшы 
іншай узнагароды, апрача надзеі на помсту. 

Страша агарнула трывога. Ён падаўся ў замак, але з 
яго не спускалі вока і нікуды не адпускалі аднаго. Яму 
стала яшчэ страшней. 

Потым ён даведаўся, што князь паслаў Цыбульку з ней-
кім таямнічым лістом да Ягайлы. Час ішоў, а страх рос у 
ягонай душы. Як толькі ён задумваўся над тым, што, можа, 
давядзецца глядзець у вочы абвінавачаным, гаварыць пад 
прысягай пра тое, што сам выдумаў, яго апаноўвала роспач. 

У Страша не было іншага ратунку, як толькі ўцячы, 
але ж за ім маглі пусціць пагоню. Ён паспрабаваў упрасіць 
князя адпусціць яго ў Белачова, але Вітаўт загадаў яму за-
стацца, сказаўшы, што возьме яго з сабой у Гародлю, дзе 
ён меў намер сустрэцца з Ягайлам. 

Страша апанавала роспач, ён не ведаў, што рабіць. 
Аднойчы раніцой Вітаўтаў пісар Малдрык даў веда-

масць князю, што з учарашняга вечара нідзе не відаць 
Страша. Паслалі шукаць яго ў горадзе, але там таксама не 
знайшлі. Не было ў стайні і каня, на якім ён прыехаў са 
слугой, слуга таксама знік. 

Гэтыя ўцёкі прымусілі Вітаўта задумацца, але гуль-
ня ўжо пачалася. Цыбулька паехаў запрашаць Ягайлу на 
сустрэчу ў Гародлю над Бугам, адступаць было позна. 
Вітаўт надумаў звінаваціць каралеву на падставе прызнан-
няў Страша. Ён добра ведаў, што Ягайла падазраваў нават 
маленькага анёла, сваю першую жонку Ядвігу, што і Анна 
мусіла бараніцца ад здрадлівасці, а Граноўскую ратавала 
толькі тое, што яна была старая і брыдкая. 

Маладая прыгожая Соф'я і той, якому за семдзесят, 
чаканне трэцяга нашчадка, распушчаныя плёткі пра легка-
думнасць каралевы — хіба гэтага мала было, каб абудзіць 
гнеў і недавер у Ягайлы? 

Паздзел 8 

Вясна 1427 года ўжо ўбіралася ў сілу, прыбугскія 
ваколіцы зазелянелі, запахлі ва ўсім бляску сваёй дзікай 
красы — усё гэта вельмі нагадвала даўныя часы. 

Салоўкі спявалі ночы напралёт, калі ж над зазелянелы-
мі свежай травой лугамі свяціла поўня, а пад птушыную 
музыку здаля адгукаўся ў трыснягах бакас, нібы адзнача-
ючы той час у пушчы, калі ветрык павяваў ад бяроз, якія 
зіхацелі маладым лісцем, то наваколле, пакрытае лясамі, 
прарэзанае шырокай ракой, мела такі выгляд, што сон 
унікаў павекаў змораных людзей, якія хацелі і не маглі 
нацешыцца і наталіцца яго выглядам. 

Ягайла два дні чакаў Вітаўта ў невялічкім Гарадзель-
скім замку, куды быў запрошаны. Каляды ён святкаваў на 
ловах у лясах каля Горадна, потым нястомны стары падаў-
ся ў Хелмна, на Русь. Вялікдзень кароль правёў у Пшэ-
мыслі і вось перад Святым крыжам (62) прыехаў у Гародлю. 

Тут, у гэтым ціхім кутку, ён адчуваў сябе як у раі. 
Навокал стаялі лясы, якія ён так любіў, ніхто не па-

трабаваў ад яго надзяваць парадных апратак, ён валяўся 
ў ложку, колькі хацеў, або сядзеў за сталом, папіваючы 
ваду і перакідваючыся словам са сваёй чэляддзю, а ўначы 
мог уволю слухаць салаўёў — гэты занятак яму ніколі не 
надакучваў. 

Вось і гэтага вечара ён выйшаў з замка пад шаты ста-
рых дрэў, сеў на бервяно, падпёр галаву рукамі і заслухаў-
ся песнямі веснавога пеюна. 

Слухаў і думаў. Часам яму здавалася, што ён разумеў 
гэтую дзівосную песню, як чалавечыя словы, што яна не-
шта казала яму пра ўсе тыя незразумелыя рэчы, якія дзе-
еліся ў свеце. А то зноў музыка здавалася яму неразгада-
най, патаемнай, але такой цудоўнай! 

Месяц выплыў з-за лесу на чыстае веснавое неба і 
заззяў, адбіваючыся ў хвалях ракі і на поплаве сярэбраны-
мі пасмамі. Гэта было асалодай для вачэй. Але і паветра 
таксама ў згодзе з ночнай урачыстасцю даносіла незвы-
чайныя павевы. У ім адчуваліся пахі бярозавых пупышак, 
маладога лісця дубоў і клёнаў, сосен і ялін, выпарэння 
вады, пахі розных траў і прывялых ноччу кветак. 

Стары кароль усміхаўся, а думкі яго міжволі беглі адна 
за адной па разарваных пасмах памяці, па ўсім ягоным 
доўгім жыцці. 

Ён пражыў так многа, дажыў да таго, на што не спа-
дзяваўся, пахаваў гэтулькі надзей, а колькі новага прынес-
ла жыццё: Ядвіга і Кракаў, Вільня і Ганул (63), язычніцкія 
святыні, агні і дубы на тых месцах, дзе цяпер стаяць кас-
цёлы; шлюб з Аннай, яе смерць, нешчаслівыя гады з Гра-
ноўскай, смерць беднай старой, новыя заручыны, Сонка, 
першы сын, другі памёр, трэці спадзяваны... 

I з гэтым увесь час Вітаўт, крыжакі, Жыгімонт, Збы-
шак... 

Жыццё ўжо надакучыла б яму, каб не ловы і лясы... 
Найлепей яму было ў лясах, з людзьмі — цяжка. Састу-
паў ім, дарыў падарункі, і ўсё роўна яму не давалі спакою. 
А ў лясах для яго пяяў салавей, смяяліся дрэвы, а можа, і 
старыя багі Літвы гаварылі з ім. 

Ягайла хрысціўся, успамінаючы іх, бо баяўся іхнае 
помсты, і гатовы быў патаемна задобрыць. 

Не раз на паляўнічых начлегах, калі палала вялізнае 
вогнішча, яму ўспамінаўся той адвечны, патаемны агонь, 
які ён потым патушыў на Жмудзі. 

Усе цені мінулага, якія праносіліся перад ім, ён вітаў 
уздыхамі, жагнаў іх, і яны знікалі. 

Але на месцы тых узнікалі новыя; калі ж не ставала 
мёртвых, прыходзілі жывыя. Два нязменныя ворагі — тыя, 
што не давалі яму спакойна жыць, — Збышак і Вітаўт. 

Ён баяўся іх абодвух. 
Алясніцкі на ягоных вачах вырас з амаль хлопчыка ў 

волата, стаў адважным, пагарджаў смерцю, гаварыў гор-
кую праўду. Ён быў чалавекам, але страшным, як архангел 
з мечам. 

Збышка ён сам выняньчыў, а цяпер той уладарыў над ім. 
Вітаўта ён ведаў з дзяцінства, ведаў як героя і пра-

вадыра; аддаў яго любай Літве, забыўшыся пра родных 
братоў, каб яна расла і шырылася пры ім. 

Выйшла так, як ён хацеў, але вось цяпер яна адрыва-
лася ад Польшчы. 

Ягайла маўчаў. Шкада было яе, праўда, у душы ён ра-
даваўся, што Літва стала магутным гаспадарствам. 

Вітаўт і Збышак, Літва і Польшча зараз ваявалі між 
сабой над галавой старога, і ён не ведаў, каму зычыць 
перамогі. Сам сабе сказаў, што Богу лепей вядома, як раз-
вязаць гэтую справу. 

А салавей усё пяяў, месяц свяціў, і пушча прамаўляла 
каралю на вуха тое, што хавала ў сабе. Ён адзін ведаў яе 
таямніцы. Цудоўная гэта была ноч, вялікая ціша, а ў ёй, 
як ажурная залатая вышыўка, панавала салаўіная песня. 
Каралю хацелася сядзець і думаць вось так усю ноч да 
рання. Ён адчуваў сябе па-сапраўднаму шчаслівым. 

Раптам ён убачыў, як перад ім варухнуўся нейкі цень. 
Ён нібы абвяшчаў, што да Ягайлы набліжаецца нехта 
неспадзяваны, але кароль, увесь у думках, не заўважаў 
таго. А можа, падумаў: гэта хто са слуг хоча адвесці яго 
ў спальню, і павярнуўся, незадаволены. Перад ім стаяў 
Вітаўт. 

З радасным воклічам кароль ускочыў з бервяна і кінуў-
ся абдымаць таго, вельмі ўзрадаваны. Вялікі князь прыві-
таў караля, але холадна, нявесела, без радасці. 

Ззаду ў замку праз дрэвы свяцілася адчыненае акно; 
Ягайла ўзяў брата пад руку, хацеў правесці яго ў падрых-
таваныя пакоі. 

Вітаўт спачатку завагаўся, можа, хацеў пабыць тут, 
пасля крыху падумаў, відаць, нават пашкадаваў вясёлага 
старога, шчасце якога ён прыехаў разбурыць бязлітаснай і 
жорсткай рукой, стрымаўся і паслухмяна пайшоў за ім. 

Князь заўсёды з цяжкасцю хаваў тое, што меў у душы, 
і цяпер гатовы быў выбухнуць, але мусіў стрымацца, каб 
даць Ягайлу час падрыхтавацца да ўдару, які збіраўся яму 
нанесці. 

Толькі з тым ён і ехаў да караля, каб звінаваціць Сон-
ку. Але, убачыўшы яго такім шчаслівым, вясёлым, лагод-
ным, памаладзелым ад вясны, ён здумаў адкласці справу 
да раніцы. 

Ягайла распытваў пра Русь, пра паход на Пскоў, пра 
тое, што князь думае рабіць далей. 

Вітаўт перапыніў яго напамінкам пра той млын, які 
Ягайла доўга не хацеў аддаваць крыжакам. 

— Браце мой, — патлумачыў Ягайла, — я аддаў бы 
гэтым нягоднікам не адзін, а тры млыны, абы ты не злаваў 

на мяне, але ж палякі помняць, чаму іх не хацелі падпус-
каць да ракі. Ты ведаеш, Збышак... 

— Твой кароль і кароль Польшчы, — перапыніў Ві-
таўт, — бо ён усім кіруе і дзёрзкі... 

— Разумны і адважны, — працягваў Ягайла. — Я цаню 
яго. 

— I я яго цаню, але калі б я быў Ягайлам, ён бы сядзеў 
у Хэнціне або ўжо даўно паклаў сваю галаву на плаху! 

Ягайла ўсміхнуўся. 
— Рым! Усё гэты Рым! — ціхім голасам усклікнуў ён. 
Тут яны якраз і ўвайшлі ў замак. 
Праўда, той наўрад ці заслугоўваў сваёй назвы, гэткі 

быў слабы, закінуты і несамавіты. Толькі такога непатра-
бавальнага чалавека, як Ягайла, маглі задаволіць некалькі 
жылых пакояў на першым паверсе. Перад ягоным прыез-
дам гліняную падлогу пасыпалі пяском, а дзе падлогі не 
было, пабялілі сцены. Для сядзення былі прыстасаваныя 
простыя лавы, сталы і паліцы ў сценах. У каралеўскай 
спальні замест ложка паслалі многа сена і накрылі шку-
рай, на стале гарэла некалькі васковых свечак, стаяў про-
сты збан з вадой і срэбны кубак. 

Побач, у другім пакоі, такую самую пасцель падрыхта-
валі для Вітаўта, у пакоі насупраць меліся начаваць яшчэ 
двое гасцей. 

Прыслуга як магла размясцілася на невялікім гарадзі-
шчы, сярод умацаванняў і нават за імі. 

Была позная ноч, Вітаўт не захацеў вячэраць, таму што 
быў стомлены. Аднекуль здалёку пачуліся галасы першых 
пеўняў. Вітаўт і Ягайла падалі адзін аднаму рукі і разы-
шліся. 

Ягайла ішоў спаць з нейкай тугой у душы, пануры 
і суровы Вітаўтаў выгляд не абяцаў нічога вясёлага. У 
яго часам бывалі хвіліны прасвяды, і вось цяпер ён адга-
даў, што Вітаўт прынёс з сабой нейкае няшчасце. Пэўна 
што, зноў будуць скаргі на Збышка і палякаў, напэўна, ён 
запатрабуе ўтаймаваць іх. Але... позна было стрымваць 
неўтаймаваных. 

Кароль лёг, мяркуючы, што заўтра будзе сутыкненне. 
Ен не любіў спрэчак, адчуваў сябе няздольным да іх. 
Ягайла не меў бойкага языка, любіў спакой. 

Пасля яснай ночы пачаўся дзень, ахутаны туманам, 
імжой, слотай. Сонца не магло прабіцца з-за хмар, туману 
і імглы, якая залягла на балотах. 

Яны сустрэліся каля стала, за кубкамі свежай вады, 
апроч якой нічога не пілі. 

Вітаўт быў задуменны і маўклівы. Размова ніяк не маг-
ла распачацца, быццам хто замінаў. 

На дрэнны час і на дрэнныя думкі ў Ягайлы былі адны 
лекі. Калі паелі, ён сказаў Вітаўту: 

— Паехалі ў лес! 
— Паедзем, але толькі ўдвух, — адказаў Вітаўт. — У 

мяне ёсць што сказаць табе сам-насам, ні адно чужое вуха 
не павінна гэтага чуць. 

Устрывожаны Ягайла спытаў: 
— Таямніцы мне прывозіш? 
— Адну, вялікую і непрыемную, — адказаў Вітаўт. — 

Твая чэсць і тваё шчасце залежаць ад яе. Не пытайся ў 
мяне тут. Паехалі! 

Коні ўжо стаялі напагатове. 
Ягайлавы паляўнічыя, лаўцы і каморнічыя думалі, што 

ім загадаюць ехаць таксама. Але кароль падаў знак, каб 
засталіся. Паехалі ўдвух, у маўчанні, якое пачало ўжо тры-
вожыць Ягайлу. Ён хуценька прыпомніў нейкія забабоны, 
падумаў, ці не абуў ён сёння левы бот перш, чым правы. 
Гэта ў яго заўжды было дрэннай прыкметай. Растрывожа-
ны напярэдадні, мог і памыліцца. 

Выехалі на шырокі пусты гасцінец, коні ішлі павольна. 
Нахмураны Вітаўт пазіраў перад сабой. 

— Кажы, што абяцаў, бо мне прыпякае ўжо, — пра-
бурчаў Ягайла. 

— Я скажу табе пра рэчы дужа непрыемныя, можа, 
занадта непрыемныя, — папярэдзіў Вітаўт, — але ж ты 
мужчына і маеш загартаванае сэрца, таму хай гэта цябе не 
надта хвалюе. Знойдзем нейкую раду. 

Ягайла слухаў моўчкі, толькі ўсё паплёўваў і нешта 
кідаў за спіну. Ягоны твар, яшчэ ўчора такі лагодны, па-
цямнеў і зрабіўся старым. 

— Я сам даў табе Сонку, — працягваў Вітаўт. — Ты 
атрымаў яе з маіх рук, я ў тым вінаваты і таму хачу цябе 
ўратаваць. Яна табе здраджвае. 

Кароль ускрыкнуў і стрымаў каня. 
— Брахня гэта! Сонка?! 
— Слухай, будзь цярплівы і мужны, — перапыніў яго 

князь. — Не трэба кідаць словы на вецер. Я сачыў за табой, 
віжаваў, ведаю і ўпэўнены ў тым, што яна табе не верная. 

Ягайлаў твар раптам зжаўцеў, словы замерлі на ягоных 
вуснах, ён ледзьве змог з енкам выгукнуць: 

— Кажы! Кажы хутчэй! 
— У мяне былі і ёсць пры двары і ля яе людзі, якія 

ўсё бачылі і даносілі мне, — сказаў Вітаўт. — Ты стары, 
яна маладая, ты не пільнуешся дома, давяраеш ёй і лю-
дзям, што ж тут дзіўнага, калі цябе напаткае такі лёс? Па 
паўгода гаспадара не бывае дома, дзверы адчыненыя. Пры 
двары поўна моладзі, вось яна і падабрала сабе каханкаў, 
іх стае. Ты радуешся нашчадкам, а... 

Ягайла не даў яму скончыць. 
— Галавой адкажа! Выганю! — закрычаў ён. 
— Пачакай! Спачатку трэба злавіць, давесці віну. Ні-

водная жывая душа не павінна ведаць пра гэта, пакуль 
вінаватыя не будуць у нас у руках. Я знаю іх усіх. Перш 
чым нешта дойдзе да Кракава, трэба пастарацца, каб 
ніводзін не ўцёк. Ты адашлеш іх да мяне, я здабуду з іх 
праўду допытамі, калі не скажуць самі. Ты слабы, цябе 
яны разжаляць слязамі, падманам. Прышлі да мяне і яе 
дзяўчат, якія ёй ва ўсім дапамагаюць, і яе саму адпраў пад 
моцнай вартай. Я пасаджу яе ў замак і зачыню. А вінава-
тых пусцім пад меч... 

Кароль нічога не мог адказаць, ехаў уражаны, з апу-
шчанай галавой. 

— Дзіця маё, сын! — закрычаў ён у роспачы. — Гэта 
мой сын... Так... Я ад яго не адракуся... 

— Сына ў цябе ніхто не адбярэ, — прамовіў Вітаўт, — 
але годзе табе аднаго... Далей ты не можаш жыць з карале-
вай! Як я табе даў яе, так і забяру, а за гэты цяжкі грэх яна 
адпакутуе як належыць. Пасаджу яе, нягодніцу, за краты, 
на хлеб і на ваду! 

Вітаўт выкрыкнуў гэта з асаблівым запалам, узняўшы 
рукі ўгору. 

Ягайла ехаў як непрытомны, гнеў перамяшаўся ў ім з 
жалем, слёзы душылі яго, слова сказаць не мог. 

— Вітаўце, — прамовіў ён нарэшце з вялікім нама-
ганнем, — у яе шмат ворагаў. Глядзі, як бы яе не абылгалі. 
Будзе надта сурова пакараць невінаватую жанчыну. 

— Яна — невінаватая?! — узгарэўся Вітаўт. — Я ж 
яе дзіцянём ведаў! Успомні, калі я табе аддаваў яе, ма-
ладую і прыгожую дзяўчыну, я казаў табе ў Наваградку: 
"Сцеражы яе і пільнуй, бо ў яе кроў русінкі, яна ў сне, 
нібы замёрзлая вада, а як прачнецца, то кіпенем пыр-
скае... " 

Ягайла нібы не пачуў гэтых слоў, павярнуўся да яго. 
— Імёны іх мне назаві! Імёны! Хто?! 
— Ты ж даў ёй каморнічых, малакасосаў, — пачаў 

Вітаўт. 
— Ахмістр жа ў яе стары Наленч... 
— Ён такі самы, як і ты, вы абодва сляпыя. Ён-то 

невінаваты, а вось бязвусая шляхта, што, як хвост, за ёй 
цягалася і была ў яе на паслугах... А першы сярод іх, самы 
ўлюбёнец — Гінча з Рогава! 

Кароль пачуў гэтае імя і так ударыў каня, што той 
скочыў з ім убок і ледзь не скінуў гаспадара. 

— Гінча! Той, якога я лашчыў і песціў! I ён здраднік! 
— А хто ж нам яшчэ здраджвае, як не тыя, каго мы 

абсыпаем ласкамі? — заўважыў Вітаўт. 
— Гінча! — яшчэ раз паўтарыў Ягайла ў задуменні. 
— Там і іншыя не лепшыя, чым ён, альбо саўдзель-

нікі, альбо памагатыя, — дадаў князь, — Яська з Канецпо-
ля, браты Шчакацінскія, Ваўжын Зарэнба... 

Кароль слухаў, кусаючы вусны, паціху паўтараў сабе 
тыя імёны. 

— Перш-наперш трэба ўзяць памочніц, якія былі пры 
ёй дні і ночы, пільнавалі пад дзвярыма, узяць і выслаць 
да м я н е , — казаў Вітаўт, — сясцёр Шчукоўскіх, Каську і 
Эльжу, я ад іх выведаю ўсю праўду. Сонку я ведаю! З яе ні 
страхам, ні ласкай прызнання не даб'ешся. Памрэ, а нічога 
не скажа! А вось яе слугі ў мяне заспяваюць! Скажуць усё 
чыста! Толькі не выдай сябе раней часу!.. 

Ягайла ўжо трапіў пад уладу брата, нейкую хвіліну ён 
абураўся і ўпіраўся, а зараз паддаўся ўсяму, чаго той хацеў 
дамагчыся. 

Вітаўт таксама адчуў, што займеў над ім уладу. 

— Апрача маёй, нічыёй дапамогі табе не трэба, — 
працягваў ё н . — Я ўсю справу бяру на сябе. Сонку да сябе 
не падпускай: яна цябе разжаліць слязамі, будзе бессаром-
на маніць!.. Імёны вінаватых я табе дам, нікому не даруй! 
Яны павінны злажыць галовы за тваю чэсць! 

— Гэта ж усё пойдзе па свеце, сораму не абяруся, — 
заенчыў кароль. — Утаіць жа не ўдасца... 

— Для ўсіх, апроч цябе, гэта ўжо не таямніца, так што 
няма чаго шкадаваць страчанага гонару. У Кракаве на вулі-
цах паказваюць пальцамі на яе каханкаў. Іх ведаюць усе! 
Трэба для прыкладу пакараць іх як належыць. 

Кароль маўчаў. Ён стрымаў каня, нібы намерыўся па-
вярнуць да замка, але Вітаўт ехаў далей. 

— Нам яшчэ ёсць пра што пагаварыць, — азваўся 
ё н . — Ты астынеш, а як вернемся, па твары нічога ўжо 
нельга будзе пазнаць. Адно тваё неасцярожнае слова, і 
справядлівая помста выслізне з нашых рук. Сонка віду-
шчая, на злодзеі заўсёды шапка гарыць. Вінаватыя разбя-
гуцца, а нам патрэбныя довады іх віны і прызнанні. Усё, 
што мне паведамілі з Кракава, — праўда, я не ўчора пра 
тое даведаўся, але для таго, каб пакараць Сонку, патрэбна 
дазнанне. Напакутуюцца яны ў нас! Напакутуюцца! 

Ён глянуў на паніклага, прыгорбленага, бледнага кара-
ля і з гневам дадаў: 

— Будзь жа мужчынам, хай у цябе не баліць душа па 
благой жанчыне, яна таго не вартая! 

— Яна адзінае, што ў мяне засталося, любіў яе як 
жонку і як дзіця, — хворым голасам азваўся кароль. — Не 
здзіўляйся і не лай мяне. Яна атруціла мае апошнія гады, 
на дзіцячую калыску паў цень... нашы ворагі... 

Ён гаварыў са слязамі ў голасе, адрывістымі фразамі, 
а Вітаўт пазіраў на яго, сачыў за яго станам, хацеў даць 
выгаварыцца, каб потым падказаць, што рабіць далей. 

— Дзеля ўсяго святога, — дадаў Ягайла, — скажы 
хоць, ці ўсе пра гэта ведаюць, можа, трэба каму загадаць 
трымаць язык за зубамі, зрабіць усё патаемна, не ствараць 
погаласу, не свяціць вачамі. 

— Самому табе не трэба гэтым займацца, — перапыніў 
яго Вітаўт, — таямніца захаваецца да той пары, пакуль не 
схопім вінаватых. Сонку адашлеш да мяне пад вартай! 
Зразумеў? 

Кароль не адказаў. 
— Дзеля ўсяго святога, — загаварыў ё н , — пра гэта 

трэба яшчэ падумаць. Навошта нам адсылаць яе да цябе, 
калі ў мяне самога досыць замкаў, я сам зачыню яе ў ад-
ным. 

Вітаўт здзекліва засмяяўся. 
— Ведаю я цябе, — заўважыў ё н , — зачыніш яе, по-

тым засумуеш па ёй, праведаеш, хітрая жанчына распла-
чацца, ты ёй даруеш і прывязеш назад у Кракаў. 

— Н е , — усклікнуў Ягайла, — я ніколі не дарую ёй 
здрады! Я быў добрым да яе, слухаўся яе, давяраў ёй, ні-
колі не асуджаў... не! Яна вельмі вінаватая! 

— Ты адашлеш яе ў Літву! — усклікнуў князь, сто-
ячы на сваім. — Я патрабую гэтага! У вас яна мае і будзе 
мець хаўруснікаў, сяброў, памагатых. Ды ты і сам за сябе 
паручыцца не можаш. 

Ягайла нейкі час ехаў у задуменні, нават не слухаючы 
Вітаўта, але раптам узняў голаў і паглядзеў на брата. 

— Але спачатку трэба добра падумаць. Пра ўсё, у тым 
ліку і пра мяне! — сказаў ё н . — Што гэта такое? I дагэ-
туль у мяне ставала зайздроснікаў, ворагаў, ілгароў. Каго 
яны толькі не лжылі! Нейкі Гнаваш з Далевіц адважыўся 
звінаваціць маю святую Ядвігу! Нейкія нягоднікі чарнілі 
Анну. Тое самае можа быць і з Сонкай... 

— Н е ! Н е ! — упэўненым голасам перапыніў яго Ві-
таўт. — Ты ж мяне ведаеш, я не легкаверны і не смеў бы 
парушаць твайго спакою, каб не быў пэўны ў тым, што 
кажу. Ужо больш за год я высочваю. Ведаю імёны, про-
звішчы, нават дні, калі ў замку чыніліся гулі. Ты дай мне 
Шчукоўскіх, Каську і Эльжу, я табе здабуду ўсю праўду. 

I зноў каралю не было чаго сказаць, ён у засмучэнні 
апусціў голаў. 

— Шчукоўскія... — прамовіў ё н , — добра, аддам я іх 
табе, але што тады пачнецца! 

— Разам трэба і каморнічых узяць, — дадаў Вітаўт. 
— Каралева ў такім стане, што можа не вынесці доў-

гай дарогі, — прашаптаў Ягайла. — Ах, людзі, людзі... 
Вітаўт паціснуў плячыма. 
— Рабі сабе цяпер з каралевай, што хочаш, — перапыніў 

Вітаўт палка і нецярпліва, — але калі прызнаюцца жан-

чыны, што яна вінаватая, то перш-наперш адпраў яе куды. 
Адвязі ў Крэва ці ў Наваградак, дзе вянчаліся, каб аплаква-
ла там сваю віну. Даруеш ёй — будзеш выглядаць яшчэ 
смяшней. I так ужо насміхаюцца, што ты толькі называешся 
каралём, а ў цябе пад носам шляхта паласуе шаблямі пры-
вілеі. I ты яшчэ дазволіш беспакарана спакушаць жонку? 

Кароль прамармытаў нешта невыразнае і павярнуў 
каня назад, да замка. 

— Дзякуй табе за тое, што перасцярог, за шчырую 
дапамогу, — сказаў ё н . — Так будзе лепей, я табе веру. Рабі 
ўсё, што лічыш патрэбным, толькі не будзь жорсткім. 

— Я мушу быць справядлівым, — адказаў Вітаўт. — 
Хто паблажлівы да зла, той сам патурае злу. Ты занадта 
мяккі, таму палякі з табой і робяць усё, што захочуць. На 
тваім месцы, — дадаў князь, — я ведаў бы, як сябе паво-
дзіць. Ты раздаў вялікія скарбы і неабсяжныя землі і купіў 
імі няўдзячных, а я за меншыя грошы купіў бы найбольш 
значных, каб закілзаць астатніх, а іх прывілеі сам пасек 
бы шабляй! 

Кароль паківаў галавой. 
— Купіў бы? Ты купіў бы? — спытаў ё н . — Паспра-

буй купі Збышка, біскупа! Купі Тарнаўскага і Тэнчынскіх! 
Каб ты даў ім нават усё каралеўства, і то яны не прадалі б 
сваё сумленне. Ты іх не ведаеш. А волю сваю яны цэняць 
вышэй за жыццё. 

У адказ на гэта Вітаўт толькі варухнуў плячом. Моў-
чкі даехалі яны да замка. Нягледзячы на тое, што кароль 
хацеў схаваць ад людзей свой усхваляваны выгляд, усё ж, 
калі злазіў з каня на панадворку, людзі ўбачылі і зразумелі, 
што ён, відаць, пачуў нешта не зусім прыемнае. 

Але ў гэтым не было нечага незвычайнага. Бадай, ні-
колі спатканні з Вітаўтам не прыносілі Ягайлу радасці, ён 
заўсёды атрымваў ад яго вымовы, паміж імі заўжды ішло 
ходанне. 

Аднак ніхто не мог адгадаць, пра што была гаворка, 
толькі вызначылі, што ў тым невясёлым выездзе, калі іх 
ніхто не суправаджаў, выракавалася нейкая важная справа. 

Польскія паны, якія прыехалі з Ягайлам, ягоны капе-
лан, пісар, лаўцы, каморнічыя з жалем паглядалі на свайго 
гаспадара, які яшчэ ўчора выглядаў такім вясёлым. 

Ягайла на людзях не мог нічога сказаць і, застаўшы-
ся сам-насам з таямніцай, якая не давала яму спакою, то 
абураўся і прагнуў помсты, то разважаў, ці можна давя-
раць Вітаўту, які ўжо не раз выказваў непрыхільнасць да 
Сонкі. 

Ён паспяшаўся і шмат наабяцаў Вітаўту, паддаўся яму, 
а цяпер думаў, як жа ўсё тое, пра што яны дамовіліся, 
зрабіць. Яму патрэбная была яшчэ чыя-кольвек парада і 
дапамога, але ён дарма шукаў у сваім атачэнні надзейнага 
чалавека. 

Сам ён не мог ехаць у Кракаў, каб рабіць усё, пра што 
было дамоўлена. Занадта добра ён сябе ведаў. 

Трэба было спешна паслаць каго-колечы з загадам 
арыштаваць дзвюх жанчын і адаслаць іх да Вітаўта, а тым 
самым зняць покрыў таямніцы з той справы, якой Ягайла 
не хацеў даваць пагалоскі. Каго ж? 

Цэлы дзень шапталіся яны з Вітаўтам, кароль невыказ-
на пакутаваў. 

Яшчэ адна цяжкасць была ў тым, што каралева да-
мовілася спаткацца з ім на Русі і, мабыць, ужо была ў 
дарозе з усім сваім дваром. Кароль не хацеў ехаць у Кра-
каў, які яму збрыдзеў. Лета і восень ён збіраўся правесці ў 
лясах каля Пшэмысля, а на зіму, як зазвычай, падацца на 
Літву. Пасля цэлай ночы бяссонных роздумаў ён устаў у 
яшчэ большай няпэўнасці, не ведаючы, што чыніць. Узла-
ванаму Вітаўту здавалася, што той вагаецца, бо адпусціў-
ся, а ён не хацеў дазволіць яму гэтага. 

Калі яны ўдвух выйшлі пагаварыць пад дрэвы, Ягайла, 
ледзь не плачучы, пачаў прасіць яго адкласці гэтую спра-
ву А Вітаўт раптам напаў на яго з упікамі, што ён не ўмее 
сябе адбараніць. 

Ягайла не меў сілаў супраціўляцца такому напору. 
— Я ўсё бяру на сябе! — усклікнуў вялікі князь. — 

Ты ж без улады і без волі, нічога не зробіш. Каралева 
павінна быць на шляху да Пшэмысля, я вышлю сваіх 
людзей з тваім загадам прывезці Шчукоўскіх, а таксама 
каморнічых, названых табой. 

Ягайла хацеў запярэчыць, але Вітаўт не даў яму сказаць. 
— Прынамсі, я спакойны, бо мае людзі будуць маў-

чаць, — працягваў ё н . — Яны ведаюць, што страцяць 

галовы, калі паспрабуюць здрадзіць мне, а ты даверыцца 
сваім не можаш! 

Ягайла дабіўся толькі таго, каб не чапалі каралеву і 
каб больш нікога, апроч дзвюх звінавачаных жанчын, не 
забіралі з сабой, а то польская шляхта, калі на яе ўчыніць 
замах нехта, акрамя караля, пачне бараніць свой род, будзе 
даводзіць сваю невінаватасць. 

Хоць Вітаўт і смяяўся з усялякіх перасцярог наконт 
польскіх законаў, бо не зважаў на іх, але мусіў згадзіцца, 
каб загад арыштаваць каморнічых выканалі мясцовыя ўлады. 

Ледзь толькі пра ўсё дамовіліся, Ягайла з усім згадзіў-
ся, Вітаўт ужо збіраўся аддаваць сваім людзям загады, як 
кароль ізноў завагаўся. 

Справа дайшла да сур'ёзнай спрэчкі паміж братамі. 
Вітаўт хацеў, каб ягоныя людзі, едучы па Шчукоўскіх, 

адначасна адвезлі каралеве загад вяртацца ў Кракаў. Ён не 
хацеў, каб Ягайла бачыўся з ёю, баяўся гэтага. Той жа ўпар-
ціўся, нарэшце згадзіўся на тое, каб каралева засталася там, 
дзе яе сустрэнуць пасланцы, і чакала далейшых загадаў. 

Вітаўт шалеў ад злосці і лаяўся. 
— Ты яшчэ не пакінуў надзеі, што яна невінаватая! А 

я табе кажу: упэўнены ў гэтым, і толькі дзеля формы ад-
дам на пакуты дзвюх баб, хоць ведаю, што ўсё' так і ёсць. 

Ягайла не даў сябе пераканаць да канца і не адступіў, 
дайшоў да самай мяжы, а далей не дазволіў варочаць 
сабой. Ён хацеў мець хоць цень надзеі. Апошнія дні су-
стрэчы ў Гародлі прайшлі ва ўсё больш бурных спрэчках. 
Князь, баючыся, каб з ягоных рук не выслізнула ахвяра, 
нападаў на Ягайлу, сарамаціў і выводзіў яго з раўнавагі. 
Той жа, звычайна паслухмяны, пачаў упікаць яго. Ледзь-
ледзь яны палагаднелі перад самым развітаннем, і Вітаўт 
даў слова, што не пойдзе супраць каралеўскай волі. 

Па ад'ездзе князя невясёлы і прыгаломшаны кароль за-
стаўся ў Гародлі яшчэ на колькі дзён, каб пабыць на адзі-
ноце і адпачыць, аднак тая цудоўная вясна, якой ён так 
мілаваўся і цешыўся некалькі дзён таму, страціла для яго 
ўсякую прывабнасць. Ён не чуў птушыных спеваў, бо ў 
ягоных вушах грукацелі словы аб здрадзе, нічога не бачыў 
перад сабой, апрача вобліку сваёй жонкі, нявернай і няў-
дзячнай, якую ён так кахаў. 

Лоўчы хацеў запрасіць караля на такавішча глушцоу і 
цецерукоў. Ягайла звычайна любіў паслухаць іх, але цяпер 
адмовіўся. Гэта быў вельмі благі знак. Усе каморнічыя 
зніякавелі. А ён дзень пры дні моўчкі сядзеў, піў дужа 
шмат вады і часам гутарыў сам з сабой. 

Перад чужымі ён не ўмеў і не любіў быць шчырым, 
унікаў іх, але з добра знаёмымі, якім верыў, рады быў 
падзяліцца нават найважнейшымі справамі, раіўся з імі, 
скардзіўся ім. 

I вось на другі дзень, увечары, калі прыйшоў капелан, 
каб напомніць каралю, які строга вытрымваў пасты, пра 
посныя дні, Ягайла адкрыўся яму. 

— Гэта трэба даверыць Богу, — сказаў капелан. 
Такое ўласціва ўсім слабым людзям: не маючы змогі 

самім справіцца са сваімі пакутамі, яны хочуць расказаць 
пра іх каму іншаму. Не выцерпеў і Ягайла, да таго ж ён ве-
даў, што капелан мусіў захоўваць таямніцу споведзі, таму 
і паскардзіўся яму на сваю долю. 

Пры першай вестцы аб тым, дзеля чаго прыязджаў Ві-
таўт і якая кара вісіць над каралевай, капелан, заламаўшы 
рукі, пачаў заклінаць караля, каб ён з празмернай пас-
пешлівасцю, паддаўшыся ўгневанаму князю, не павялічыў 
несправядлівасці. 

— Літасцівы каролю, — усклікнуў ё н , — самая про-
стая жанчына, хай сабе нават жонка селяніна, абвінавача-
ная ў нечым, мае права патрабаваць довадаў! А тут справа 
ідзе пра каралеву, пра маці твайго нашчадка! Застрашаныя 
жанчыны пасля допытаў могуць сказаць што хочаш і вы-
клікаць падозранне. Гэта будзе страшэнная крыўда, якая 
накліча Божую помсту! 

Кароль адразу даведаўся, якія былі ўжо зробленыя за-
гады, з чым выправіў Вітаўт сваіх людзей. Капелан пачаў 
настойваць, каб Ягайла паслаў хоць аднаго даверанага 
чалавека ад свайго імя, які б, калі гэта яшчэ можна, апярэ-
дзіў Вітаўтавых людзей і загадаў, каб каралеву не чапалі. 

Пераканаўчыя словы ксяндза Мікалая нібы раскатур-
халі караля, занепакоілі яго, ён спужаўся і пашкадаваў, 
што паспяшаўся. Аднак адступаць, запабегчы бяду здава-
лася запозна, раскрываць таямніцу ён пабойваўся. То ён 
хацеў верыць Вітаўту, то злаваў на яго. 

На шчасце, у каралеўскай свіце быў вельмі паважаны 
чалавек, якому Ягайла за доўгія гады прывык верыць як 
шчыраму дзяржаўнаму дзеячу і слузе. Гэта быў Збігнеў з 
Бжэзя, маршалак, які браў удзел ужо ў многіх пасольствах, 
важных справах, зрабіў нямала паслуг, і заўсёды яму ўсё 
ўдавалася, а сваім уплывам і значэннем у краіне ён зава-
яваў сабе такую павагу, што гэта, у кожным разе, давала 
яму права на цвёрдыя дзеянні. 

Адзін ён мог ехаць да каралевы і прасачыць, каб там не 
нарабілі абы-чаго, каб потым можна было нешта паправіць. 

Ягайла мусіў даверыцца яму. Ніхто лепей за Збігнева з 
Бжэзя, які быў набліжанай да караля асобай, не ведаў яго-
нага характару, добрага і дрэннага ў ім. Прыезд Вітаўта, 
таямнічыя размовы, змена ў Ягайлавым настроі, які даўся 
ў роспач і ў задуменне, ужо памаглі зразумець маршалку, 
што з Літвы прыйшло нешта непрыемнае. Аднак ён хут-
чэй думаў пра новыя непаразуменні з крыжакамі, з самім 
Вітаўтам, які ўсё часцей закранаў звязкі паміж Полынчай 
і Літвой, чым пра гэтакі гвалт над каралевай. 

Калі Ягайла праз свайго капелана паклікаў Збігнева ў 
спальню і са сваёй звычайнай грубаватасцю расказаў яму 
пра ўсё, маршалак памярцвеў ад абурэння і трывогі. 

— Літасцівы пане, гэта нікуды не варта, нельга было 
згаджацца з Вітаўтам! Хіба мы самі не можам дазнацца 
праўды ад людзей, якім можна верыць, а не ад тых, што 
ўцяклі да Вітаўта і ўмешваюцца ў нашыя справы? Пры ка-
ралеве нямала пэўных людзей, такіх, як Наленч Мальскі, 
яе ахмістр, чалавек, які заслугоўвае даверу і павагі. Наво-
шта нам гэты запальчывы і гарачы літоўскі князь? 

Гэта, пэўна што, пераканала б караля, калі б не было 
сказана так позна. Ягайлу было сорамна прызнацца, што 
зграшыў паспешлівасцю, што даў пераканаць сябе і вы-
рваць дазвол. Вымушаны абараняцца, ён дазволіў сабе 
паверыць, быццам каралева вінаватая. 

Ен пачаў называць маршалку імёны, пераказваць тое, 
што пачуў ад брата, тлумачыў, што іначай зрабіць не мог. 

— Яна ж ягоная пляменніца! Мне здавалася, ён не 
можа ганьбаваць сваё'й крыві і роду, раз не ўпэўнены ў 
вінаватасці! — горача загаварыў ё н . — Ці дазволіў бы ён 
зачапіць каралеву, пакуль тая не будзе апраўдана. 

Маршалак пастанавіў дзень і ноч пільнаваць шлях, 
што вядзе з Кракава на Русь, дагнаць каралеву і стаць на 
яе абарону, не даць у крыўду нікога, апрача выдадзеных 
Вітаўту Шчукоўскіх. Каморнічых ён хацеў узяць пад вар-
ту, калі ўжо на тое была каралеўская воля, але для таго, 
каб яны самі маглі апраўдацца. 

Збігнеў з Бжэзя, для якога не было таямніц пры двары, 
нагадаў каралю, што людзі каралеўны Ядвігі ў зацятай вай-
не з дваром Соф'і, навыперадкі выдумлялі пра яе розныя 
паклёпы. Якраз адтуль да Вітаўта маглі пайсці даносы, а 
ён, злы на пляменніцу, верыў ім болей, чым належыла. 

Маршалак зноў пераканаў караля і ў той жа час абу-
дзіў у ім невыказнае шкадаванне, што так лёгка даў Ві-
таўту злавіць сябе і без нічыёй парады аддаў усё ў ягоныя 
рукі. 

У той жа дзень Збігнеў з Бжэзя рушыў у пагоню, вель-
мі баючыся, каб не спазніцца, а Збрамір, лоўчы і Ягайлаў 
улюбёнец, ведаючы ягоную слабасць і жадаючы развеся-
ліць караля, датуль распісваў яму хараство лясоў і мноства 
звяроў у іх, што той урэшце, нават не ў настроі, а ўсё ж 
даў загад рыхтаваць сабак і коней, браць з сабой саколь-
нічых і выехаў з Гародлі ў прыбугскую пушчу. 

Можа, ён спадзяваўся ў думках, што, едучы далей на 
Русь, спаткаецца з каралевай? 

Яму хацелася яшчэ хоць раз убачыць яе... 

Паздзел 9 

Соф'я весела ехала з часткай свайго двара на Русь, там 
яна дамаўлялася сустрэцца з каралём. З ёй былі ўлюбёныя 
слугі і самыя надзейныя каморнічыя, тыя, да якіх яна пры-
выкла, якія былі адданыя ёй душой і сэрцам. Старая Фем-
ка ніколі не пакідала Соф'і, ды яна і не магла абысціся без 
яе. Кася і Эльжа Шчукоўскія ажыўлялі аднастайнае жыццё 
сваёй весялосцю, размовамі, прынесенымі імі новымі вест-
камі, без іх таксама нельга было абысціся. 

Каморнічых узначальваў Гінча з Рогава, ён быў у 
каралевы самым давераным і набліжаным, а Соф'і быў 
даспадобы яшчэ і тым, што яна ведала яго як найадданей-

шага прыдворнага. Пётр Куроўскі, Ваўжын Зарэнба, Ян 
Краска, Яська з Канецполя, браты Шчакацінскія — усе 
тыя, на каго данёс Страш, былі ў свіце каралевы. З Кра-
кава да Медыкі (64), дзе каралева спадзявалася спаткацца з 
мужам у гэтыя веснавыя дні, яны ехалі павольна, нібы на 
пагулянку ці дзеля забавы. Высылалі наперад слуг, тыя 
загадзя рыхтавалі начлег; у абозе былі вазы з кухняй, з 
імі чэлядзь. Там, куды прыязджала каралева, яе сустракалі 
войты, солтысы (65), усё было падрыхтавана, каб і ёй і двару 
было добра. 

Народ высыпаў паглядзець на прыгожую маладую ка-
ралеву, якая ехала то конна, то ў вазку. 

Усюды, дзе яна спынялася на начлег, у пакоях, акура-
ных смолкай, былі разасланыя ходнікі і дываны, паслана 
свежае сена, а на кухні прыгатаваныя рыба і дзічына, іх 
прыносілі тутэйшыя жыхары. 

У многіх мястэчках выходзіла насустрач панства з 
музыкай: пішчалкамі, гуслямі, лірамі, яны віталі каралеву 
песнямі, у касцёлах гулі званы. 

Соф'я заходзіла ў капліцы, малілася са сваім дваром. 
Каля яе не было ніводнага невясёлага твару, у яе сві-

це ніводнае сэрца не прачувала бяды. Што і казаць, вы-
рваўшыся з муроў на волю, двор нібы ажыў, дзень пры дні 
смяяўся і сваволіў. 

Па дарозе зрывалі галінкі расквітнелай чаромхі і 
аздаблялі імі вазкі. Дзяўчаты плялі сабе і сваёй каралеве 
вянкі, каморнічыя навыперадкі прыносілі найсвяжэйшую 
ваду і найбялейшыя булкі. 

Соф'я таксама была ўвесь час вясёлая, смяялася разам 
з усімі, не мела ніякай прычыны смуткаваць, аднак, збіра-
ючыся спаць, аднойчы паскардзілася Фемцы, што яе агар-
нулі нейкія чорныя думкі. Нават сама не ведала, адкуль 
яны плылі. Дзіця яна пакінула здаровым, яно выглядала 
надзіва шустрым і жвавым, прыгожым, як маці. 

Фемка старалася развеяць яе сум, нават клікала дзяў-
чат, каб яны развесялілі пані. 

I тады вечарамі спяваліся песні, расказваліся казкі, 
часам знаходзілі якую старую, яна варажыла, вясковыя 
дзяўчаты заводзілі свае простыя песні, каралева любіла іх 
слухаць. 

Удзень каля павозак каморнічыя, якім таксама хацелася 
паказаць сябе, бегалі, махалі дзідамі і сякерамі, наладжвалі 
вясёлыя турніры. 

Яны і не заўважылі, што іх падарожжа амаль скон-
чылася — Медыка была ўжо зусім блізка. У мясцовым 
вялікім старым палацы, добра знаёмым каралю і Соф'і , 
акружаным свірнамі і рознымі пабудовамі, ставала б месца 
і на два вялікія двары. Для дробнай чэлядзі, калі патраба-
валася, ставілі намёты. Каралю падабалася не толькі па-
ляваць у тутэйшых лясах на розных звяроў, якіх тут было 
даволі, але і цешыцца сярод дрэў пустэльнай цішай, бо 
любіў яе болей, чым людское кола. 

Назаўтра каралева ўжо мусіла прыехаць у Медыку. На 
начлег спыніліся ў вёсцы, дзе не было панскай сядзібы, 
толькі гаспода. З яе дзеля прыезду каралевы ўсіх выселілі, 
пару хат падрыхтавалі для прыдворных. Па абедзе пра-
неслася бура і крыху затрымала падарожных, бо трэба 
было хавацца ад дажджу, таму на начлег прыцягнуліся аж 
уначы. Руплівыя слугі запалілі на дварышчы перад гаспо-
дай пару смаляных бочак, каб каралеве было весялей. З 
крыкамі і смехам двор спыніўся і пачаў уладкоўвацца на 
начлег. 

Гінча, які ўсюды вёў рэй, першы забег абгледзець па-
кой для каралевы, ён здаўся яму не вельмі прыгожым, але 
іншага не было. 

Ужо паставілі сталы, чуўся пах смажанага мяса. Гінча і 
тут збіраўся кінуць вокам, але на хвілінку выбег да свайго 
каня, бо шляхціц заўжды мусіць рупіцца пра яго, як пра 
сябе. Раптам аднекуль збоку ён пачуў ціхае сычэнне. 

Гінча павярнуўся, пачаў узірацца, але ў змроку нічога 
не ўбачыў. Ён падумаў: проста нешта выдалася, пусціў 
каня ўперад, каб адвесці яго да жолаба, але тут пачуў сы-
чэнне зноў, ужо бліжэй, а за ім нібыта сваё імя, сказанае 
знаёмым голасам, які ўсё ж было цяжка пазнаць. 

Гінча падумаў, што гэта нехта з сяброў жартуе, але тут 
з цемрадзі вынырнулі твар і рука, якая падавала яму знакі. 

Хто там, ён не змог пазнаць, але здагадаўся, што гэты 
чалавек не з тых, з кім ён прыехаў. Гінча перадаў каня 
аднаму са слуг, а сам падаўся ў той бок, адкуль чулася 
сычэнне. 

З-за зруба гасподы яму зноў падалі знак рукой; ён 
прайшоў між дзвюх сцен і не ведаў, што рабіць далей, а 
тут нехта схапіў яго за руку і пацягнуў у глыбіню закутка. 

Гінча не ведаў сам, што з ім рабілася. Ад вуліцы і сма-
ляных бочак адна са сцен асвятлялася слабым водбліскам, 
ён жвава і нецярпліва павярнуў таго, хто яго пацягнуў, да 
святла, зірнуў у твар і ўскрыкнуў: 

— Карманец! Адкуль ты ўзяўся? 
— Цішэй! Маўчы! — прашаптаў Карманец. Захаканы, 

устрывожаны, ён азірнуўся і пацягнуў Гінчу яшчэ далей, у 
глыб лесу, па нейкім смецці і ламаччы. 

Немаведама чаму Гінчу агарнуў страх. 
— Ды стой ты, нарэшце! — сказаў ё н . — Скажы, ад-

куль ты? Чаго хочаш? 
Карманец быў каралеўскім ганцом — курсорам (66), іх 

часта адпраўлялі з лістамі. Гінча добра ведаў яго: некалі 
выратаваў хлопцу жыццё, калі таго акружылі ласыя на 
грошы зладзеі і хацелі забіць. Карманец быў вельмі 
ўдзячны яму за гэта, потым так пасябраваў з ім, што не 
адыходзіў ад яго ні на крок. Карманец быў спалячаны 
русін, добры, просты і хоць, здавалася, не мог злічыць да 
чатырох, быў надзвычай разумны. 

Нічога дзіўнага ў тым, што ён тут з'явіўся, не было б, 
каб не гэтая таямнічасць. Да таго ж ён выглядаў вельмі 
стомленым, дарма што быў дужым і звыклым да доўгіх 
падарожжаў сялянскім хлопцам. 

Ён правёў Гінчу па завулку за хату і, не адказваючы 
на пытанні, паказаў яму злеглага пад плотам каня з адкі-
нутай убок галавой, загнанага так, што мала было надзеі 
на падняцце. 

Такім простым спосабам Карманец пераканаў Гінчу, 
што ён вельмі спяшаўся. 

— Дзякуй Богу, — сказаў ён, уздыхнуўшы, — хоць не-
дарма. 

Здзіўлены Гінча зірнуў на яго. 
— Цябе паслаў кароль? 
Карманец пакруціў галавой і ўдарыў сябе ў грудзі шы-

рокай далонню. 
— Я сам сябе паслаў, — усклікнуў ё н , — каб урата-

ваць жыццё вам, а можа, і яшчэ каму! 

Гінча пабялеў і не змог вымавіць ні слова. 
— Некалі вы мяне вырвалі з рук злодзеяў, — дадаў 

русін, — а вось цяпер Бог даў і мне адплаціць вам. 
Ён гаварыў з цяжкасцю, выціраў з лоба пот і стагнаў. 
— Слухайце! — працягваў ё н . — Кароль нядаўна 

з'ехаўся ў Гародлі з вялікім князем. Аднойчы яны пайшлі 
пагаварыць, каб людзі іх не падслухалі, да дрэў, што ста-
яць за плотам, а я там якраз ляжаў у кустах. Яны селі за 
тры крокі ад мяне, калі ж пачалі гаварыць, то я ўжо не 
мог збегчы. Вітаўт забіў бы мяне. Таму я ляжаў, як труп, 
прыдаўся, што сплю. 

Карманец крыху памаўчаў. 
— А вы ведаеце, пра што яны гаварылі? — расказваў 

ён далей. — Што каралева здраджвае нашаму ўладару з 
вамі, што ўсіх вас трэба кінуць у склеп, а потым адсячы 
галовы! Тых паненак, што пры каралеве, Вітаўт паслаў 
узяць, каб катаваць. А вас, Ваўжына, Яську, Пётру, Добка, 
Яна кароль загадаў схапіць, ён вельмі злаваўся, пагражаў 
арашыць жыцця. У мяне ўжо і сілаў не было ляжаць, а 
як устаў, то здалося, што мне ўсе косці перамалола. Не 
пытай, як я збег, як даехаў і як вярнуся, нікому нічога не 
кажы, ратуйся! Сядлай каня і ўцякай! 

Але Гінча стаяў, слухаў, а сам ад страху і здзіўлення 
быццам знямеў. 

Яго не хваляваў лёс беднага хлопца, ён забыўся і пра 
свой уласны, адно толькі ўваччу стаяла няшчасная каралева. 

Што рабіць? Яна не магла ўцячы, яе нельга было нават 
папярэдзіць пра небяспеку. Адразу жанчыны ўздымуць 
гвалт, і хто ведае, што з таго выйдзе? 

Ён не сумняваўся, што ні сам, ні ягоныя сябры ні ў 
чым не вінаватыя, але чым магла дапамагчы іхняя неві-
наватасць, калі ім пагражалі пакуты і катаванні? Гінча 
паддастаткам нагледзеўся, як радзяць суд, якая там праўда. 
Стала страшна, аж мурашкі па целе пабеглі. 

Уцякаць? Скажуць: раз уцёк, значыць, адчуваў, што 
вінаваты. Але ж і лучыць пад гарачую руку няма ахвоты... 
Гінча абапёрся на плот, утаропіў вочы ў зямлю і, хоць 
Карманец цягнуў яго за рукаво і паўтараў: "Уцякай, па-
куль цэлы, уцякай!" — быў так агаломшаны, што сам не 
ведаў, як яму лепей зрабіць. 

Пайсці ўсім значыла б і каралеву напужаць, і самім 
не ўцячы. А пакінуць сяброў на катаванні не дазваляла 
сумленне. 

— Бог сведка, — усклікнуў ё н , — гэта паклёп, гнюс-
ная ілжа! Каралева невінаватая, мы — таксама! 

— А гнеў караля і Вітаўта? — перапыніў яго Карма-
н е ц . — Яны пытацца не будуць... адсякуць галаву... гола-
дам замораць... Уцякай! 

— Князь звінаваціў нас усіх? — спытаў Гінча. 
— Ваша імя я пачуў першым... Яська з Канецполя 

і Пятро з Добкам... Успаміналі і пра іншых, але пра вас 
асабліва часта і пра тых паненак, што па начах пільнавалі 
пад дзвярыма. 

— Гэта той нягоднік Страш помсціць нам, пракляты 
здраднік! — усклікнуў Гінча. — Хай бы помсціў нам, псі-
на паганая, але ж ён і каралеве не дараваў! 

Карманец прамармытаў: 
— Вітаўт хоча забраць каралеву ў Літву. 
Гінча сціснуў кулакі, потым ухапіўся за валасы і пачаў 

тузаць іх, як здурнелы, а русін усё цягнуў яго за рукаво і 
казаў: 

— Уцякай, пакуль ліцвінаў не відаць! 
— Адзін я не магу! — крыкнуў, вырываючыся ад яго, 

Гінча. — Або загіну з усімі, або хоць тых, каго больш па-
дазраюць, уратую! 

Ён ступіў ужо некалькі крокаў, але потым, як бы 
ўспомніўшы нешта, вярнуўся, абняў Карманца, пацалаваў 
і ўсклікнуў: 

— Хай табе Бог заплаціць! 
— Уцякай жа! — паўтараў русін. — Бо і я прападу, і 

вы не ўратуецеся! Позна будзе, калі яны з'явяцца! Нешта 
іх не відаць, ліцвінаў. 

Гінча ачомаўся, подбегам кінуўся да гасподы, адкуль, як 
на тое, даляталі вясёлыя жарты каморнічых і смех. Ягонае 
сэрца сціснулася, здавалася, яно вось-вось спыніцца. Жахлі-
вая навіна ў час такой весялосці будзе громам з яснага неба. 

Ён стаў у куце і пазіраў, як невідушчы, у галаве ўсё 
блыталася. У вушах яшчэ гучаў голас Карманца, які бег за 
ім і дрыготкім голасам паўтараў: 

— Бяры каня і ўцякай! 

З-за сцяны ён чуў вяселы голас каралевы — яна дака-
рала дзяўчат за свавольства — і словы Ваўжынца, які за-
ходзіўся ад смеху; з шырокіх сяней даляталі жарты чэлядзі 
і песні тых дзяўчат-прыслужніц, якім пагражалі катаванні. 

Няпэўнымі крокамі, нібы ў непрытомнасці, Гінча пай-
шоў назад, да каня, крыкнуў конюху: 

— Не здымай сядла, я зараз паеду! 
Потым, увесь збялелы, убег у суседні пакой, дзе нікога 

не было, апрача Яські з Канецполя і братоў Шчакацінскіх. 
Тыя глянулі на яго і адразу ж прачыталі па ягоным твары, 
што здарылася бяда. Да таго ж ён, нібы п'яны, спатыкнуў-
ся на парозе. 

Вясёлым хлопцам, якія лічылі Гінчу сваім верхаводам, 
стала не да смеху. Ім падумалася, ці не счапіўся іх гарачы 
сябра з войтам або з солтысам, а можа, і забіў каго з іх. 

— Што ты ўчыніў? — крыкнуў, падбягаючы да яго, 
Яська з Канецполя. 

Затлумлены Гінча, у галаве якога ніяк не ўкладвалася 
сказанае Карманцам, крыкнуў: 

— Я невінаваты! Пакарай мяне Бог! Я невінаваты! 
Хлопцы абступілі яго, але ён не адважыўся сказаць 

ім усяго, баючыся прагаварыцца і нарабіць шкоды. Яму 
здавалася, што найлепшым выйсцем было б папярэдзіць 
каралеву. А што, калі Карманец памыліўся? Навошта тады 
яе палохаць? Дый што магло ёй пагражаць? Гінча баяўся 
аднаго: каб іх, галоўных падазроных, не забілі адразу, у 
першым парыве гневу. 

Ён павярнуўся да хлопцаў, даў знак ісці за ім. Усе ра-
зам выбеглі ў сені. Ні слова не кажучы, Гінча павёў іх да 
свірна, дзе стаялі коні. А сам падышоў да свайго стаенні-
ка, закілзаў яго, падцягнуў папругу і вывеў са свірна. 

— Што ўсё гэта значыць? — закрычаў Яська з Канец-
поля. — Скажы! 

— А тое, — нягучна прамовіў Гінча, — што і вам трэ-
ба сядаць на коней і падавацца за мной у белы свет, калі 
не хочаце, каб вас закатавалі. 

Ён падышоў бліжэй і растлумачыў: 
— Вітаўт абвінавачвае каралеву ў нявернасці, а нас у 

тым, што мы — палюбоўнікі каралевы. Нас ужо шукаюць, 
каб адправіць на допыт! 

Пачуўшы такую навіну, хлопцы аслупянелі. Браты 
Шчакацінскія, адважныя ў баі, баяліся лёхаў, допытаў, 
суда, таму яны, не кажучы ні слова, ускочылі на коней. 

А Яська з Канецполя ўсё яшчэ стаяў, не верачы сваім 
вушам. 

— Ты што, ашалеў? Адкуль дазнаўся? 
— Не пытайся! — абрэзаў яго Гінча, ён шукаў у 

цемры страмёны і ўжо збіраўся сядацца на к а н я . — Не 
хочаш верыць, твая справа... Калі табе дорага жыццё і 
здароўе, сядайся на каня і ўцякай!.. Калі ж табе хочацца 
здацца на ласку катаў, воля твая. Я ж, бадай што, падамся 
ў Венгрыю, у Чэхію, да самога чорта, толькі каб мяне за 
скабы не падвешвалі. Каралева давядзе, што невінаватая, 
тады і вярнуся, калі буду жывы. 

Сказаў гэта і, не маючы ахвоты марнаваць час, Гінча 
ўскочыў у сядло, утнуў каня ботам і праз заднія дзверы 
выехаў са свірна. Ен пастаяў крыху, бо ў поўным ачмурэн-
ні нават не ведаў, у які бок падацца, каб не сустрэцца з 
людзьмі Вітаўта. Пасля нядоўгага роздуму Гінча павярнуў 
каня, які хацеў ісці назад да гасподы, выехаў на вуліцу і 
па першай жа сцяжыне павярнуў да лесу. 

Яська з Канецполя яшчэ раздумваў, ехаць ці застацца, 
а браты Шчакацінскія ўжо выкіравалі сваіх коней на тую 
самую дарогу, па якой паехаў Гінча, і неўзабаве зніклі. 

Нарэшце ачомаўся і ён. Уздыхнуў. Што яму рабіць? 
Пайшоў да свайго каня, задумаўся, няспешна поркаючыся 
каля сядла. 

Тут ён пачуў тупат коней, гучныя крыкі, роспыты, дзе 
спынілася на начлег каралева. 

Яська пазнаў па русінскай мове, што гэта Вітаўтавы 
людзі, схапіў каня проста за грыву, бо не паспеў яго закіл-
заць, і як мага падаўся прэч. 

На гасподзе яшчэ панавала весялосць. Дзяўчаты 
са світы пачулі гоман на дварышчы і павысоўваліся з 
вокнаў — яны смяяліся, жартавалі, нават не ўяўляючы, 
што ім тут можа нешта пагражаць, а ліцвіны пачалі ўжо 
акружаць дом. 

Некалькі каморнічых і каралевіных слуг выбеглі 
паглядзець, што там дзеецца, а тым часам Вітаўтава 
ахова стала хапаць кожнага, каго высачыла. А ўсе ж былі 

безабаронныя, нікому не ўспала на думку, што ім трэба 
баяцца нейчага нападу. 

Каралева якраз збіралася ісці на спачын, як пачула 
крык. Глянула ў сені, а там стоўпіліся яе прыдворныя 
хлопцы, з крыкамі і тузанінай нейкія чужынцы вязалі яе 
слуг. 

Дзяўчаты падумалі, што гэта напалі татары, і ад страху 
кінуліся наўцёкі. 

Адна Фемка адважна кінулася насустрач нападнікам і 
пазнала Вітаўтавых слуг; на чале іх быў Сямён Гарбун, 
палачанін, якога яна добра ведала. Фемка не магла зразу-
мець, ні што яны рабілі, ні адкуль узяліся. З працягнутымі 
рукамі яна ўпала ў ногі русіну. 

— Сямён, — крыкнула я н а , — ты што, да разбойнікаў 
прыбіўся? Тут жа двор каралевы... 

Русін ганарліва глянуў на яе і паказаў рукой, каб ішла 
прэч, але Фемка не адступілася. 

— Сямён, каралева! 
— А што мне ваша каралева! — адрэзаў Вітаўтаў 

слуга. — Маўчы, старая ведзьма! Дзе вашы дзеўкі? 
Фемка больш не магла нічога сказаць і толькі глядзела, 

як вязалі Ваўжына Зарэнбу, Пятра Куроўскага, Краску. Яна 
пачула, што пытаюцца, дзе Гінча. 

Потым Сямён, як быў са зброяй у руках, так і прайшоў 
у пакоі каралевы, шукаючы Каську і Эльжу. 

Пачуўшы свае імёны, яны з плачам прыбеглі, тулячыся 
да каралевы, а тая, бледная ад гневу, стала перад Сямёнам. 

— Што гэта значыць? — сурова, з каралеўскай год-
насцю спытала я н а . — Хто дазволіў вам учыняць такі 
гвалт пры мне? 

Ёй не ставала слоў. Сямён на ўвесь рост стаў перад ёй 
і нават не пакланіўся. 

— Я маю загад караля Ягайлы і свайго ўладара, вя-
лікага князя Вітаўта, узяць вашых каморнічых і дзвюх 
дзевак. Як сабе хочаце, а я мушу гэта зрабіць. 

Жудасныя крыкі даляцелі з суседняга пакоя. Спало-
ханая, бледная Соф'я стаяла, шукаючы вачыма Фемкі, 
хоць каго-колечы са свайго разварушанага двара. Нікога 
не было. Толькі з сяней далятаў гоман, галасы Ваўжына, 
Пятра, Краскі, якіх звязвалі і валаклі ліцвіны. 

З шляхетнай гордасцю і пагардай яна глянула на Ся-
мёна. 

— Вы, пэўна што, прыйшлі арыштаваць і мяне? — 
усклікнула я н а . — Што ж, забірайце разам з імі! 

Сямён адмоўна пакруціў галавой: 
— Выдайце мне толькі Шчукоўскіх. I яшчэ мне зага-

дана арыштаваць і ўзяць пад варту каморнічых. 
Далейшая гутарка з катам здалася каралеве зневажаль-

най, яна дрыжэла ад абурэння і гневу, яе душылі слёзы; 
Соф'я з пагардай адвярнулася і пайшла ў другі пакой, не ка-
жучы ні слова; стаўшы на парозе, яна пачала клікаць Фемку. 

Калі Каська і Эльжа ўбачылі, што іх няма каму аба-
раніць, то ад страху і неспадзяванасці выскачылі праз акно 
на дварышча. Тут іх і звязалі людзі Сямёна. 

Усё гэта адбылося так раптоўна і хутка, што ў вёсцы, 
дзе быў касцёл і даволі многа жыхароў, падумалі, ці не 
напалі татары. Але неўзабаве апомніліся, разгледзелі: ня-
званых гасцей няшмат. Прыбег ксёндз, дазнаўся, што гэта 
варта, прысланая на загад караля. Тым часам стаў збірацца 
натоўп, пераказваліся недарэчныя чуткі, шырылася трывога. 

Ліцвіны загадалі злоўленым маўчаць, самі ж шукалі па 
завуголлях рэшту, каго не ставала. Стаяла дзіўная цішыня, 
якая парушалася толькі плачам жанчын. Была глыбокая 
ноч, толькі на ўсходзе пачало крыху святлець. I тут на той 
самай дарозе, па якой прыехалі ліцвіны, пачуўся тупат 
капытоў, спачатку глухі і далёкі, а потым усё больш выраз-
ны. Зноў набліжаўся нейкі конны атрад. Сямён, які стаяў 
на варце, паклікаў сваіх, баючыся нападу. 

У канцы вуліцы паказаліся некалькі дзесяткаў узброе-
ных вершнікаў, польскія рыцары. Быў гэта не двор нейкага 
пана, а маршалак Збігнеў з Бжэзя са сваімі людзьмі. Ён 
скочыў з каня і суровым голасам паклікаў да сябе Сямёна. 

Ліцвін бачыў яго ў свіце караля і не мог не здагадацца, 
што той пасланы менавіта ім. 

Маршалак строга і каротка распытаў яго і загадаў пе-
радаць яму каморнічых. Сясцёр Шчукоўскіх ён пакінуў 
Сямёну, не сказаўшы пра іх ні слова, а яму загадаў разам 
з аддзелам вымятацца. 

Палачанін не адважыўся пярэчыць. Калі прывялі звяза-
ных каморнікаў, Збігнеў запытаў пра тых, каго не ставала, 

баяўся, ці не ўзялі іх асобна, але чэлядзь засведчыла, што 
не ўзялі. Фемка, якая завіхалася каля каралевы, першая 
даведалася пра з'яўленне палякаў і паведаміла Соф'і. 

Маршалак ужо і сам распытваў, дзе каралева, а неў-
забаве зайшоў у яе пакой. Яму цяжка было гаварыць пра 
дрэнныя весткі, аднак маршалак ратаваў яе ад учыненага 
гвалту. Калі ён ступіў на парог пустога пакоя, дзе стаяў 
стол з нечапанай вячэрай, а потым убачыў у невялікай 
каморцы слабое святло, то раптам з жалем падумаў пра 
лёс жанчыны. 

Увайшоў. Фемка пачула крокі і выбегла насустрач. З 
плачам пакланілася яму: 

— О, пане, пане! Ратуй нас! Ратуй! Каралева не пера-
жыве ўсяго гэтага... 

Нешта невыразна шэпчучы, яна праводзіла маршал-
ка да каралевы. Тая ляжала нераспранутая, у дарожным 
адзенні, бледная. I так адмянілася з твару, што ў ёй цяжка 
было пазнаць красуню Соф'ю. Дарэмна выцірала яна слё-
зы і стрымвала стогны, крыўда душыла яе. 

Яна працягнула руку маршалку. Ён пакорліва стаў пе-
рад ёй і не мог вымавіць ні слова. 

Каралева зразумела, што Збігнеў не хоча гаварыць пры 
Фемцы, загадала ёй выйсці і павольна ўстала з ложка. За-
ламаўшы рукі, Соф'я падышла да маршалка. 

— Гаротная я, гаротная! — плачучы, загаварылаяна. — 
Ці ж на тое ён даў мне карону, каб ганьбіць мяне! І ніхто, 
ніхто не прыйдзе на дапамогу! Вітаўт пакляўся загубіць 
мяне! Чаму я не памерла раней? 

Збігнеў перапыніў каралеву. 
— Літасцівая пані, — сказаў ё н , — трэба не паміраць, 

а жыць, каб змыць гэтую ганьбу! Мы ўсе будзем абараняць 
вас. Ахмістр ваш, Мальскі, паважаныя людзі, жанчыны 
нашы... Кароль даверлівы... А Вітаўт помслівы... 

Пачуўшы тое, збялелая каралева смялей падняла голаў. 
— Дзвюх маіх улюбёных служанак забралі... I ўсіх 

каморнічых... 
— Князь Вітаўт настойліва дамагаўся, каб яму пры-

везлі тых дзвюх дзяўчын, — сказаў маршалак, — а камор-
нічых мы не аддалі, яны пакуль што звязаныя, але мы гэта 
паправім. 

Каралева ў роспачы апусціла голаў. 
— На маці сваіх дзяцей, на жонку руку падняць даз-

воліў, паверыў слову помсніка... Што будзе са мной цяпер? 
Вы маеце загад і мяне забраць? I куды вы мяне павезяце? 

— У мяне няма ніякага загаду, — запэўніў марша-
лак, — воля караля такая: вашай літасці трэба не чакаць 
яго на Русі, а вяртацца ў Кракаў. 

Каралева, крыху супакоеная, задумалася. 
— Выратуйце м я н е , — папрасіла яна, — дапамажыце 

мне! Я не ведаю, у чым мяне вінавацяць, але здагадацца 
няцяжка. Я хачу пачуць з мужавых вуснаў, якія ў яго ёсць 
довады маёй віны, я хачу без усялякага суда растлумачыць 
яму ўсё. Толькі ён адзін можа быць маім суддзём. Мне 
трэба ўбачыцца з ім! Адсюль я не паеду, хіба толькі вы 
мяне арыштуеце, я хворая. Мяне пакрыўдзілі і абразілі! Я 
патрабую справядлівасці! 

Сказаўшы гэта, яна зноў заплакала, заломваючы рукі, а 
маршалак стаяў і ўздыхаў. 

— Літасцівая пані, — азваўся ён нарэшце, — я параіў 
каралю не настойваць на вашым вяртанні ў Кракаў. Рані-
цой паедзем у Медыку. Кароль неўзабаве таксама будзе 
там. 

Каралева жвава падышла да яго і падала яму абедзве 
рукі. Маршалак схіліў перад ёй галаву. Абурэнне асушыла 
яе слёзы, яно прыйшло на змену роспачы. Яна з годнасцю 
ўзвысіла голас: 

— Як мог ён паверыць гэтаму паклёпу? Увесь свет 
бачыў, як я жыву... Я нічога не хавала, бо мне няма чаго 
хаваць. Я невінаватая, я ведаю гэта, ніколі не думала пра 
такую ганьбу. У чым можна мяне звінаваціць? А Ягайла... 
паверыў... 

— Гэта Вітаўт яго збіў з толку, прымусіў, — сказаў 
маршалак. 

— Што ж ён будзе вечным ягоным падданым і ні-
колі не стане гаспадаром у сябе? Нават дома? Нават у 
спальні?! — закрычала Соф'я. 

Маршалак не хацеў, каб яна і далей разжальвала сябе 
скаргамі, і пачаў супакойваць яе, угаворваць, суцяшаць, 
запэўніваць, што за яе стаіць процьма людзей, ды і сам 
кароль не дапусціць таго, каб яе зганьбавалі. 

Ужо днелася, калі Збігнеў не ў лепшым настроі вый-
шаў ад каралевы, а Фемка ўгаварыла яе пайсці адпа-
чываць. Але адпачывала каралева нядоўга. Яна не хацела 
болей заставацца там, дзе яе напаткала такое няшчасце, і 
загадала хутчэй выязджаць у Медыку. 

Зычлівы і памяркоўны маршалак не пярэчыў яе волі. 
Парадзелы каралевін двор разам са світай Збігнева ў маў-
чанні выправіўся ў бок Медыкі. 

Калі яны прыехалі туды, каралева паўтарыла мар-
шалку, што будзе тут жыць, аж пакуль не сустрэнецца 
з каралём. Ягайла меўся тут быць неўзабаве, але можна 
было здагадацца, што ён знарок не заедзе ў Медыку, 
пастараецца ўнікнуць спаткання, калі даведаецца пра 
прыезд Соф' і . 

Збігнеў параіў пашукаць Ягайлу ў іншым месцы. Кара-
лева не хацела з гэтым згаджацца. 

Неўзабаве прыйшла вестка, што кароль вось-вось бу-
дзе. Маршалак мусіў ехаць сустракаць яго. 

Увесь час, пакуль кароль заставаўся адзін, ён пакутаваў 
і ад таго, што нарабіў, і ад роздумаў, што чыніць далей. 
Ягайла хацеў бы з кім параіцца, але не было з кім. 

Яго грызла сумленне, і, як большасць слабых людзей, 
ён хацеў выглядаць невінаватым хоць бы ў сваіх вачах, а 
таму пераконваў сябе, што Сонка вінаватая і што ён нават 
залішне добры да яе. 

Уяўленне павялічвала віну яшчэ больш, рабіла яе да-
воднай, непадлеглай сумневу. 

Калі маршалак нарэшце спаткаў Ягайлу ў лясах пад 
Медыкай на начлезе, пад намётам сярод дзікага гушчару, 
з невялікай купкай лоўчых, уразіўся пераменай звычайна 
лагоднага твару: ён выглядаў нейкім дзікім. 

Кароль прыняў яго халадкава, прадбачачы непрыем-
ную размову пра каралеву, само імя якой прыводзіла яго 
цяпер у нестрыманы гнеў. Збігнеў не хацеў ні пра што 
гаварыць пры сведках. Кракаўскі біскуп Збышак навучыў 
усіх гаварыць з Ягайлам смела, не хаваць праўды. Ужо не 
раз кароль быў так узлаваны на біскупа, што не дазваляў 
яму з'яўляцца на вочы, нават пагражаў пакараць смерцю, 
аднак пазней астываў, адумваўся, шкадаваў, і потым вельмі 
часта Ягайла сам прасіў прабачэння. 

Збігнеў з Бжэзя таксама гатовы быў угаварыць караля 
адумацца, збіраўся стаць на абарону каралевы, нават калі 
нарвецца на Ягайлаў гнеў. 

На твары маршалка кароль прачытаў, што той не будзе 
яму паддакваць і не ўхваліць таго, што здарылася. 

Збігнеў пачаў расказваць, як ён з'ездзіў, і адразу даў 
адчуць, наколькі несправядліва было аддаваць дзеля Ві-
таўтавага гневу слуг каралевы, хапаць каморнічых, чыніць 
гвалт і галас, у той час як віна каралевы была і недаведзе-
ная, і непраўдападобная. 

Ягайла кінуўся пярэчыць і настойваць на сваім. Мар-
шалак не адступіўся ад сказанага раней. 

— Каралева цяпер у Медыцы, — сказаў ё н , — і не па-
едзе ў Кракаў, пакуль не ўбачыцца з вамі. 

— Я не хачу яе бачыць! — крыкнуў Ягайла. 
— Вывезці сябе сілай яна не дасць, — запярэчыў Збіг-

неў. — I слушна зробіць, літасцівы каролю. Вы павінны яе 
выслухаць. Хіба можна не даць абвінавачанай слова для 
тлумачэння? Вітаўт стаў яе ворагам, бо яна не захацела 
дапамагаць у ягоных намерах. Ён прыдумаў паклёп дзеля 
помсты. 

Кароль злосна перапыніў: 
— Не хачу бачыць яе і слухаць не хачу! Яна вінавата... 

вінавата... не заступайцеся за яе ! 
— Літасцівы каролю, я не за яе, а за вас заступаюся! — 

не сунімаўся Збігнеў. — Я цвёрда перакананы, што яна 
невінаватая і несправядліва абылганая. Не адзін я, а ўсе 
прыдворныя стануць за каралеву, пасведчаць за яе. 

Некалькі хвілін Ягайла думаў, але гнеў зноў узяў верх. 
— Не кажыце нічога благога пра Вітаўта! — закры-

чаў ё н . — У яго вочы арла, ён лепей бачыць, чым я, больш 
кемлівы, чым я і вы разам! 

— Ці можна верыць сведчанню ворага? — прамовіў 
маршалак. 

Кароль пачаў злавацца і лаяцца: 
— Не вучыце мяне, што мне рабіць... Позна! Я не хачу 

яе ведаць, не хачу жыць з ёй... Хто мне даў яе, хай той і 
назад забярэ, яна ж ягоная пляменніца! 

Маршалак так адважна і з такой дабрынёй глянуў на ка-
раля, што ягоны гнеў пад такім добрым паглядам адразу аціх. 

Абодва змоўклі і пазіралі ў зямлю. 
— Хай усё скончыцца раз і назаўжды! — усклікнуў 

кароль. — Паеду ў Медыку. Хай што можа скажа ў сваю 
абарону, але я не надта ёй паверу, бо не магу. 

Ён ударыў сябе ў грудзі. 
— Яе здрада скароціць мне жыццё. У труну мяне за-

гоніць гэтая жанчына. Хачу як найхутчэй пазбыцца гэтага 
цяжару. Н е , не ў Кракаў... у Вільню яе адпраўлю Вітаўту, 
каб болей не бачыць і не сустракаць яе. 

Маршалак не захацеў болей злаваць яго спрэчкамі, 
досыць таго, што кароль згадзіўся паехаць у Медыку. 

Па дарозе кароль даведаўся, што той з каморнічых 
Соф'і , якога ён вельмі шкадаваў, здраднік Гінча, уцёк з 
трыма іншымі, і гэта раззлавала яго найбольш, павялічыла 
яшчэ не ўтаймаваны гнеў. 

Хоць світа караля была не такая вялікая, але паслалі 
чалавека з загадам шукаць збегаў. 

У вачах Ягайлы якраз уцёкі і былі найважнейшым 
довадам, што тыя здрадзілі яму. Кароль пагражаў смерцю, 
як толькі яны трапяць яму ў рукі. У такім настроі, злы і 
ўстрывожаны, Ягайла прыехаў у Медыку. 

Паздзел 10 

Як толькі стары кароль злез з каня, то не пайшоў у 
спецыяльна адведзеныя для яго пакоі, а похапкам, нібы-
та тая апошняя размова цяжарам вісела над ім, падаўся 
наўпрост у пакоі каралевы. Соф'я ведала пра ягоны пры-
езд і чакала, адзетая ва ўсё чорнае, без пакрасаў, а на яе 
бледным твары, дзе адбілася перажытае, чыталася хутчэй 
абражаная гордасць, чым трывога і боль. Здавалася, што 
яна падрыхтавалася да ўсяго, што б ні здарылася. Карале-
ва была гатовая стаць перад ім не як вінаватая перад суд-
дзём, а як пакрыўджаная, што дабіваецца справядлівасці. 
Яна мела час, каб перахварэць усім гэтым і знайсці ў сабе 
новыя сілы. Калі Ягайла шпарка ўвайшоў у пакой і ўбачыў 
яе, такую нязломную, халодную, не схільную, каб прасіць 
прабачэння і літасці, на што ён спадзяваўся, то яшчэ болей 
узгарэўся гневам. 

168 



Ён пачаў нешта невыразна мармытаць, як рабіў заў-
жды, калі быў моцна ўзрушаны. Каралева ступіла колькі 
крокаў яму насустрач. 

— Ты яшчэ хочаш дурыць мяне? — крыкнуў ё н . — Я 
ўсё ведаю! Слухаць цябе не хачу, едзь туды, адкуль з'яві-
лася! 

Ён гаварыў хутка, адрывіста. Соф'я спакойна вытры-
мала ягоны напор. 

— Я і не думаю апраўдвацца, — загаварыла я н а . — 
Знойдуцца людзі, якія мяне абароняць! Я не магу прынізіц-
ца да таго, каб прасіць літасці і нешта тлумачыць, бо я не-
вінаватая. Ёсць паважаныя, вартыя даверу людзі, якія аба-
роняць мяне ад Вітаўтавай помсты і тваёй падазронасці... 
Не я першая сустрэлася з абмоваю. Лёс Ядвігі і Анны не 
мог мяне абмінуць. Я ведала, што так будзе. Вітаўт даўно 
пагражаў мне. 

Узрушаны і раззлаваны кароль як быццам не чуў яе і 
працягваў кідаць злосныя словы: 

— Едзь, едзь да яго ў Літву на расправу! Праз цябе і 
ён заплямлены! 

— Ты сам ганьбуеш сябе! — перапыніла яго карале-
ва. — Ты, ты, ты! Ва ўсім вінаватая твая дзіцячая давер-
лівасць, а не я! Я смела гляджу табе ў вочы... I смела 
гавару! Некалі ты пераканаешся, што я невінаватая, але 
я ўжо ніколі не дарую табе маёй крыўды... крыўды майго 
дзіцяці!.. 

Ягайла ўвесь аж калаціўся ад шалёнага гневу. 
— Маўчы! — крыкнуў ё н . — Мы будзем катаваць 

тваіх памочніц, тваіх каханкаў, і яны ўсе скажуць пра тваю 
здраду! Я ведаю, што вам, здрадлівым жанчынам, заўсёды 
ставала і слоў, і слёз. Ведаю я вас... усе вы такія! — Ён 
прайшоўся па пакоі. — Ты не мела літасці да маіх сівых 
валасоў, дык жа і я не злітуюся... Прэч... у Літву! 

Каралева болей не змагла ўставіць ні слова, ступіла 
колькі крокаў наперад, стала перад Ягайлам са складзены-
мі пад грудзьмі рукамі, нерухомая, бледная, нібы палатно. 

Яе спакой і гордасць, здаецца, яшчэ болей раз'ятрылі 
караля. Ён быў разгублены. Пагардлівае маўчанне, халод-
ны выраз твару каралевы напоўнілі яго нейкай невыразнай 
трывогай, ён баяўся ўзняць вочы. 

— Не хачу нічога слухаць. Заўтра ж выпраўляйся ў 
Літву. 

Ен прамовіў гэта і пайшоў да дзвярэй. Каля самага 
парога ён павярнуў галаву, нібы спадзяваўся, што ягоная 
пагроза застрашыць яе і змусіць да пакорлівасці. Але 
Соф'я нават не ўздрыгнула, стрымала ў сабе боль, яна 
была ўжо гатовай да ўсяго, нават да смерці. 

Паспешлівым крокам, не разбіраючы дарогі, Ягайла 
выйшаў праз першыя ж дзверы, якія яму трапіліся. Пады-
шоў Збамір і адвёў караля ў адведзены яму пакой. Ягайла 
не ўвайшоў у яго, а ўбег нібы апантаны, цяжка дыхаючы, 
скінуў з сябе верхняе адзенне, шапку і ўпаў на лаву. Ён 
ужо не таіўся перад людзьмі. Маршалак, які чакаў яго, уба-
чыўшы стан караля, адправіў прыдворных, каб застацца з 
ім сам-насам. Ён хацеў пагаварыць з Ягайлам, спадзеючыся 
супакоіць яго і схіліць да замірэння з жонкай, але стары 
сядзеў, абхапіўшы галаву рукамі і не прамаўляў ні слова. 

Потым ён папрасіў вады, папіў. Акінуў вачыма пакой. 
Убачыў Збігнева, апусціў вочы, нібы прысаромлены. Гнеў 
і ўзрушэнне цалкам зламалі караля, ён адчуваў сябе знясі-
леным, ніякія думкі не ішлі ў галаву, гордасць і смеласць 
Соф'і абудзілі ў ім сумленне. Але праз упартасць, улас-
цівую слабахарактарным людзям, ён не хацеў адступацца 
ад свайго. Ён бачыў, што ўсе — і Вітаўт, і Соф'я, вінава-
цілі яго ў слабасці, пра якую ён і сам добра ведаў, а таму 
хацеў паказаць сябе ўпартым, моцным, нязломным, нават 
жорсткім, абы толькі не быць зноў звінавачаным у заліш-
няй дабрыні і спагадлівасці. 

Вітаўт высмейваў яго за старэчую легкавернасць. Гэта 
абурала Ягайлу. Маршалак стаяў, не пачынаў гаварыць. 
Ягайла загадаў паклікаць Збаміра, каб ён паклапаціўся 
пра паляўнічую здабычу, распарадзіўся наконт заўтрашніх 
ловаў і, не павярнуўшыся да Збігнева, дадаў, каб раніцой 
падрыхтавалі коней для каралевы. 

Кароль аддаваў распараджэнні, а голас ягоны яшчэ 
трымцеў ад нядаўнага гневу. 

Ён зірнуў на накрыты стол, але нічога не крануў, толь-
кі папіў вады і загадаў аднесці місы з ежай, папікнуўшы, 
што яна нечым смярдзіць. Збігнеў стаяў, прыхінуўшыся да 
сцяны, і не выходзіў. 

Можа, гэта была і выпадковасць, але ў той самы вечар 
прыехаў і кракаўскі біскуп, якога кароль менш за ўсё ха-
цеў бы бачыць. 

Алясніцкі быў адзіным чалавекам, якога кароль, не ха-
ваючы гэтага, асцерагаўся. Ягоны прыезд, які, здавалася, 
адумысна быў прымеркаваны дзеля пасярэдніцтва ў спра-
вах каралевы, устрывожыў Ягайлу. Кракаўскі біскуп быў 
зацятым непрыхільнікам Вітаўта, затое досыць прыязна 
ставіўся да каралевы. Уступаць з ім у змаганне кароль не 
любіў, бо ніколі не выходзіў з яго пераможцам. 

Паміж хвілінай, калі стала вядома пра прыезд біскупа, 
і ягоным прыходам да Ягайлы мінула даволі шмат часу. 
Біскуп адведаў пробашча, мог нават пабачыцца з карале-
вай, і гэта непакоіла караля. 

Калі Збышак завітаў увечары да Ягайлы, на спакойным 
твары біскупа як заўжды не відаць было ніякіх зямных 
клопатаў, а толькі лагода. 

Ён убачыў караля ўжо амаль спакойным, праўда, кры-
ху прыгаломшаным, спакутаваным, нават хворым. Ягайла 
хацеў паспешліва паспавядацца свайму духоўнаму пасты-
ру, але той і слова не даў яму сказаць: 

— Я пра ўсё ведаю, літасцівы пане. 
Яны зірнулі адзін аднаму ў вочы. Ягайла не вытрымаў, 

адвёў вочы ўбок і пакорліва сеў на лаву. 
— Зроблена вялікае зло, — холадна працягваў біс-

куп. — Трэба ўсё неадкладна паправіць. 
— Каралева заўтра раніцой выедзе ў Літву, — прамо-

віў Ягайла. — Я адсылаю яе Вітаўту. 
— I вы тым самым падпішаце вырак сабе, а не ё й , — 

спакойным голасам запярэчыў Збышак. — Я спадзяюся, 
што вы скасуеце гэтае распараджэнне. 

— Ніколі! Ніколі! — паспешліва ўсклікнуў кароль. 
— Тады і таго, каму вы хацелі перадаць карону, варта 

таксама адаслаць Вітаўту і адрачыся ад яе самому. Ганьба 
спадзе на дзяцей, на вас, на ўсё ваша каралеўства, прытым 
незаслужаная ганьба, кара без віны, бо каралева невінаватая. 

Кароль у вялікім гневе ўскочыў з лавы. 
— Як гэта невінаватая? Ёсць жа довады! 
— Ніякіх довадаў няма! — смела запярэчыў біскуп. — 

Я нядаўна бачыўся з ахмістрам каралевы, чалавекам 

непадкупным і сумленным. Ён гатовы пад прысягай па-
цвердзіць невінаватасць абылганай, няшчаснай жанчыны. 

— Бачу, — узарваўся Ягайла, — што яна вас усіх ачму-
рыла, ох і хітрая жанчына! Ёй жа ўсе пры двары дага-
джалі, пакрывалі яе. 

Біскуп выслухаў караля, не перабіваючы, не выказва-
ючы ніякага хвалявання, нібы не надаючы ўвагі словам 
разгневанага Ягайлы. 

Ён даў каралю астыць, а потым няспешна загаварыў: 
— Ніхто не ведае Вітаўта лепей за мяне. Ён вельмі 

паважаны чалавек, але запальчывы і самаўладны. Кара-
лева была для яго стрэмкай у воку, бо не захацела стаць 
ягонай паслухмянай служкай. Успомніце, літасцівы пане: 
ён шкодзіць вам не ўпершыню. Я мушу засцерагаць вас 
ад многага іншага, бо лічу абавязкам засцерагчы вас і ад 
гэтага. Зроблена вялікая шкода, але яшчэ можна збавіцца 
ад поўнай ганьбы. 

Кароль нешта невыразна прамармытаў, аднак не адка-
заў біскупу, баяўся глянуць яму ў вочы, ён усё яшчэ насіў 
у сабе гнеў. Раптам ён абурана прамовіў: 

— Я нічога не маю супраць, калі вы накіроўваеце 
мяне ў гаспадарскіх справах. I вы, і іншыя. Але тут справа 
сямейная, тут я сам сабе гаспадар. Не буду нікога слухаць. 
Зраблю тое, што надумаў 

— Як святар і ахоўнік вашага сумлення я магу звяр-
нуцца да вас... — пераконваў караля Збышак. — Вы ж самі 
будзеце пасля шкадаваць, што паспяшаліся, што даверылі-
ся Вітаўту. Каралева невінаватая, але каб нават хоць ней-
кая правіна была на ёй, то вам як бацьку сям'і дзеля чэсці 
дому варта было б перад усім народам абараніць каралеву, 
а не вінаваціць яе. Дзеля ўсяго святога... 

Ён хацеў працягваць, але Ягайла рэзка перапыніў яго: 
— Не кажыце нічога болей, я ўжо і так спакутаваны. 
На гэтым і скончылася гутарка з біскупам, якая хоць 

і здавалася безвыніковай, аднак Алясніцкі ведаў, што ка-
роль, застаўшыся адзін, можа пад яе ўплывам змяніць 
свой намер. Яму трэба было даць падумаць. 

У Алясніцкага і апроч гэтага было пра што пагава-
рыць з каралём. Зусім нядаўна памёр любы муж Ягайла-
вай сястры — Аляксандры, Сёмка мазавецкі, пасля якога 

засталіся шматлікія нашчадкі, выхаваныя, можна сказаць, 
рукамі Ягайлы. Біскуп перавёў размову на іх і на нейкі час 
адцягнуў думкі караля ад уласнага болю, размова пайшла 
пра няшчасную ўдаву. Потым яны перамовіліся пра спра-
вы каралеўства — Збышак нешматслоўна расказаў пра іх. 
Ягайла астыў. 

Усё тое дзеелася на адной палове медыцкага два-
ра, а на другой плакала каралева, слёзы ліліся ў яе з 
вачэй без перапынку, яна горка скардзілася, абураная, 
што яе хочуць аддаць на здзек помсліваму Вітаўту. Яна 
адчувала — трапіўшы ў Вільню, ужо не зможа вярнуцца 
ў Кракаў; нават калі і здолее вырвацца з няволі, то ўсё 
роўна не зможа стаць той, якой была. 

Паводле загаду караля ўсё ўжо было падрыхтавана да 
ад'езду, людзі былі папярэджаныя, што ім трэба адвезці 
Соф'ю ў Літву. Яна мусіла развітацца з сынам, бо той заста-
ваўся ў Кракаве, і ад гэтага на душы рабілася яшчэ цяжэй. 

Дарэмна Фемка завіхалася каля яе, спрабуючы суце-
шыць, давала розныя парады, сярод іх і самую неверагод-
ную: папрасіць дапамогі ў свайго дзядзькі Земавіта, які 
жыў у Вязьме: ён не павінен забыцца пра сваю крывінку. 
Але ці адважыцца той пайсці супраць Вітаўтавай волі? 

У той самы вечар біскуп палічыў сваім абавязкам 
праведаць каралеву. Ён не мог нечага паабяцаць ёй, але 
з ягоных слоў яна зразумела, што Алясніцкі да апошняй 
хвіліны не траціць надзеі пераканаць караля. 

Уся ноч прайшла ў слязах і ў спешных зборах у тую 
нешчаслівую дарогу. Каралева не хацела класціся спаць, 
яна ўпала на ложак, ляжала на ім спакутаваная і аслабе-
лая, зрэдку ўставала, заходзячыся ў плачы, і так дачакала-
ся ранняга веснавога світання. 

На панадворку ўсчаўся рух і галас. Ладавалі павозкі, 
клалі на іх скрыні, вялі коней на вадапой, збіралі людзей, 
выносілі рэчы. Шум у сенцах ужо ўсіх падняў на ногі. 

Паводле заўсёднай звычкі кароль хоць і прачнуўся, але 
не хацеў уставаць з ложка, а ў гэты дзень ён знарок не 
спяшаўся, бо не хацеў сустрэцца з каралевай. 

Некалькі разоў ён нецярпліва пасылаў слуг даведацца, 
ці ўсё гатова да ад'езду, прыспешваў іх, каб хутчэй па-
збыцца гэтага цяжару. 

Біскуп у той самы дзень раненька адправіў імшу ў 
касцёле, каб каралева магла выехаць, а потым з'явіўся ў 
палацы і без запрашэння ўвайшоў у спальню да караля. 

Ідучы, біскуп чуў праз адчыненыя вокны стогны і плач 
няшчаснай пакутніцы, для якой адпраўленне да Вітаўта 
было знакам смерці. 

Упарты супраціў караля выводзіў біскупа з раўнавагі. 
Ён падышоў да ложка караля з насупленымі бровамі, 

змрочны. Потым наблізіўся да акна і раптам рэзкім рухам 
расчыніў яго. 

У гулкай цішыні быў чуваць плач Соф'і і прыдвор-
ных. 

— Слухайце, літасцівы пане, — усклікнуў ё н , — гэты 
енк і плач! I ўсяму гэтаму віной — вашая жорсткасць... 
Каралева, твая жонка, праз цябе лье слёзы, праз цябе 
зняслаўленая... Ты баішся ўпікання, злога вока і чараў і 
думаеш, што Бог табе гэтага не прыпомніць і не пакарае... 
Гэтыя слёзы ўпадуць на шалі тваіх грахоў... 

Кароль узняў голаў, слухаў, як аслупянелы. Параўнан-
не слёз з чарамі, якімі біскуп яго прыстрашыў, паўплывала 
на яго. Бледныя зморшчаныя рукі, якімі Ягайла трымаўся 
за край ложка, моцна сціснуліся. 

Нейкім нязвыклым голасам ён прамовіў: 
— Вітаўт, Вітаўту... 
Збышак узлаваўся: 
— Князь Вітаўт — ваш леннік, а не вы ягоны! Пад-

парадкоўвацца яму — сорам! Аддаць яму каралеву, гонар 
свайго дому... гэта было б слабасцю... Літасцівы пане... 
яшчэ ёсць час... прашу вас... 

На хвіліну ўсталявалася маўчанне, нарэшце Ягайла 
сказаў надламаным голасам: 

— Хай тады едзе ў Кракаў! Хай пастараецца абараніць 
сябе і мяне, але зараз я не магу бачыць яе... 

Твар біскупа праясніўся. 
— Дзякуй Богу! — усклікнуў ё н . — Я заўжды лічыў, 

што ў вас ёсць сумленне і добрае сэрца і вы не дапусціце 
несправядлівасці. 

Па твары старога караля пацяклі два ручайкі слёз, яны 
патаналі ў зморшчынах. 

Тым часам біскуп выйшаў. 

Бледная каралева ў дарожным адзенні хадзіла па пакоі, 
крок у крок за ёй ступала Фемка. Каля парога плакалі 
дзяўчаты, слугі хадзілі моўчкі, ніхто не адважваўся загава-
рыць у гэтым горы. 

Соф'я падышла да біскупа, у яе вачах выбліснуў пра-
мень надзеі. 

— Я прынёс вам, літасцівая пані, — сказаў біскуп, — 
хоць малое суцяшэнне ў вашым няшчасці. Кароль сказаў, 
каб вы вярталіся ў Кракаў. 

Як толькі Соф'я пачула гэтыя словы, яна з крыкам 
радасці кінулася цалаваць біскупу рукі. Да яе вярнулася 
страчаная мужнасць, вочы заіскрыліся, у душы загарэлася 
надзея. У Кракаве яна магла знайсці сяброў і абаронцаў. 

У адно імгненне радасная вестка перадалася з вуснаў 
у вусны. Маршалак Збігнеў сам выйшаў пацвердзіць яе, 
аддаў загады слугам, вазакам і прыдворным. Усе былі 
вельмі радыя. 

— У Кракаў! У Кракаў! — паўтаралася на ўсе лады. 
Біскуп параіў каралеве адразу, не сустракаючыся з му-

жам, рушыць у дарогу, каб не здарылася чаго такога, што 
дало б Ягайлу падставу змяніць пастанову. 

Двор адразу ж падаўся да павозак і коней, і Соф'я, бла-
слаўлёная біскупам, які ўратаваў яе, павярнула назад, на тую 
самую дарогу, па якой яна зусім нядаўна так весела ехала. 

У першы дзень іх падарожжа Фемка праведала, але не 
сказала сваёй пані, што Гінчу з Рогава схапілі, а Яська з 
Канецполя і браты Шчакацінскія шчасліва ўратаваліся. 

Гінча быў звінавачаны найбольш, бо Страш асабліва 
злаваў на яго, а таму ачарніў і абылгаў як толькі мог. "Ві-
наваты або невінаваты, — казалі ўсе, — ён будзе пакараны 
ўжо за тое, што навёў падозранне на каралеву". 

Фемка спрабавала, пакуль ехалі, выведаць, дзе змясцілі 
арыштаваных, але ніхто з тых, хто хоць нешта ведаў, не 
мог сказаць, які лёс іх напаткаў. 

Каралева час ад часу плакала, калі ж слёзы высыхалі, 
яна ўвесь час у дарозе не пераставала думаць, як ёй пера-
магчы ў гэтай вайне з нагаворам. Да яе вярнулася цвёрдасць 
духу, яна перабірала сяброў, на якіх можна было спадзя-
вацца, і людзей, сведчанне якіх магло пайсці ёй на ка-
рысць. На першае месца яна ставіла ахмістра Мальскага. 

Нямала паважаных жанчын былі ў замку ў час тых 
забаў, нават жонкі сенатараў і іх дочкі, іх таксама можна 
было выклікаць як сведкаў, ды і самых зачных шляхцянак 
у замку ставала, большасць з іх былі прыхільнікамі Соф'і, 
а не каралеўны, і яны не адмовіліся б пад прысягай аба-
раніць каралеву. 

Прызнанні дзвюх бедных прыдворных дзяўчат, Касі 
і Эльжы Шчукоўскіх, калі б іх змусілі катаваннямі да 
фальшывых сведчанняў, не маглі б пераважыць галасоў 
паважаных і паўсюль шанаваных людзей. 

Каралева яшчэ не ведала, што Вітаўтаў нагавор паў-
сюль абудзіў абурэнне і гнеў. 

Князь лічыў, што ў Польшчы ў яго многа паплечнікаў і 
адданых яму людзей, а яшчэ шмат тых, хто яго баяўся, але 
падтрымання не знаходзіў і ў іх. 

Неўзабаве світа, прыспешаная каралевай, вярнулася 
пад сцены Вавеля. Соф'я прыехала ў замак надвячоркам і 
так ціха, што толькі назаўтра ў горадзе даведаліся пра яе 
прыезд. 

Яе апярэдзілі супярэчлівыя, няпэўныя весткі аб тым, 
як здзівіліся людзі, калі дачуліся, што яе адправілі не ў 
Літву, а ў Кракаў. Гэта значыла — у яе справе адбыліся 
шчаслівыя змены. 

Цікавасць падагравалася і іншым: нікога з тых, хто 
зазіраў у замак, каралева не прымала і не хацела бачыць; 
хворая, знясіленая, маркотная, яна баялася таго, што ска-
жуць Шчукоўскія і што яны могуць абылгаць яе пад уплы-
вам Вітаўтавых слуг. Яна малілася ў замкавай капліцы, не 
выходзіла за пароц зачыняла дзверы, як у кляштары. 

Але яна не сядзела склаўшы рукі, а рыхтавалася змыць 
з сябе ганебную пляму. Ёй пачаў дапамагаць ахмістр 
Мальскі. Многія зачныя асобы гатовыя былі пад прысягай 
сведчыць на яе карысць. Трэба было толькі пачакаць, каб 
прыехаў кароль, каб ён астыў і даў ёй апраўдацца. 

Быў заклапочаны гэтым і Алясніцкі. 
Гінча, прывезены разам з іншымі ў вязніцу, неабачліва 

паспрабаваў уцячы і гэтым толькі нашкодзіў і сабе, і кара-
леве. Яго злавілі зноў, адаслалі ў Хэнцін і на загад караля, 
вельмі ўзлаванага на яго, кінулі ў страшны склеп той са-
май турмы, у якой памёр галоднай смерцю Барковіч (67). 

З гэтага сырога лёху, у які святло праточвалася толькі 
зверху праз закратаваныя дзверы, што ўвесь час трымаліся 
на замку, мала хто выходзіў жывым. Узімку туды часам лі-
тасціва апускалі гаршчок з вуголлем, каб вязень мог хоць 
крыху адагрэць сваё задубелае цела, але гэта не дапамага-
ла выбавіцца ад сырасці. 

Да тых, хто выходзіў адтуль, ужо ніколі не вярталіся 
былыя здароўе і сіла. 

Вясёлы і жвавы Гінча быў, мабыць, першым з палон-
нікаў хэнцінскай турмы, які яшчэ не страціў надзеі і прагі 
да жыцця. Маладосць і звычка пераносіць нягоды трымалі 
яго на нагах, умацоўвалі дух, а моцны дух не даваў целу 
загінуць. 

Ішоў час, мінуў цэлы месяц, няшчасны вязень пачаў 
марнець і траціць надзею, але ён упарта паўтараў раз-по-
раз перад нямымі сценамі склепа: 

— Абы толькі выйсці жывым, я тады не прылягу, не 
прысяду, пакуль на маім месцы не апынецца Страш! 

Гінча быў упэўнены, што не хто іншы, а толькі Страш 
уклаў Вітаўту ў вусны той жахлівы паклёп. Хоць ён сядзеў 
у тыя дні за дзвярыма, якія адчыняліся толькі раз на дні, 
але ўсё ж нейкім спосабам даў рады паведаміць каралеве, 
што ўсімі сваімі нягодамі яна абавязаная не каму іншаму, 
а аднаму Страшу. 

Іншыя думалі гэтаксама. А той спачатку знік, хаваўся ў 
Балачове, а потым раптам з'явіўся на службу да каралеўны 
Ядвігі. 

Але тут ужо ведалі, які паварот адбыўся ў жыцці кара-
левы, якое падозранне ўспала на яе, і ён неўзабаве адчуў, 
што прымаюць яго холадна, ніхто не хоча нават гаварыць 
з ім. 

Таму ён і пабыў тут зусім нядоўга, бо спужаўся, зразу-
меў: рана ці позна, а помста не міне яго, і знік гэтаксама 
неспадзявана і хутка, як і з'явіўся. 

У яго заставалася яшчэ адна надзея, што Шчукоўскія, 
якіх Вітаўт загадаў дапытаць, ад страху ўзвядуць паклёп 
на каралеву і тым самым пацвердзяць ягоную лжу. 

Каралева спрабавала што-колечы асцярожна выведаць 
пра іх. Але здарылася неспадзяванае. Вітаўт разлічваў, 
што кароль вышле пляменніцу і аддасць яму на расправу. 

Калі ж дайшла вестка, што каралева вярнулася ў Кракаў і 
пра яе адпраўленне ў Літву няма чаго і думаць, Вітаўт на-
меркаваў пачакаць, што будзе далей, бо ведаў: Соф'я зной-
дзе ў Польшчы і абаронцаў, і спосаб ачысціцца ад ілжы. 

Таму ён толькі затрымаў Шчукоўскіх п р ы двары княгіні 
Ульяны, а свае ўчынкі апраўдваў тым, што не хто іншы, як 
Страш з Балачова прынёс весткі пра жыццё на Вавелі і 
назваў імёны. Цыбулька і Мальдрык таксама паўтаралі імя 
Страша, скідвалі ўсю віну на яго. 

Ужо можна было прадбачыць, што каралева пераможа: 
за яе заўзімаліся прыдворныя дамы, дзяржаўцы, жонкі 
сенатараў, мноства іншых паважаных людзей. Увосень 
з'явілася на свет дзіця гора і пакут — другі сын, названы 
Казімерам. Кракаўскі біскуп Збышак ціха ахрысціў яго на 
Вавелі без тых вялікіх урачыстасцей, якія ладзіліся пры 
хрышчэнні першага дзіцяці каралевы. 

Усе чакалі, пакуль каралева паздаравее і зможа стаць 
са сваімі абаронцамі перад шаноўнай радай, здолее змыць 
з сябе ганьбу нагавору. 

Ягайла не паказваўся ў Кракаве, яму было сорамна за 
сваю легкадумнасць, у яго ўжо даўно суняўся гнеў, заста-
лося толькі спачуванне, ды згрызоты сумлення не давалі 
яму спакою. Ён не хацеў прызнавацца, але адчуваў сябе 
вінаватым. Гэта атручвала яму рэшту жыцця. Ён хаваўся ў 
лясах, унікаў людзей. 

Але не было ніякага сумневу, што неўзабаве ён вернец-
ца да Соф'і, а тая была гатовая ўсё яму дараваць. Але не 
Вітаўту. Яна нічым не пагражала князю, нічога не гавары-
ла пра яго, маўчала з вытрымкай і смуткам, але, гледзячы 
на яе, можна было здагадацца, што ў яе душы спеюць 
новыя сілы для вайны з ворагамі, з жыццём, са светам. На 
яе зраненым сэрцы і ў яе руках быў лёс двух сыноў. 

Канец першага тома 

ТОМ 2 

Паздзел 1 

У вялікім пакоі кракаўскага замка ў першыя дні 
1428 года сабраліся паважаныя людзі, якія ў той час выра-
кавалі лёс гаспадарства болей, чым кароль Польшчы. 

Ягайлы ў сталіцы не было. На чале рады сядзеў най-
шаноўнейшы з удзельнікаў, правадыр і галава, Збігнеў, 
біскуп кракаўскі, ва ўрачыстым убранні, з тварам, на якім 
міжволі чыталася, што біскуп пасланнік Божы, які выяў-
ляе Ягоную волю. Побач з ім сядзеў Крыстын з Острава, 
кракаўскі кашталян (1), першы законнік Кароны (2), далей 
Ян з Тарнова, кракаўскі ваявода, Мікола з Міхалова, с а н д а -
мірскі ваявода, а таксама некалькі прэлатаў. Усе разам яны 
складалі нешта накшталт трыбунала і найвышняга суда. 
Зала выглядала пустой, у вокнах адбівалася ззянне снеж-
нага зімовага дня, цьмяна асвятляючы твары. Усе маўчалі, 
нібы іх нешта гняло, а па цяжкіх уздыхах, якія чуліся час 
ад часу, можна было вызначыць, што яны прыйшлі сюды, 
каб выканаць вялікі і складаны абавязак. 

На твары паважанага старога Яна з Тарнова адбівалася 
невыказная горыч. Ён занепакоена пазіраў на яшчэ зачы-
неныя дзверы, ловячы кожны гук. Усе застылі ў чаканні 
з напружанай увагай і неспакоем — яго звычайна спара-
джае трывожная і вызначальная хвіліна, якую кожны ха-
цеў бы хутчэй перажыць і забыцца пра яе. 

Першае крэсла займаў кракаўскі біскуп Збышак. Ён 
сядзеў, як і ўсе, у чаканні, абапёршыся на рукі, моўчкі, 
нібы ўзіраючыся ў мінуласць, якая мроілася яму і нітава-
лася з падзеямі гэтага дня. 

У зале не было ні шляхты, ні цікаўных, нікога чужога, 
і гэта стварала яшчэ гнятлівейшае ўражанне. За пазамыка-
нымі дзвярыма не чулася ніводнага гуку. У замку панавала 
жудасная ціша, ён быў як вымерлы, а людзі, ахутаныя 
жальбай, здаваліся сведкамі нейкай невыказнай жалобы. 

Перад біскупам стаяла накрытая багатым покрывам 
лава, якая звычайна служыць для стаяння на каленях у час 
малітвы, на ёй ляжалі пазалочаны крыж і кніга ў абкладзе, 
аздобленая каштоўнымі пярлінамі. 

Гэтая пустая лава, якая разам з усімі нібы чакала зві-
навачанага, праракавала пагрозу, выглядала змрочнай, як 
труна або катафалк, на які неўзабаве ляжа цела. 

Усе, хто тут сядзеў, пазіралі то на зачыненыя дзверы, 
то на крыж і Евангелле, і здавалася, што яны плакалі. Ці 
гэта было знакам збавення, ці то прадвеснікам асуджэння, 
хто ведае? 

З боку вялікіх дзвярэй зашаргацелі павольныя крокі; 
яны набліжаліся, нібы пахавальная працэсія; усе ўздрыг-
нулі і неспакойна заварушыліся. Падвойныя дзверы шы-
рока расчыніла нечая невядомая рука, за імі паказалася 
постаць: гэта ішла з годнасцю каралевы, а не з выразам 
пакоры Соф'я, у цёмным адзенні, з чорнай хусцінай на га-
лаве, нібы ўдава. Паўпразрыстая вуаль закрывала ёй твар. 
Яна ішла спакойна, мужна, смела. 

Гэта была ўжо не тая свежая, юная, прыгожая і вясё-
лая, з агністымі вачыма Сонка, з якой ажаніўся ў Нава-
градку Ягайла, і не тая перапоўненая шчасцем пані, якая 
сустракала рымскую каралеву на каранацыі, не маці, што 
ганарылася першым сынам, якога Папа і каралі неслі да 
хрышчэння, а заўчасна пастарэлая, змучаная жанчына, 
змрочная, як ноч, і ўсё ж спакойная і смелая. 

Яе прыгажосць паблякла, занікла краса, нібы яна пра-
жыла ўдвая больш, пасуровелі вусны, і толькі вочы не 
страцілі бляску і агню. 

За ёй парамі ішлі пажылыя і маладыя жанчыны, усе 
стройныя, абвешаныя жомчугам, з іх твараў было відаць, 
што яны разумеюць урачыстасць моманту і нейкую свое-
асаблівую таямнічасць таго, у чым яны бяруць удзел. 
Яны ступалі паважна, нібы ўваходзілі ў хорам, нясмела, 
занепакоена, сарамліва, уздымаючы вочы на паноў, якія іх 
чакалі. Убачыўшы каралеву, суддзі ўсталі. Сярод дам былі 
сандамірская ваяводзіха, удава маршалка Збігнева Кахна з 
Канецполя, серадзская ваяводзіха Ядвіга, удава мазавец-
кага ваяводы Гловача Кліхна Навойкі з Морска, Галена з 
Бугумілавіц, удава кракаўскага суддзі, Галена, дзяўчына з 
ліку прыдворных Соф'і . 

Іх ніхто не суправаджаў. 
Яны падышлі да лавы, біскуп узяў падрыхтаваны тэкст 

і ціхім, але выразным голасам пачаў чытаць словы пры-

сягі. Каралева паклала руку на Евангелле і паўтарала 
ўслед за ім, не ўзрушаная, спакойная... Але і яе голас, і 
голас біскупа не гучалі так, як звычайна, а неяк прыглу-
шана, нібы галасы не хацелі адбівацца ад гэтых сцен, а, 
наадварот, прыліпалі да іх. 

Ніхто не парушыў спакою ні словам, ні паглядам, бо 
кожнае слова магло выклікаць новы боль, развярэдзіць 
незагоеныя раны. 

Сведкі слухалі моўчкі, яны баяліся зірнуць на няшчас-
ную каралеву, твар якой пакрыўся смяротнай бледнасцю. 
Жанчыны, што ўвайшлі за ёй, таксама паўтарылі словы 
прысягі, пацалавалі крыж і Евангелле. 

Позіркам, поўным удзячнасці, каралева зірнула на біс-
купа. Калі яна павярнулася, каб выйсці, то пахіснулася, 
хвіліну збіралася з сіламі, але адразу супакоілася і цвёрдым 
крокам пайшла да зачыненых дзвярэй. I зноў нявідная рука 
расчыніла іх перад ёй, уся світа жанчын пайшла ўслед. 

Біскуп Збігнеў у гэтую хвіліну нібы адчуў патрэбу 
звярнуцца да Бога, укленчыў перад крыжам, склаў рукі і 
пачаў маліцца. Сенатары нерухома стаялі, злучаючыся ў 
думках з тымі нямымі малітвамі. 

У кожнага з іх быццам упаў цяжар з плячэй, яны сва-
бодна ўздыхнулі, але па іх тварах было відаць, што ім 
хочацца як мага хутчэй пакінуць і гэтую залу і замак. 

Біскуп маліўся доўга, нарэшце ўстаў, зняў з плячэй 
епітрахіль, пацалаваў яе, прыціснуў да грудзей крыж і 
глянуў на сенатараў. 

— Мы павінны дзякаваць Богу, — сказаў ён прыглу-
шаным голасам, — за тое, што спакой і згода вернуцца 
нарэшце пад гэты дах, у жытло каралёў нашых, аднак па-
куль будзе жыць літоўскі князь, чалавек, які не хоча нічога 
забывацца і нічога дараваць, не можа ні ад чаго адрачыся, 
нам трэба быць пільнымі. Наша каралева — пакутніца. 

— Літасцівы Божа, — дадаў Ян з Тарнова, — гэта зда-
раецца ўжо каторы раз, а наш стары кароль ніяк не можа 
яго разгадаць. 

— Кароль? — перапытаў біскуп. — Ён так любіць 
сваю сям'ю і свой край, што стакроць перакананы, нібы 
ён перад імі ў неадплатным даўгу, і зноў і зноў дае сябе 
падмануць... Калі б мы над ім не апекаваліся... 

Крыстын з Острава дадаў: 
— Яго робіць слабым і ягоны паважны век... Яму 

можна многае дараваць... 
— Век — гэта адно, — працягваў біскуп. — На ста-

рым твары не так відаць зморшчыны і бародаўкі, як зага-
ны ў чалавечай душы. Над старасцю трэба апекавацца, і 
яна над сабой павінна апекавацца. 

— У яго сэрца збалелася, — ціха перапыніў Ян з 
Тарнова, — калі ён глядзеў на каралеву. Але Бог надзяліў 
яго нечалавечай сілай. 

— Ды і ў будучым яе яшчэ шмат яму спатрэбіцца, — 
дадаў біскуп. 

Усе пачалі выходзіць, жагнаючы Алясніцкага. У калі-
доры ён аддаў капелану крыж і епітрахіль, а сам пайшоў 
да каралевы. Ён адчуваў, што ў гэтыя хвіліны слова су-
цяшэння і падтрымкі ёй можа спатрэбіцца. 

Ахмістр Наленч Мальскі павёў жанчын, якія прымалі 
прысягу разам з каралевай, а сама Соф'я пайшла ў свой 
асобны пакой, дзе яе і знайшоў біскуп; яна сядзела ў 
крэсле, яе вочы былі заплаканыя. Калі ўбачыла Збігнева, 
Соф'я пастаралася хуценька выцерці слёзы, надала твару 
весялейшы выраз і ўстала. Яна падышла яшчэ раз пацала-
ваць Збігневу руку. 

— Ойча мой, — сказала Соф'я як не сваім голасам, — 
я вінаватая перад вамі, не пакідайце мяне. Тыя людзі, 
якія пакутуюць дзеля мяне і за мяне, ні ў чым не він-
ныя. Але я не магу заступіцца за іх, каб не выклікаць 
падозрання. — Яна глянула на яго. — Заступіцеся за іх, 
ойча. 

— Гэта справядліва, — сказаў Алясніцкі, — але вяр-
нуць іх назад, у двор, нельга. А вось узнагародзіць за тое, 
што перацярпелі, я змагу. 

— Як там кароль? 
— Я раскажу яму пра ўсё, спадзяюся на замірэнне і 

згоду. Хай сабе ён і вінаваты, але трэба дараваць яму... 
— Я нават не падам выгляду, што крыўдую на яго, — 

адказала каралева. — Не ён вінаваты, а злыя людзі і па-
крыўджаны на мяне Вітаўт. Цяпер ён будзе помсціць мне 
яшчэ і за тое, што не змог мяне загубіць. 

Біскуп нічога не адказаў. Запэўніў толькі, што будзе 
маліцца за яе, і выйшаў. 

182 



Каралю ў свой час паведамлялі пра ўсё, ён ужо даўно 
хацеў замірыцца з каралевай, але баяўся яе ўпіканняў, ве-
даў, што супольнае жыццё пасля таго пакутлівага надлому, 
бадай што, немажлівае. Біскуп угаворваў яго вярнуцца, а 
Ягайла ўсё не мог адважыцца. 

Як і раней, ён кідаўся з месца на месца: з Вялікай 
Польшчы ў Мазовію, у Сандамір, на Русь, паляваў, часта 
наладжваў у невялікіх мястэчках рады з сабранымі там 
панамі, а Кракава ўнікаў; дзяржаўныя справы былі ў руках 
біскупа і рады. 

Каралева жыла сваім жыццём, займалася выхаваннем 
сыноў і цярпліва пераносіла сваё "ўдаўство". 

Біскупу не проста было выканаць сваё абяцанне вы-
зваліць зняволеных. Тым, каго трымалі ў не надта цяжкіх 
умовах, няволя не была жудаснай, а вось забыты Гінча, 
што пакутаваў у спраце хэнцінскай турмы, ужо не ўставаў 
з ложка. У першыя ж дні свайго зняволення, раздражнёны 
і дзёрзкі, ён пасварыўся са старостам, які праз гэта тры-
маў яго ў асаблівай строгасці, не даваў ніякай палёгкі і 
пагражаў, што той згніе тут. не ўбачыўшы свету Божага. 

Голад і холад, вільготнае паветра, туга і сумневы, поў-
ная невядомасць пра тое, што дзеецца на свеце, як склаўся 
лёс каралевы, урэшце так падкасілі Гінчу, што ён прасіў у 
Бога толькі смерці. 

Гэта была сапраўдная пакута, якой не мог доўга вы-
трымаць ні ён, ні хто іншы. Пазней Гінча казаў, што Бог 
даў яму тады адпакутаваць за грахі ўсяго жыцця. 

Каралеве ўсё ж удалося парупіцца пра нявінна асу-
джаных і вызваліць спачатку тых, хто сядзеў недалёка, 
а тады дайшла чарга і да Гінчы, на якога кароль быў 
асабліва ўзлаваны. Той ужо ні на што не спадзяваўся, але 
аднойчы, якраз у тую пару, калі вартавы прыносіў яму 
хлеб і ваду, спускаў іх на вяроўцы або сам лез па драбінах, 
адчыніліся дзверы і знаёмы голас старосты, хрыплы і злы, 
пракрычаў, каб ён вымятаўся, калі хоча і можа. 

Спачатку Гінчу здалося, што той здзекуецца з яго, ды, 
нават паверыўшы ў вызваленне, не мог устаць, так знясілеў. 

Але надзея выйсці з турмы стварыла цуд, перамаг-
ла слабасць. Турэмны служка, які крадком слугаваў яму, 
спусціўся да яго па драбінах. 

— Уставайце, прыйшоў загад выпусціць вас! 
Перш-наперш Гінча перахрысціўся, падзякаваў Богу і 

сваёй апякунцы Дзеве Марыі, тады паспрабаваў устаць і 
выпрастацца, але хваробы так падтачылі ягонае здароўе, 
што ён войкнуў і ўпаў на пасцель. 

Тую ж хвіліну да яго даляцеў голас Яські з Канецполя. 
Той ужо быў вольны і, даведаўшыся, што і Гінчу вызва-
ляюць, умомант апынуўся ў Хэнціне і цяпер якраз лаяў-
ся са старостам. Ён адразу спусціўся па драбінах уніз і 
ўбачыў сябра ў такім стане, што горшага нельга сабе і 
ўявіць. Яська пачаў на чым свет стаіць праклінаць Хэнцін 
і старосту. Перад ім у гніллі і смуродзе ляжаў бедны Гінча 
з зямлістым тварам, у падраным адзенні, ледзь жывы. 

Трэба было хутчэй выцягнуць яго з гэтага спрату, 
вынесці на паветра, адвесці ў лазню, накарміць, сагрэць, 
пакласці адпачываць. 

За грошы знайшлі людзей, якія згадзіліся дапамагчы, 
але ж вынесці знясіленага бедака наверх было вельмі цяж-
ка, бо старыя драбіны, як выявілася, трухлявыя і не маглі 
вытрымаць болей чым трох чалавек, па новыя трэба было 
пасылаць у горад, ды помслівы староста ўсё яшчэ меў зуб 
на Гінчу і ні ў чым не хацеў дапамагаць. 

Добры Яська развязаў свой мяшэчак з грашыма і зра-
біў усё, каб уратаваць сябра. Так-сяк выцягнулі бедака 
наверх, паклалі на насілы і аднеслі ў горад, на гасподу. 

На свежым паветры Гінча спачатку ачуняў, а потым 
зноў самлеў. Калі ачомаўся, папрасіўся ў лазню. Яська не 
пусціў яго на палок, абмыў на лаўцы, пераапрануў і павёў 
у цёплую хату. Давялося весці сябра пад рукі, бо гаротнік 
не мог трымацца на нагах. Потым ён да дна асушыў кубак 
віна, за ім другі, паеў мясной поліўкі і, цёпла ўкрыты, 
заснуў. 

Але сон ягоны быў цяжкі, з гарачкай. Гінча зрываўся 
з ложка, крычаў, ды Яська ўвесь час сядзеў пры ім і піль-
наваў. Потым ужо сон стаў спакайнейшы. Так ён праспаў 
двое сутак. 

На трэція суткі яму стала крыху лепей, ён прачнуўся; 
яшчэ як след не ачомаўшыся, пачуў голас сябра і пачаў з 
цяжкасцю ўспамінаць, што адбылося. Ён хацеў расказаць 
Яську пра свае пакуты, але той не даў яму шмат гаварыць, 

баяўся, каб зноў не пачалася гарачка. Толькі карміў яго і 
паіў, а праз колькі дзён у закрытым вазку адвёз у Кракаў, 
дзе магістр Генрык Чэх, астролаг і цудоўны гойбіт, пачаў 
лекаванне. 

Магістр быў паважаным на той час чалавекам, слын-
ным знаўцам у навуках, яго не раз запрашалі ў замак, ад 
яго каралева і даведалася, як Гінча з Рогава мала не ара-
шыўся жыцця ў той вязніцы. Хоць яна нічога асаблівага не 
магла зрабіць для свайго слугі, але праз іншых пасылала 
ўсё, што патрабавалася для лекавання, наказвала яму не 
быць злапомным, няхай Бог сам памсціцца за ягоныя па-
куты. Магістр Генрык таксама вельмі апекаваўся над ім, і 
ўрэшце маладосць узяла сваё, да яго пачалі вяртацца сілы. 

Гінча парыўся ў лазні, лячыўся рознымі зёлкамі, па-
чаў хадзіць спачатку з дзвюма палкамі, потым з адной і 
нарэшце без іх. 

Аднак ён быў усё яшчэ вельмі слабы, моцна змяніўся 
з твару. Краса і маладая чырвань ужо не вярнуліся да яго, 
застаўся толькі адбітак няволі, падобны да колеру тых му-
роў, сярод якіх ён правёў так шмат часу. 

Калі сілы вярнуліся, Гінча ўспомніў, як некалі абяцаў 
сабе, што не супакоіцца, аж пакуль не запраторыць Стра-
ша ў тую самую турму ў Хэнціне. 

Аднак да гэтага было яшчэ далёка. Паказацца пры 
двары, хоць ён і паздаравеў, не выпадала. Брат забраў яго 
ў вёску, каб там падлячыць на здаровым, свежым паветры, 
сярод гор і лясоў. Хоць ранейшая сіла і здароўе ўжо ніколі 
не вярнуліся да Гінчы, але неўзабаве ён і на каня мог ся-
дацца і апухлыя ногі адышлі. 

Праўда, стаў ён асабліва чуйным да змен у надвор'і: 
калі яно псавалася, пачыналі так балець і ламаць косці, 
што ўлетку ў касавіцу і жніво па гэтым можна было не-
пахібна пазнаць, калі пойдуць дажджы. 

Кароль усё яшчэ абмінаў Кракаў, хоць яму вельмі ха-
целася туды зазірнуць, каб убачыць сыноў, зноў пачаць па-
людску жыць з каралевай, ды ўсё браў сорам, было боязна. 

Ён ведаў, што пры першым спатканні наслухаецца 
ўпіканняў, уп'ецца слязамі, вушы будуць вянуць ад жа-
ночых скаргаў, а яму не будзе чаго сказаць у апраўданне. 

Усё ішло, як і раней: ён нідзе не заставаўся падоўгу, 
па чарзе адведваў усе землі, дратаваў лясы, пасылаў з іх 
процьму набітага звера ў Кракаў і ў дар розным асобам. 
А пад тое не забываўся пра каралеву, Збышка, кракаўскага 
кашталяна, капітул і акадэмію. 

У гэты час якраз пачаліся інтрыгі Жыгімонта, які ня-
стомна падбухторваў каго можна, каб аслабіць Польшчу, 
прагнуў адарваць ад яе Вітаўта. 

Каралева ўсё гэта бачыла, але нічога не магла зра-
біць. Таму яе замяняў Алясніцкі, ён запэўніў, што, пакуль 
жывы, не дасць Вітаўту аддзяліцца і стварыць асобнага 
гаспадарства. 

Соф'ю падтрымвалі таксама Ян Тарноўскі, такі ж ня-
зломны, як і біскуп, і многія іншыя. 

Пачаліся вялікія клопаты. Многія з сенатараў былі пад-
купленыя Вітаўтам для таго, каб падтрымаць яго, але яны, 
дарма што атрымалі багатыя падношанні, баяліся падаць 
голас і маўчалі. 

Соф'я назірала за ўсім здалёку, седзячы ў Кракаве, 
яна не магла сама напрасіцца на з'езд у Луцку, дзе Вітаўт 
спадзяваўся весці рэй і хацеў з дапамогай Жыгімонта 
схіліць слабога Ягайлу на свой бок. 

Каралева чакала адтуль вестак з вялікім страхам і хва-
ляваннем, усклаўшы ўсе свае надзеі на біскупа Збігнева. 

Яна не была там такой ужо ўплывовай асобай, але 
найдастойнейшыя з паноў пакляліся ёй, што не дапусцяць 
Вітаўта да кароны. Яна паслала на з'езд і сваіх людзей, 
якія маглі пра многае ўведаць, паведаміць і, самае галоў-
нае, сачылі за ўсім, што там адбывалася. 

Настаў дзень дамоўленага спаткання ў Луцку. Рымскі 
кароль з жонкай Барбарай прыбыў туды з вялікай світай 
з венграў, чэхаў і немцаў. Насустрач яму выехалі Вітаўт 
і Ягайла, якому быў наладжаны шыкоўны ўезд у горад. 
Біскупы, духавенства абодвух абрадаў, крыжы і рэліквіі, 
тысячныя натоўпы народу высыпалі сустракаць гасцей, 
якія прымалі гэтыя знакі пашаны з вялікай гордасцю і 
пыхай. 

Каралева нездарма баялася таго, што хітры Жыгімонт 
і ягоная жонка Барбара зловяць дабрадушнага Ягайлу ў 
расстаўленыя імі сеткі. 

Рымскі кароль хацеў з дапамогай польскага забраць і 
падзяліць на дзве палавіны, сабе і Уладыславу, землі ва-
лахаў, але супраць такога падзелу хрысціянскага гаспадар-
ства выступілі палякі. 

Потым Жыгімонт загаварыў пра сабор (3), злосна насмі-
хаўся з рымскага духавенства і тым самым настроіў яго 
супраць сябе. У канцы дайшло і да просьбаў, угавораў, каб 
Ягайла дазволіў абвясціць Вітаўта каралём Літвы. 

Хоць яго пераконвалі, што звязкі з Польшчай не пера-
рвуцца, аднак палякі добра разумелі, якая вужака хаваецца 
ў гэтай траве. 

Біскуп і іншыя ўдзельнікі сталі супраць гэтага сцяной. 
Ягайла быў гатовы дазволіць што хочаш, але супраць 

сваёй рады не ішоў і без яе нічога не пастанаўляў. 
— Не трэба нам рады, досыць адной тваёй згоды, а ўсё 

астатняе я вазьму на сябе, — пераконваў яго Жыгімонт. 
Аднак польскія паны ўсё ж склікалі раду. Першы, хто 

выказаў сваю думку ад імя ўрада, быў архібіскуп Вой-
цах, які, паводле сваёй звычкі, выказаўся двухсэнсоўна і 
асцярожна, гаварыў неяк няпэўна, нічога не сказаў ні за, 
ні супраць. 

Затое Збігнеў Алясніцкі адкрыта, пераканаўча, цвёрда 
і востра выступіў супраць Вітаўта. Яго падтрымаў Ян з 
Тарнова. 

Вітаўт ужо не прасіў, а пагражаў. 
У той самы вечар, калі расхваляваны кароль, абкла-

дзены з усіх бакоў, і сам не ведаў, што яму рабіць, у ягоны 
пакой уваліліся Збышак, Тарноўскі і іншыя і пачалі яго 
ўпікаць. Стары кароль гэтаксама, як нядаўна абяцаў Жыгі-
монту, са слязамі на вачах пачаў апраўдвацца перад імі і 
тлумачыць усё. 

Збігнеў Алясніцкі сказаў, што назаўтра раніцой усе 
яны паедуць з Луцка. Так яно і сталася. 

Уражаны гэтым учынкам кароль у наступную ноч так-
сама пакінуў Луцк. 

Пра ўсё гэта каралева даведалася ў Кракаве, калі ўжо 
настойлівасць сенатараў паклала канец вялікай небяспецы. 

Многія, хто быў на з'ездзе, думалі, быццам уражаны 
адпорам Вітаўт адрачэцца ад сваіх думак, але толькі не 
Соф'я, бо яна занадта добра ведала свайго дзядзьку. Для 

яе было ясна, што толькі цяпер пачнецца сапраўднае зма-
ганне. 

Ягайла выехаў з Луцка нібыта ўгаварыць біскупа. Ён 
памятаў, як той папікнуў яго не толькі за праяўленне сла-
басці, але і за абыходжанне з жонкай, таму наважыў за-
ехаць у Кракаў, каб праведаць каралеву і замірыцца з ёй. 

У часе таго доўгага расстання Соф'я мела багата часу, 
каб прадумаць, з чаго яна павінна пачаць размову, калі 
кароль прыедзе ў Кракаў. 

Як толькі стала вядома пра прыезд караля, яна не 
ўстрывожылася, не ўсхвалявалася, а, наадварот, радавала-
ся, што і яна паўплывала на цвёрдае супраціўленне планам 
Вітаўта. 

З двух сыноў, якім яна цалкам прысвяціла сябе, аднаму 
мусіла належаць Польшча, другому — Літва, якую хацелі 
адарваць. Біскуп Збігнеў якраз у імя двух каралёў і стараў-
ся натхніць сенатараў да адпору. 

Вітаўт мусіў прадбачыць збліжэнне Ягайлы і Соф'і , 
таму яго жаданне адпомсціць за свае крыўды ўсё расло. 

Перш чым Ягайла даехаў да Кракава, з'явіўся тайны 
пасол ад Вітаўта — Ян з Чыжова Пулкозіч, сын сандамір-
скага кашталяна, якога ніхто не мог западозрыць у спачу-
ванні літоўскім справам. 

Ён звярнуўся да ахмістра Мальскага, які нічога не 
падазраваў, каб той папрасіў дазволу пакланіцца каралеве. 

Ужо не раз так бывала, што і без бытнасці караля ў 
замак прыязджалі з просьбамі, а часам і з падарункамі. 
Прыняла каралева і Яна з Чыжова. 

Малады, статны, красамоўны, ён адразу даў ёй зразу-
мець, што прыехаў з важным пасольскім даручэннем. Ка-
ралева адправіла ўсіх сведак і дазволіла яму гаварыць. 

Пасол пачаў з таго, што паведаміў, ад каго ён прыбыў. 
Пачуўшы імя Вітаўта, каралева сумелася, але вонкава яна 

трымалася горда, не падала выгляду і загадала працягваць. 
Пасол сказаў, што вялікі князь паслаў яго з мірам і з 

аліўнай веццю прасіць аб дапамозе і згодзе, а ўзамен абя-
цае паспрыяць таму, каб Ягайлава сэрца зноў прыгарнула-
ся да яе, пакласці канец непрыемным чуткам, рабіць усё, 
каб між імі ўсталявалася ранейшая згода. 

Выслухаўшы яго, Соф'я адказала з горкай усмешкай: 

— Падзякуйце майму дзядзьку за добрыя зычэнні і 
ахвяры, на якія ён ідзе, але скажыце яму, што справы, якія 
ён хоча паправіць, ужо назаўжды сапсаваныя. Жаночы го-
нар як шкло: яго можна разбіць, але нельга склеіць. Ці ж 
я магу тут каму дапамагчы, калі і сабе рады даць не 
магу. Я нічога не значу, мушу хавацца, маўчаць і плакаць. 
Мой гаспадар, Ягайла, хутчэй паслухаецца Вітаўта ці каго 
яшчэ, але толькі не мяне. Я нічога не магу, нічога не абя-
цаю і ўжо нічога не хачу. 

Ян з Чыжова стараўся давесці каралеве, што яна дарма 
адмаўляецца ад уплыву, які магла б мець. 

— Я не хачу яго мець, каб ніхто не пачаў зайздросціць 
мне, — сказала каралева, — бо я цяпер жыву дзеля сваіх 
сыноў, прысвячаю ім сваё жыццё. Стаю пры іх як вартавы 
і нянька, а болей мне нічога не трэба. 

Пасол адчуваў, што ў тых сціплых словах Соф'і хава-
лася глыбокая іронія, але ён больш нічога не мог сказаць. 

Так ён і пайшоў ні з чым. 
Калі стала вядома пра Ягайлаў прыезд, каралева ап-

ранула тыя цёмныя строі, да якіх цяпер яна прывыкла, 
нібы была ў жалобе, не надзела ніякіх пакрасаў і з вялікай 
годнасцю, без слёз і нават без прыкметнага хвалявання 
выйшла сустракаць яго на панадворак. 

Ягайла ехаў у трывозе, ён прадбачыў нешта іншае, а 
не тое, што яго чакала. Бледны, ён увайшоў у пакой разам 
з каралевай, паскардзіўся на стомленасць, і сапраўды, ка-
роль здаўся Соф'і вельмі пастарэлым за тыя месяцы, што 
яна яго не бачыла. 

Ягайла ўбачыў старэйшага сына, а за ім і малодшага, 
які адбег ад нянькі і прытуліўся да яго. 

Каралева прамовіла толькі некалькі звычайных слоў, 
просячы, каб ён быў ласкавы да дзяцей. Тут жа стаяла 
ўжо амаль дарослая дваццацігадовая Ядвіга, якая прыйшла 
сустрэць бацьку. 

Усе родныя, якіх ён так даўно не бачыў, расчулілі ста-
рога. Ён пачаў абдымаць спачатку Уладка, потым малога 
Казімера і нарэшце Ядвігу, якая падалася яму моцна па-
сталелай, але бледнай і худой. 

Соф'я стаяла збоку, спакойна, моўчкі, не імкнучыся 
звярнуць на сябе ўвагі. Кароль нясмела пазіраў на яе, 

стараўся заняцца нечым іншым, каб надалей адцягнуць 
гутарку, якая была б непрыемнай для яго. А яна здавалася 
няўхільнай. 

Хлопчыкі пайшлі, за імі выйшла і каралеўна, з нянавіс-
цю глянуўшы на мачыху. 

За вячэрай не было нікога, апрача караля і каралевы. 
Яны гутарылі пра паляванне, пра выезд, потым пра Вітаў-
та, на якога кароль скардзіўся, пра рымскага караля, які 
здрадзіў Ягайлу і перайшоў ва ўсім на бок літоўскага князя. 

Каралева больш слухала, чым гаварыла. Кароль усё 
болей смялеў і не мог дачакацца размовы, ад якой ён быў 
бы рады ўхіліцца, але ўрэшце сам распачаў яе, сказаўшы 
аб тым, як яму шкада, што ён дазволіў Вітаўту падмануць 
сябе, а потым папрасіў каралеву, каб яна цяпер забылася 
на старую крыўду і даравала яму. 

Каралева неяк раўнадушна схіліла голаў перад мужам, 
калі ж пачала гаварыць, то ў яе голасе не чуваць было ні 
слёз, ні гневу. 

— Я ўжо не крыўдую, — сказала я н а , — адно не магу 
дараваць Вітаўту, бо ўсё здарылася праз яго. 

Пасля гэтага яна пакланілася каралю звонку пачціва 
і ветла, але ён мог адчуць, што паміж імі нібыта ўстала 
халодная сцяна. 

Потым каралева выйшла, а кароль неўзабаве даведаўся 
ад свайго ахмістра, што, насуперак даўнай завядзёнцы, 
згодна з якой у час прыезду Ягайлы іх пакоі былі агуль-
ныя, на гэты раз каралева засталася ў сваіх пакоях і сказа-
ла, што пераходзіць нікуды не будзе. 

Значэнне гэтага халоднага разладу Ягайла зразумеў, 
таму і не настойваў, пакарыўся Соф'інай волі. 

З гэтага часу шлюб у іх быў толькі з выгляду, болей 
яны разам не жылі. Кароль суцяшаў сябе тым, што ён 
пабудзе ў Кракаве даўжэй і, можа, нешта за гэты час 
зменіцца. Назаўтра ён быў болей адкрытым і чулым, 
разлічваючы на ранейшую раскаванасць, але ўбачыўшы 
Соф'ю такой нязвыкла халоднай і пакорлівай, ён зразумеў, 
што яна яму яшчэ не даравала. 

Ён паскардзіўся біскупу Збігневу, той варухнуў плячом 
і параіў пачакаць, каб прайшоў нейкі час, сказаў, што кара-
лева не можа адразу дараваць. Яна не хоча выклікаць но-

выя падозранні, новыя разлады і замірэнні. Лепей пажыць 
у згодзе, але не разам. 

Кароль спахмурнеў. Ён, пэўна што, хутка паехаў бы з 
Кракава, бо ўжо вяліся перамовы пра з'езд у Сандаміры, 
але тут якраз Збігнеў папрасіў яго застацца, бо даведаўся 
пра пасольства ад Вітаўта ягонага маршалка Ромбальда і 
віленскага ваяводы Гаштольда, яны ўжо былі ў дарозе, і 
трэба было, каб Ягайла прыняў іх разам з радай. 

Не было таямніцай, з чым яны ехалі. 
Гэтае пасольства можна было прыраўнаць да абвя-

шчэння вайны. Ягайла і Польшча не хацелі згаджацца на 
тое, каб Вітаўт прыняў карону ад Жыгімонта. 

Ягайла баяўся вайны з Вітаўтам, ён не на жарт пера-
палохаўся і размяк, угаворваў Збігнева зрабіць уступку 
князю, але той стаяў на сваім. 

— Ты, літасцівы пане, адбіраеш у свайго сына тое, 
што належыць яму. 

— У Вітаўта няма дзяцей. 
— Але ёсць родны брат, — пярэчыў Збігнеў. — I чым 

больш непрыкметна, ціха, стоена гэты пераемнік Вітаўта, 
які ведае сваё месца, сядзіць, тым больш яго трэба асцера-
гацца. Князю хочацца не карону займець, а адлучыцца ад 
Польшчы. Калі мы ўбачым гэтую краіну незалежнай, ра-
зам з Руссю, то мы назаўжды яе страцім. Задумы Вітаўта 
адродзяцца ў гэтым Жыгімонце (4), якога мы не ведаем, бо 
ён патайны і мае вялікі розум і энергію. 

Ягайла, як заўсёды, вагаўся пад гнётам таго, што нале-
жыла зрабіць, схіляўся да думкі пра мір, каб запабегнуць 
вайны, на якую ў яго не было адвагі. 

Паслы Ромбальд і Гаштольд прыехалі з прабачэннямі 
за віну перад Ягайлам, але ў той жа час перадалі Вітаў-
тавы словы, які запэўніваў паноў-раду і караля, што хай 
будзе як будзе, а ён пастанавіў узяць карону. 

Кароль не прыняў іх, бо не жадаў гаварыць з імі сам-
насам, а наладзіў прыём перад усёй радай. Збышак, які 
вылучаўся мужнасцю, горда адказаў паслам ад імя караля 
і Польшчы, што калі Вітаўт надумаўся на гвалт займець 
карону, то яны хоць і сілай будуць працівіцца гэтаму, не 
баючыся нават вайны дзеля абароны правоў свайго ўла-
дара. 

Мабыць, у Літве разлічвалі на тое, што Ягайла спало-
хаецца і перадумае, аднак сустрэліся з належным адпо-
рам. 

У часе гэтай гутаркі, якраз тады, калі Ромбальд і Га-
штольд стаялі перад каралём, у адчыненых дзвярах друго-
га пакоя паказалася Соф'я і, стоячы так, каб усе яе бачылі, 
слухала адповедзь. 

У Гаштольда былі добрыя звязкі з польскімі панамі, 
а сярод іх ставала і сяброў, таму ён спадзяваўся па-пры-
яцельску перагаварыць з імі і неяк улагодзіць гэтую справу. 

Абодва паслы прывезлі поўныя рукі падарункаў і абя-
цанняў, але ніхто на іх не паквапіўся, ніхто не захацеў 
сустрэцца з імі паасобку. 

Прымалі іх не холадна, аднак і не ласкава, таму яны 
доўга не бавіліся і неўзабаве паехалі. 

А ў Кракаве не спалі. Паслалі ў Рым просьбу пацвер-
дзіць Папава стаўленне да каранавання Вітаўта, а так-
сама паведамленне, што кароль Жыгімонт пагражаў сам 
пераслаць яму карону і патрэбныя лісты, а каб гэтага не 
здарылася, перакрылі ўсе граніцы, дарогі і гасцінцы. 

Кароль бачыў, што яму не вярнуць ранейшых дачы-
ненняў з жонкай, і ў невясёлым настроі пачаў збірацца 
ў чарговае звыклае падарожжа: на Мехаў, да Велікаполь-
шчы, адтуль у Вісліцу і Сандамір, але неяк уранні, згодна 
са звычаем, занядбаным ім пад старасць, да яго ўвайшла 
Соф'я з Казімерам на руках. 

Увесь час, пакуль кароль быў тут, яна, хоць і не магла 
з ім жыць, старалася быць вясёлай і ніколі не скардзілася 
і не ўспамінала мінулае. 

Соф'я села каля ложка, кароль павярнуў да яе і сына 
вясёлы твар, а яна загаварыла: 

— Кіруйцеся туды, дзе да вас з'едзецца мноства лю-
дзей, дзе іх можна будзе лёгка аб'яднаць і кончыць з тым 
злом, якое было ўчынена ў Ленчыцы. 

Пры ўспаміне пра пасечаны шаблямі пергамін кароль 
цяжка ўздыхнуў. Гэта была адна з найнепрыемнейшых 
хвілін ягонага жыцця, якой ён, звыклы да неабсяжнай волі 
ў кіраванні гаспадарствам, не мог забыцца і дараваць. 

Звон тых зухвальных, бунтоўных шабляў дагэтуль 
стаяў у ягоных вушах. Ён уздрыгнуў. 

— Для вашага старэйшага сына, — сказала С о ф ' я , — 
пакуль вы жывыя, трэба забяспечыць наследаванне трона. 
Потым дамагчыся гэтага будзе цяжэй. Цяпер яшчэ можна 
гаварыць пра роўныя правы на трон нашых дзяцей і маза-
вецкіх княжычаў, а таксама Пястаў. 

— Шляхта хоча новых прывілеяў, — сказаў кароль і 
ўздыхнуў, — а іх ужо і так стае, каб не даваць нам спакою 
і вырываць з рук берла. 

— Пацвердзіце для іх, што захаваеце ранейшыя пра-
вы, якіх яны дабіваюцца, а біскуп паклапоціцца, каб яны 
на гэтым супакоіліся, — лагодна прамовіла каралева. — 
Іначай наследаванне будзе няпэўным, калі ж улічыць, што 
ў Літве толькі гэтага і чакаюць Свідрыгайла (5) ды Жыгі-
монт, то што ж тады застанецца дзецям? 

Кароль уздыхнуў. 
— Дайце ім тое, чаго я хачу, — дадала каралева. — 

Кароль, які дае, можа і адабраць, але спачатку трэба быць 
каралём... 

Кароль паківаў галавой: 
— Скажы пра гэта біскупу. Я зраблю тое, што мне 

параяць, без іх я нічога не магу! 
Ён нахмурыўся. Каралева крыху яшчэ пасядзела, паў-

тарыла свае думкі, каб яны засталіся ў ягонай галаве, 
потым выйшла. 

Праз колькі дзён замак у Вавелі зноў апусцеў, каралева 
і каралеўна засталіся адны. У гэты прыезд кароль асвойтаў-
ся са сваім новым становішчам: жонка не ўпікала яго, не 
скардзілася, але вярнуцца да ранейшага жыцця не захацела. 

Можа, ён зразумеў, што яна зрабіла слушна, і быў 
рады, як лёгка выкруціўся з той цяганіны, у якую яго 
ўблытаў Вітаўт. Ловы і падарожжа як заўсёды паднялі яму 
настрой. Дзяржаўныя справы ён зноў пакінуў на біскупа і 
ваяводаў. 

Цяпер ужо Ягайлава пасольства выпраўлялася да Ві-
таўта, ён яго адправіў двухсэнсоўна, усю віну ўсклаўшы 
на Жыгімонта. Кароль сцвярджаў, што яму не дала ад-
ступіць і згадзіцца гордасць. 

Было вядома, што кракаўскі пісар Бартак з Апавы (6) 
сядзеў пры двары рымскага караля і вёў перамовы пра 
карону. 

Каралева, застаўшыся ў Кракаве, для старонняга вока 
нібыта займалася толькі сваімі дзецьмі, сядзела ў адзіноце, 
аднак яна не спускала вачэй з таго, што ўсчынаў Вітаўт. У 
яе знайшліся пэўныя людзі, якія маглі перашкодзіць гроз-
най каранацыі. 

Як толькі Гінча паздаравеў і змог выехаць з братава-
га дома, то адразу ж заняўся разлікамі са Страшам. Ён 
думаў найперш пра помсту за каралеву, а потым ужо за 
сябе. Гінча пачаў збіраць старых сяброў, каморнічых, слуг 
і замкавых служэбнікаў, якія маглі б выступіць сведкамі 
супраць здрадніка. 

Паказвацца пры двары яму было забаронена, але ў 
Кракаў ён мог прыехаць, абы толькі захацеў. I Гінча пры-
ехаў, бо хацеў параіцца з ахмістрам двара Мальскім. 

Ён ведаў ягоную прыхільнасць да Соф'і і гатоўнасць 
стаць на яе абарону. 

Зласлівыя плёткі ўсе ўжо забылі, людзі не адважваліся 
паўтараць старых нагавораў, аднак Гінчу здавалася, што 
прысягі каралевы было не досыць. 

Мальскі асабліва любіў маліцца Найсвяцейшай Дзеве 
і дзеля гэтага часта хадзіў у касцёл дамініканцаў. Тут і 
чакаў яго Гінча. 

Ахмістр ледзьве пазнаў Гінчу, калі той павітаўся з ім, 
і толькі потым прыпомніў. Пасля зняволення ў Хэнціне 
Гінча дужа змяніўся. Ужо не кажучы пра тое, што ён учар-
неў тварам, дык быў да таго ж нейкі азызлы, патаўсцеў і 
пастарэў. 

— Не здзіўляйцеся, ваша мосць, што не пазналі старо-
га слугі, — сказаў Гінча. — Я, нібы той Пятровін (7), устаў з 
труны і не магу забыцца, чаго нацярпеўся ў той труне ў 
Хэнціне. Як сумленны чалавек, я не хацеў бы завінава-
ціцца Страшу. Зрэшты, справа не ўва мне. Я дараваў бы 
дзеля ран Хрыстовых уласную крыўду, але слёз і сораму 
каралевы нашай дараваць яму не магу. 

— I што ж ты думаеш рабіць? — запытаў Мальскі. 
— Таго, што каралева прысягала, мала! — усклікнуў 

Гінча. — Гэта было ў замку, мала хто ведае як, многія па-
ціскаюць плячыма. Абмоўцаў трэба прылюдна судзіць. Ка-
ралеве нельга забывацца і пра свой гонар перад людзьмі, 
таму паклёпнікі не павінны застацца без пакарання. 

— А навошта тым судом варушыць забытае? — 
пацікавіўся ахмістр. 

— Гэтая справа яшчэ не забытая і не скончаная, Бог 
мне сведка! — горача запэўніў Гінча. — Я тут, у Кракаве, 
усяго некалькі дзён, а колькі непрыемных дзеяк і здагадак 
наслухаўся, ні ўзмовіць, ні апісаць! Скажыце вы, літасцівы 
пане, каралеве, каб яна выклікала гэтага нягодніка. Сведкі 
і довады знойдуцца, хай ён галавой наложыць, хай па-
спрабуе таго, што напаткала невінаватага... У Хэнцін яго, 
на самае дно вязніцы! 

Ахмістр доўга маўчаў, было відаць, што ён задумаўся 
над тым, пра што расказаў Гінча, але баяўся непатрэбных 
плётак. 

— Не трэба баяцца размоў; больш, чым цяпер, гава-
рыць не будуць, — пераконваў Гінча. — Урэшце, трэба вы-
весці ўсё гэта на свет Божы, на ясны дзень, мала таго — 
за тое, што лгар збрахаў, хай адкажа сваёй крывёю! 

Нават пад такім гарачым напорам Мальскі, як чалавек 
спакойны і вытрыманы, не падтрымаў задумы Гінчы. 

А той быў гатовы кінуцца яму ў ногі. 
— Я не магу дайсці да каралевы, — гаварыў ё н , — а 

я хацеў бы цалаваць ёй ногі, вас жа я аб адным малю: 
скажыце ёй, што я прашу, каб яна запатрабавала судзіць 
абмоўцаў. Хай злымі авалодае страх! Вітаўт не будзе ця-
пер, калі сам у няласцы, падтрымваць свайго слугі. Трэба 
не помсціць, а дабівацца справядлівасці. Толькі прылюдны 
суд назаўжды пакладзе канец гэтай справе і змые пляму! 

Ён праводзіў ахмістра аж да варотаў замка і ўсё ўга-
ворваў, прасіў яго; нарэшце Мальскі паабяцаў, што пера-
кажа каралеве ўсё, што пачуў ад яго. 

— Пра ўсё скажу, не бойся, але ведай і тое, што я не 
буду ёй нічога раіць, наадварот, буду адгаворваць. Нашто 
будзіць ліха, калі яно спіць. 

— А даць ліху волю куды горш! — закончыў размову 
Гінча. 

Паздзел 2 

Ягайла прыслухаўся да парады каралевы, біскуп такса-
ма ўхваліў яе. Акрамя таго, ён пацвердзіў прывілеі, нада-
дзеныя шляхце, узамен атрымаў згоду на наследаванне 
трона ягоным сынам, пасля зноў прыехаў у Кракаў і другі 
раз пасля прыкрага спаткання ў Медыцы сустрэўся з 
Соф'яй, якая была вельмі рада за яго. 

Каралева з радасцю сустрэла вестку пра пераемнасць 
наследавання трону і выбранне каралём Уладзіслава. Затое 
ўсіх, хто таемна спачуваў каралеўне Ядвізе, тая навіна, на-
адварот, абурыла. Да каралеўны прыходзілі выказваць спа-
чуванні як да пакрыўджанай, пазбытай спадчыны, пасялялі 
ў маладым сэрцы нянавісць да мачыхі і крыўду на бацьку. 

Ягайла думаў інакш выракаваць лёс яе брандэнбургска-
га нарачонага і не ўяўляў сабе, што яго як бацьку можна ў 
нечым звінаваціць. Сыны заўсёды мелі перавагу над сва-
якамі "па кудзелі" — права і абычай былі на іхным баку. 

Ворагі Соф'і бачылі ў гэтым яе падступнасць, бурчалі 
спадцішка, гаварылі пра яе як пра ворага, які пагражае 
дачцэ Анны, дзіцяці крыві Пястаў. 

Аднойчы каралеўна выйшла да бацькі з чырвонымі ад 
слёз вачыма, бледная, калі ж Соф'я спытала ў яе пра не-
шта, адвярнулася ад яе і нічога не адказала. 

Ягайла паставіўся да гэтага спакойна, хоць усё бачыў і 
разумеў, змаўчаў, спадзеючыся, што час залечыць раны. 

Нядоўга пабыў ён у Кракаве, падаўся ў Люблін, на 
сваю Русь, а вось у Літву паехаць не мог. 

Надыходзіла зіма, а кароль заўжды праводзіў яе там, 
у тых лясах, якія нават пахлі для яго па-іншаму, сам іх 
выгляд цешыў і радаваў яго. 

У тым годзе амаль абвешчаная Вітаўту вайна праз тую 
няшчасную літоўскую карону, што начапляў Жыгімонт, 
падбухторваў, нібы кідаў костку, за якую мусілі грызціся 
Польшча і Літва, не дазваляла Ягайлу набліжацца не толь-
кі да Вільні, але нават да Горадна і граніц Літвы. Баяліся 
здрадніцтва, падману, скандалу, а больш за ўсё слабасці 
самога караля. 

Вітаўт пагражаў адкрыта; былі перахопленыя лісты, 
якія яму пасылаў Жыгімонт, і перакрытыя граніцы, каб 
карона не дайшла да Вітаўта. Пасланцы ад рымскага кара-

ля затрымоўваліся ў дарозе. З Польшчы ў Літву адправілі 
пасольства, якое мелася іншым спосабам палажыць канец 
гэтай справе: Вітаўту прапанавалі польскую карону, якую 
Ягайла гатовы быў дзеля яго зняць са сваёй галавы, абы 
толькі не прэтэндаваў на іншую, асобную. 

Але Вітаўту ўладанне Польшчай было няўсмак, мя-
няць яе на Літву і Русь ён не жадаў. 

Ведаючы ягоны характар, лёгка было адгадаць, што 
гэтую справу, нібыта ўжо скончаную, развязаць не так 
проста. Ён нікому не саступаў, ні ў чым не адыходзіў ад 
свайго намеру. 

Так і сядзеў гаротны кароль, гэты спакутаваны стары, 
на рускім памежжы ў самоце і не ведаў, куды яму падацца. 
Калі выязджаў з Кракава, Соф'я ўпрошвала, каб не спя-
шаўся ў Літву, не ішоў у рукі да яе помслівага дзядзькі. 

I вось неяк уранку, калі кароль яшчэ быў на набажэн-
стве ў старой замкавай капліцы ў Любліне і маліўся, 
укленчыўшы перад абразамі, яму паведамілі, што ад Ві-
таўта прыехаў Мальдрык Ружа — адзін з ягоных пісараў. 

Ягайла так прагна чакаў згоды і міру, што дзеля іх га-
товы быў адрачыся ад кароны, і быў такім прыхільным да 
сваёй крыві і Літвы, што вельмі ўзрадаваўся паслу, які мог 
прынесці добрыя весткі, аж усмешка з'явілася на ягоным 
твары. Кароль быў рады, што князь зрабіў нейкі крок, каб 
знайсці пагадненне. 

— Хай бы забраў сабе Кракаў, карону, Збышка і ўсіх 
іх разам, а я сядзеў бы ў Вільні і ездзіў, калі захачу, паля-
ваць каля Трокаў і Ашмян! 

Ледзь толькі ксёндз даў яму пацалаваць крыж, кароль 
адразу ж спешным крокам выйшаў, каб спаткацца з Маль-
дрыкам. 

Той толькі што злез з каня і стаяў на панадворку, яго 
віталі каморнічыя караля і двор. Хоць Мальдрык і служыў 
Вітаўту, але не забываўся, што ён паляк, і на службе ў 
князя заўсёды памятаў пра родны край. 

Знаёмыя пісара заўжды былі радыя бачыць яго, і ён 
па-братэрску вітаў сваіх землякоў. 

Кароль яшчэ здалёк убачыў пасла, і той паспяшаўся 
падысці, пакланіцца яму да калена. Ягайла весела папляс-
каў яго па плячы. 

Гэтаксама, як Мальдрык быў рады праведаць Польшчу, 
кароль хацеў паслухаць весткі пра Літву. 

Разам яны пайшлі ў замак. 
— З чым ты да мяне? — спытаўся кароль. 
— З запрашэннем ад майго ўладара, — ахвотна пачаў 

Мальдрык. — Зіма на парозе, у нас самая пара для ловаў, 
звера процьма. Князь запрашае вашу вялікасць па старой 
звычцы, як штогод, у Літву, у Вільню, там вы разам і Ка-
ляды адсвяткавалі б. 

Кароль аж задрыжэў ад радасці, але не ведаў, што ад-
казаць. 

Аднаму Богу ведама, як ён гэтага жадаў! У Вільні ён 
заўжды адчуваў сябе як дома, як гаспадар, там былі ўсе 
ўцехі для ягонага сэрца, але як было цяпер нават падумаць 
аб тым, каб падацца ў Літву, аддаць сябе ў рукі пакрыў-
джанага, угневанага Вітаўта, наскочыць на новыя ўгаворы, 
просьбы, напор? 

Адказ адразу ж замёр на ягоных вуснах. Кароль азір-
нуўся, нібы шукаў нечай дапамогі, але нікога з шаноўных 
паноў-рады побач не было. 

Мальдрык крыху счакаў, нібы ўзрадаваўшыся гэтай 
замінцы, і дадаў: 

— Хай вашая вялікасць нічога не баіцца. Наш уладар 
зусім ужо не дбае пра карону, ён адмовіўся ад яе. Абы 
толькі жыць у згодзе. 

— Няхай табе Бог дае здароўя за твае добрыя сло-
в ы , — адказаў Ягайла. — Мне хочацца да вас так, як душы 
ў рай, але ж, даражэнькі ты мой Мальдрык, ты ж ведаеш: 
я тут не гаспадар. Трэба даведацца, што яны скажуць на 
ўсё гэта. Я вымушаны слухацца сваіх нянек і хадзіць у 
шлеях. Вось пабачым, што яны скажуць на гэта! 

— Вялікі князь Вітаўт прасіў яшчэ дадаць, што ён 
горача просіць прыехаць, бо вельмі хоча вас бачыць. 
Занядужаў нешта, моцна хворы, вы б яму тую рану і 
загаілі. 

— За гэта я дзякаваў бы болей, чым ё н , — перапыніў 
кароль. 

Тады падумаў крыху і дадаў: 
— Ідзі пакуль што, адпачні, а мы будзем раіцца. У 

мяне проста сэрца разрываецца. 

Ягайла так заспяшаўся, што ледзь Мальдрык ступіў за 
парог, ён паслаў па біскупа Збігнева, які быў пры ім, і па 
паноў-раду. 

У Любліне пры ім былі яшчэ двое Алясніцкіх — 
войніцкі кашталян Добэк, маршалак Ян Гловач, а таксама 
Ян Лашко з Канецполя, Вінцэнт з Шамотул і Клеменс 
Вантробка са Стшэлец. Кароль, як толькі ўвайшоў біскуп, 
намеркаваў сказаць добрую вестку, але выявілася, што 
той, згодна з завядзёнкай, ужо пра ўсё ведаў. 

— Ну і што вы на гэта скажаце? — паспешліва і рэз-
ка спытаўся Ягайла. 

— Над гэтым варта добра падумаць, — разважліва 
сказаў біскуп. — Вядома ж, каб ён пагадзіўся і забыўся 
пра карону, то гэта было б найлепшае для нас, да таго ж 
выказаць непавагу і боязь таксама непажадана. I ў той жа 
час небяспечна аддавацца на волю Вітаўта і верыць яго-
наму слову. 

— Вашай вялікасці вядома, — азваўся Гловач з Аляс-
ніцы, звяртаючыся да Ягайлы, — што пасланцы Жыгімон-
та доктар Баптыста і Ротг дагэтуль сядзяць у Літве і не пе-
растаюць падбухторваць Вітаўта каранавацца. Вітаўт ведае 
мяккасць і дабрыню нашага караля і разлічвае на яе. 

— Так, так, усё гэта я ведаю і думаю пра гэта, — 
перапыніў кароль у задуменні, — але... Мальдрык запэў-
ніў, што князь адмовіўся ад думак пра карону і размовы 
пра яе болей не будзе. 

— Адкуль той Мальдрык можа ведаць, што ў Вітаўта 
ў галаве? — уставіў Вінцэнт з Шамотул. — Ён жа нікому 
не спавядаецца аб тым, што думае, а што ён гаворыць, то 
гэта яшчэ не зарука. Часта ён абяцае адно, а робіць так, 
як яму выгадна. 

Ягайла слухаў і пакрысе стаў хмурнець, усё часцей 
уздыхаць. 

— Думайце як след, — урэшце сказаў ён панура, — 
райцеся. Я нічога не хачу ўсчынаць без вас, так што не 
кажыце потым, што гэта я ўсю кашу заварыў. 

Збігнеў у задуменні пачухаў патыліцу. 
— Гэтую справу з каронай добра было б развязаць 

раз і назаўжды, — загаварыў ё н . — Візіт караля мог бы 
дапамагчы разблытаць тыя вузлы, што звязваюць Вітаўта з 

Люксембургчыкам. Але я нікога так не баюся, нават само-
га Вітаўта, як нашага ўладара з яго дабрынёй і мяккасцю. 

На гэтае ўпіканне кароль нічога не адказаў, нібыта не 
чуў. Ён і сам добра сябе ведаў. Помніў таксама, як кара-
лева перасцерагала яго наконт Вітаўта, упрошвала, каб не 
даў падмануць сябе хлуслівымі абяцаннямі. 

Доўга яны так раіліся; усе паважаныя мужы, што былі 
пры каралю, збіраліся, клікалі да сябе Мальдрыка і рас-
пытвалі, хадзілі да караля, думалі, узважвалі ўсе за і суп-
раць і нічога не маглі вымеркаваць. 

Урэшце, думка біскупа і жаданне караля сталі перама-
гаць. 

Не выпадала адмаўляцца ад Вітаўтавага запрашэння, 
трэба было ехаць у Літву. 

З гэтым пагаджаліся амаль што ўсе, але і пастанавілі 
разам з каралём паслаць ягоную світу і некалькі чалавек, 
якія б назіралі за ім, папярэджвалі яго, не давалі размякнуць. 

Нельга было знайсці нікога здатнейшага да такой спра-
вы, чым біскуп Алясніцкі, але з боку таго візіт у Літву быў 
бы найвялікшай ахвярай, якую ён мог прынесці для сваёй 
краіны і для свайго ўладара. 

Вітаўт ненавідзеў біскупа, бо добра ведаў, што той ня-
зломны адпор, які ён сустракаў у Польшчы, быў работай 
Алясніцкага. Ехаць у Вільню — значыла пагадзіцца на 
найцяжэйшыя выпрабаванні, на найвялікшыя крыўды, на 
змаганне і клопаты, нават на небяспеку. 

Але, з іншага боку, ніводзін з сенатараў, найзачнейшых 
і найталкавейшых, сваёю вагою, характарам, энергіяй, кра-
самоўствам не мог зраўнацца з ім, не мог яго замяніць. 

Усе пагадзіліся, што кароль калі і паедзе ў Вільню, дык 
толькі са Збігневам. З усіх бакоў на Алясніцкага пачалі 
налягаць. Ён ведаў, што чакала яго ў Літве, але прасіў ка-
роль, угаворвалі ўсе як адзін. I ён моўчкі згадзіўся. 

Апрача Алясніцкага, суправаджаць караля ў Літву са-
бралася даволі вялікая світа, не толькі дзеля пышнасці, але 
і каб сачыць, дапамагаць, ахоўваць яго. 

Мальдрык, у якога былі напагатове асядланыя коні і 
ганцы для паслуг, на трэці дзень выправіўся назад з вест-
кай, што кароль рады запрашэнню і неўзабаве прыедзе ў 
Літву. 

Было няцяжка здагадацца, што, нягледзячы на перака-
нальныя словы Вітаўтавага пасла, думкі пра каранацыю зусім 
не занядбалі і варта было рыхтавацца да размовы пра яе. 

Візіт караля ў Вільню, разам з чуткамі, якія заспелі яго 
ў дарозе, пра вялікі з'езд князёў і баяр, не пакідалі сумне-
ву, што так яно і будзе. 

Вельмі пышная і шматлікая світа сустракала сівога 
Ягайлу каля Віленскай брамы. Госці з Русі, вялізны двор, 
выстраеная варта — усё было цудоўным, з каралеўскім 
размахам. 

Каб уразіць Ягайлу, сабралі ўсё, што мелі ў княстве 
найшыкоўнейшага, наладзілі самы ўрачысты прыём. Яго 
віталі воклічамі, народ кланяўся ў пояс. 

Сам Вітаўт быў у княскім плашчы, ягоная жонка ўся 
зіхацела жомчугам, караля вітаў вялікі магістр крыжакоў, 
які граў ролю ўдзельнага і ўладарнага князя, рускія князі: 
маскоўскі, цверскі, адоеўскі, іншыя; вялікі натоўп князёў і 
баяр, татарская варта, мноства літоўскіх баяр. 

Вітаўт выступаў як манарх і, хоць не раскідаўся гра-
шыма, не рабіў такіх тратаў, як Ягайла, але там, дзе трэба 
было паказаць сваю магутнасць, сыпаў грашыма, бо меў з 
чаго. Ягоная скарбніца заўсёды была поўнай. 

Білі званы, гудзелі трубы, пішчалкі, грымелі бубны, 
калі ў віленскі замак уязджаў кароль аб'яднанага гаспа-
дарства, яго прымалі з вялікай пашанай і сардэчнасцю. 

I яго, і ўсіх паноў са світы ўшаноўвалі ад самай грані-
цы, вынятак рабілі толькі для біскупа Збігнева. Пра яго 
нічога не хацелі чуць. Як ведалі. Для Вітаўта біскуп быў 
стрэмкай у воку. Пра яго стараліся забыцца, нібыта і не 
чулі, абміналі, увогуле не лічылі далучаным да світы, ён 
ехаў за ўласны кошт. 

Усіх, апрача Збігнева, прымалі з шыкам, хоць ён, за-
нядбаны, насамрэч быў тут першым і значыў болей, чым 
сам кароль. 

У першы дзень ніякіх размоў не вялося, хадзілі толькі 
чуткі, што рыхтуецца каранацыя. А назаўтра забыліся пра 
абяцанне Мальдрыка, быццам размоў пра карону болей не 
будзе, і пачаўся раптоўны наступ з усіх бакоў. 

У вялікай зале Ніжняга замка пры бытнасці караля, 
Вітаўта, многіх князёў і ўсюдыіснага біскупа Павел 

Русдорф, крыжацкі магістр, першы выступіў са словамі 
прызнання ў вялікай любові і пашане да Польшчы і Літвы. 

Ягоныя мядовыя словы былі як рэха голасу рымскага 
караля. Магістр выказаў бязмежную заклапочанасць не-
паразуменнямі і разладам, не жадаючы нічога іншага, як 
ён сказаў, апрача памнажэння магутнасці і славы абодвух 
гаспадарстваў. 

Калі ён скончыў, устаў Алясніцкі. Крыжак хітраваў і 
ўводзіў у зман, біскуп жа па-мужчынску проста выкрыў 
ягоную ману. 

— Не кажыце вы нам пра любасць і зычлівасць, — 
адважна запярэчыў ё н . — У якасці неаспрэчных довадаў 
мы маем вашыя лісты, якія сведчаць, як насамрэч і вы, 
і рымскі кароль спрыяеце нам і да чаго імкнецеся. Вось 
яны, вашы справы! Перахопленыя лісты з пячаткамі, ад 
якіх вы не зможаце адрачыся, гавораць супраць вас і вы-
крываюць вашую ману. 

Ніхто не чакаў ад біскупа, што ён мог выступіць так 
смела і адкрыта, не шкадуючы ні магістра, ледзь не са-
млелага, ні Вітаўта, які сядзеў побач. Замяшанне, 
узрушэнне было вялікае. Кароль апусціў вочы і паблед, 
магістр Русдорф задрыжэў, твар ягоны расчырванеўся, ён 
зыркаў вачыма на бакі, не ведаючы, што адказаць. 

Але ў сама прыкрым становішчы апынуўся Вітаўт: ён 
не мог ні за сябе заступіцца, ні абараніць крыжака. Князь 
ускочыў з крэсла і, не сказаўшы ні слова, выбег з залы. 

Спакойна, катэгарычна і грунтоўна біскуп давёў, што 
пра каранацыю не можа быць ніякай гаворкі, бо ні кароль, 
ні рада не давалі на тое дазволу. 

Не мелі ніякага выніку ні палымяныя заклікі, ні роз-
ныя меркаванні, ні выкрыкі, ні просьбы, ні ўгаворы. Ка-
роль маўчаў, спаслаўшыся на біскупа, Алясніцкі стаяў на 
сваім. 

Як ні ўзносілі Вітаўта пад самыя аблокі ў прамо-
вах, але кароны Польшча яму не магла даць, бо Літ-
ва была паяднаная з ёй у адно цэлае, ствараць жа два 
гаспадарствы — значыла разарваць тое, што было дамоў-
лена і змацавана забавязаннямі. 

Гэта быў вызначальны дзень, ён разбіў усялякія надзеі 
і ілюзіі. 

Усё змянілася. Вітаўтава атачэнне агарнула роспач, 
яшчэ ўчора князь быў поўны надзей, а сёння ўбачыў, што 
Збігнева не пераканаць і не зламаць. 

Было падобна, што ён падпарадкаваўся волі лёсу, але ў 
ягоных грудзях усё ж нарасталі роспач і невыказны гнеў. 
Быць пераможаным, вымушаным саступіць пасля такіх 
высілкаў на схіле жыцця было для яго роўна смерці. 

Жыццё ў замку і ў горадзе для ўсяго двара, асабліва 
для Алясніцкага, якому кожны пагляд здаваўся пагрозлі-
вым, поўным нянавісці і жадання адпомсціць, станавілася 
невыносным. Дарма Ягайла стараўся ўлагодзіць, угава-
рыць, пагадзіць. 

Вітаўт з годнасцю і нібыта спакойна пераносіў свой 
боль, шкадаванне, і здавалася, зжыўся з усім, а княгіня 
Ульяна па-жаночаму крыкліва нападала на Ягайлу, чап-
лялася да ўсіх, каго спатыкала, падгаворвала, мітусілася, 
нікому не давала спакою. 

У надзвычай пышнай свіце князёў быў, відаць, ня-
прошаны, як бы выпадковы, родны брат караля — Свід-
рыгайла. 

Ягайла любіў усю сваю радню, лічыўся з ёю, таму быў 
рады бачыць тут роднага брата. Хоць Свідрыгайла з нату-
ры дзікі, запальчывы, цынічны, паўварвар, быў няварты 
той любові. 

Гэты чалавек быў непрыемны ўсім, акрамя тых, хто 
цікавіцца падабенствам характараў і звычаяў. 

З усіх Ягайлавых братоў менавіта ў ім засталося най-
больш ад язычніка, нашчадка той неўтаймаванай, кіпучай 
крыві, якая не магла спакойна цячы ў жылах і выбухамі 
пазначала ўсё ягонае жыццё. 

Болей русін, чым ліцвін, сваімі звычкамі, мовай, света-
поглядам (хоць паводле веры і належаў да рымскага кас-
цёла), Свідрыгайла нагадваў тых князёў Русі, якія прыхо-
дзілі да ўлады, не зважаючы на сямейныя повязі, дамовы і 
хаўрусы, праз забойствы, няправасць і здраду. 

А на Вітаўце, ягоным браце Жыгімонце, на Карыбуце, 
больш памяркоўных і спакойных, на іншых літоўскіх кня-
зях быў ужо яскрава відзён уплыў Захаду. Старыя трады-
цыі яшчэ зрэдку адгукаліся ў іх, але перамагаў абавязак і 
шанаванне права, хай сабе і ўяўнае. 

Свідрыгайла ж розніўся ад іх усіх, ён нібыта спазніўся 
на сто гадоў, быў чалавекам простым, дзікім, палкім, гру-
бым, гнеўным, не мог стрымваць свае пачуцці. 

Але якраз тое, што аддаляла ад яго людзей Захаду, тое 
на Русі і ў Літве вабіла ягоных прыхільнікаў. Хай сабе ён 
мог узгарэцца, мардаваць, нават забіць чалавека ў гневе, 
але за сталом з ім можна было піць запанібрата, не лезці 
ў кішэню за словам. З гэтым паўдзікім разбойнікам баяры 
былі адважнейшыя, паводзілі сябе больш вольна, чым з 
іншьші князямі, прымалі яго за свайго старэйшага брата. 

Ягайла даўно ведаў, што Свідрыгайла меў на яго вя-
лікую крыўду, злосць, нават нянавісць, ён нават не хаваў 
крыўды за тое, што Ягайла ўзвысіў Вітаўта, а яго трымаў 
на невялікім надзеле, адсунуў убок. 

Калі кароль сустрэўся з ім, то хацеў выказаць яму сваю 
чуласць і зычлівасць, але і гэтым ён выклікаў не спагаду, а 
пагардлівасць Свідрыгайлы. 

Ён з'явіўся тут як груган, адчуваючы, што можна па-
жывіцца, не выказаў ніякай пашаны ні Вітаўту, ні Ягайлу, 
на ўвесь голас крычэў, што хоча, каб абодва яны скруцілі 
сабе галовы, што ніколі не даруе ім сваёй крыўды. 

Пры першай сустрэчы з Ягайлам ён адразу ж змерыў 
яго дзікім позіркам і ў адказ на ветлыя словы брыдка вы-
лаяўся. 

Ягайла і Вітаўт за сталом заўсёды былі цвярозыя, 
пілі, як павялося, толькі ваду, а Свідрыгайла заліваў горла 
мёдам, віном, усім, што знаходзіў, што было пад рукой. 
Ягоны твар набрыняў крывёй, крывавілі вочы, голас мац-
неў. Свідрыгайла заглушаў усіх крыкамі, бязладнымі вы-
гукамі. 

Хадзіў ён толькі ў атачэнні баяраў, такіх, як і сам; яны 
з задавальненнем патуралі ягоным выбрыкам, ухвалялі іх, 
і чым болей Вітаўт і кароль іх стрымвалі, тым болей яны 
разыходзіліся. 

Вітаўт лічыў, што нянавісць да Ягайлы, якая ўсё расла, 
шырылася і нарэшце дайшла да шаленства, была ад зай-
здрасці. Здавалася, што ён і прыехаў сюды толькі для таго, 
каб парадавацца, што карону не прыслалі, пацешыцца няў-
дачай, рыхтаваць помсту, а можа, знайсці яшчэ які спосаб 
скарыстаць гэты выпадак. 

Дарма Ягайла спрабаваў яго задобрыць, супакоіць, уці-
хамірыць. 

Гэтая дзікая натура плаціла яму за ягоную дабрыню 
пагрозамі і насмешкай. 

Пасля першай сутычкі біскупа з вялікім магістрам Ві-
таўт мусіў развітацца, як з надзеяй угаварыць Алясніцка-
га, так і са сваёй каранацыяй; таму болей не было патрэбы 
трымаць у Вільні гэтулькі князёў, запрошаных адумысна 
на спадзяваную ўрачыстасць. 

Зразумеўшы гэта, усе пачалі пачціва і шчыра развіт-
вацца, раз'язджаліся са шчодрымі падарункамі. Для біску-
па гэта было яскравым сведчаннем перамогі, але ён зусім 
не падаў выгляду, што рады гэтаму. Ён як мог ашчаджаў 
асабістую годнасць вялікага князя. 

З усіх толькі адзін не меў ахвоты ад'язджаць — гэта 
Свідрыгайла. Было нешта дзіўнае і падазронае ў ягоным 
жаданні затрымацца. Ён з'яўляўся, знікаў, некуды выяз-
джаў, збіраў каля сябе тых, пра каго ведаў, што яны не 
былі прыхільнікамі Вітаўта або былі ім пакрыўджаныя. 
Да вялікага князя даходзіла, што ён меў нейкія дачыненні 
з баярамі, сустракаўся з тымі па начах. 

Вітаўт сказаў пра гэта Ягайлу, кароль пашкадаваў брата. 
— П'яніца, — казаў ё н , — што з яго ўзяць! 
Ягайла спрабаваў выкарыстаць сустрэчы з братам для 

таго, каб зблізіцца з ім, замірыцца, заваяваць ягоны давер. 
Свідрыгайла гутарыў з ім, але, як заўжды, здзекаваўся з 
Ягайлы. I кожны дзень стараўся знайсці лепшых суразмоў-
цаў і сяброў. Усё, што Вітаўт адпрэчыў страхам ці пагро-
замі, гарнулася да яго. 

Днём ён любіў выпіць у замку, а ўвечары ішоў па за-
прашэнні ці сам сабою да багатых баяраў, рускіх купцоў, 
нават да простых гараджан і там праводзіў усю ноч у неў-
гамаваных гулянках. 

Усё гэта рэдка калі абыходзілася без бойкі і крыві, бо 
ён і цвярозы, зазлаваўшыся, мог моцна збіць чалавека, 
даць яму поўху, а як вып'е, то мог і за кінжал схапіцца. 
Не лепшымі былі і ягоныя сябрукі. Калі яны цверазелі, то 
памяталі толькі, што князь быў бойкі і вясёлы. 

Добры да ўсіх, Ягайла ставіўся да брата асабліва чула і 
зычліва. А Свідрыгайла паводзіў сябе з ім зухвальна і дзіка. 

Часам яны ўдвух ездзілі на ловы. Ягайла часцей за ўсё 
вяртаўся змучаны, пакрыўджаны, аднак ён ніколі не скар-
дзіўся на брата. Аб чым там гутарыў з ім Свідрыгайла 
адзін на адзін, можна было лёгка здагадацца, бо ён нераз-
важліва разносіў усё пры людзях. 

Кароль пасля ад'езду запрошаных гасцей крыху су-
пакоіўся і ўздыхнуў вальней, ды раптам Вітаўт зноў сам-
насам у роспачы пачаў гаварыць пра карону. Гэтым разам 
схіліла яго да размовы жонка. 

— Вы ж мяне выставілі на смех усяму свету! — 
даводзіў ён Ягайлу. — З мяне будзе здзекавацца Жыгімонт, 
насміхацца Папа і ўсе князі, усе хрысціяне... якія хоць раз 
чулі маё імя... Закранутая мая чэсць! Я хачу мець карону 
не дзеля ўлады, а дзеля падтрымання сваёй славы. Дайце 
мне яе на адзін дзень, на гадзіну... і я здыму яе адразу, але 
змагу сказаць, што я яе надзяваў. 

Ягайла ківаў на сваіх радцаў. 
— Ты толькі згадзіся, а з імі я разбяруся! — усклікнуў 

князь. 
Кароль баяўся Збігнева, бадай што, болей, чым свайго 

брата і ўвесь час невыразна шаптаў толькі адно — ён 
гатовы ўсё дазволіць, абы толькі згадзіліся Збышак і рада, 
адзін ён не можа. 

— Гэты біскуп тут усяўладны... Пераканай яго, і я 
дазволю. 

Хоць непарушная цвёрдасць Збігнева, выпрабаваная, 
не раз рабіла, бадай што, дарэмнымі розныя спробы ўга-
варыць яго, не было надзеі нешта перайначыць і цяпер. 
Але Ульяна так насядала, што Вітаўт рызыкнуў яшчэ раз 
паспрабаваць: паслаў у біскупства да ксяндза Мацея (у яго 
і жыў Алясніцкі) двух каморнічых — палякаў Мікалая з 
Сенпна і Мальдрыка. 

Княгіня Ульяна не магла зразумець, як гэта чалавек 
можа адмовіцца ад паднашэнняў і падарункаў, яна настой-
вала, хай бы Збігнева задарылі так шчодра, каб ён урэшце 
даў дазвол. 

Мальдрык ведаў Алясніцкага лепш, і хоць паслухмяна 
паехаў, але не меў надзеі на поспех пасольства, таму здаў 
паўнамоцтвы на Мікалая з Сенпна, які спадзяваўся на 
поспех. 

Біскуп прыняў іх абодвух з той халоднай павагай, якой 
нішто і ніколі не магло ў ім парушыць. 

Мікалай пачаў з таго, што князь угаворваў яго, прасіў, 
каб біскуп не станавіўся на ягонай дарозе. Наўзамен абя-
цаў усяго, чаго толькі хоча Алясніцкі. Вітаўт адкрываў яму 
ўсе свае скарбы, каб той сам зрабіў выбар ці для касцёла, 
ці для сям'і. Апроч таго, князь абяцаў даць шмат зямель. 

Відаць, Мікалай з Сенпна разлічваў, што біскуп паква-
піцца на багацце ддя сваёй сям'і нават за кошт сумлення. 

Адказ Алясніцкага быў халодны і разважлівы. Ён яшчэ 
раз пацвердзіў Вітаўтава права насіць карону і яшчэ раз паў-
тарыў, што Польшча даць яе не можа. Што да яго, то ён ні 
за якія скарбы ў свеце не прадасць свайго гонару і сумлення. 

Яшчэ некалькі гадзін доўжыліся дарэмныя просьбы і 
разважанні наконт таго, што Польшча нічога не згубіць, 
калі Вітаўт карануецца, што ён абяцае зняць з сябе тую 
карону, бо яна патрэбна яму толькі для таго, каб змыць з 
сябе ганьбу, і гэтак далей, і гэтак далей... 

Біскўп стаяў на сваім, халодны і непарушны. Паслы 
мусілі вярнуцца з пустымі рукамі. Даведаўшыся пра вы-
нікі перамоў, Вітаўт загарэўся страшэнным гневам, княгі-
ня Ульяна плакала ад злосці і пагражала адпомсціць. 

Абодва тым болей хацелі паставіць на сваім, чым 
болын нарастаў супраціў. Ягайла раз за разам адсылаў іх 
да Збігнева. 

Вітаўт яшчэ раз паклікаў да сябе Мацея, віленскага 
біскупа, і праз яго зноў упрошваў, угаворваў даць яму ка-
рону хоць бы на адзін дзень, абяцаючы адразу зняць яе. 

Якая патаемная думка схіляла яго да такой настойлі-
васці, цяпер ужо цяжка адгадаць, але пэўна што не жадан-
не займець каралеўскі тытул. 

Урэшце вялікі князь зайшоў так далёка, што пачаў 
пагражаць біскупу помстай, запэўніваць яго, што даб'ецца 
ад караля, каб той скінуў яго з біскупства, як Выша. 

На Алясніцкага і гэтая, хутчэй за ўсё нерэальная, 
пагроза не паўплывала, ён не даў сябе запалохаць. 

Заўзятая настойлівасць князя і ўсе яго намаганні раз-
біліся аб грудзі ксяндза, ахаваныя панцырам цвёрдага 
пераканання, што збавенне краю залежыць ад захавання 
повязяў, якія лучылі абодва народы. 

Праз некалькі дзён Вітаўт, дарэшты знямогшыся ў ходан-
ні з біскупам, моцна занядужаў. Яго зламалі і гэты двубой, 
і неспакой, гарачка, з якімі ён жыў пасля з'езда ў Луцку. 

Спалоханая Ульяна вельмі непакоілася за яго і за сябе, 
нават не ведала, што рабіць. А тут якраз пачалі даходзіць 
глухія весткі, што Свідрыгайла занадта ўжо яўна, пры жы-
вым Вітаўце, стаў усчынаць розныя захады ды рыхтавацца 
да наступу. 

Праз некалькі тыдняў княгіня ўбачыла на мужавым 
твары змены: там адбіліся ўсе пакуты. Кроў прыліла да 
галавы, болі ў спіне і крыжы зрабіліся невыноснымі, па 
начах біла гарачка. 

Аднак ніякага страху за яго жыццё яшчэ не было, Ві-
таўт быў не па гадах дужы і здаравейшы за Ягайлу. 

Нягледзячы на хваробу, князь не збіраўся залежвацца 
ў ложку. Толькі боль у карку вымушаў яго заставацца ў 
пакоі; Ягайла сядзеў пры ім, а княгіня штохвіліны непа-
коілася і прыбягала з новымі лекамі і парадамі. Неўзабаве 
на крыжы з'явіўся нарыў, гэта прызналі добрым знакам. 
Князь разлічваў скора паправіцца. 

Пасля прайгранай вайны з Алясніцкім Вітаўт зусім за-
няпаў духам, адмовіўся ад змагання за карону, і наагул яго 
агарнула нейкае прачуванне канца. 

Ён працягнуў далонь да Ягайлы, які сядзеў пры ім. 
— Забудземся на ўсё. Трэба адмовіцца ад мары пра 

карону, — прамовіў ён слабым голасам. — Так! Многіх я 
перамог, адных зламаў страхам, другіх купіў золатам, а 
гэтага чалавека я не змог пераканаць нічым... Яго і Сонку! 
Ён не даў мне кароны, а яна ніколі не даруе мне. 

Дачуўшыся пра цяжкую хваробу Вітаўта, Алясніцкі 
прыйшоў да князя, які прыняў яго без злосці, з паша-
най. 

— Ойча мой, — прамовіў Вітаўт, — вы перамаглі... 
Пра карону я ўжо не думаю. Зайздрошчу Ягайлу, што 
мае такога дзяржаўнага мужа і што Польшча мае такога 
святара. 

Гэтую размову чулі падканцлер Уладзіслаў з Апора-
ва і пляменнік (сын сястры) караля — Сямко мазавецкі. 
Вітаўт павярнуўся да іх і паўтарыў, што ён ужо не думае 
пра карону. 

Алясніцкі не пашкадаваў красамоўных слоў, каб пера-
канаць князя, што ягоная веліч і слава не зменшацца ад 
гэтага. 

Вітаўт, якога даймаў пякучы боль, праз хвіліну дадаў: 
— Мне здаецца, што мяне ўжо чакае другая карона, на 

тым свеце... Мусіць, я неўзабаве памру... 
Усе, хто быў у пакоі, перапынілі яго, пачалі запэўні-

ваць, што ніякіх падстаў для трывогі няма. 
Але княгіню ўжо абняў неспакой, і яна, былая непры-

яцелка Алясніцкага, перахапіла яго, калі ён выходзіў ад 
Вітаўта, і папрасіла зайсці на хвілінку пагаварыць. 

Са слязамі яна пачала заломваць рукі. 
— Ойча мой! — усклікнула я н а . — Ратуй мяне, бед-

ную! Я трывожуся за ягонае жыццё, Вітаўт стары, можа 
не вытрываць, а я, я застануся адна і пазбудуся ўсяго. 
Свідрыгайла толькі таго і чакае, у яго ёсць рускія баяры, 
і як толькі мой гаспадар назаўжды заплюшчыць вочы, ён 
адразу ўсё захопіць, абрабуе мяне. Забярыце з сабой у 
Польшчу наш скарб, у вашых руках ён будзе цалейшы. 

Алясніцкі ледзь-ледзь змог адмовіцца ад гэтай настой-
лівай просьбы, стараючыся супакоіць княгіню тым, што 
кароль не дапусціць ні рабунку, ні несправядлівасці. 

У той дзень хвароба прыўкмет абвастрылася, боль і га-
рачка ўзраслі. Выкліканыя лекары нічога не маглі зрабіць, 
прырода сама павінна была перамагчы хваробу. 

Кароль непакоіўся за яго, не адыходзіў ад ложка, з яко-
га Вітаўт увесь час парываўся ўстаць, і ні жонка, ні Ягай-
ла не маглі ўгаварыць яго застацца ў спакоі, адпачыць. 

Нутраная хвароба падточвала яго, ён слабеў, але пера-
адольваў яе сілай волі. Ён не хацеў паддавацца нямогласці, 
саромеўся яе, ваяваў з хваробай, як прывык ваяваць усё 
жыццё. 

Біскуп Збігнеў прадбачыў небяспеку і тую закалоту, што 
магла стацца ў княстве, хацеў застацца на больш доўгі час, 
але сам кароль прыспешваў, настойваў, каб ён вярнуўся з 
падканцлерам і некалькімі сенатарамі да дзяржаўных спраў. 

Можна было здагадацца, што ён ужо пастанавіў ад-
даць Літву пасля Вітаўта Свідрыгайлу і імкнуўся пазбыц-
ца ўсяго, што магло б перашкодзіць гэтаму. Біскуп мог бы 
аказацца тут недарэчы, бо быў католікам. 

Без біскупа і ягоных спадарожнікаў пры каралю заста-
валася яшчэ досыць вялікая світа, праўда, меншая, чым 
звычайна. 

Алясніцкі пакідаў Вільню не без асцярогі, хоць каля 
Ягайлы і заставаліся на варце людзі, на якіх ён мог спа-
дзявацца. 

Кароль перш меўся паехаць на паляванне ў бок Трокаў, 
потым павольна рухацца лясамі на Горадна. Ён спадзяваў-
ся, што князь адолее хваробу. 

Свідрыгайла тым часам амаль што не паказваўся ў 
замку, аціраўся па ваколіцах, ездзіў у Ашмяны і Ліду; ад-
нойчы вярнуўшыся, зазірнуў, але болей за ўсё забаўляўся 
са сваімі баярамі, нібы нечага чакаў. 

У дзень святой Ядвігі, які Ягайла заўжды ўрачыста 
адзначаў, ён уранку выслухаў імшу ў францысканцаў на 
Пясках і выбраўся ў Трокі. 

Вітаўт насуперак просьбам караля і ўгаворам жонкі 
сляпцом намануўся праводзіць яго. Хоць і быў хворы, але 
не захацеў ехаць у санях, сеў на каня і разам з Ягайлам 
выехаў з замка. Княгіня ехала за імі ў вазку. 

Свідрыгайла ў той дзень з'явіўся, але, убачыўшы збо-
ры, знік. На яго ніхто не звярнуў увагі, Вітаўтава хвароба 
куды больш усіх займала. 

Ягайлаў брат, збегшы са світы, вярнуўся не скора. 
Прыехалі ў Трокі, і тут Вітаўту пагоршала. Яго аднеслі 

ў ложак. Князь болей ужо не ўставаў. 
Ягайла не адходзіў ад хворага ні ўдзень, ні ўночы. 

А Свідрыгайла тым часам, разлічваючы на пэўны вынік, 
аціраўся па гарадках і сядзібах у сваіх старых сябрукоў і 
памагатых, нібы рыхтуючыся да нечаканага забрання княс-
тва, нават супраць волі Ягайлы. 

Вітаўтава хвароба не мінала. I ўжо ні для кога не былі 
таямніцай Свідрыгайлавы намеры. Сам хворы ўведаў пра 
гэта ад жонкі, якая непакоілася за свой лёс. 

Сказалі пра Свідрыгайлавы намеры і Ягайлу, але тут 
зноў выявілася ягоная дзівосная дабрыня да брата, стое-
нае жаданне ўзнагародзіць таго за крыўды, а можа, нават і 
боязь няўстрыманага характару. Але, падгарашчаны княгі-
няй Ульянай, кароль мусіў урэшце паслаць па брата. Свідры-
гайлу, перш чым ён з'явіўся, давялося клікаць двойчы. 

Ягайла не стаў крычаць, упікаць брата, убачыўшы, 
які ён змрочны і раззлаваны, наадварот, ласкава і шчыра 
прывітаў яго. 

— Што ты там распачаў? — спытаўся ё н . — Тут усе 
незадаволеныя табой. Скардзяцца, што ты змовы снуеш, 
людзей збіраеш, нібыта Вітаўт ужо ў труне. 

Князь пагардліва таргануў плячыма. 
— А ты што ж — думаеш, што я буду чакаць тваёй 

ласкі, пакуль ты пажадаеш аддаць мне тое, што мне павін-
на адысці, належыць мне? — спытаўся той. — I так ужо 
нашу дзедзіну надта доўга трымаў дваюрадны брат як 
твой падарунак, а ты ж не меў права гэтак рабіць. Я бяру 
тое, што і так маё, і пытаць на гэта дазволу ні ў цябе, ні 
ў палякаў не буду! 

Аслупянеламу каралю ён нібы рот заткнуў гэтымі сло-
вамі. Ягайла не запярэчыў, не заспрачаўся, толькі дадаў: 

— Глядзі, каб ты не папаўся яшчэ ў Вітаўтавы рукі. 
Ён хоць і ляжыць хворы, але на такія справы ў яго сілы 
болей, чым у нас абодвух. 

Свідрыгайла плюнуў. 
— Вітаўт ужо нічога не зробіць! — крыкнуў ё н . — 

Гэты нарыў задушыць яго, жоўць тая, што ад кароны за-
сталася, з'есць яго! 

Ён злосна засмяяўся. 
— Няма чаго яго баяцца. Настаў мой час, і я пакажу 

вам, што я магу! 
Ягайла хацеў спыніць брата, але той не даваў уставіць 

нават слова. Рассеўся на лаве супраць караля, з выклікам 
гледзячы яму ў вочы. 

— Ты і Вітаўт, — працягваў ё н , — абодва, прабачце, 
ужо спарахнелая старызна, і нічога болей! Цяпер чарга за 
Свідрыгайлам, які не дасць гаспадарыць польскім панкам 
і папскім біскупам! 

Кароль сядзеў нібы ўдараны калом па галаве. 
— Пачакай жа, — заенчыў ё н , — пакуль прыйдзе твая 

чарга, не лаві рыбу за невадам. Ты не ведаеш той сілы, пра 
якую так легкадумна разважаеш! 

— Ведаю, усё чыста ведаю, і вас, і сваю сілу! — 
перапыніў яго Свідрыгайла. — Ты мне свайго розуму не 
ўставіш! 

Ён нечакана ўстаў і, не гледзячы болей на здранцвела-
га караля, які хацеў яго затрымаць, пайшоў з пакоя. Палякі 
са страхам думалі пра тое, што магло іх напаткаць. 

Хвароба Вітаўта тым часам рабілася ўсё небяспечней-
шай. Ягайлаў лекар паведаміў, што нарыў на спіне ў князя 
сінее і чарнее. Гарачка не праходзіла. 

За апошнія дні Вітаўт некалькі разоў апрытомеў, у гэ-
тыя хвіліны ён і даверыў каралю лёс сваёй спакутаванай 
жонкі і Літвы. 

Пад канец кастрычніка гэты вялікі муж скончыў у Тро-
ках сваё жыццё (8). 

Для Свідрыгайлы гэта быў знак, што ягоныя надзеі 
спраўдзяцца. 

Ягайла ў той жалобны час быў у Літве, бо не мог ад 
першага дня па смерці Вітаўта з'ехаць, трэба было паста-
навіць, што чыніць далей. Але таго адзінага дарадцы, які б 
мог служыць яму верна, пры сабе ён не меў. 

А Свідрыгайла, не распытваючы ні пра што, загадзя 
падрыхтаваны, разам са сваімі памочнікамі займаў замкі, 
захапляў гарадкі, утвараў узброеныя дружыны. 

Яшчэ не адгулі пахавальныя званы, калі да Ягайлы, 
які пакуль што сядзеў у віленскім замку са сваёй світай, 
уваліўся без папярэджання, не задумваючыся, з чаго па-
чаць, з фанабэрыстым выглядам, нібы тутэйшы валадар, 
Свідрыгайла. Ён паспеў скарыстаць час пахавання, заняў 
Трокі, навадніў сваімі людзьмі віленскі замак. 

Твар і вочы ягоныя палалі. Ён ішоў ужо не як падуладны, 
а як гаспадар Літвы, не як да караля, а як да свайго крыў-
дніка і ворага. Жменька палякаў для яго не мела значэння. 

— Літва мая! — адразу ж закрычаў ё н . — Па добрай 
волі ці сілай, але я вазьму яе ! Ты гэта разумееш? 

Ягайла прамармытаў нешта невыразнае, потым сказаў 
больш цвёрда: 

— Я сам нічога не вызначаю. Трэба пытаць паноў-
раду. А іх тут няма. 

— Ні ў цябе, ні ў іх я нічога пытацца і прасіць не збі-
раюся! — крыкнуў князь. — Літва не была б тваёй, каб 

ты не аддаў яе Польшчы за жонку. Я такі ж спадчыннік 
пасля бацькі, як і ты, маё права наследавання на гэтыя 
землі нічым не горшае. 

— Браце, — хацеў ласкава пачаць гутарку Ягайла. 
Пачуўшы гэтае слова, князь у раптоўным раздражненні 

выбухнуў: 
— Калі ты мне быў братам? Хіба толькі цяпер успом-

ніў пра братэрства, калі збаяўся мяне?! Я з табой братацца 
не збіраюся, я цябе ведаць не ведаю! 

I ён узняў угору кулак. 
Ягайла не бачыў ніякага спосабу супакоіць Свідрыгай-

лу, хацеў задобрыць яго абяцаннямі аддаць яму Літву, але 
рабіць гэта было позна. 

— Я хацеў пусціць цябе ў Літву і без тваіх пагроз, без 
прымусу, — сказаў ён, устрывожаны. — Дык жа будзь і ты 
памяркоўны і цярплівы! Табе трэба, як і Вітаўту, верна 
стаяць пры мне і пры Польшчы. 

Князь шалёна зарагатаў, вышчарыўшы зубы, абедзве 
рукі ўпёршы ў бокі і аж прысеўшы. 

— Ну, ну! Ты ўбачыш, якім я верным табе буду! Уба-
чыш! Я нікога не пацярплю над сабой! Я тут такі добры, 
як ты там у Кракаве, а можа, нават і лепшы! 

Сказаўшы гэта, ён устаў, зноў моўчкі паднёс амаль 
што да самага твару Ягайлу кулак і, бразнуўшы дзвярыма, 
выйшаў з пакоя. 

Палякі, якія сядзелі ў суседнім пакоі, хоць і не былі 
сведкамі гэтай зневажальнай сцэны, але ўсё зразумелі з 
гучных галасоў і крыкаў. 

У іх бунтавала кроў, яны ледзь стрымваліся, каб не 
ўварвацца ў пакой. 

Таму як толькі яны ўбачылі, што Свідрыгайла вый-
шаў, адразу Гловач з Алясніцы, Анджэй з Тэнчына і 
Мікалай Джэвіцкі — тыя паны, што заставаліся з ка-
ралём — убеглі ў пакой і ўбачылі Ягайлу паўзмярцвелага 
ад братавых пагроз. 

Яны даўно ўжо бачылі, да чаго ўсё ідзе, і пільна сачы-
лі, каб нікога не пушчалі ў віленскі замак, які яны зай-
малі. 

Каля яго кружляла, абступала, націскала і ўсё больш 
дзёрзка пагражала Свідрыгайлава набрыдзь. 

— Літасцівы пане, — наблізіўшыся да караля, пачаў 
Анджэй з Тэнчына, — дрэнь нашы справы... З намі тут 
ужо што далей, то болей не лічацца, вашы загады для 

213 



іх — нібы шум ветрыка... Нас яны не хочуць слухацца. У 
горадзе Свідрыгайла ўсюды паставіў варту, брамы пазамы-
каў. Трокі і ўвесь Вітаўтаў скарб у ягоных руках, усюды 
поўна ягоных людзей, замкі адзін за другім пераходзяць 
у іхныя рукі. А сам ён ужо называе сябе вялікім князем 
Літвы і Русі. 

Кароль павольна падняў галаву, ён палічыў за лепшае 
абараніць брата і супакоіць палякаў. 

— У гэтым няма нічога благога, — сказаў ён, нахму-
рыўшыся. — Свідрыгайлу я даўно абяцаў аддаць Літву 
пасля Вітаўта... Іначай і быць не можа... Ды ўрэшце як 
іначай? Калі б я не аддаў яе з добрай волі, ён бы сам узяў 
яе сілай. Дык лепей адцамо яе яму і будзем жыць у згодзе. 
Ён будзе мяне слухацца. 

Паны Тэнчынскі, Джэвіцкі, Закліка Тарло глянулі 
адзін на аднаго. Ім стала прыкра, але яны не адважыліся 
пярэчыць каралю, ды справа і так ужо далёка зайшла. 
Было занадта позна. 

Раздражнёны, прыгнечаны Ягайла сядзеў, баяўся пад-
няць вочы. 

— Трэба схіліць Свідрыгайлу на наш бок, задоб-
рыць, — прамармытаў ё н , — і як хутчэй, як хутчэй... 

Ён глянуў на ўсіх, убачыў за іх спінамі Яна Мэнжыка з 
Данбровы, чалавека адважнага і хітрага. Кіўнуў яму: 

— Мэнжык, падыдзі сюды! 
Кароль азіраўся вакол, нібы нешта шукаў каля сябе. 

Ён заўжды меў пры сабе скрынку з каштоўнасцямі, яна 
ўсюды ездзіла з ім, бо Ягайла любіў рабіць падарункі, ні-
кога не адпускаў ад сябе з пустымі рукамі. Яму хацелася 
хоць чым надзяліць сваіх гасцей. Кароль шчодра плаціў 
за ўсякую паслугу, ніводнаму чалавеку не адмаўляў у 
просьбе. 

— Дзе мая скрынка? — спытаў кароль, бо не заўва-
жыў яе. 

Джэвіцкі, які трымаў пры сабе каралеўскія грошы і 
малую пячатку, пайшоў па яе. Скрынка стаяла прыхаваная 
на паліцы ў другім канцы пакоя. Прынёс і паставіў перад 
каралём, а ён дрыжачымі рукамі адчыніў скарбонку і па-
чаў перабіраць каштоўнасці; іх было няшмат і не самыя 
дарагія, бо ўсё лепшае кароль паспеў параздаваць. 

Нарэшце ён знайшоў на дне вялікі пярсцёнак з зялё-
ным каменем, досыць вялікі, такія ў той час насілі біскупы 
і князі. 

Кароль узяў яго і, загарнуўшы ў кавалак шаўковай 
тканіны, які знайшоўся ў скрынцы, падаў Мэнжыку. 

— На, схадзі зараз жа, — сказаўён, вагаючыся, — схадзі 
да Свідрыгайлы і скажы, што на знак панавання над Літ-
вой я пасылаю яму гэты пярсцёнак. 

— Літасцівы пане, — адважыўся запярэчыць Джэвіц-
кі , — у нас звычайна даюць меч на знак панавання, а пяр-
сцёнак толькі біскупам... 

Ягайла абурыўся: 
— Не трэба мяне вучыць! Ці не ўсё роўна... 
Ён крыху падумаў і дадаў невясёлым голасам: 
— А што рабіць? Лепей даць самім, чым ён з нас вы-

рве! Іначай не ўратавацца. Самі бачыце... усё загроб! Чала-
век ён гарачы, як агонь, калі яму нешта ўдарыць у голаў, 
то гатовы на ўсё... Па-іншаму нам не выбрацца. Гэта будзе 
найлепшы спосаб... Скора ён падабрэе, вось убачыце. 

Прыдворныя пераглянуліся, ды не было сярод іх Збыш-
кі, біскупа, які надаў бы каралю мужнасці і стрымаў яго. 

Мэнжык узяў у руку шаўковы вузельчык і таптаўся ў 
дзвярах, але Ягайла нецярпліва закрычаў: 

— Давай, давай, ідзі зараз жа, ідзі! Чым хутчэй, тым 
лепей, каб ён хоць не раззлаваўся! 

Сказаў так і сеў, усхваляваны, неспакойны, загадаў па-
даць вады. Паны не хацелі болей трывожыць караля, але 
і ягонае становішча, і іх усіх, жменькі палякаў, было не з 
лепшых, асабліва цяпер, калі ўсе яны сядзелі ізаляваныя ў 
замку, што было падобна на аблогу. 

Пасля пахавання Вітаўта Свідрыгайла яўна захапіў усю 
ўладу, і кароль з палякамі адчувалі, што ён нібыта знарок 
хацеў вывесці іх з раўнавагі, дражніў. Ягоныя падданыя і 
русіны ўголас абвяшчалі, што сюды болей не ступіць нага 
ніводнага ляха. Здалёку паказвалі ім на горла. 

На розум і памяркоўнасць Свідрыгайлавы нельга было 
спадзявацца. 

У другой палове дня ён ужо быў п'яны, а раз завало-
даў вялікімі скарбамі, якія засталіся пасля Вітаўта, людзі 
ішлі да яго адусюль, служэбнікі і баяры — усе яны хацелі 

стаць ягонымі падданымі, кланяліся яму і паддалі нямала 
пыхі. 

I ён, і ягоныя русіны адкрыта здзекаваліся з Ягайлы, з 
палякаў, наўмысна падыходзілі да самых вокнаў і сенцаў, 
каб абражаць і лаяць іх. 

Адзін Ягайла яшчэ спадзяваўся, што здолее ўлагодзіць 
і дагадзіць брату і неяк уратавацца, а двор ужо ні на што 
не спадзяваўся, адчуваючы, што іх можа чакаць толькі ня-
воля ці яшчэ што горшае. 

Адно слова — і маленькая сварка магла перарасці ў 
разню. 

Дачакаліся вяртання пасланага з пярсцёнкам Мэнжы-
ка, ён прыйшоў не скора і каротка далажыў каралю, што 
аддаў пярсцёнак князю ў рукі і што ён сам хоча прыйсці 
падзякаваць за яго. 

Ягайлу гэта ўзрадавала. 
— Вось бачыце! Бачыце! — сказаў ён свіце. — Што 

я вам казаў? Сэрца ў гэтага чалавека добрае, толькі кроў 
гарачая, калі ж я яшчэ мёдам яго падмажу, каб яшчэ болей 
разагрэць яе... Зараз ён пераменіцца. 

А тым часам Мэнжык паціху расказваў панам у другім 
пакоі, як яго прынялі з тым пярсцёнкам. 

Свідрыгайла сядзеў са сваім падданствам за сталом і 
піў, стукаючы кулакамі па стале, яго абступілі такія самыя, 
як і ён, п'яныя, уторылі кожнаму ягонаму слову паклона-
мі, смехам, крыкамі і плясканнем у далоні. 

Убачыўшы Мэнжыка ў дзвярах, ён скрывіўся і ўсклік-
нуў: 

— А гэты лях, псявера, чаго сюды лезе? 
Тады пан з Данбровы пакланіўся і пачаў хуценька вы-

конваць сваю пасольскую місію, а пярсцёнак паклаў перад 
князем. Убачыўшы яго, Свідрыгайла стаў рукі ў бокі і аж 
зайшоўся ад смеху. 

— Што я яму, баба? Чаму гэта ён шле мне пярсцёнак 
з каменем? — закрычаў ё н . — Хіба я патрабую, каб гэты 
дзед аддаў мне Літву, калі я ўжо ўзяў яе?! 

Мэнжык чакаў, што той апомніцца і скажа для караля 
хоць нейкае добрае слова, але не дачакаўся нічога, апроч 
горкіх здзекаў. 

Тады сам спытаўся, з чым яму вярнуцца да караля. 

— Скажы яму тое, што пачуў, — крыкнуў князь, — а 
тое, чаго ты не захочаш паўтарыць, я яму сам скажу! 

Баяры выбухнулі смехам, гледзячы на Мэнжыка, у 
якога аж кіпела кроў ад абурэння, пачалі кідаць розныя 
абразлівыя словы, спрабуючы зачапіць паляка за жывое, 
урэшце пасол пакланіўся і пайшоў, бо чакаць болей не 
было чаго. 

У гэты дзень кароль спакайней пайшоў на спачын, за-
тое ягоны двор зусім не спаў. 

Анджэй з Тэнчына, які ўсё абгледзеў вакол замка і 
ўбачыў небяспеку ночнага нападу, загадаў частцы кара-
леўскіх слуг стаяць на варце каля брам і палаца. Мала 
хто ў тую ноч прылёг на сена, ніхто нават не распранаўся. 
Свідрыгайлавы сотні, толькі што набраныя і абсыпаныя 
прыгоршчамі грошай са скарбніц, пілі і акружалі жменьку 
палякаў, пільнавалі іх, усяляк пагражалі ім. 

Трэба было мець цярпенне святых, каб унікнуць калат-
ні; крыхотнае непаразуменне між чэляддзю магло спара-
дзіць выбух і крывавую бойку, якой нельга было дапусціць. 

У палякаў былі адвага і лепшае ўзбраенне, але коль-
касць Свідрыгайлавай дружыны ўдзесяцёра перавышала 
іхную. 

Ліцвіны, якія былі радыя служыць каралю і такой са-
май зняволенай княгіні Ульяне, баяліся злога Свідрыгайлы 
і не адважваліся нешта рабіць. 

Лацінскае духавенства, якога князь цярпець не мог, 
хоць сам быў католікам паводле хрышчэння і меў каталіц-
кае імя Баляслаў, але не насіў яго, таксама баялася гвалту 
і не магло выступіць за іх. 

Трэба было на нешта адважыцца, каб выбавіць караля 
з гэтай багны. Раіліся ўсе і змеркавалі, што трэба як най-
хутчэй патаемна паслаць некага ў Польшчу па дапамогу. 

Аднак іх усіх так пільнавалі, акружыўшы, што ніхто не 
мог выйсці за сцены замка без нагляду і мажлівай бойкі. 
За тымі, хто выходзіў, сачылі, пакуль не вернуцца. Закліка 
Тарло, Тапорчык, маладзейшы і больш схільны да ўсяля-
кіх прыгод, чым іншыя, учыніў увечары такую штуку: калі 
ўсе перапіліся, ён надзеў даўгі рускі армяк, шапку рускага 
крою, прычапіў шаблю, такую, як у іх, і паспрабаваў у 
змроку прабрацца да францішканаў, каб параіцца з імі. 

Тут, на Пясках, ён знайшоў забітыя дзверы, нібыта яшчэ ў 
часы язычніцтва, і ледзь дастукаўся, каб упусцілі. 

Ксёндз-парох пра многае ведаў, а калі і не ведаў, то 
мог лёгка здагадацца, як жывецца каралю і палякам у за-
мку. Закліка ўбачыў яго невясёлым і вельмі заклапочаным 
лёсам караля. 

— Мы будзем дзень і ноч маліцца перад іконай Збаў-
ц ы , — сказаў ён Тапорчыку, — а што мы можам больш 
зрабіць, калі сам кароль нічога не можа? Трэба найхутчэй 
слаць ганцоў у Польшчу, ды не аднаго, а некалькіх, бо 
іх па дарозе будуць лавіць, — да біскупа, да каралевы, 
да сенатараў, каб рушылі войска на абарону караля. Я 
Свідрыгайлу добра ведаю, ён неўтаймаваны. Не можа ніяк 
дараваць брату, што праз яго доўга туляўся і мадзеў; пры 
ім людзі, такія самыя, як і ён... п'яніцы і разбойнікі. Будзь-
це пільнымі і ўдзень, і ўночы! Мы будзем маліцца. 

Пра тое, каб уцячы са старым нямоглым каралём, не 
было чаго і думаць. 

У манастыры не знайшлі каго паслаць у Польшчу, За-
кліка мусіў разам з іншымі думаць, каго з чэлядзі слаць і 
якім спосабам, каб гэтага не заўважылі і не схапілі паслан-
ца ў дарозе. 

Назаўтра раніцой Ягайла быў у добрым настроі з таго, 
што, як яму здавалася, ён так усё хітра прыдумаў з пяр-
сцёнкам. Ён чакаў госця з падзякай. Сапраўды, у замак 
прыехаў Свідрыгайла з цэлай світай. Ён уваліўся ў пакой 
караля ўжо зранку п'яны і ўвесь чырвоны. 

Кароль сустрэў яго з лагоднай усмешкай і хацеў прыві-
таць добрым словам, але той ад парога пачаў крычэць: 

— Ты што сабе думаеш, стары грыб, што я за твае 
салодкія словы і ліслівасць дам сябе ўгаварыць, што буду 
табе кланяцца? Ты думаеш, я забыўся, як ты сем гадоў 
таму трымаў мяне вязнем? А вось цяпер прыйшоў твой 
час, папаўся ты ў мае рукі, памшчуся я за свае крыўды, 
памшчуся! 

Кароль падняў голаў і аслупянеў, ён не верыў сваім 
вушам. 

— Так, ты мой палонны, — дадаў князь . — Не пушчу 
я цябе да маладой жонкі, хай яна там адпачне з палячкамі, 
плакаць па табе яна не будзе. А цябе пашлю на дыбу. 

Ягайла хацеў нешта сказаць, але Свідрыгайла не даў, 
пачаў здзекліва смяяцца з яго. 

— Кароль... які ты кароль! Я не баюся ні цябе, ні 
твайго каралеўства, ні ляхаў. Са мной пойдуць крыжакі і 
русіны, а можа, і яшчэ хто... Абвяшчу ляхам вайну, а цябе 
закую, звяжу і пасаджу ў склеп на хлеб і ваду. Здыхай 
сабе там! 

Ягайла абапёрся на руку, заплюшчыў вочы і маўчаў. 
Князь бегаў па пакоі і так крычэў, што ў палякаў, якія 

слухалі ў суседнім пакоі, кроў віравала ў жылах, то ад 
гневу, то ад роспачы. Анджэй з Тэнчына раз-пораз хапаўся 
за меч, яго стрымвалі, каб ён не стаў прычынай няшчасця, 
бо аднаго Свідрыгайлавага слова было досыць, каб іх усіх 
закалолі ці перарэзалі. 

Вядома, яны бараніліся б, як ільвы, але ўсе загінулі б. 
Ягайла з вялікай цярплівасцю зносіў усе знявагі, упікі 

і здзекі, ён толькі ўздыхаў. Нарэшце з ягоных грудзей вы-
рвалася: 

— Як табе не сорамна! Што ты са мной робіш? Я тут 
безабаронны, у тваіх руках, але табе адпомсцяць... 

— Ні іх помсты, ні цябе я не баюся! — узвіўся Сві-
дрыгайла. — Застанешся ў няволі, калі ж ты думаеш, што 
я дазволю табе слаць адсюль лісты і скаргі, то ты мяне не 
ведаеш. Адсюль і птушка не вылеціць. Да цябе і ад цябе 
ніхто не прыйдзе і не выйдзе без майго дазволу... Калі ж 
пачнеш рыпацца, то і ты, і твае ляхі складуць галовы. 

Свідрыгайла пагразіў пальцам і з крыкамі ды лаянкай, 
як увайшоў, так і выбег назад. У сенцах пад дзвярыма ён 
наляцеў на Закліку і пачаў лаяць за тое, што падслухоўваў. 
Хацеў ударыць, але той неяк ухіліўся і знік. 

Князь зняславіў тых каралеўскіх прыдворных, што 
стаялі ў сенях і каля сяней, сеў на каня з дапамогай двух 
сваіх слуг і паехаў, усё яшчэ не перастаючы крычаць. 

Ні Анджэй з Тэнчына, ні Джэвіцкі, ніхто не заходзіў да 
караля, пакуль ён не астыў. 

Калі ж урэшце занепакоены падканцлер праслізнуў у 
пакой, Ягайла ўсяго толькі паказаў рукой у той бок, куды 
паехаў князь, і не змог сказаць ні слова. 

— Літасцівы пане, — сказаў Джэвіцкі, — нам ужо ня-
ма чаго спадзявацца тут на нешта лепшае. Да каралевы і 

да нашага панства трэба пасылаць ганцоў і як найхутчэй, 
каб ратавалі нас. Што мы прападзём, то мала значыць, а 
вось вас ён замучыць... 

— Каго ж паслаць? I як? — вельмі ціха і неяк баязлі-
ва спытаўся кароль. 

— Прызначце вы, літасцівы пане, — прашаптаў пад-
канцлер. — Кожны з нас гатовы паслужыць, хай сабе і 
цаной галавы. 

Кароль доўга думаў Яму было шкада ўсіх, хто быў 
пры ім, ніводнага чалавека не хацелася яму пасылаць на 
смерць, таму ён адклаў гэтую задуму на потым. 

Усе, хто прыехаў з каралём, сабраліся разам, падрых-
тавалі зброю, намеркавалі ўвесь час па чарзе несці варту, 
баючыся нападу. Раз кароль не гатовы быў да самастойна-
га кроку, то ўсё ўзялі на сябе Анджэй з Тэнчына, Добка і 
Мэнжык. Яны маракавалі, як вырвацца з няволі. 

З гэтага дня ні ў кога ўжо не было сумневу, што іх 
лічылі за палонных. Князь паставіў сваю варту ля брам, 
амаль што каля самага палаца, загадаў нікога не ўпускаць 
і не выпускаць. 

Паздзел 3 

Каралева Соф'я вельмі засмуцілася і ўстрывожылася, 
калі даведалася, што кароль надумаў ехаць з Любліна ў 
Вільню. Яна баялася помслівага Вітаўта, непакоілася за 
сябе і за мужа. Яе суцяшала толькі тое, што біскуп не 
пакінуў караля і паехаў разам з ім. 

Соф'я хвалявалася, што доўга не было вестак, паслала 
сваіх людзей, каб хутчэй даведацца, як ідуць справы ў 
Вільні. У яе пры двары Вітаўта былі старыя зычліўцы, ад 
іх пасланыя ёй людзі маглі даведацца, што там робіцца. 

I ўсё ж яна цэлы час была ў трывозе, непакоілася 
і прачувала благое. Калі б літоўская карона дасталася 
Вітаўту, гэта значыла б, што яе ніколі не было б у сы-
ноў, але каб такога не здарылася, дбаў жалезны чалавек, 
Алясніцкі, — ён не мог дапусціць, каб Літва аддзялілася. 

Праз некалькі дзён да Кракава дайшлі першыя вест-
кі. Каралева даведалася пра ад'езд князёў, пра Вітаўтаву 

хваробу, а тут і Алясніцкі, які выехаў з Вільні незадоўга 
да яго смерці, вярнуўся ў Кракаў, а за ім прыехаў ганец і 
паведаміў, што Вітаўт памёр. 

Цяпер каралева магла б вольна ўздыхнуць, але нейкі 
смутак агарнуў яе, ёй стала шкада свайго дзядзьку, які 
некалі быў добры да яе, пры якім яна падрастала. 

Адна небяспека мінулася, але каму цяпер дастанецца 
Літва? 

Спачатку яна спадзявалася, што скора вернецца кароль, 
не ведала, як там і што будзе ў Літве, бо пра Свідрыгайлу 
яшчэ і слыху не было. 

Некаторыя думалі, што кароль пакліча Жыгімонта Кей-
стутавіча, Вітаўтавага брата, спакойнага князя, які даўно 
ўжо не напамінаў пра сябе, ні ў чым не пярэчыў каралю, 
ды і Вітаўту не замінаў. 

Але аддаць Літву другому брату — значыла прызнаць 
права на наследаванне княскага пасаду іхнага роду, а гэта-
га якраз і баяліся палякі, не мог так зрабіць і кароль. 

Калі вяртанне караля зацягнулася, Соф'я ўстрывожыла-
ся, патаемна паслала людзей даведацца, што з ім дзеецца. 

У Літву не раз ездзілі яе каморнічыя, князі, дворная чэ-
лядзь, розныя пасланцы, іх заўжды добра ўзнагароджвалі, 
таму і ахвотных не бракавала. 

Ёй на той час верна і патаемна служылі прыдворныя 
рознага стану, стварыўся цэлы няяўны двор, якім яна 
кіравала. Ні ахмістр двара, ні ўрадавыя чыны пра тое не 
ведалі, старая Фемка і каралева самі адпраўлялі і прымалі 
лісты і вусныя паведамленні. 

Бывала, што яе пасланцы прыносілі не толькі праўду, 
але і плёткі, чуткі, але ўсё гэта, бытавала ў жыцці, карале-
ва ж, нягледзячы ні на што, прымнажала лік слуг і памоч-
нікаў, іх яна старалася мець усюды. 

Апошні з ліку прыдворных, пасланы ёй якраз па смер-
ці Вітаўта, дабраўся толькі да Горадна і там спаткаў ча-
лавека, адпраўленага каралём. Ён расказаў, што Ягайлу 
трымаюць у няволі, а Свідрыгайла не па-людску з ім 
абыходзіцца. 

Дрэнная вестка ўмомант разляцелася па ўсёй краіне, 
дакацілася яна і да Вавеля. 

Каралеву нібы перуном ударыла. Яе абняло хваляванне. 

Адразу ж яна адправіла падкаморыя да біскупа, заклі-
наючы яго прыйсці да яе. 

Соф'я спаткала біскупа ля парога ў смяротнай трывозе, 
заплаканая, і прыпала да ягоных рук. 

— Ойча, ратуй! Кароль у няволі! 
Алясніцкі з выгляду быў спакойным, нейкім надзвычай 

халодным голасам ён адказаў, што з Божай дапамогай ні-
чога благога стацца не можа. 

— Кароль пакутуе за сваю неразважлівасць, — сказаў 
ё н , — за празмерную дабрыню і спагадлівасць да радні. 
Гэта заўжды шкодзіла яму, ён паддаваўся сваім пачуццям. 
Але нават гэты шалёны Свідрыгайла не дапусціць гвалту, 
не адважыцца, бо ведае, што не ўцячэ беспакарана. 

Каб супакоіць Соф'ю, біскуп дадаў, што ён паклапа-
ціўся пра тое, каб адправіць лісты ў Рым, да Папы, каб 
святы айцец сваім грозным словам паўшчуваў Свідры-
гайлу. Пасланыя лісты і да караля Жыгімонта, да іншых 
хрысціянскіх уладароў з жальбамі і скаргамі, з просьбай 
дапамагчы паланёнаму каралю. 

— Вось бачыце, літасцівая пані, — скончыў ё н , — я не 
спаў у шапку, рабіў усё, што можна. 

— Так, — жвава азвалася каралева, — але навошта нам 
прасіць дапамогі ў чужых, калі мы і самі можам уратаваць 
караля. Усё, што вы, ойча, зрабілі, было б дастатковым, 
калі б мы мелі справу з кім іншым, а не са Свідрыгайлам, 
у якога мала розуму ў галаве, яго ўвесь час заносіць, а на 
Ягайлу ён даўно зуб мае і прагне помсты. 

Біскуп на хвіліну задумаўся. 
— Што ж будзем рабіць? — спытаў ён. 
— Божа ж мой, войска збіраць, што ж яшчэ? — 

усклікнула Соф'я ў роспачы. — Калі Свідрыгайла дачуец-
ца, што яно ідзе, то спужаецца, бо ён яшчэ не сабраў свае 
сілы. Тут ніякія лісты не дапамогуць... патрэбна жалеза! 

— Ці не рана выцягваць яго і абвяшчаць вайну? — 
усумніўся Збігнеў. — Без склікання паноў і шляхты адкуль 
мы возьмем людзей? 

— Тады склікайце з'езд! — стаяла на сваім каралева. 
Каб супакоіць яе, Збігнеў праз хвіліну прапанаваў 

спачатку выправіць да Свідрыгайлы паслоў і пагрозамі 
прымусіць яго апомніцца. 

Усіх гэтых вусных і пісьмовых перамоў каралеве зда-
валася мала, яна лічыла, што трэба спяшацца, але так 
верыла біскупу, што ўрэшце згадзілася з ягонымі прапа-
новамі. 

Алясніцкі ж лічыў атрыманыя паведамленні занадта 
перабольшанымі і пакуль што не бачыў небяспекі. 

А тым часам па ўсёй Польшчы з абурэннем загавары-
лі пра палон караля, пасланцы каралевы ўсе гэтыя чуткі 
пераказвалі шляхце, адзначаючы небывалую дзёрзкасць 
чалавека, які пасмеў так абысціся са сваім уладаром, з 
каранаванай асобай. Абражаным адчуваў сябе ўвесь народ. 

Сама каралева сваімі скаргамі, прылюднымі жальбамі, 
набажэнствамі старалася ўзмацніць гэтае адчуванне і пака-
заць, якая грозная небяспека навісла над каралём. 

Гінча і ранейшыя каморнічыя каралевы былі ўжо ўсе 
на волі, ездзілі па панскіх сядзібах з яе загадамі, на ўвесь 
голас гаварылі: гора таму каралеўству, уладара якога лен-
нік можа беспакарана трымаць у палоне, на ўсю Польшчу 
спадзе ганьба, калі яна не заступіцца за свайго караля. 

Шляхта, якую заўсёды хвалявалі падзеі ў краіне, ужо 
з'язджалася купкамі ў гарадкі, абуралася, лаяла сенатараў за 
тое, што мала дбалі пра караля, забралі сабе многа ўлады. 

Не драмала і каралева. 
Калі тут паўсюль гэтак добра рыхтаваліся, каб стаць на 

абарону Ягайлы і ўсялякімі намаганнямі адбіць яго, то ў 
Вільні справы пайшлі горай. 

У свой час Вітаўт атрымаў падольскія землі, на якія 
мела вока і Польшча і даўно хацела адабраць іх. Таму 
адразу ж пасля весткі пра смерць князя, раней, чым яна 
дайшла да камянецкага старосты Доўгерда, палякі завабілі 
яго да сябе і змусілі аддаць ім замак. А падольскія гарадкі, 
у якіх сядзелі ліцвіны — Смотрыч, Скала, Чырвонаград і 
прылеглыя землі палякі проста адабралі. 

Выгнаны Доўгерд падаўся да Свідрыгайлы са скаргай. 
Кароль пра тое яшчэ і не ведаў, калі раз'ятраны атры-

маным паведамленнем князь прыбег да яго ў замак і з па-
рога закрычаў, што Ягайлу чакае смерць, як і ўсіх, хто пры 
ім, калі ён вось тут не загадае вярнуць назад Падолле. 

Свідрыгайла аж кіпеў ад гневу, падскочыў да караля і 
пачаў бэсціць яго, пагражаючы кайданамі і пакутамі. 

Ягайла ўстрывожыўся, ён кляўся, што ні пра што не 
ведаў і не чуў. 

— Ты ж не падпускаеш да мяне ніводнай жывой 
душы, не даеш нікога паслаць у Польшчу, чаму ж ты хо-
чаш, каб я ведаў нешта ці мог што зрабіць? 

На тую бяду кароль, адпраўляючы ў скарбніцу Свідры-
гайлавы падарункі (гэта было яшчэ пры жыцці Вітаўта), 
паслаў з імі Яна з Алясніцы, праз якога на словах прасіў 
паратунку ў біскупа. 

Ніякага ліста яму не было дадзена, ды ён і не патраба-
ваў яго, бо на свае вочы бачыў усё, што тут дзеелася, і сам 
пакутаваў разам з каралём. 

Князь жа думаў, што Ян з Алясніцы мог завезці на 
Падолле нейкія загады, і таму ягоная злосць даходзіла да 
шаленства. 

Ён то кідаўся па пакоі, нібы шукаючы невядомага во-
рага, то падступаўся да караля і зрываў на ім сваю злосць. 

— Ты загадаеш аддаць замкі, або я паздымаю вашы 
галовы! — крычаў ён над вухам старога. — Ты і гэтыя 
сабакі, што служаць табе, усе вы нацерпіцеся! Ляхаў пера-
вешаю, а цябе закую ў калодкі і замару голадам! Здохнеш 
у маіх руках! 

Кароль усё яшчэ спрабаваў супакоіць яго, але марна. 
— Дазволь мне паслаць каго на Падолле! У мяне ж 

нікога няма. Я адзін. 
— Перш за ўсё ў цябе ёсць пячатка. Думаеш, я не 

бачыў, як твой слуга запячатваў ёю твой прывілей для біс-
купа Мацея? Мяне ты не падманеш; давай ліст з пячаткаю 
або загінеш! 

Ягайла быў гатовы на ўсё. 
Свідрыгайла яшчэ крыху пакрычаў, палаяўся і выбег. 
Толькі за ім зачыніліся дзверы, як увайшлі Анджэй з 

Тэнчына і Джэвіцкі. Кароль выцягнуў перад імі рукі, нібы 
просячы спагады. Падканцлер жа ўвесь дрыжэў, але не ад 
страху, а ад гневу. Сама думка аб тым, што ён будзе выму-
шаны змацаваць пячаткай паперу, якая пазбудзе каралеў-
ства багатых зямель, прыводзіла яго ў роспач. 

— Пашкадуйце мяне! — усклікнуў Ягайла. — Ён ша-
лёны чалавек, што кажа, тое і гатовы зрабіць. Прападу і 
я, і вы, наша жыццё цяпер нядорага каштуе. Падолле мы 

калі-кальвек з Божай дапамогай адбярэм, а жыцця нам не 
верне ніхто. Пашкадуйце мяне! 

— Літасцівы каролю! — перапыніў Джэвіцкі. — Я 
адчуваў бы сябе здраднікам і грэшным перад сваім сум-
леннем, калі б прыклаў пячатку да такога ліста. Не магу 
я! Нядобра гэта! Лепей тую пячатку кінуць у студню, 
утапіць. 

Кароль ускочыў з лавы. 
— Божа барані! — закрычаў ё н . — Гэта будзе тое са-

мае, што і мяне кінуць у тую студню. Ён назаўтра закуе 
мяне і кіне ў цямніцу. А потым задушыць соннага. 

Мабыць, Ягайлу ўспомніўся Кейстутаў лёс, бо ён 
уздрыгнуў. 

— Не асмеліцца ён зачапіць вас, — заўважыў Анджэй 
з Тэнчына. — За намі стаіць уся Карона. Ён не адважыцца. 

— Ён? Хіба ты яго ведаеш?! — закрычаў кароль. — 
Я памятаю яго з дзіцячых гадоў, ведаю: калі раз'ятрыцца, 
то ні на што не зважае. I сваё жыццё тады гатовы аддаць, 
і чужое ўзяць, чыё б яно ні было. Трэба даць яму той ліст, 
Бог з ім, абы толькі вызваліцца. Ліст... 

Джэвіцкі ўкленчыў перад каралём: 
— Нельга, літасцівы пане! Звярніце ўсё на мяне, нібыта 

я згубіў пячатку, пасеяў недзе, я вінаваты. Хай мяне катуе, 
хай галаву здымае. Аддам жыццё, але краіне не здраджу! 

Кароль перапыніў яго: 
— Тваім жыццём ён сыты не будзе! Маё возьме... 

Лісты на Падолле трэба выслаць, хто-колечы напіша іх, 
запячатаем галоўкай мяча... Або замкі трэба аддаць яму, 
або галовы! 

Ніхто больш не адважыўся пярэчыць каралю, усе пера-
глянуліся і моўчкі пагадзіліся. 

— Зараз жа пішы ліст! — усклікнуў кароль. — Я за-
гадваю! Не ты будзеш вінаваты, а я . . . Мая воля... З лістом 
паедзе Закліка, і лепей сёння, чым заўтра раніцой... Хай 
зараз жа збіраецца ў дарогу. У Камянцы сядзіць, не інакш, 
Міхно Бучацкі, хто ж яшчэ, як не ён, на такое адважыўся? 
Хай здасць замак таму, каго прызначыць Свідрыгайла. 

Тэнчынскі хацеў нешта сказаць, кароль замахаў рука-
мі, прымушаючы яго маўчаць. 

— Пішы ліст, мне жыццё даражэй! 

Тут ужо ўсе, хто быў з каралём, выйшлі, нібы прыбі-
тыя, і падаліся ў пакой падканцлера. 

Джэвіцкі быў у роспачы. Анджэй Тэнчынскі, чалавек 
рыцарскага сэрца, быў адзіным, хто не страціў мужнасці. 
У ім усё віравала, але надзея не пакінула яго. 

— З кожным днём нам усё горш, — загаварыў ё н . — 
Мы цярпелі і маўчалі, кароль у няволі, мы палонныя, трэ-
ба нарэшце падумаць і пра сябе. Перш, чым сонца схава-
ецца ў Польшчы, нам тут раса вочы выесць... 

— Ды што з таго толку, калі з Польшчы нам не 
шлюць дапамогі? Што нам рабіць з гэтым п'яніцам і 
шаленцам? — уздыхнуў Джэвіцкі. — Няма ў нас сілы. 
Адна надзея на Бога. 

— Так, Бог, Бог нам дапаможа, — прамовіў Тэн-
чынскі, — але і нам пра сябе трэба падумаць, бо калі 
прыйдзе дапамога, ад нас могуць застацца толькі косці. 

Ён паглядзеў на змоўцаў. Было іх у пакоі з дзесятак: 
прыдворныя, каморнічыя, каралеўскія служэбнікі — усе 
людзі выпрабаваныя, адданыя. 

Прыклаўшы палец да вуснаў і жэстам паказаўшы, каб 
наблізіліся, ён зашаптаў: 

— Адвагі ў нас паддастаткам, адзіны паратунак у муж-
насці. Скажу каротка: ад гэтага шалёнага чалавека нам 
трэба пазбыцца. Хоць у яго пры сабе многа людзей, але 
болей пад страхам, чым з ласкі, болей за грошы, чым за 
яго. Калі мы яго задушым, па ім ніхто плакаць не будзе. 
Уварвецца ён яшчэ раз да караля, як вось сёння, то што тут 
доўга думаць: адны заступяць дарогу ззаду, другія з кінжа-
ламі пойдуць за мной, і, як толькі я крыкну, заб'ём яго. 

— Іншай рады няма! Няма! — горача пераконваў усіх 
Тэнчынскі. 

— Хай Бог нам даруе, мы мусім абараніць караля! 
Мэнжык і іншыя слухалі, не выказваючы ні здзіўлення, 

ні абурэння. Відаць, усе ўбачылі нейкае выйсце, і ніхто 
ўжо не баяўся таго, што можа быць. 

— Ну, а потым? — спытаў Мэнжык. 
— Пакуль усе разбяруцца, што сталася, трэба захапіць 

замак, выкінуць з яго ліцвінаў, замкнуцца, умацавацца і 
абараняцца, пакуль не падаспеюць нашы. Калі не стане 
Свідрыгайлы, то і баяры заспяваюць іначай. 

Усе зноў памаўчалі, ніхто не пярэчыў, слухалі ўважлі-
ва, толькі азіраліся, каб хто чужы не падслухаў. 

— Таго, што я задумаў, яны не падазраюць, — казаў 
далей Тэнчынскі, — караля яны лічаць перапужаным і 
гатовым на ўсё, а нас таксама трымаюць за палахліўцаў. 
Вялікіх цяжкасцей я тут не прадбачу, толькі трэба напасці 
на іх дзёрзка і знянацку. Ён заўсёды прыходзіць у пакой 
адзін, амаль што безабаронны, нас тут больш за дзесяць 
чалавек, і я першы так сцісну ягонае горла, што з яго і 
дух вон. Зброі ён не носіць, людзі, якія прыязджаюць з ім, 
застаюцца на панадворку. Нашы слугі дадуць ім рады, а 
замак... хоць бы ў самым верхнім, ніжні пакінем, будзем 
трымацца, я ўпэўнены, што мы зможам дачакацца падмогі. 
Добра, што Закліка паедзе з лістом на Падолле. Гэтага нам 
і трэба. Ён быў бы апошнім дурнем, калі б не змог, хоць і 
з-пад варты, паслаць некага ў Кракаў, раз ужо справа ідзе 
пра жыццё і смерць. Шляхта павінна сесці на коней. 

Гэтая адважная думка Анджэя з Тэнчына спадабалася 
ўсім ім, бо людзі пачалі ўжо давацца ў роспач і паняверку. 
Супраць забойства Свідрыгайлы яны нічога не мелі, яно 
давала надзею на збавенне. 

Адзін Джэвіцкі быў незадаволены, бо зладзейскім за-
бойствам пагарджаў. 

— Трэба спачатку вывесці яго з раўнавагі, каб ён пер-
шы каго з нашых зачапіў! Было б лягчэй на душы, а то 
нападаць на безабароннага... 

— А хіба мы не павінны абараняць нашага ўлада-
ра — караля? Пад ляжачы камень вада не цячэ. . . — спя-
шаўся падтрымаць Анджэя Мэнжык, які разам з іншымі 
цалкам адобрыў яго прапанову. — Хай сабе і загінуць 
давядзецца, але з гэтага абрыдлага палону, дзе нас тры-
маюць горш за халопаў, пара выбірацца. Бэсціць нас, лае, 
пагражае. Ніводзін з нас не можа паказацца на панадворку 
без таго, каб русіны не паказалі на шыбеніцу, маўляў, вас 
трэба павесіць. Напрамілы Бог, годзе нам гэтага! Кожны 
з нас, можа, і сцярпеў бы, успамінаючы раны Божыя, але 
глядзець, як здзекуюцца з старога караля, валасы дыбам 
устаюць! Досыць цярпець! 

— Досыць! Больш няма сілаў — падтрымала яго 
рэшта. — Святыя словы! Задушыць яго! 

Анджэй з Тэнчына сам здзівіўся, што так нечакана ўсе 
пагадзіліся. Ён яшчэ болей загарэўся прагай дзеяння. 

— Паслухайце! — працягваў ё н . — Кароль не паві-
нен пра гэта ведаць, нават здагадвацца; нам жа трэба ўсё 
як мае быць абгледзець, пабачыць, што робіцца ў замку, 
склікаць сваіх людзей, размеркаваць іх, дзе хто стане, тры-
мацца будзем разам. Той Свідрыгайлавай п'янай набрыдзі 
нам няма чаго баяцца, палова яе разбяжыцца, палову зні-
шчым. А на замку, калі мы там замкнёмся, трасцу балот-
ную, а не нас дастануць! 

Джэвіцкі болей не ўпіраўся. Толькі спытаў: 
— А што есці будзем? 
Анджэй з Тэнчына ўсміхнуўся: 
— Яшчэ як быў жывы Вітаўт, я не раз хадзіў па верх-

нім замку і ўсё выглядзеў. Мне паказвалі, каб пахваліцца, 
запасы, якія на ўсякі выпадак нябожчык князь трымаў 
напагатове. Там іх будзе на год аблогі. 

Усе згодна заківалі галовамі, ніхто не запярэчыў. 
— Ну, тады за справу, і смялей! — распарадзіўся Тэн-

чынскі. — Хай кожны ідзе рыхтавацца, назіраць, усім ду-
маць толькі пра адно! Трэба пазносіць у адно месца 
зброю, бо цяпер яна валяецца па розных пакоях, а яна 
павінна быць напагатове. I каб адзін аднаму дадаваў муж-
насці, а не наадварот. Наладзім гэтай гадзіне капец, ён тое 
заслужыў. Заколем яго, як парсюка. 

Яны пачалі расходзіцца. Параіўшыся з Тэнчынскім, на-
думалі падзяліцца па два, па тры і ісці ў розныя бакі. Пан 
Анджэй з Джэвіцкім засталіся. 

— Ну, а што будзем рабіць з лістом? — запытаўся 
падканцлер. 

— Ну, — адмахнуўся Тэнчынскі, — ліст — гэта ўжо 
вашая справа. 

— Я аддаў бы некалькі гадоў жыцця, — прамармытаў 
Джэвіцкі, — абы толькі не пісаць яго і не ставіць пячаткі. 

— Нічога не зробіш, трэба! Загад караля, — уздыхнуў 
Тэнчынскі. — Бедны стары пад прымусам у палоне, такі 
ліст нічога не значыць! Калі Свідрыгайла хоча мець яго, то 
трэба ім горла яму заткнуць, іначай мы яго не адужаем... 

Падканцлер пачаў хадзіць па пакоі, не ведаючы, як 
падступіцца да таго ліста. На сцяне вісеў абразок Хрыста, 

які ён заўжды вазіў з сабой, да яго ён і звярнуўся з палкай 
малітвай. 

— Што яшчэ можна прыдумаць? — пытаўся ён, сто-
ячы перад Тэнчынскім. — I ці будзе ў Заклікі мужнасці і 
розуму? 

— Ого, — засмяяўся Тэнчынскі, — кожнаму з нашых 
Тапорчыкаў Бог даў і таго, і другога, ніводнага не абышоў! 
Знаемся дома, знаймася і ў людзях... Толькі адным ён даў 
болей мужнасці, а другім — розуму... Тарло разумны, а 
вось адвагі часам не стае. 

— Можа, яму ў бот палажыць, ці ў адзежыну зашыць 
другое, патаемнае пасланне да Бучацкага, — прашаптаў 
Джэвіцкі. — У ім можна было б напісаць, што караля 
прымусілі паслаць такі загад, але выконваць яго, аддаваць 
замак — не трэба. 

— Вядома, гэта быў бы найлепшы спосаб, — усміх-
нуўся Тэнчынскі, — але ж мы ўжо ведаем, што ніводнага 
з нас не выпускаюць з замка, пакуль не вытрасуць кішэні, 
не памацаюць за пазухай. Яны гатовыя нават боты зняць. 
Каралеўскага пасла тым болей не адправяць, не абшу-
каўшы: ці не павязе нечага патаемнага. Адзін Бог ведае, ці 
пусцяць яго аднаго? Напэўна ж, прыставяць некага. 

Абодва задумаліся. Тэнчынскі нявесела ўсміхаўся. 
— Божа мілы, — прамовіў ё н , — усяго чакаў у сваім 

жыцці: для рыцара прыгоды, як для рыбы вада, але такой 
напасці, якая нам тут выпала, нават і ў сне не прысніў бы 
ніколі. 

Джэвіцкі, які як падканцлер часта меў справу з воскам 
для пячатак, якраз у тую хвіліну ўбачыў на сваім стале 
грубую жоўтую васковую свечку. Ён узяў яе ў рукі і заду-
маўся, разглядаючыся на бакі. 

Тэнчынскі тым часам узіраўся на яго. 
— Што ты задумаў? — спытаў ён. 
— Што задумаў? — не зводзячы вачэй са свечкі, ад-

казаў падканцлер. — Думаю, што можна было б гэтую 
свечку разрэзаць, пакласці туды ліст, зноў добра заляпіць, 
каб і знаку не было, а потым даць яе Закліку ў дарогу, каб 
было чым пасвяціць на пастаялых дварах вечарамі, — ну, 
што вы на гэта скажаце? 

Анджэй з Тэнчына ад радасці абедзвюма рукамі абняў 
яго. 

— Я не меў справы з воскам, і абыходзіцца з ім не 
ўмею, — сказаў ё н , — але калі магу чым дапамагчы, то 
скажыце, я гатовы хоць зубамі грызці тую свечку! 

Доўга не думаючы, Джэвіцкі знайшоў нож, разрэзаў ім 
свечку на дзве палавінкі. 

— Трэба толькі сказаць Закліку, — разважаў ё н , — каб 
не дужа часта запальваў гэтую свечку, а аддаў яе ў рукі 
Бучацкаму. 

Яны стаялі, нахіліўшыся над сталом, занятыя свечкай, 
і тут увайшоў Закліка. 

— Ну вось, — загаварыў ён яшчэ ад парога, — ёсць 
у мяне і воз і перавоз: ужо ведаю, хто паедзе са мной. 
Свідрыгайла падганяе, каб кроў з носу, а лісты былі да 
раніцы гатовыя. Да мяне ён прыстаўляе такога самага, як 
ён, п'яніцу, пустагаловага князя Міхала Бабу. 

— Ну, ты баб заўжды любіў, — засмяяўся Тэнчын-
скі, — для цябе гэта самае тое! Бог пакараў цябе справяд-
ліва... А тут на табе — баба! 

— Мне ўжо яго паказалі, — не зважаючы на жарт, 
працягваў Закліка, — і тое-сёе расказалі. Усю дарогу будзе 
лактаць і мне спакою не дасць. 

— Дык і лепей, што ён добра залівае, — перапыніў 
Тэнчынскі. — З п'яным цвярозы заўсёды будзе панам, хай 
сабе ён і князь. 

— Князь Баба дапаможа табе сцерагчы каралеўскі 
ліст, — дадаў Джэвіцкі, звяртаючыся да Заклікі, — і мо-
жаш нават даверыць яго яму, абы толькі давёз цэлай маю 
свечку. 

— Свечку? — здзіўлена спытаў Тарло. — Навошта 
мне свечка? 

— Вось гэтую, якую я дам табе ў дарогу, — прамовіў 
падканцлер і паказаў, — запомні, трэба не паліць, а як 
найхутчэй аддаць пану Бучацкаму ў рукі, каб... прачытаў 
ліст... Зразумеў? 

Джэвіцкі ўсміхнуўся. Закліка зірнуў і ўбачыў на стале 
свечку з выскабленым у сярэдзіне воскам — атрымалася 
ніштаватая ямка... Астатняе было лёгка дадумаць. 

— Не бойцеся, — сказаў ё н , — свечка даедзе, абы 
толькі я даехаў да месца жывы! Буду трымаць яе пры сабе, 
ля самага сэрца... 

— Даедзеш ты жывы і здаровы, не хвалюйся! — 
прамовіў Тэнчынскі. — Баба прасочыць за табой. Ты ж вя-
зеш вельмі важныя для іх лісты, таму яны будуць ахоўваць 
цябе ў дарозе. 

Калі Закліка з Тэнчынскім пайшлі, падканцлер за-
чыніў дзверы пакоя на засаўку, набожна перахрысціўся і 
памаліўся, а потым сеў пісаць спачатку патаемны ліст да 
Бучацкага, каб паспець схаваць яго ў свечку ў тым разе, 
калі перашкодзяць. 

Ледзь паспеў закончыць, калі пастукаўся пасланы ад 
караля каморнічы даведацца, ці гатовы загад Бучацкаму. 
Ягайлу хацелася хутчэй збыць гэта, супакоіць шалёнага 
брата і вызваліцца ад нагляду. 

Падканцлер уздыхнуў, дастаў з мяшэчка пячатку, па-
цалаваў яе, нібы прасіў прабачэння, што мусіць ужыць яе 
для такой справы, і прыціснуў да шнура, прычэпленага да 
пергаміну. 

Ягайла чакаў, увесь час пытаўся, ці выехаў Закліка. Ён 
быў занепакоены, устрывожаны і змучаны. 

Занадта добра ён ведаў Свідрыгайлу, каб не зважаць на 
ягоныя пагрозы. Досыць было да той злосці, якую ён насіў 
у сэрцы, дадаць настоенай медавухі, каб ён прыбег у замак 
раз 'юшаны. Таму кароль і не мог быць спакойным за сваё 
жыццё, а пра змову сваіх абаронцаў ён не ведаў. 

Вельмі ж не хацелася Ягайлу адразаць Падолле, ён 
ведаў, што за гэта будзе цярпець ад біскупа і польскіх 
паноў суровыя ўпіканні, бо па той зямлі цяклі малочныя 
рэкі — яна была вельмі багатай, аднак жа трэба было 
ратаваць жыццё. 

Ён зноў і зноў вінаваціў сябе ў думках, што выбраўся 
ў тое нешчаслівае падарожжа, не паслухаў жончыных пе-
расцярог. У той час ён баяўся толькі Вітаўта і ведаць не ве-
даў, наколькі горшыя пакуты давядзецца цярпець ад брата, 
якога любіў, шкадаваў, якому дзеля той любові адааў Літву. 

Вінаваціў і іншых, але і сябе самога, бо перад самкм 
ад'ездам біскуп угаворваў яго вярнуцца. А яшчэ кароль 
быў незадаволены тым, што польскія паны не спяшаліся 
вызваляць яго, а пакінулі, аддаўшы на здзек. 

Бедны кароль, апанаваны такімі невясёлымі думкамі 
амаль усе дні праводзіў у ложку, ён не мог паехаць на 

паляванне, бо яго не выпускалі з замка, ды можна было 
нарвацца і на засаду. 

Часам прыходзіў хто з прыдворных, станавіўся перад 
ім і расказваў пра ўсё, што чуў, бачыў, а часам выслухоў-
ваў ягоныя скаргі. 

Каб адарваць спакутаванага караля ад горкіх думак, 
яму ад рання апавядалі пра надвор'е, пра палі, дзе цяпер 
так добра паляваць, пра ўсё, што ўспадала на думку, што 
рабілі людзі, што думалі слугі, якая будучыня ім бачылася... 

Ніхто надоўга не выходзіў, усе сядзелі пры каралі, 
каб ён іх не шукаў не выклікаў. Ён загадваў падрабязна 
расказваць пра найменшыя драбніцы жыцця ў замку. Яго 
цікавіла ўсё, але найбольш Свідрыгайла і ягоныя сябры, іх 
баляванні, бойкі, сваркі і скандалы. 

Ён пасылаў іх выведваць, падслухоўваць, быў цікаўны 
да ўсяго, і гэта яго забаўляла. З усяго, што пачуў ён рабіў 
свае праракаванні, і яны яго супакойвалі. 

На другі дзень, як было дамоўлена, Закліка выехаў з 
князем Бабай у Камянец. Ён прыйшоў да караля разві-
тацца і ўзяць ліст, які ўжо быў загорнуты ў шоўк, а побач 
стаяў дарожны мяшок. 

Не спадабаўся Ягайлу выгляд пасланца, ён паспяшаўся 
хутчэй адправіць яго. Мармычучы нешта, аддаў усё, што 
было падрыхтавана, блаславіў на дарогу і ў канцы сказаў: 

— Перадай Бучацкаму, каб дзеля ўсяго святога аддаў 
замкі: ад гэтага залежыць маё жыццё! 

I Тарло з адным вядомым лістом і другім, патаемным, 
схаваным у свечцы, разам з князем Бабай рушыў на Па-
долле. 

Перад ад'ездам ён развітаўся і са Свідрыгайлам; той 
загадаў прачытаць яму ліст з пячаткай і строга наказаў 
спяшацца. 

З гэтага дня ў князя не знаходзілася часу, каб праведаць 
брата, хоць Ягайла і спадзяваўся на гэта, чакаў, выглядаў 
на замкавым панадворку. 

Увечары нехта са слуг прыбег з дзіўнай навіной: нібы-
та на свае вочы бачыў колішняга каралеўскага каморнічага 
Гінчу з Рогава. Каля гарадской брамы яго схапілі Свідры-
гайлавы людзі, раздзелі да кашулі, шукаючы лістоў, нічога 
не знайшлі і пацягнулі да самога князя. 

Напамін пра Гінчу на хвіліну прымусіў караля заду-
мацца, потым яму стала цікава: адкуль ён тут узяўся і што 
рабіў. 

Ніхто не мог сказаць яму, што насамрэч Гінча сам па-
прасіўся з'ездзіць у Вільню. Ён дужа паважаў свайго ка-
раля і трывожыўся за яго. Гінча вёз не толькі навіны з 
Кракава, але і лісты ад Папы да Свідрыгайлы, якія павінен 
быў патаемна аддаць біскупу. Гэтых лістоў не было пры 
ім, калі яго трэслі каля брамы. 

Пасля доўгага чакання і дарэмных спроб убачыцца 
Гінча нарэшце з'явіўся ў замку, вельмі стомлены ці то 
доўгай дарогай, ці спатканнем са Свідрыгайлам. 

Калі яго прывялі, кароль падняўся з пасцелі. 
— Адкуль ты ўзяўся? — пачаў ён дапытвацца жвава і 

цвёрда. — Хто цябе паслаў? З чым? Расказвай! 
Гінча ледзь паспеў пакланіцца каралю. 
Ён быў уражаны яго выглядам: хоць у Кракаве і ведалі 

пра цяжкае становішча Ягайлы, але Гінча не спадзяваўся 
ўбачыць свайго ўладара такім прыгнечаным і бязвольным. 

Гінча цяжка ўздыхнуў, потым загаварыў: 
— О, літасцівы пане, ніхто мяне не пасылаў (ён не 

хацеў прызнавацца, што вёз лісты). У нас пачалі гаварыць, 
нібыта тут, у Літве, нешта благое дзеецца з нашым ка-
ралём, і я папрасіўся з'ездзіць, можа, на што і спатрэб-
люся. Але ж, Божа літасцівы, у мяне і ў галаве не было, 
што нашы трапяць тут у такі суровы палон! 

Ён схапіўся за галаву. Кароль з цікавасцю глядзеў на 
яго, уздыхнуў: 

— А што там у Кракаве робіцца? 
Хоць Гінча і быў там, але баяўся прызнацца, нічога 

не сказаў ён і пра двор, каб зноў не абудзіць непатрэбных 
падозранняў. Адказаў, што толькі з чутак ведае, што там 
усе здаровыя, а каралева выглядае невясёлай. 

— Цябе трэслі і дапытвалі, калі ты прыехаў? 
— Мала таго, у саквах усё чыста перакапалі, — адка-

заў Гінча, — здавалася, што яны мяне да кішок дастануць. 
За малым жывот не разарвалі! Потым мяне завялі да кня-
зя, каб паслухаць ягоныя домыслы і лаянку. 

— Ён сам цябе распытваў? I што ты яму сказаў? — 
перапыніў кароль і нагнуўся, каб лепей пачуць адказ. 

16. Зак. 2071 

— Мяне прыцягнулі ў палац Гаштольда, — сказаў Гін-
ча, наблізіўшыся. — Даўгі такі пакой, такі ж стол, процьма 
збаноў. Князь сядзіць з аднаго боку, дружына насупраць, а 
дух вінны такі, што можна ап'янець надыхаўшыся. Князь 
пачаў мяне бэсціць, лаяць, пагражаць, што павесіць і мяне, 
і ўсіх ляхаў, калі зараз жа не скажу, з чым мяне паслалі і 
ад каго. Я гатовы быў прысягнуць на Евангеллі, што сам 
з добрай волі дабраўся сюды, бо дачуўся, нібыта ў караля 
пры сабе мала людзей, а я ж ягоны даўны слуга. Яны кі-
нуліся да мяне, пагражалі дыбай і пятлёй. 

— Дыбай? — нявесела перапытаў кароль. — Во здзі-
віў! I мне ёй пагражалі, так што ты не лепшы, чым я! 

— З пустога збана нічога не нальеш, — казаў далей 
Гінча, — у чым я мог ім прызнацца, калі нічога не меў 
у думках? Потым яны пачалі распытваць, што робіцца ў 
Кракаве. 

— I што ты ім сказаў? 
— Тое, што ёсць, чыстую праўду: што шляхту скліка-

юць, збіраецца вялікае войска, каб ісці на Літву адбіваць 
караля. Калі ж хоць адна валасіна ўпадзе з ягонай галавы, 
то тут не застанецца каменя на камені. 

Кароль устрывожыўся, аж сціснуў кулакі. 
— I ты ім гэта сказаў? 
— А што мне ім было казаць? — спытаў Гінча. — 

Хай ведаюць, што іх чакае! Я не маніў. Праўда, тут яны 
падступіліся да мяне, як пачулі такое, крычэлі, лаяліся, 
торкалі кулакамі пад нос, адзін нават стукнуў мне па кар-
ку, пачалі гарлаць, што самі пойдуць на Польшчу і разня-
суць там усё на мэтлахі. Але сам князь толькі прыкусіў 
вус і трос галавой, гледзячы на сваіх. 

— Тое, што я ім сказаў, праўда, шляхта сапраўды 
збіраецца каля Варты, хочуць як найхутчэй сабраць 
войска, — працягваў Гінча, крыху перадыхнуўшы, — а 
яны злаваліся, смяяліся, кпілі, але было відаць, што гэта 
ім неўпанараў. Потым пакрысе супакоіліся, а мяне яыперлі 
за дзверы. 

Кароль глыбока задумаўся, разважаючы, ці добра зра-
біў Гінча, калі пагражаў войскам, і ці не павялічыў тым 
небяспеку. А пасланец спакойна стаяў, ён ужо супакоіўся 
пасля таго, што перажыў. 

Даведаўшыся пра прыезд Гінчы, у пакой пачалі захо-
дзіць Анджэй з Тэнчына, Мэнжык, Джэвіцкі і іншыя, каб 
даведацца, з чым ён прыехаў. Усім ім Гінча тлумачыў, што 
пачуў пра бяду з каралём і сам, з добрай волі прыехаў, каб 
служыць яму, альбо загінуць з ім. 

Кароль успомніў, як Гінчу нізавошта катавалі ў Чэнці-
не, адчуў сябе вінаватым, яго мучыла сумленне, таму ён 
маўчаў і толькі прамармытаў: 

— Калі Бог дасць, што ўратуем свае жыцці, выйдзем з 
няволі, тады я ўзнагароджу цябе за ўсё. 

Гінча не прызнаўся, калі яго распытвалі, што быў у 
Кракаве, сказаў толькі, што чуў пра лісты, пасланыя Папу 
Рымскаму, на якія з дня на дзень павінен быць дастаўлены 
нейкі водгук Свідрыгайлу. Ён не хацеў прызнавацца, што 
сам прывёз тыя лісты, зашытыя ў адзежыне, і, перш чым 
з'явіцца ў замку, аддаў іх у манастыры францішканаў біс-
купу Мацею, якому яны і былі пасланыя. 

Гэты дзень быў не надта вясёлы для князя Свідрыгай-
лы, бо спачатку да яго прывялі Гінчу, і ён даведаўся, што 
шляхта ўзбройваецца і хоча ісці на Літву, а праз колькі 
гадзін віленскі біскуп Мацей заехаў на Гаштольдаў двор і 
запатрабаваў з ім спаткання. 

Спачатку ён хацеў адправіць яго ні з чым, бо не любіў 
каталіцкага духавенства, нават асцерагаўся яго, але біскуп 
загадаў перадаць праз баярына, што ў яго ёсць ліст ад 
Папы да князя. 

Пачуўшы пра тое, Свідрыгайла адразу працверазеў. 
Гінча ўжо навёў яго на пэўныя думкі, а тут прыбыла 

ведамасць ад Папы, пра змест якой лёгка было здагадацца. 
За Ягайлу заступаліся ягоныя апекуны. 
Ксяндза Мацея ўпусцілі да князя, які перайшоў са ста-

ловага пакоя, дзе звычайна сядзеў, у іншы, каб прыняць яго. 
Прывітаўшыся, біскуп дастаў пергамін з алавянай пя-

чаткай, убачыўшы яго, Свідрыгайла скрывіўся. Чытаць ён 
не ўмеў і таму запытаў, удаючы ўсмешку, што ж там, у 
тым лісце. 

— Суровае папярэджанне ад святога айца, — адказаў 
біскуп, — каб вы не трьшалі ў палоне караля Ягайлу. 

Свідрыгайла кінуўся да яго, закрычаў, пачаў гаварыць 
тое, што паўтараў увесь час: Літва ягоная, яна належыць 

яму, палякам, а Папе ён і не думае падпарадкавацца, у яго 
ёсць свае патрыярхі і святары. 

На ўсё гэта ксёндз Мацей нават не захацеў адказваць, 
тады князь сумеўся, астыў, кінуў парваны ім ліст на стол. 

Ён зноў пачаў плесці пра свае крыўды, палон і 
прыніжэнні, пра тое, што ён дзевяць гадоў пакутаваў праз 
Ягайлу, праз прысваенне ім правоў на Літву. 

Свідрыгайла трос кулакамі, крычэў, але біскуп Мацей 
ведаў ягоны нораў і цярпліва моўчкі знёс гэты гнеў, ве-
даючы, што пакрысе ўжо пыху змяняе страх, а таксама 
сумненне, ваганне. 

Ксёндз Мацей не пускаўся ні ў якую спрэчку з чалаве-
кам гарачым і паўп'яным, нейкі час слухаў ягоныя нара-
канні і пагрозы, а потым пакланіўся і павярнуўся, каб ісці. 

Ягоныя стрыманасць, маўчанне, пастава, у якой не 
праяўлялася аніякага страху, больш устрывожылі князя, 
чым словы. 

Князь не адважыўся затрымаць яго, даў выйсці, а сам 
вярнуўся да сваіх баяраў, якіх сустрэў, як і пакінуў — каля 
сталоў і кубкаў. Яны напаўжарт, напаўсур'ёз сварыліся, 
справа даходзіла аж да бойкі. 

Акрамя русінаў у князевай свіце было і ліцвінаў; яны 
лепей ведалі моц Польшчы, прывыклі паважаць Ягайлу, 
а Свідрыгайлу служылі толькі пад страхам. Яны і пачалі 
даводзіць баярам, якія легкадумна ставіліся да вайны з 
палякамі, што трэба апамятацца, супакоіцца, што князь 
Свідрыгайла робіць неразумна, калі пагражае каралю і 
Польшчы. 

Ім даводзілася быць асцярожнымі, бо з такімі распера-
занымі не так проста гаварыць. 

На шчасце, якраз у той дзень вярнуўся русін, пасланы 
даведацца, што ж там дзеецца ў Польшчы. Ен дапяў аж да 
Любліна і там таксама дачуўся, што шляхта сцякаецца ў 
Варту, склікаецца войска, і што да Свідрыгайлы збіраюцца 
адправіць грознае пасольства. 

Калі князь вярнуўся ад біскупа і сеў за стол, то заспеў 
у пакоі вельмі гарачую гамонку. 

Адны высмейвалі ляхаў, ставячы іх за нішто, абяцалі 
закідаць іх шапкамі (гэты выраз дужа стары), іншыя, 
больш абачлівыя, успаміналі, што ў князя няма напагатове 

абаронцаў, і нават калі б польскае войска падступіла да 
Вільні, то яны мусілі б уцякаць, бо не былі б упэўненымі 
ні ў людзях, ні ў замках, дзе многа старых ваяроў таемна 
спачувалі Ягайлу. 

Свідрыгайла абапёрся на рукі, слухаў, піў, нічога не 
кажучы, толькі ссунуў бровы, наморшчыўшы лоб, ягоныя 
плечы ўздрыгвалі. Колькі дзён запар світа чула, як ён 
увесь час крычэў, а цяпер чамусьці панура маўчаў. Нешта 
раптам ён стаў вагацца. Ягоныя памкненні засталіся ра-
нейшымі, але ён зразумеў, што сваім спехам можа вельмі 
нашкодзіць сабе. 

А позна ўвечары, у дадатак да ўсяго, прыехаў зусім 
неспадзявана аж з Вязьмы князь Сямён Гальшанскі, родны 
дзядзька Соф'і. 

Свідрыгайла мусіў прыняць яго як госця, бо ён быў 
рады залучыць да сябе як мага болей русінаў, бачыў у ім 
аднаго са сваіх будучых хаўруснікаў. 

Сямён валадарыў далёка ад Літвы, не лез у тутэйшыя 
справы, чалавек ён быў ужо немалады, спакойны, але 
людзі ведалі, што ў яго ставала і мужнасці, і розуму. Ён не 
гнаўся за здабычай, яму не патрэбна было чужое, але тое, 
што меў, трымаў моцнай рукой. 

Свідрыгайлу спачатку падумалася, ці не пасланы дзядзь-
ка каралевы па справах Ягайлы, але ж дзе той Кракаў, а 
дзе Вязьма? 

Стары Сямён пакланіўся вялікаму князю літоўскаму 
і з самага пачатку сказаў, што прыехаў да яго каб быць з 
ім разам у хаўрусе і жыць у добрай згодзе, дамовіцца аб 
супольнай абароне ад небяспекі. 

— Як мы жылі з Вітаўтам, — прамовіў ё н , — так хо-
чам жыць і з табой, ісці, куды трэба, а адзін аднаму вочы 
калоць мы не павінны. 

Свідрыгайла вельмі ўзрадаваўся будучаму хаўрусніку, 
а раз госця трэба было карміць і паіць, то зноў пачалі на-
крываць на сталы і несці збаны. 

У князя Сямёна была моцная галава, ён прывык да 
простага жыцця, любіў добра паесці і пітва не абмінаў. 
Яго ніхто не бачыў на падпітку, хоць часам ён цэлы дзень 
сядзеў з кампаніяй за сталом і куляў кубак за кубкам. Піў 
паволі, мог і часта, але без шкоды. 

Свідрыгайла спачатку сядзеў у канцы стала, але потым 
адарваўся ад сваіх баяраў, падсеў да Сямёна і, не маючы 
сілаў стрымацца, адразу пачаў хваліцца, як ён яшчэ пры 
жыцці Вітаўта выхапіў усё з рук недалужнага старога, як 
захапіў скарбы, якія княгіня Ульяна хацела забраць сабе, 
як хітрасцю і сілай запанаваў у замках, а цяпер вось адчу-
вае сябе такім магутным, што ўжо нікога не баіцца. 

Болей, чым мёд, п'яніла Свідрыгайлу гэтая перамо-
га, якая далася яму так лёгка і беспакарана. Ён адважна 
хваліўся пра забранне Падолля і Валыні, а таксама рускіх 
зямель, якія былі ў палякаў Усё гэта здавалася яму такім 
лёгкім, як заняцце Літвы без зброі, якое адбылося праз Ві-
таўтаву хваробу, дабрыню і слабасць характару Ягайлы. 

Сямён слухаў уважліва, не перапыняў, не пярэчыў, але 
і не паддакваў, не падтрымваў, слухаў з той перавагай, 
якую мае над дзікай гарачнасцю спакойны розум. Свідры-
гайла прывык, што баяры горача падтрымвалі яго і хвалілі 
за кожнае сказанае слова, а тут ужо ўрэшце і сам пачаў 
астываць. Ён пачаў баяцца гэтага маўчуна, які з такой важ-
насцю і халоднасцю прамаўляе па два-тры словы, у той 
час як ён сам што далей, то болей сыпле імі, але не можа 
дабіцца аніякага ўражання. 

— Я чуў, — сказаў у канцы Сямён, — што вы трымае-
це ў замку караля Ягайлу. 

Свідрыгайла пацвердзіў тое ківам галавы. 
— I што вы думаеце рабіць з ім? 
Гэтае пастаўленае ў лоб пытанне прымусіла князя, 

якому здавалася, што ён ужо выплюхнуў усю сваю ня-
навісць і прагу помсты, змоўкнуць і задумацца. 

— Што я з ім зраблю? — нарэшце пачаў разважаць 
Свідрыгайла. — А што? Ён трымаў мяне ў няволі! Мяне... 
Дзевяць гадоў адпакутаваў... Мне падавалі міласціну... Ві-
таўт усё забіраў, а я мусіў яму служыць і кланяцца, ён жа 
на маёй бацькаўшчыне гаспадарыў... I што ж? Цяпер я тут 
гаспадар і я навучу яго розуму... Хай пасядзіць! 

Сямён нічым не паказаў, што ён здзіўлены. 
— Ну, тады не марудзьце і рыхтуйцеся да вайны, — 

суха прамовіў ё н . — I будзе гэтая вайна вялікай і цяжкай, 
ды і цягнуцца будзе, пэўна што доўга. Я чуў, быццам 
палякі ўжо рыхтуюцца да яе. Папа разаслаў лісты, у іх 

ён выступае супраць вас, усе ўжо ведаюць, што Ягайла ў 
палоне. Венгерскага караля, вельмі прагнага да грошай, 
палякі купілі... 

Свідрыгайла ўспомніў толькі што атрыманы ліст ад 
Папы, і ён з гаваркога балбатуна ўмомант ператварыўся ў 
маўчуна. 

— Княжа Сямёне, — сказаў ён пасля некаторага роз-
думу, працягнуўшы да яго руку. — Вы мне як брат, вы 
русін, як і я . . . Дык парайце, злітуйцеся, з чаго мне пачаць? 
Як лепей зрабіць? 

Потым чамусьці завагаўся і дадаў: 
— Ягайлу я добра дапёк... Перайначыць яго цяжка, 

але папалохаць трэба было... Ён такі! Яму лепей пры-
гразіць... I ляхам я прыгразіў шыбеніцамі, трымаю іх у 
палоне. Што ж мне цяпер выпусціць іх і пакланіцца?! I 
смех і грэх... Н е , я іх буду душыць, пакуль не аддадуць 
Падолля. 

Князь Сямён добра ведаў, што дарма было б перакон-
ваць Свідрыгайлу; таму ён паківаў галавой, і загаварыў 
так, нібы падзяляў ягоныя думкі: 

— Што ж я магу парадзіць? У вас ужо так далёка 
зайшло, што нельга адступаць... Таму не дайце ім узяць 
вас голымі рукамі. Да вайны рыхтуйцеся, да вайны! Вы 
і азірнуцца не паспееце, як яна грымне. А ці стане ў вас 
людзей і гарнізонаў у гарадках? 

— Вайна! Я не баюся яе ! — закрычаў Свідрыгайла, 
узмахнуўшы рукамі. — Што мне вайна! Але каб зберці 
палкі, патрэбны час. Гэта так! Баяраў і старшын, што 
пойдуць са мною, у мяне досыць, а людзі, хто ж іх ве-
дае? Хіба можна быць упэўненым у тутэйшых? З ляхамі 
куміліся, сябравалі, пілі і елі. Войска з Русі браць трэба, а 
гарнізоны ператрэсці і перамяшаць. За адзін дзень гэтага 
не зробіш. Мяне баяцца, я іх неміласэрна муштрую, бо 
павінны адчуваць страх, але што ў гэтых Вітаўтавых слу-
гачоў унутры, ніхто не ведае! 

Свідрыгайла памаўчаў, пагладзіў бараду. Гальшанскі 
слухаў уважліва, даваў яму выгаварыцца. 

— Палякі таксама не так хутка будуць гатовыя да 
вайны, — працягваў к н я з ь , — я іх ведаю! Яны будуць доў-
га разважаць і раіцца, вагацца і спрачацца, перш чым 

прыйдуць да згоды. Войска ў іх цяпер не такое вялікае... а 
я ім у спіну пушчу крыжакоў... 

I ён засмяяўся, прымружыўшы вока. 
— Усё гэта так, — спакойна сказаў Гальшанскі, — але 

ж тут справа ідзе пра іх гонар, пра старога караля, які ў па-
лоне. Увесь свет ведае, колькі сораму... Што скажуць лю-
дзі, калі яны не абароняць свайго караля? Ён жа гэтулькі 
гадоў кіруе імі! 

— Скажыце лепей — яны ім, а не ён імі! — крыкнуў 
Свідрыгайла. 

— Вось за тое яны яго любяць і шкадуюць, — запярэ-
чыў Гальшанскі. — У нас на Русі і звычаі іншыя, і людзі. 
Яны не церпяць мяккіх уладароў, бо самі цвёрдыя, а ляхі 
вёрткія і гладкія, ім не патрэбная над сабой жалезная 
рука... Ягайла ім даспадобы... Я чуў, што ў Польшчы ўсё 
кіпіць, яны рыхтуюцца... 

Свідрыгайла што далей, то ўважлівей прыслухоўваўся, 
хацеў ужо нават прасіць Сямёна быць паслом па справе 
Ягайлы, але тут ён дадаў: 

— Вы яшчэ трымаеце Падолле? Там трэба па замках 
пасадзіць адданых людзей. Калі хочаце мець такіх, я магу 
даць сваіх русінаў. 

Такая прапанова зноў падбадзёрыла Свідрыгайлу і абу-
дзіла надзеі. 

— А, Падолле! — жвава ўсклікнуў ё н . — Гэтыя са-
бакі-ляхі здрадліва адабралі іх... Але я прыгразіў Ягайлу 
катаваннямі, так націснуў, што той мусіў паслаць ліст, каб 
вярнулі замкі назад маім людзям. Я паслаў Міхала Бабу. 
Яны мусяць аддаць замкі, іначай згнаю караля ў склепе... 

— Кароль паслаў ліст? — перапытаў Галынанскі. 
— Мусіў! — выкрыкнуў князь. — Мусіў! Спалохаў-

ся... 
Хвіліну памаўчалі. Сямён паднёс кубак да вуснаў. 
— Ну, што ж, — сказаў ё н , — што сталася, тое ста-

лася, але калі Ягайла застанецца жывы і здаровы, ён вам 
не даруе гэтага палону. Вы зрабілі яго сваім вечным во-
рагам... Яго як яго, а ўжо ляхаў — то бясспрэчна. Цяпер 
у вас з імі пойдзе вечная грызня. Калі вы ўжо з каралём 
учынілі такое, то з ягонымі панамі, пэўна што, не лепей... 
Ён гэтага не даруе! Не даруе! 

— Ды пляваць я на іх хацеў! — выбухнуў палкі Сві-
дрыгайла. — Што мне да іх? Што? Ну, а Ягайлу, княжа 
мой, я лепей ведаю, з ім заўжды можна паладзіць... Гэта 
такі добры чалавек, які не любіць і не ўмее помсціць. Спа-
чатку гатовы забіць, а назаўтра ўжо і адпусціўся... Я ве-
даю яго. Кажуць, калі ён дашчэнту разбіў крыжакоў, калі 
і галоўны магістр, і тысячы найлепшых рыцараў ляжалі 
трупамі, дык ён на тым пабоішчы маліўся і плакаў. Нібы 
яго немцы і ляхі ў малацэ купалі... Ого! Каб там быў я, то, 
гледзячы на тыя трупы, скакаў бы, нагамі б іх таптаў! 

Гальшанскі і далей так вёў размову, не пярэчыў Сві-
дрыгайлу, не ўгаворваў яго, толькі пытаўся, ці гатовы ён 
да таго, што яго чакае, і асцерагаў яго ад вайны... I адга-
ворамі ён тым болей усхваляваў і разварушыў князя, чым 
мог бы зрабіць гэта пагрозамі і ўпартасцю. 

Свідрыгайла не мог разважаць спакойна і памяркоўна. 
Мабыць, і дня не праходзіла, каб ён у час п'яных застолляў 
не пагражаў каму са сваіх нажом, ці не даў поўху. А з кня-
зем Сямёнам нельга было пасварыцца, і ён даняў яго тым, 
што ўвесь час напамінаў — Свідрыгайла не гатовы да вай-
ны, хоць і рвецца ваяваць. Да таго ж, Гальшанскі прыехаў 
з Русі, а Свідрыгайла баяўся Жыгімонта Старадубскага, 
Вітаўтавага брата, не хацеў, каб той успомніў пра спадчы-
ну, пра захопленыя ў Троках скарбы, таму раптам павярнуў 
размову на яго і пачаў распытваць, ці чуваць што пра таго. 

Жыгімонт Кейстутавіч шмат гадоў так спакойна ся-
дзіць на сваім удзеле, — сказаў Гальшанскі, — што пра 
яго ўжо і людзі забыліся. Нічога не чуваць! Яго вам не 
трэба баяцца. Хоць ён і брат Вітаўту, але ён ніколі не быў 
роўным яму. Ён увесь час куміўся з мазавецкімі князямі і 
ад іх навучыўся спакойна сядзець у глушы. 

Свідрыгайла пагардліва скрывіўся. 
— Я ні яму, ні Ульяне не дам ніводнай грыўні з таго, 

што забраў у Троках! — усклікнуў ё н . — Гэта літоўскі 
скарб! Мне самому зараз патрэбная сіла — я хачу зай-
мець людзей, а кожнага трэба купляць за золата. Насыціць 
іх цяжка — толькі давай ды давай! Гэты скарб хутка ра-
зыдзецца... 

Князь, стаміўшыся з непрывычкі ад такой спакойнай 
размовы, ударыў кубкам па стале. 

— Эх, кум Сямён, — крыкнуў ё н , — што мы тут бяду 
наклікаем, галовы сабе дурым тым, чаго няма і, можа, ні-
колі не будзе... На згубу ворагам! Вып'ем! 

Гальшанскі нічога не адказаў, баяры ж прывыклі слу-
хацца Свідрыгайлу ў ягоных забавах і падсунулі бліжэй 
збаны, пачалі наліваць. Адразу ж пачуліся воклічы, узняў-
ся шум, пачалося вясёлае баляванне. Госць не адставаў ад 
іншых, піў, як усе, з цікавасцю слухаў, усміхаўся. Здавала-
ся, што ён увесь з імі — і ў думках, і ў весялосці. 

Баляванне доўжылася да позняй ночы, урэшце Галь-
шанскі ўстаў з-за стала цвярозы, пакінуў Свідрыгайлу і 
ягоны двор дапіваць, а сам пайшоў у свой пакой. 

Назаўтра кароль з самага рання папрасіў паслухаць 
святую імшу ў ксяндза Мацея, адстаяў яе на каленях, на-
божна молячыся. 

Гэта была пятніца, якраз сгрогі пост, які кароль заў-
жды старанна вытрымваў. Пасля імшы ён сядзеў на хлебе і 
вадзе, са смуткам у душы, калі яму сказалі, што прыйшоў 
пакланіцца князь Сямён Гальшанскі. 

На самоце ў няволі дзядзька жонкі, якога ён не так час-
та бачыў і нават крыху забыўся пра яго, здаўся яму нібы 
пасланым з неба анёлам. Ягайла ўзрадаваўся яму надзвы-
чайна, выйшаў да яго з шырока разведзенымі рукамі. 

— Вось, зірні, княжа! Зірні! — жаласна казаў ё н . — 
Бач, што са мной стала! I ад каго, ад роднага брата, якога 
люблю, якому сам аддаў Літву, хоць ведаю, што за гэта 
палякі адарвуць мне галаву. Вось, зірні! Я, кароль, у яго 
ў палоне! 

Галынанскі разгледзеўся, гаварыць не адважыўся, бо 
каралеўскія прыдворныя абступілі іх і слухалі. 

— Зірні! Зірні! — паўтараў ё н . — Не як караля, а як 
язычніка катуе мяне і няволіць. Я ўжо стары, не вытры-
маю гэткіх пакут і сораму... 

Раптам ён перастаў скардзіцца і спытаў: 
— Ты бачыў яго? Гаварыў з ім? 
— Яшчэ ўчора, — адказаў Гальшанскі ціхім голасам, 

разглядаючыся на бакі. — Заядлы ён і запальчывы, вы ж 
яго ведаеце, але ён не можа доўга вытрываць, забываецца 
на злосць, гнеў свой хутка сунімае. 

— Дай-то Бог! — уздыхнуў кароль. 

Тут падышоў падканцлер Джэвіцкі і звярнуўся да князя: 
— Вы, ваша вялікасць, павінны былі сказаць Свідры-

гайлу, — пачаў ё н , — што гэта нечуваная рэч, каб нехта 
вось так свайго ўладара паланіў і мардаваў. Калі гэта пом-
ста, несумленная і нехрысціянская, дык жа кароль запла-
ціў князю за тое, што ён перацярпеў, аддаўшы яму Літву. 

Ягайла і ўсе іншыя абступілі Гальшанскага, пачалі 
жаліцца і скардзіцца яму. Князь слухаў і маўчаў. Адзі-
нае, што ўдалося зразумець з нямногіх пачутых ад яго 
слоў — спадзявацца на змены ў будучым няма чаго. 

— Я тут яшчэ застануся на нейкі час, — шапнуў ён 
у канцы, — а таму гатовы паслужыць як пасярэднік. Не 
паеду адсюль, пакуль не дачакаюся чаго лепшага. 

Узрадаваны кароль устаў, пачаў абдымаць князя Ся-
мёна, а той, баючыся папасці пад падозранне, спачатку 
перахрысціў яго, а потым вярнуўся назад, у палац Га-
штольда. Ён хацеў, застаўшыся ў Свідрыгайлы, стаць на 
перашкодзе новым здзекам. 

Тое, што прыехаў князь Сямён, прыйшлі лісты ад Па-
пы, пра якія ён ужо даведаўся, што з'явіўся Гінча з Рогава, 
умацавала дух Ягайлы і дадало яму крыху бадзёрасці. 

Свідрыгайла, які раней ледзь не кожны дзень з'яўляўся 
да яго з пагрозамі і лаянкай, бязлітасна мучыў яго, ужо 
некалькі дзён не паказваўся ў замку. 

Ягайлавы спадарожнікі карысталіся гэтым, яны не па-
кінулі думкі вызваліць караля хоць цаной забойства, пата-
емна рыхтаваліся да таго, каб у зручны момант спраўдзіць 
задуманы план. Анджэй з Тэнчына і Менжык абгледзелі 
ўсе куткі, абхадзілі панадворак, падлічылі людзей, пра ўсё 
распарадзіліся, вызначылі, дзе хто стане, падзялілі між 
сабой абавязкі. 

Усе прысягнулі, што калі Свідрыгайла наважыцца зноў 
убіцца да караля і пачне зневажаць яго і пагражаць, яны 
кінуцца на яго, заб'юць і адразу дадуць знак для выступу 
з замка невялікага аддзела. 

Калі б Свідрыгайла прыехаў, адзін з іх стаў бы пад акном 
і чакаў бы сігналу хусцінай, што князь забіты, каб разабрац-
ца з ліцвінамі і аблажыць замак. Гінча, якому пра ўсё рас-
казалі і даверылі гэтую таямніцу, падтрымаў іх усёй душой. 

Паздзел 4 

У наступную нядзелю віленскі біскуп Мацей зноў 
правіў імшу ў капліцы, што межавала з пакоем, дзе жыў 
кароль. 

Ад мінулай пятніцы ні Свідрыгайла, ні Сямён Галь-
шанскі не зазіралі ў замак. Усё было спакойна. 

Ніякіх навін з палаца Гаштольда не даходзіла, панавала 
дзіўная цішыня, праз якую неяк прыцьмелі нецярплівасць 
і неспакой палякаў у клопатах пра свайго ўладара. Аднаго 
яны асцерагаліся: каб Свідрыгайла сілай ці хітрасцю не 
выслаў караля ў нейкі іншы замак Літвы і не аддзяліў яго 
ад світы. Таму яго ні на хвіліну не пакідалі аднаго. 

Ужо не раз даходзілі чуткі, што Ягайлу хочуць выслаць 
у Крэва або ў Наваградак, і Анджэй з Тэнчына, Мэнжык, 
Гінча і іншыя думалі, як бы не дапусціць падобнага гвал-
ту. Крыху разлічвалі на князя Сямёна. 

Пасля імшы біскуп застаўся сам-насам з каралём і па-
ведаміў яму навіну, якую прынеслі францысканскія ксян-
дзы: шляхта пастанавіла на з'ездзе сабрацца як найхутчэй 
у Кіянах пад Вепрам і ўсімі сіламі, не марудзячы, рушыць 
адтуль на Літву. 

Свідрыгайла ўчора таксама даведаўся пра гэта; калі га-
нец прынёс вестку, то на Гаштольдавым двары стаялі такі 
крык і гвалт, што аж дрыжэлі сцены. 

Баяры сп'яна лаяліся, пагражалі, толькі Свідрыгайла 
ўсё нешта думаў, грыз вус і ў думках праклінаў... Ён не 
спадзяваўся, што палякі так хутка змогуць выступіць. 

Кароль узрадаваўся і адначасна спалохаўся, каб вестка 
пра выступленне палякаў не раз'ятрыла князя. 

Калі ксёндз Мацей расказваў апошнюю навіну, то да 
нябёс узвысіў вялікую заўзятасць і старанне каралевы 
Соф'і, якая не ведала адпачынку, пакуль не дамаглася ад-
крыцця з'езда, а потым на ім вымаліла пастанову аб спеш-
ным скліканні войска для вызвалення караля. Ён казаў, 
што ўся Карона ўпэўненая: такі хуткі збор — гэта толькі 
старанне каралевы. 

Кароль, пачуўшы такое, засаромеўся, апусціў вочы, 
адчуваючы сябе вінаватым. Ксёндз Мацей запэўніў яго, 
што большай занепакоенасці, перажывання і нястомнай 

працы, чым праявіла каралева, і ўявіць нельга; усе, хто 
бачыў, як заўзята стаяла яна за караля, не маглі на яе на-
дзівіцца. 

Яна адна дабівалася на з'ездзе, каб не цягнулі да вяс-
ны, каб пастанавілі выступіць цяпер, пакуль стаіць зіма, 
рэкі і балоты замерзлыя. 

Так яны стаялі і гутарылі каля акна, як раптам Ягайла 
зірнуў у яго і ўвесь збялеў. 

У варотах, што відаць былі адтуль, ён угледзеў Свідры-
гайлу, які ўязджаў на кані. На шчасце, з ім быў князь Ся-
мён. 

Польскія прыдворныя набліжэнне князя заўважылі 
здалёк, і, як былі звечаваўшыся, сталі кожны ў вызна-
чаным месцы. Пачалася мітусня, усе бегалі, хапаліся за 
зброю, а Анджэй з Тэнчына, Мэнжык і Гінча разам з 
сямёркаю найдужэйшых мужчынаў сталі пад дзвярыма 
пакоя, каб па першым знаку маланкава ўварвацца. 

Кароль вельмі ўстрывожыўся, папрасіў біскупа не пакі-
даць яго, бо спадзяваўся, што пабочны сведка, духоўная 
асоба дапаможа стрымаць той выбух гневу, якога ён чакаў. 

Ён ужо даўно не бачыў Свідрыгайлы спакойным, у 
замак той урынаўся не іначай як раз'ятраны і, зазвычай, 
лаяўся ды пагражаў. 

У пакоі ўсталявалася цішыня, і толькі праз дзверы, пад 
якімі стаялі прыдворныя, прычыніўшы іх, каб не бразгаць 
клямкай, было чуваць цяжкае дыханне. Анджэй з Тэнчына 
перажагнаўся, уздыхнуў і выцягнуў свой кінжал. Астатнія 
зрабілі тое самае. Яны стаялі паперадзе ўсіх удвух з М э н -
жыкам. 

А пад вокнамі хадзіў, чакаючы ўзмаху белай хусцінкі, 
Берсач... 

Ягайла павольна ступіў некалькі крокаў брату насуст-
рач, гатовы да ўсяго, што магло яго напаткаць. 

Свідрыгайла ўвайшоў у пакой караля без звыклага спе-
ху, бледны, з прыкушанай губой і неспакойнымі вачыма. 
Зняў з галавы шапку, чаго ніколі раней не рабіў. 

Твар і пастава выдавалі ягоную заклапочанасць, крыў-
ду, злосць, было відаць, што ён ледзь стрымваецца. 

Ён падышоў бліжэй і чамусьці спыніўся якраз насу-
праць караля. Задумаўся, доўга падшукваў словы. 

— Ну, што? Ляхі плявузгаюць, што я трымаю цябе 
ў палоне? А я, я ж усяго толькі хацеў, каб ты аддаў па-
дольскія замкі, якія належаць Літве, як належалі пры Ві-
таўце. Я нічым не горшы ад яго. Ты паслаў лісты, і я цябе 
не трымаю. Будзь вольны! Апроч таго, я загадаў выдаць 
табе ў падарунак са скарбу сто тысяч рублёў, а для тваіх 
прыдворных сабалёў, куніц і футраў, многа шоўку, каб ста-
вала на ўсё жыццё. Дык будзеш яшчэ на мяне скардзіцца? 

Усе слухалі і не верылі сваім вушам. 
Свідрыгайла, нібы пад прымусам, сцішаючы голас, 

працягваў: 
— Які тут палон быў? Які? Я цябе не замыкаў. Не ад-

пускаў датуль, пакуль ты не зрабіў тое, што трэба было. А 
цяпер — едзь! Бог мне сведка, хай і князь Сямён пацвер-
дзіць, што я не трымаю цябе. Вяртайся ў Польшчу. Ляхі 
пагражаюць мне нейкімі пасламі, мне з імі гаварыць няма 
пра што, не трэба ніякіх паслоў. Больш таго, яны пагража-
юць мне войскам; хіба я пагражаю вам вайной? 

Калі Ягайла пачуў гэтыя словы, ягоны твар пасвятлеў, 
ён працягнуў да князя абедзве рукі, але той на братні жэст 
не адгукнуўся. 

— Я зараз жа выпраўляюся ў Польшчу, — сказаў ка-
роль, — і загадаю, каб дарма не слалі ні войска, ні 
паслоў. 

— Але падольскія замкі мае. Загадай зараз жа аддаць 
іх мне! — дадаў Свідрыгайла, ужо ўзвышаючы голас. 

Кароль апусціў вочы. 
— Я ж даваў лісты. 
— А то ж, а то ж! Нібыта твае ляхі не забіралі замкаў, 

не чапалі іх і не падумаюць іх аддаваць, раз ужо вось-вось 
вайна! — не адступаў князь. 

На гэта кароль яму нічога не адказаў. Наступіла хвіля 
прыкрага маўчання. 

— Вяртайся сабе да жонкі! — дзёрзка загаварыў Свід-
рыгайла. — О, яна там, я чуў, вельмі дбала, каб яе мужа хут-
чэй адпусцілі з палону! А які тут табе палон быў? Я ж цябе ў 
склеп не кідаў. Сядзелі ў замку і ты, і твае ляхі. Голадам вас 
не марылі, у ланцугі не закоўвалі. А цяпер яшчэ і срэбра вы-
везеш як лёду, і падарункаў колькі ўлезе. Н у, вароты адчыне-
ныя, я вас не трымаю. З Богам, вяртайцеся сабе ў Польшчу! 

Свідрыгайла апусціў голаў, калі ж кароль падышоў, 
каб падзякаваць яму, надзеў шапку, не глянуўшы ні на яго, 
ні на кога іншага, павярнуўся да дзвярэй і выйшаў. 

Князь Сямён застаўся. 
Пасля перажытага неспакою і трывогі каралеўскіх пры-

дворных запанавала нязмерная радасць. Аджыў і Ягайла. 
Не ведаючы, каго абняць, ён сціснуў у абдымках князя 

Сямёна, бо якраз яго і палічыў галоўным у гэтай нечака-
най перамене. 

Гальшанскі не спрачаўся, толькі ціха прашаптаў: 
— З Польшчы прыйшлі весткі пра войска. Соф'я да-

білася, каб яно выступіла хутчэй. Ёй дзякуйце. 
Ягайла склаў рукі для малітвы. 
Анджэй з Тэнчына, Джэвіцкі, Мэнжык пахавалі кін-

жалы і ўвайшлі ў пакой, пачалі цалаваць каралю рукі і 
ўгаворваць яго, каб хутчэй збіраўся ў дарогу, не траціў 
ніводнага дня, а то раптам гэтаму шалёнаму чалавеку ў 
злую гадзіну ўздумаецца затрымаць яго. 

Нельга было адгадаць, што за весткі прыйдуць пра 
падольскія замкі. Падданых магла стрымаць тая свечка, а 
Свідрыгайла мог зноў раз'юшыцца і не адпусціць караля. 
Трэба было карыстацца хвіліннай палёгкай. 

Кароль усё гэта зразумеў, але, з натуры марудлівы, ён 
і цяпер падумаў, што раней чьш праз некалькі дзён ім не 
выбрацца. 

Тым часам Гінча збіраўся ехаць як найхутчэй, каб за-
трымаць паслоў і паведаміць пра вернутую каралю волю. 

Так неспадзявана, якраз у тую хвіліну, калі даведзеныя 
да роспачы прыдворныя былі гатовыя да рызыкоўнай аба-
роны караля, паставіўшы на карту і ягонае, і сваё жыццё, 
дзівосным чынам лопнулі аковы і замест зняволення іх 
абсыпалі падарункамі. 

Яны сталі вольныя! 
Нават такія паважныя людзі, як Джэвіцкі і Тэнчынскі, 

і тое ад радасці нястомна дзякавалі Богу за цудоўнае вы-
зваленне. 

У першыя хвіліны ўсе, у тым ліку і кароль, нібы 
звар'яцелі. Толькі ён, карыстаючыся шчаслівай хвілінай, 
ужо даводзіў, што гэты дзівак, шаленец, зменлівы брат 
ягоны ў сэрцы быў добры і прыхільны да яго. 

Ягоныя словы не знаходзілі водгуку, бо ўсе ведалі і 
бачылі тую дабрыню, ад якой ужо было гэтулькі ахвяр. 

Джэвіцкі ў той самы дзень падрыхтаваў лісты да кара-
левы і сенатараў, у якіх паведамляў, што ўсякая небяспека 
мінула, Ягайла вяртаецца з няволі. 

Калі Гінча назаўтра раніцой прыйшоў развітацца з 
каралём, а той, звыкла паляпаўшы яго па плячы, спытаў, 
чым ён можа аддзячыць яму за паслугі, верны Гінча ўзняў 
галаву і, цалуючы каралю рукі, сказаў: 

— Літасцівы пане, што, калі я адважуся пра нешта 
папрасіць? 

— Ну папрасі, ды смялей, — падахвоціў яго кароль. 
— Я нічога не хачу, толькі, — тут ён зноў пачаў цала-

ваць каралю рукі, — толькі таго, каб той, хто мяне абылгаў 
і ў Хэнцін запраторыў, адпакутаваў за свой змяіны язык. Я 
хачу выклікаць яго на суд. 

Кароль сумеўся, ягоны твар пасуровеў. 
— Навошта гэта табе? — прамармытаў ё н . — Навошта? 
— Каб быць чыстым у людскіх вачах. Страш ходзіць 

на волі і яшчэ хваліцца, як ён беспакарана ачарніў кара-
леву і нас. 

— Не час распачынаць справу з ім, — адказаў Ягай-
ла. — Вяртайся ў Польшчу! 

Гінча ўжо выходзіў, калі кароль спытаў: 
— А дзе той Страш? 
— Сядзіць сабе ў Балачове, і ніводзін волас не ўпаў з 

ягонай галавы. 
Па твары караля было відаць, што і ў ягоным сэрцы 

ўспамін пра тую непрыемную гісторыю разбудзіў прыто-
ены гнеў. 

Гінчу далі двух слуг, і пасольства рушыла ў дарогу. 
Ягайла адчуў сябе такім заспакоеным, што нават ха-

цеў занурыцца ў літоўскія лясы на ловы, па якіх ён дужа 
затужыў, але Анджэй з Тэнчына і Джэвіцкі ўгаварылі яго, 
каб не рабіў гэтага, а як найхутчэй пакінуў Вільню і па-
спяшаўся ў Польшчу, дзе яго з непакоем чакалі каралева 
і панства. 

Можа, і не ўдалося б ім так лёгка ўгаварыць Ягайлу, 
калі б у той самы вечар не прыйшоў князь Сямён па-доб-
раму папярэдзіць яго, што п'яны Свідрыгайла зноў пагра-

жаў каралю, і калі падольскіх замкаў не вернуць, мог зноў 
успомніць пра палон і помсту. 

Каралеўскія прыдворныя, ужо зусім не слухаючы ка-
раля, аддалі загады рыхтаваць калёсы, ладаваць іх, класці 
скрыні, вязаць мяхі, каваць коней і вобмегам адпраўляцца 
ў дарогу. 

Падканцлер нават асцерагаўся, каб Ягайла з тых ста 
тысяч рублёў, якія яму падараваў брат, з усіх тых футраў, ка-
жухоў, сукняў і шаўкоў не раздарыў на ўсе бакі падарункаў, 
пачынаючы ад Сямёна Гальшанскага, што затрымайся ён 
яшчэ на дзень-два, — усё разышлося б да апошняга дынара. 

Яго нельга было стрымаць, кароль так любіў рабіць 
падарункі, што проста шкада было адгаворваць яго ад 
гэтай справы. 

Ужо быў вызначаны дзень ад'езду, як раптам Ягайла 
задумаў канечна развітацца з братам, хоць ён не хацеў 
яго бачыць. Узяў з сабой Джэвіцкага, Тэнчынскага, яшчэ 
некалькі чалавек і паехаў на Гаштольдаў двор. 

Тут і ўдзень, і ўночы ішлі баляванні, і калі князь быў 
дома, то яго заўсёды можна было знайсці за сталом з 
паўп'янымі баярамі сярод місак і збаноў. 

Так яго і заспеў Ягайла. Князь убачыў, што кароль 
зайшоў, але нават не прыўзняўся, толькі баяры схіліліся ў 
паклонах. 

Свідрыгайла быў у даволі добрым гуморы, аднак не 
змог стрымацца. Яшчэ здалёк ён пачаў крычаць каралю: 

— Ужо ад'язджаеш! Ну, то едзь і не нагаворвай на 
мяне, быццам я тут цябе катаваў і трымаў у палоне! Нічо-
га з табой не сталася, ты цэлы, вяртаешся да жонкі. З кім 
іншым, а не са мной так бы табе не паводзілася. 

Кароль прысеў на лаве, пачаў дзякаваць за добрыя 
дары, раіў князю не раздражняць палякаў, быць верным 
яму і каралеўству. 

— У мяне свая галава на плячах, ты мяне не вучы! — 
перапыніў яго Свідрыгайла. — Я ведаю, што мне рабіць. 
Твае ляхі яшчэ ўведаюць мяне! Толькі час дай! 

Тут нехта з баяраў падаў яму знак, каб не выказваў 
тое, што трымаў у думках, і князь змоўк, потым захацеў 
пажартаваць з караля. Ён наліў адзін кубак сабе, другі 
Ягайлу і хацеў прымусіць караля выпіць з ім. 

— Ты ж ведаеш, што я не п'ю ні мёду, ні віна, — 
спакойна адказаў кароль. — Калі хочаш, вып'ю з табой 
вады. 

— Ты што ж... баішся, каб я не атруціў цябе?! — 
крыкнуў князь . — Пі тое, што і я! Я не горшы, чым ты! 

— Я колькі жыву, не п'ю нічога гарачага і хмель-
нага, — паўтарыў Ягайла. — Не магу. 

— А са мной мусіш выпіць! 
— Толькі вады. 
— Не — мёду! 
Ягайла моўчкі адставіў кубак, бо як не пераносіў 

яблычнага паху, так не мог вытрываць і духу хмельнага 
пітва. 

Свідрыгайлаў твар пачаў налівацца чырванню, яго-
ныя вусны задрыжэлі, ён схапіў кубак і пачаў пхаць яго 
ў вусны Ягайлу, але тут бараніць караля прыбег Сямён 
Гальшанскі. 

Князь пусціўся ў гнеў і пачаў лаяць іх абодвух, а ён 
быў нястрымны ў злосці, і можна было чакаць усякіх не-
прыемнасцей, бо ён ужо забыўся на ўсё, але тут Тэнчынскі 
з Мэнжыкам падхапілі Ягайлу пад рукі і павялі з пакоя, а 
тым часам Галыпанскі супакойваў раз'юшанага Свідры-
гайлу, абяцаючы, што сам вып'е за караля столькі кубкаў, 
колькі спатрэбіцца. Угаварыў князя выпіць з ім, і на тым 
усё скончылася. 

Гэтае неспадзяванае здарэнне перад самым ад'ездам 
вельмі балюча зачапіла Ягайлу, тым больш што пры ім 
было шмат сведак, пакой перапоўнілі баяры, якія па-
п'янаму асмялелі ад князевай дзёрзкасці, смяяліся і не 
выказвалі павагі яму, каралю. 

Упершыню Ягайла адчуў сябе абражаным і ўжо не 
толькі не затрымваў ад'езду, але і сам прыспешваў яго. 

Назаўтра ўранні кароль з усёй сваёй світай адстаяў 
святую імшу ў касцёле францысканцаў, ксёндз Мацей 
праводзіў яго. Ягайла зрабіў мніхам падарункі і вясёлы 
рушыў у дарогу на Хэлм. 

Калі пайшлі лясы і Ягайла надыхаўся іх водарам, да 
якога так прывык, стары адчуў, як раптам вярнуліся да 
яго жыццё, свабода і весялосць. Калі ж па дарозе тут і 
там яго пачалі сустракаць, вітаць, ушаноўваць, то ён яшчэ 

больш шчымліва згадваў, як яго пакрыўдзілі ў Вільні. Ён 
усім скардзіўся на гэта, успамінаў палон, абураўся тым, як 
абышоўся з ім брат. 

Шляхта ад самай мяжы сустракала і вітала яго. З Кра-
кава дайшла вестка, што каралева Соф'я , біскуп Збышак, 
кракаўскі і сандамірскі ваяводы, кракаўскі кашталян, вялі-
кі маршалак і шмат іншых паноў едуць насустрач Ягайлу, 
які спадзяваўся на Запусты прыехаць з Тура ў Сопат і там 
спаткацца з імі і з жонкай. 

Соф'я везла з сабой двух сыночкаў, для якіх нядаў-
ны з'езд шляхты прызначыў настаўніка і выхавальніка: 
першы — Вінцэнт Кот з Дэнбна, другі — шляхціц Пётр 
Рытэрскі. 

У Сопаце кароль і заспеў усё панства, якое ўжо ча-
кала. Выйшла вітаць яго заплаканая каралева з дзецьмі. 
Старшына кланялася яму ў ногі, біскуп блаславіў і акрапіў 
святой вадой, народ кідаў угору шапкі і крычаў: "Жыве 
кароль!" 

Ягайла быў вельмі рады, што яго акружылі такой лю-
басцю. 

Каралева не хвалілася, нават не ўспамінала пра тое, як 
яна пакутавала, пакуль угаварыла, упрасіла, настоіла, каб 
хутчэй выслалі каралю дапамогу. Але пра тое сведчылі 
іншыя; як толькі яна адышлася, біскуп сказаў, што Соф'я 
не мела спачыну, пакуль не схіліла шляхту ўзброіцца для 
неадкладнай дапамогі і абароны караля і ягонай чэсці. 

Ягайла і сам стаў больш чулым і ўважлівым да Соф'і , 
вярнулася ягонае ранейшае цёплае пачуццё да яе, хоць яны 
жылі як сябры, а не як муж і жонка; каралева думала толь-
кі пра дзяцей, Ягайла ж — зноў пра сваё паляванне, лясы. 
Але ён мусіў думаць і пра дзяржаўныя справы, цяжар якіх 
зноў адчуў на сваіх плячах. Тыя проста наваліліся на яго, 
бо доўга не разглядаліся, і кароль імкнуўся перакласці іх 
на біскупа Збышку. 

У Сопаце яны доўга не затрымаліся, усе паехалі на 
Мясапуст у Сандамір, куды была скліканая ўся шляхта (9). 
Апярэдзіўшы двор, першы сюды прыехаў Гінча, які раска-
заў як жывы сведка пра палон караля і здзекі з яго. 

Сюды і раней даходзілі чуткі, быццам Ягайла ў Віль-
ні шмат нацярпеўся ад брата, але і чыстай праўды, якую 

расказаў Гінча, ставала, каб выклікаць усеагульнае абурэн-
не. Караля збіраліся сустрэць у Сандаміры як пакутніка. 

Абурэнне шляхты на Свідрыгайлу ўзрасло яшчэ і ад 
таго, што ягоныя людзі з памежных замкаў у Любельску і 
на Русі рабілі напады, нібы імкнучыся да вайны. 

На другі дзень Гінча, які перад прыездам караля са 
світай шмат кружляў па горадзе, бываў у замку, раптам 
сустрэў Яна Страша, які сядзеў у кампаніі са сваім братам 
Чарным. 

Гінча спачатку не паверыў сваім вачам: як гэта Страш 
адважыўся паказацца тут, ведаючы, што кароль вярнуўся. 
Кроў ударыла яму ў галаву. 

Ян Страш даверыўся сваім шматлікім сябрам, якія 
запэўнілі яго, быццам са смерцю Вітаўта ўсё забылася, і 
наўмысна прыехаў, каб паказаць, што ён нічога не баіцца, 
і дарэшты сцерці ўспаміны пра мінулае. 

Гінча не адкрыў таго, што задумаў, але ў душы даў 
сабе слова: цяпер або ніколі, ён павінен адпомсціць і да-
весці справу да суда. 

Яны сустракаліся некалькі разоў, але Гінча нічога не 
казаў, нават не зважаў на яго, прыдаўся абыякавым, а сам 
чакаў, калі вернецца каралева. 

"Сам Бог зрабіў так, каб вінаваты трапіў мне ў рукі, — 
думаў ё н , — або цяпер, або ніколі". 

Нарэшце прыехаў кароль, яго радасна і горача віталі; 
натоўп народу праводзіў яго да верхняга замка, калі ж 
назаўтра ён з'явіўся каля дамоў, у якія набілася шляхты і 
сенатараў, яго віталі сардэчнымі воклічамі. Ягайла пачаў 
дзякаваць, а пасля проста расказваць, як яго там мучылі 
і што ён перацярпеў... за свае грахі (так ён і сказаў з па-
корай). Крыкам і пагрозам у адрас Свідрыгайлы не было 
канца. 

Побач, за тронам, сядзела каралева, слухала і ад усяго 
сэрца радавалася, гледзячы, як народ праяўляе любасць да 
караля і ягонага роду. 

Гэта яна параіла Ягайлу, каб ён, выходзячы да шляхты, 
паскардзіўся і расказаў, як ён цярпеў за свой народ, і гэ-
тым выклікаў прыхільнасць да сябе. 

Яе ўплыў на яго цяпер узмацніўся, Ягайла адчуў, што 
Соф'я — найлепшы ягоны дарадца. 

Перамовы ў Сандаміры спачатку ішлі вельмі бурна, 
усё праз Падолле і Луцк, якія, на думку шляхты, належалі 
Кароне, а Свідрыгайла незаконна прысвоіў іх. 

Адтуль да яго адправілі пасольства з запрашэннем пры-
ехаць на з'езд і перамовы, на што князь, як можна было 
адгадаць, з насмешкай адказаў, маўляў, не збіраецца ста-
навіцца ні на якія з'езды і ні аб чым дамаўляцца, а тое, 
што трымае па праву крыві і спадчыны, нікому не аддасць. 

Абурэнне захопнікам было і так вялікае, але яшчэ 
болыл узрасло пасля таго, як даведаліся, што Лютку з 
Бжэзя, пазней адпраўленага да князя з лістом, у якім 
кароль выказваў сваё шкадаванне і ўпікаў за адмову пры-
ехаць на з'езд, раззлаваны Свідрыгайла ўдарыў па твары. 

Калі з'езд у Сандаміры яшчэ толькі пачынаўся, Гінча 
праз ахмістра Мальскага патрапіў да каралевы, ён прасіў і 
ўгаворваў яе, каб яна пераканала караля наладзіць суд над 
Страшам: нельга ўпусціць зручнага выпадку, калі вінны 
быў у горадзе. 

Гінча яшчэ раней, у Вільні, прасіў караля наладзіць 
суд, а цяпер і каралева горача падтрымала думку свайго 
падданага. Дарма ахмістр, а з ім і многія іншыя, хто пра 
гэта ўведаў, адгаворвалі іх. Соф'я хацела быць ачышчанай 
канчаткова. Спачатку кароль упіраўся, але ўрэшце згадзіўся. 
Каралева дзякавала, цалавала яму рукі, стаўшы перад ім на 
калені, паўтарала, што іначай яна век не змые тае плямы. 

Пастанавілі прызначыць рыцарскі суд, старшынём яко-
га будзе серадзскі суддзя Пётр з Відавы. 

Страш нават не прачуваў, што яго чакае, і весела бавіў 
час, заспакоены сваёй беспакаранасцю, а тут, як гром з 
яснага неба, прыйшла позва на суд. 

Яе падалі Страшу, калі ён быў у вялікай кампаніі 
сяброў, родных, сваякоў, якіх заўжды гасцінна прымаў і 
любіў збіраць. 

I тут здарыўся вялікі цуд: у імгненне вока пакой і дом 
апусцелі, усе, хто там жыў, пакінулі яго, не жадаючы мець 
нічога агульнага з бедаком. 

Толькі адзін чалавек застаўся яму верным, пасаромеўся 
пакінуць: яго родны брат, якога звалі Чарным. Яны або-
два разумелі, што ваяваць з каралевай будзе цяжка, трэба 
рыхтавацца да суровага пакарання. Абодва не ведалі, што 

253 



прыдумаць; спачатку Ян, ратуючы сваю галаву, думаў 
уцячы ў Літву, да Свідрыгайлы, або падацца ў Чэхію да 
гусітаў, ды не так проста было і ўцячы: дом пільнавалі, ён 
ужо не мог ступіць адтуль ні кроку. 

Цяпер Страш успомніў, што бачыў і сустракаў Гінчу, і 
здагадаўся: ніхто іншы не мог быць прычынай бяды, якая 
навалілася на яго. 

Усю ноч праседзелі браты ля каганца, паціху раіліся, 
як ім уратавацца. 

— Нават калі прысягну, — разважаў Страш, — гэта не 
дапаможа, усё роўна кары не ўнікнуць, хоць бы і суддзя 
апраўдаў. 

Ад каралевы сведкамі і абвінаваўцамі выступалі вельмі 
паважаныя людзі. На іх чале — ахмістр двара Войцех Наленч 
Мальскі, ленчыцкі кашталян, Мшчуй са Скрынна, Клім Ван-
тробка са Стшэлец, Пётр Куроўскі, Яська з Канецполя, Гінча 
з Рогава, маладыя служэбнікі, каморнічыя і прыдворныя. 

Суд быў скліканы ў замку. 
З аднаго боку сталі вялікай грамадой вінаваўцы, з 

другога — зусім адзін Ян Страш, бо ніхто, апрача брата, 
не адважваўся прыйсці яму на дапамогу. Усе, хто яшчэ 
ўчора акружаў яго, у трывозе пахаваліся, некаторыя нават 
паадмаўляліся ад знаёмства з ім. 

Асуджэнне паклёпніка, супраць якога было гэтулькі 
сведак, здавалася няўхільным. 

Страш стаяў прыгнечаны, бедны, здавалася, яму за-
стаецца толькі прасіць літасці. Ён страціў усю сваю важ-
насць, голас, пыху, дрыжэў і не адважваўся ўзняць вачэй. 

Калі яны з братам ішлі ў замак, то па дарозе нібы не-
знарок сустрэўся Гінча і насмешліва пакланіўся. 

— Калі вы маеце надзею, — крыкнуў ё н , — што, брэ-
шучы з-пад лавы, як Гневаш з Далевіц, унікнеце страшнай 
кары, то вы вельмі памыляецеся! Пакаштуеце таго, што 
мы з вашай ласкі перацярпелі! 

Аб тым, што Страш разносіў па Кракаве паклёпніцкія 
чуткі, чарніў каралеву перад прыдворнымі, сведчыў спа-
чатку сам ахмістр Мальскі, потым, па чарзе, іншыя. Усім 
было вядома, гэтага не ўтойваў і сам князь Вітаўт, што 
Страш ездзіў у Вільню, нагаворваў яму на каралеву, і з 
ягоных слоў князь і звінаваціў яе перад каралём. 

Усе як адзін сведчылі супраць Страша. 
А ён нічога не мог сказаць на сваю абарону, апроч 

таго, што ні пра што не ведае, нікому нічога не пераказваў, 
нікога не лжыў. 

Ён адмаўляў усё. 
Калі сведкі скончылі, Страш, не маючы іншага выйсця, 

падняў правую руку і пачаў выклікаць іх на двубой, на 
Божы суд. 

Але такія суды ўжо даўно не наладжваліся, і Гінча 
першы гнеўна запярэчыў: 

— Ні адзін рыцар не зможа выйсці на бой з несум-
ленным чалавекам, абвінавачаным у паклёпе, бо ён за-
пляміць сябе паядынкам з няроўным сабе чалавекам без 
чэсці. 

Усе пацвердзілі, што ніхто не выйдзе на бой з паклёп-
нікам. 

Настала злавеснае маўчанне. 
Суддзя не мог прыдумаць нічога іншага і загадаў Стра-

шу ачысціцца праз прысягу. 
Тое, што прысяга была крывадушнай, было ўсім ясна, 

хоць Страш дрыжачым голасам і мусіў адрачыся ад усяго, 
чаму былі сведкамі многія паважаныя людзі. 

Гэта, аднак, не ачысціла яго і не магло выбавіць ад 
кары. Гінча ўжо стаяў напагатове з загадам караля, каб 
адразу выдаць Страша, даставіць сандамірскаму старосце 
і зняволіць яго ў замкавай турме. Страш ледзь паспеў 
развітацца з братам, як яго павялі да дзвярэй два замкавыя 
стражнікі. Гінча хацеў, каб Страша адправілі ў Хэнцін, 
але сандамірская турма была нічым не лепшая, чым тая, у 
якой сядзеў ён, ды і перайначыць нешта не мог. 

Так была апраўданая нявінна пакрыўджаная каралева, 
хоць гэта і не замкнула вуснаў яе незычліўцаў. 

Кароль і каралева былі ў Кракаве, калі абражаны Лю-
так з Бжэзя вярнуўся з Вільні, вырваўшыся ледзь жывым 
ад Свідрыгайлы, і заклікаў да помсты. 

Наспявала адкрытая варожасць, вайна з няўдзячным 
братам. Ягайла быў у роспачы, не ведаючы, што ра-
біць. Ён адчуваў, што сам вінаваты, бо сваім патураннем 
Свідрыгайлу з самага пачатку падахвоціў яго. 

Алясніцкі і ўсе іншыя кожны дзень наракалі за гэта. 

У адзін з такіх дзён, калі Ягайлу апанавалі горыч і 
згрызоты сумлення, да яго зайшла каралева. Спачатку яна 
дала мужу паскардзіцца і панаракаць на свой лёс, цярпліва 
выслухала яго доўгія жальбы, а потым загаварыла сама: 

— Трэба нешта рабіць, пакуль ёсць яшчэ час, бо чым 
далей, тым будзе цяжэй. Паслухайце, што я скажу. Мне як 
жанчыне ў гэтыя справы ўмешвацца не след, усё, што я 
вам параю, зробіце вы, але нікому не кажыце, ад каго тое 
выходзіла... 

— Кажы, — усклікнуў кароль, павярнуўшыся да я е , — 
абы толк быў! 

— Свідрыгайла табе даводзіцца братам, — сказала ка-
ралева, — але такім, як Каін Авелю. Каб ён не спалохаўся 
помсты, то хто ведае, ці адпусціў бы ён цябе жывым з 
Вільні. Не хочацца яму кіраваць Літвой з тваіх рук, падпа-
радкоўвацца табе, хоць раней, калі быў Вітаўт, і той хацеў 
выбавіцца ад леннасці... Ты павінен скінуць яго, а на яго-
нае месца паставіць іншага. 

— Але ж я даў яму пярсцёнак, абвясціў яго вялікім 
князем! 

— Як даў, так і адабраць можаш... 
— Але як гэта ўчыніць?! — закрычаў Ягайла. — Ён 

жа ўсё трымае ў руках, з ім і Русь уся... Усе замкі ён за-
няў... Давядзецца ваяваць з ім. 

— Ты пераможаш яго і без вайны, — прамовіла ка-
ралева і сцішыла голас. — Досыць даць знак Жыгімонту 
Кейстутавічу, ён улучыць прыдатную часіну і схопіць 
або выганіць Свідрыгайлу. Мой дзядзька Сямён будзе 
найлепшым пасярэднікам у гэтай справе... Вітаўтаў брат — 
чалавек спакойны, цвярозы, абачлівы, ён будзе ўдзячны 
табе за княства, ніколі супраць цябе не пойдзе... У яго 
ёсць прыхільнікі і на Русі, і Свідрыгайлу ён лёгка адолее... 
Толькі ты скінь яго! 

Кароль выслухаў усё і глыбока задумаўся. 
— Разумна кажаш, дарагая жоначка, — сказаў ён пас-

ля роздуму. — Твая парада добрая, але без Збышка тут не 
абысціся, трэба параіцца з ім. 

— Вось ты яму сам і скажы пра гэта, — перапыніла 
яго каралева. — Не мая справа соваць нос у такія важныя 
пытанні. Гаварыць і рабіць давядзецца вам. Жанчыне ня-

гожа ўмешвацца ў гаспадарскія справы, бо можна нажыць 
багата ворагаў і зайздроснікаў, а іх і так стае. Калі я што і 
захачу зрабіць, то толькі праз іншых. Хай у гэтых справах 
мяне ніхто не ўбачыць і не ўведае, што тут нешта выхо-
дзіць ад мяне. 

— А Сямён цябе не падвядзе? — спытаўся кароль. 
— А хто ж угаварыў яго ехаць у Вільню да Свідры-

гайлы? — прамовіла каралева з усмешкай, у якой пра-
глядвала задавальненне сабой. — Я і раней рупілася пра 
многае, але так, каб ніхто не здагадаўся. 

Ягайла болей нічога не сказаў. А назаўтра на пата-
емнай радзе ўжо гаварылася пра Жыгімонта. У ім было 
нешта такое, што прываблівала ўсіх. 

Яго ніхто блізка не ведаў, пра яго мала чулі, у Вітаў-
тавы часы ён спакойна гаспадарыў на сваім надзеле, не 
дамагаючыся для сябе нечага большага за тое, што яму 
было дадзена... 

Не без увагі засталося і тое, пра што ўжо гаварылася: 
ён быў у дружбе з мазавецкімі князямі, пераняў многія 
іх звычаі, ахоўваў свае землі і не заваёўваў чужых, хацеў 
жыць спакойна... 

Біскуп Збышак і многія сенатары былі за Жыгімонта, 
хоць ніколі не галасавалі б за яго, каб у таго не было права 
на спадчыну вялікага князя. 

Многім не падабалася тое, што дамаўляцца з ім трэба 
было патаемна, цішком, падманам дабіваючыся ягонай 
прыхільнасці. Але тут дзядзька каралевы Сямён як ніхто 
падыходзіў на ролю пасярэдніка. 

Даводзілася пайсці на ўсё гэта, каб хоць такім споса-
бам зваліць і выгнаць Свідрыгайлу. 

Першым успомніў пра Жыгімонта Кейстутавіча сам 
Ягайла, аднак для тых, хто яго ведаў, не было вялікай 
таямніцай тое, што такая прапанова выходзіла не ад яго, 
бо ён заўжды любіў няўдзячнага Свідрыгайлу, меў да яго 
нейкую асаблівую слабасць, і, нават маючы намер скінуць 
яго, мармытаў, што давядзецца выдзеліць яму нешта на 
Русі. Збігнеў Алясніцкі і многія іншыя адгадалі, што та-
кую параду дала каралева. Тое, што ён выказаў думку, якая 
хоць і была добрай, але выходзіла ад Соф'і і сведчыла пра 
яе ўплыў, многіх настроіла супраць каралевы. 

17. Зак. 2071 

Колькасць яе ворагаў расла разам з моцай і ўплывам, 
якія павялічваліся дзень пры дні. Гэта ўжо была не баязлівая 
Сонка першых дзён жыцця ў Польшчы, калі яна не ведала 
краіны і людзей, а жанчына, выпрабаваная ў няшчасцях 
і цярплівасці, загартаваная вайной, з моцнай воляй, маці, 
якая стаіць каля калыскі сваіх сыноў і апякуецца іх правамі. 

Яна цярпліва зносіла лжу, шпількі зайздроснікаў, якія 
з усіх бакоў стараліся ўкалоць адважную жанчыну, узво-
дзілася на яе і шмат хлусні, што, нібы бурныя патокі ў час 
залевы, прабівалася праз усялякія норы і лагчыны і пра-
кладвала сабе новае рэчышча. 

Карыбут і чэшскія гусіты, якія прыязджалі ў Кракаў 
на вучоны дыспут аб хрысціянскай праўдзе (10), былі прыса-
ромленыя і выгнаныя Алясніцкім; незадаволеныя думалі, 
нібыта Соф'я была іх патаемнай апякункай і дарадцай. 

Калі Ягайла марудзіў з выступленнем у паход супраць 
Свідрыгайлы, каб забраць Валынь, недасведчаныя ў дама-
ганнях каралевы прыпісвалі гэта ёй, хоць насамрэч якраз 
яна была за Жыгімонта. 

Гэта быў год войнаў і паразаў, бо на дапамогу Свідры-
гайлу рушылі ўсе ворагі Польшчы. 

Пажары, рабункі, разбурэнні і забойствы пракаціліся 
па ўсіх ваколіцах. 

Стары кароль ваяваў на Русі, Соф'я заставалася ў Кра-
каве адна. Яна яшчэ не дапіла да дна прызначанай ёй 
чашы горычы. 

У тым самым каралеўскім замку побач з дзецьмі Соф'і 
жыла і Ядвіга, Казімерава ўнучка, на якую ўсё яшчэ 
пазіралі з надзеяй вочы ўсіх Пястаў. 

Нічым, акрамя лагоднасці і шчодрасці, Ягайла не мог 
прыгарнуць да сябе чужыя сэрцы. Нягледзячы на доўгія 
гады ягонага ўладарання ў ім усё яшчэ бачылі чужога, 
нібы нахлебніка... Некаторыя цішком называлі яго языч-
нікам аж дагэтуль, каралеву — русінкай, шкадавалі заня-
дбаных Пястаў. 

Хоць заручыны старэйшай Ягайлавай дачкі з Фры-
дэрыкам Брандэнбургскім былі, можна сказаць, скасава-
ныя, нейкія забавязанні яшчэ як бы існавалі; прыхільнікі 
Пястаў спадзяваліся ўбачыць на троне Ядвігу, а каля 
яе — Брандэнбургчыка ці ліцвіна. 

Цяпер цяжка сказаць, адкуль усё гэта нарадзілася. 
Духавенства ўладарыла над усім, не магло паскардзіцца 
на свой заняпад, але часцяком усё ж мусіла ісці супраць 
караля, бо ён даваў адпор, праяўляў самаўладства. 

Можа, якраз таму і вісела ў паветры тая непрыхільнасць 
да Ягайлы і ягонай крыві. Яму не забыліся ні біскупа 
Выша, ні забрання біскупскіх сядзібаў (11) у часе вайны для 
пракорму галодных вояў, асуджалі яго і радню то за пата-
емнае спрыянне гусітам, то за сімпатыі да праваслаўнага 
веравызнання. 

Правіны Вітаўтавы, Карыбутавы, Свідрыгайлавы ўсклад-
валі на плечы старога караля, частка іх даставалася і карале-
ве. Многія здалёк неўпрыкмет пазіралі, цікавячыся, у той та-
емны куток, дзе, як адзінокая мнішка, праводзіла тужлівыя 
дні каралеўна Ядвіга. Яшчэ той-сёй ускладаў на яе надзеі, 
разлічваў, што кропля крыві Пястаў прывядзе яе на трон. 

У Соф'і былі двое сыноў, і яна магла спадзявацца, што 
карона не будзе перададзена "па кудзелі". Але яе падазра-
валі ў нянавісці да Ядвігі, у жаданні пазбыцца каралеўны 
якая таксама мела правы на трон. 

Новы паклёп узнік не сам сабою. Яшчэ тады, калі 
кароль часта выбіраўся ў Літву і бываў у Кракаве толькі 
час ад часу, ён прыглядаўся да сваёй старэйшай дачкі: яна 
здавалася яму невясёлай і бледнай. Калі ён пытаўся, у чым 
рэч, то ні старшыя пані, ні нянькі, ні двор ці не хацелі, ці 
не ведалі, што адказаць, толькі апушчалі вочы долу... Або 
шапталі, што яна хворая. 

Магістр Генрык, якога паклікалі абгледзець каралеўну, 
вызначыў, што гэта хвароба маладосці, якую вылечыць 
час. Хуткі рост вытанчыў каралеўну, высушыла даспя-
ванне. 

Але старыя кумкі і зласлівыя бабы разважалі іначай. 
Калі каралеўна пачала бледнуць, знікла чырвань, з'явіўся 
сухі кашаль, яны зашапталі: "Атрута!.." 

Гэты паклёп, пушчаны на вецер злымі людзьмі, стаў 
неўзабаве нібы праўдай, упэўненасцю, неаспрэчнай з'явай. 
Першымі ж разносілі чуткі тыя, хто быў побач, хто мог 
нешта бачыць. 

А хто ж мог атруціць каралеўскае дзіця, калі не тая, 
нашчадкам якой хацелася мець карону? 

Калі гаварылі пра атруту, то не маглі не ўспомніць пра 
атрутніцу і скоса знакамі паказвалі ў той бок, дзе жыла 
русінка. 

Ксяндзы, уздыхаючы, падшэптвалі па-лацінску: "Is 
fecit, cui prodest" ("Зрабіў той, каму гэта на карысць") . 

Ніхто ні разу не пацікавіўся, на чым грунтавалася тое 
падозранне. Каралеўна на вачах таяла... бледла, кашляла, 
слабела... вось і думалі ўсе, што яе труцілі. 

Калі Ядвігіна слабасць пачала рабіцца занадта выяў-
най, слугі выдумалі, быццам яшчэ на вачах у яе нарачо-
нага, малога Фрыдэрыка, яна выпіла нечага і страціла 
прытомнасць, а пасля таго і пачалася ў яе тая невылечная 
хвароба, і доўжылася цэлы год... Гэта якраз і ёсць найлеп-
шы довад, што нікчэмны паклёп быў благой выдумкай. 
Але аспрэчваць яго ніхто не наважыўся. 

Каралева адчувала, што нешта злое носіцца ў паветры, 
але ніхто не адважыўся сказаць ёй пра тыя чуткі. Сама яна 
не магла схадзіць да хворай, нават калі б і ведала пра іх, 
бо бачыла, як Ядвіга ненавідзіць яе, таму пасылала лека-
раў, малілася Богу, каб ён адвёў ад яе гэты ўдар. 

Але каралеўна ўвачавідкі згасала. 
Яна хадзіла, як цень, па замкавых пакоях, лавіла на 

сабе цікаўныя позіркі, яе загадзя аплаквалі як ахвяру. 
Лепш было б сказаць, што ахвярай нейкай фатальнасці 

была сама Соф'я, бо лёс рыхтаваў ёй новае выпрабаванне 
і, хто ведае, можа, нават жудаснае падозранне ў бацькавым 
сэрцы! 

Беднай жанчыне было наканавана зазнаць шмат пакут і 
нямала лжы. Колькі ж трэба было мець мужнасці і надча-
лавечых сілаў, каб выцерпець усё, перажыць і не скарыцца 
перад імі! 

Той таямнічай сілай былі... дзеці. Яе ўзброіла маця-
рынства. 

Яна не магла пакінуць іх сіротамі, мусіла жыць дзеля іх. 
Як быццам для таго, каб расцягнуць тыя пакуты, хвароба 

каралеўны таксама зацягнулася на цэлы год, праўда, за той 
час былі і хвіліны палепшання і надзеі на выздараўленне. 

Да Ядвігі часам вярталася краса, яна рабілася вясёлай, 
як дзіця. Яна ўсміхалася сваім служанкам, хацела жыць, 
прагла радасцей жыцця. 

Аднак гэтыя апошнія намаганні маладых сілаў ско-
ра ападалі і міналіся. Каралеўна зноў бледла, кашляла і 
слабела. Зноў вярталася трывога, цяклі слёзы, пачыналіся 
патаемныя малітвы, абуджаліся трывожныя прачуванні. 

Каралева рэдка бачыла яе, бо дзяўчына неахвотна ішла 
да мачыхі, вярталася раздражнёная. Ёй прышчапілі такую 
моцную нянавісць да яе, што ніякая ласка і дабрыня Соф'і 
не маглі я перамагчы, наадварот, здаваліся ёй крывадуш-
насцю і падманам. 

Старыя нянькі чыталі ў вачах каралевы чаканне смер-
ці, калі ж яна пыталася пра здароўе, прыдумлялі, што яна 
нецярпліва чакае канца. 

Між тым смерць няўмольна набліжалася. Каралеўна 
ўжо злягла ў ложак. У сваіх пакутах бядачка, мажліва, 
паўтарала тыя шэпты, якія чула каля сябе: 

— Атруцілі мяне! Атруцілі! 
Нянькі, якія самі падалі ёй такую думку, потым, нібыта 

з вуснаў Ядвігі, падхапілі скаргу як пацвярджэнне, і раз-
неслі яе па свеце. 

Аднойчы ўвечары старая Фемка прыйшла да каралевы 
заплаканая, аднак на пытанне пра прычыну слёз нічога не 
адказала. 

Яна толькі наракала на той дзень і тую гадзіну, якая яе 
тут напаткала, на гэтую напаленую карону, якую ўсклалі 
на галаву яе пані. 

— Хай бы мы лепей не бачылі гэтага краю, гэтага 
горада і гэтых людзей з языкамі вужоў і змяюк! Слязамі 
паліваем мы дарогі нашы, поім іх нашымі слязамі! 

— Фемка, даражэнькая мая, што гэта з табой? — 
запыталася каралева. 

Старая нянька ў гневе ўскочыла з месца, вочы яе 
імгненна высахлі. 

— Гэтыя палякі — нягоднікі! Яны адважваюцца казаць, 
што ты яе атруціла! Паўтараюць, што яна сама цябе звіна-
ваціла, што чулі з яе вуснаў. Толькі гэтага нам і не ставала! 

I яна зноў залілася слязамі. А каралева ўжо не магла 
нават плакаць. Раней яна магла выплакацца, і ёй станавіла-
ся лягчэй, а цяпер нават слёз не было... Усю яе апякло 
жарам, апаліла з сярэдзіны. Соф'я паглядзела ў задуменні 
на сваю старую няньку і ў роспачы пайшла да акна. 

Два кракаўскія канонікі, ксёндз Адам Свінка і ксёндз 
Ян Эльгат, амаль штодня наведвалі каралеўну. 

Першы з іх займаў хворую чытаннем святых кніг, другі 
быў яе духоўнікам, дарадцам і суцяшальнікам. Абодва 
былі да яе вельмі прывязаныя. 

Каралева добра ведала ксяндза Эльгата і яна змерка-
вала: пакуль Ядвіга жывая, трэба праз святара адвесці ад 
сябе падозранні і знайсці сведчанне, што яна нікога не 
збіралася труціць. 

Але як было дабіцца праўдзівага сведчання ад дзяўчы-
ны, якую жывілі, падагравалі нянавісцю да мачыхі? Дый 
ці паверылі б людзі нават тады, каб яна гэта зрабіла? 

Кароль тым часам быў яшчэ ў Кракаве. Штодня ў трыво-
зе ён наведваў сваю старэйшую дачку, яму казалі, што спра-
вы дрэнныя... Ягайла цяжка ўздыхаў. Соф'я хавала ад яго 
свае непрыемнасці і няшчасці, у яго іх і так заўжды ставала. 

Ледзь не кожны дзень да яго заяўляўся Алясніцкі і 
кожны раз з горкімі ўпіканнямі і страшнымі пагрозамі. 
Алясніцкі, пэўны ў сваёй уладзе над каралём, не шкада-
ваў яго. Бэсціў няшчаснага старога, як падлетка. Часам у 
Ягайлы пачынала бунтаваць кроў ліцвіна, ён спрачаўся, 
пакрыкваў, пагражаў, аднак назаўтра супакойваўся і прасіў 
прабачэння. Каралева задужа настойвала на яго ўпартасці, 
каб, нават абараняючы мужа, магла выступіць супраць. 

Адзін Алясніцкі быў ёй у тым атачэнні ворагаў апекай 
і абаронай, на яго аднаго яна ўскладала ўсе надзеі, што ён 
утрымае яе сыноў пры троне. 

Біскуп прывык быць дарадцам, прагным да ўлады, калі 
не для сябе, то для касцёла, а апека над непаўналетнімі 
давала яму ўпэўненасць ва ўладзе на доўгія гады. Але 
давяраць Алясніцкаму, слухаць ягоныя парады, скарыцца 
яму яна не хацела нават пад пагрозай новага нагавору, 
яшчэ больш страшнага, чым першы, творцаў якога нельга 
было ні высачыць, ні пакараць. 

Біскуп здолеў адгадаць яе думкі, бо сам распачаў раз-
мову пра Ядвігу. 

— Ойча мой, — адказала каралева са слязамі на 
вачах, — я нічога пра яе не ведаю, апрача таго, што яна хво-
рая, зблізіцца з ёй я не змагла, бо я — мачыха, да таго ж 
западозраная... 

Астатняе біскуп дадумаў сам... Ён доўга маўчаў у за-
думенні. 

— Паклічце да сябе, ваша літасць, ксяндза Эльгата, — 
прамовіў ё н . — Як паважаны чалавек, ён можа зрабіць так, 
каб каралеўна сама засведчыла праўду. 

Гэтая парада супадала з думкамі самой каралевы і па-
цвердзіла яе намер зрабіць так, як яна задумала. 

Ксяндзы Эльгат і Свінка былі адзінымі са святароў, 
блізкімі да Ядвігі, гэтая кветачка на сцябліне каралеў-
скага роду абуджала ў іх жывую спагаду, тым больш што 
вянула, ледзь распукнуўшыся. Абодва яны былі людзьмі 
вялікіх здольнасцей і вылучаліся ўжо ў тыя часы сярод 
магістраў Кракаўскай акадэміі. Першы з іх, Эльгат, больш 
займаўся тэалогіяй, другі — лацінскай паэзіяй, праз што 
і праславіўся. Каралева назаўтра ж загадала запрасіць да 
сябе Эльгата. 

Хоць яна была набожная і строга пільнавалася ўсіх 
рэлігійных абавязкаў, але ўсё роўна падазравалася ў тым, 
што болын гарнулася да ўсходняга абраду, чым да лацін-
скага духавенства. 

Падазрона пазіралі нават на тое, як яна хрысцілася, 
уваходзячы ў касцёл, бо былі людзі, якія сцвярджалі, што 
яна так і не навучылася хрысціцца па-каталіцку. 

Ксёндз Эльгат бачыў яе вельмі рэдка, ён прыходзіў 
у замак толькі дзеля Ядвігі, бо не меў тут болей ніякіх 
абавязкаў. 

Аднак запрашэнню каралевы ён надаў важнае значэн-
не. Яна захацела пагаварыць з ім сам-насам. 

— Ойча мой, — прамовіла Соф'я, калі яны ўвайшлі ў 
бакавы пакой, — я звяртаюся да вас як да духоўнага айца з 
такой важнай і дужа далікатнай справай, што я не хацела б 
даверыць яе нікому ў цэлым свеце. Вы бачыце маё абы-
ходжанне, ведаеце пра маё стаўленне да каралеўны Яд-
вігі... Я стаю воддаль, каб не даць зачэпкі для нагавору, а 
між тым злыя людзі абмаўляюць мяне, быццам я прагну 
яе смерці і нават прыспешваю спробай атруціць. Пры два-
ры гавораць, нібыта сама Ядвіга, адчуваючы, што згасае, 
скардзілася на гэта... Бог сведка, я не апусцілася да такой 
ганьбы. Я люблю гэтае дзіця майго мужа, якое падма-
нам настроілі супраць мяне, пасеялі ў яе маладым сэрцы 

нянавісць. Ойча мой, пераканайце яе як ахоўнік сумлення, 
як духоўны айцец, хай скажа, ці можна падазраваць мяне! 
Хай не ідзе з грахом на душы на Суд Божы! 

Ксёндз аж уздрыгнуў ад абурэння, слухаючы, што га-
варыла са слязамі на вачах каралева. 

— Літасцівая пані, — горача перапыніў ё н , — з вуснаў 
каралеўны, гэтага анёла дабрыні і цярплівасці, я ніколі 
нічога падобнага не чуў. 

— Папрасіце яе, зрабіце так, каб яна ясна сказала, што 
не падазрае мяне, хай здыме з мяне гэты цяжар. Зробленае 
пры вас і пры біскупе прызнанне аблегчыць ёй душу, а 
мяне ачысціць ад злога паклёпу. 

— Я ўпэўнены, што каралеўна гэта ахвотна зробіць, — 
сказаў Эльгат, узрушаны просьбай. — Гэта чыстая душа, 
якую, можа, таму Бог хоча забраць з зямлі, што ёй у гэтым 
дарэшты сапсаваным свеце жыццё было б пакутай. 

— Можа быць і так, — дадаў ксёндз, — што жанчыны, 
якія служаць ёй, ад жалю і неразумення, згодна з народ-
ным звычаем, выдумляюць абы-што, але яна... 

Каралева ўздыхнула. 
— На жаль, мне не далі зблізіцца з ёй, — сказала 

яна, — не далі лепей спазнацца... Паміж намі наўмысна 
ставілі заслоны, яе адштурхнулі ад мяне, а мяне перасце-
рагалі ад яе. 

Эльгат зноў паўтарыў: 
— Я выканаю вашу просьбу, хоць думаю, што такога 

сведчання і ачышчэння не трэба. 
— Людзі горшыя, чым вы думаеце, мой ойча, — 

зазначыла каралева, — а ў мяне болей ворагаў, чым сяброў, 
хоць я нікому не чыніла зла. 

Ксёндз Эльгат перахрысціў каралеву і пад уражаннем 
размовы адразу ж пайшоў да каралеўны Ядвігі. 

А яна ўжо зусім не ўставала з ложка. Яе штодня апра-
налі ў белыя строі, расчэсвалі яе прыгожыя доўгія валасы, 
садзілі на ложку, абклаўшы падушкамі. 

На яе твары з'явілася васковая бледнасць, цёмныя 
абадкі — каля вялікіх вачэй, яна яшчэ ўсміхалася час ад 
часу, забываючыся на хваробу, а часам пускалася ў смутак, 
страх і сумнеў. Палову дня яна малілася адна або з кім-
кольвек з ксяндзоў. Рукі яе, зусім белыя, з доўгімі худымі 

пальцамі, ужо не маглі нічога рабіць, крыхотнае намаганне 
прыводзіла да непрытомнасці. 

Каля яе заўжды былі прыдворныя, дзень і ноч мяняліся 
слугі, усе стараліся хоць неяк развесяліць і забавіць яе. 

Свайго духоўніка яна прывітала ўсмешкай, якраз у 
гэты момант яна адчувала сябе лепей. Ксёндз сказаў коль-
кі слоў, а потым жанчынам даў знак, каб выйшлі. Так ужо 
не раз бывала, калі для споведзі іх прасілі выйсці. 

— Пані мая літасцівая, — пачаў святар, — сёння я 
прыйшоў да вас, каб угаварыць выканаць святы абавязак. 

Яна злёгку зачырванелася, напалоханая такім нязвык-
лым уступам. 

— Твая чыстая душа нічым не павінна быць абцяжа-
н а я , — казаў ён далей. — Злыя людзі ўпікаюць каралеву 
тым, што яна мае дачыненне да вашай хваробы, яшчэ гор-
шыя ўзводзяць паклёп, што з вашых вуснаў чулі пра гэтае 
абвінавачванне... Ці магло быць такое? 

Ядвіга спалохана пачырванела, пачала дрыжэць, слёзы 
паплылі па шчоках. 

— Не, не ! — усклікнула яна з плачам. — Я ні яе, ні 
яшчэ каго не вінавачу... Так Бог захацеў... 

Яна апусціла вочы і змоўкла. 
— А ці мела ты калі падставу для падозрання? — 

спытаў Эльгат, уважліва ўзіраючыся на яе. 
Каралеўна нібы шукала нешта ў памяці і цягнула з 

адказам. 
— Н е ! Н е ! Ніколі! — праз хвіліну паспяшалася яна 

адказаць ксяндзу. 
— А каб вырваць джала нагавору, — дадаў Эльгат, — 

трэба, каб ты паўтарыла гэта пры мне і пры біскупу. 
Ядвіга ціха прамовіла: 
— Добра, мой ойча, зраблю ўсё так, як вы мне кажаце. 
Размова была вельмі непрыемная, а пакута на твары 

хворай занадта выразная, каб ксёндз не перайшоў на ін-
шае, ён пачаў гаварыць пра Бога, пра неба, пра шчасце 
абраных Госпадам. 

Здавалася, што дзяўчына слухае з задавальненнем, за-
бываючыся пра сваё невясёлае жыццё на зямлі. 

На другі дзень ксёндз Эльгат прывёў з сабой біскупа, 
а Ядвіга ціхім, але выразным голасам паўтарыла перад 

18. Зак. 2071 265 



імі прызнанне, што ў яе не было прычыны падазраваць 
каралеву. 

Вестка пра гэта адразу ж разышлася пры двары, бо 
некаторыя з жанчын стаялі каля дзвярэй і ўсё чулі. 

Цяпер Соф'я быццам бы магла ўздыхнуць вальней. 
Але што значыла тое сведчанне, калі пра яго не ўсе ведалі, 
а ўжо даўно было распушчана мноства пагалосак, кожная 
з якіх чым больш пачварная была, тым праўдзівейшай 
здавалася. 

Да таго ж і ніжэйшае духавенства, хоць не разумела 
такіх людзей, як Алясніцкі, ягоныя сталыя спрэчкі з ка-
ралём, калі той ушчуваў і дакараў караля, само прасякну-
лася нейкай непрыхільнасцю да Ягайлы і ягонай сям'і. Па 
краіне разыходзіліся чуткі, напоеныя нянавісцю не толькі 
да каралевы, але і да яе мужа, якога падазравалі ў абыяка-
васці да свайго першароднага дзіцяці. 

Заўжды і ўсюды народ становіцца на бок слабых і 
пакрыўджаных, і тут таксама вялікае спачуванне ўсе вы-
казвалі каралеўне, якая памірала ў росквіце гадоў. Штодня 
народ тоўпіўся каля замка, усе хацелі даведацца пра яе 
здароўе, толькі цяпер выказвалі ёй сваю любасць, калі яна 
ўжо не магла жыць, а не тады, калі была здаровай. 

За два дні да свята Беззаганнага зачацця, у чацвер, 
лекары абвясцілі пра набліжэнне канца. У касцёлах на 
Вавелі і ў касцёле Святога Марціна ўвесь час адпраўлялі-
ся малебны. Не адыходзіў ад ложка хворай Элыат, да яго 
далучыўся і Свінка. 

Яна ляжала ўжо знясіленая, цяжка дыхала, то складала 
рукі на грудзях, то рвала на сабе сукенку і прасціну, а яе 
вусны ўсё паўтаралі малітвы ўслед за ксяндзом. Яе ўжо 
кармілі з лыжачкі, выціралі скроні, набліжалася апошняя 
часіна... 

У суботу, якраз на свята Божай Маці, калі на ранішняй 
імшы спявалі "Те Deum" (12), яе чыстая душа паляцела ў 
лепшы свет. 

Па замку разлегліся плач і галашэнне, для караля і ка-
ралевы гэта стала знакам, што Ядвігі больш няма. 

У касцёлах зазванілі, духавенства, сенатары, усе, хто 
не любіў каралевы, ворагі яе і Ягелонскага роду былі ў 
вялікім утрапенні, нібы адыходзіў апошні нашчадак, якому 

належаў па спадчыне каралеўскі трон. Незычліўцы лічылі, 
што бацька і мачыха не надта гаравалі па ёй, што мала 
слёз пралілі над яе труной. А гараджане плакалі, нарака-
ючы на лёс, нанеслі шмат кветак на труну, пастаўленую 
побач з матчынай. 

На надмагільным камені Ядвігі былі высечаны словы 
ксяндза Свінкі: "Ты была чыстым смарагдам, лілеяй, бя-
лейшай ад снегу, фіялкай з нябесным пахам, гіяцынтам, 
харашэйшым за пурпурныя ружы... Дзе цяпер тваё хараст-
во? Дзе краса прыгожага твару, дзе ясныя промні светлага 
чала?.. Спачывай, цудоўнае дзіця, пад вянком тых кветак, 
якіх не кране зіма, не спаліць сонечны прамень і не ўхопіць 
крывавай пашчай раз'юшаны дзік з крывымі ікламі". 

Аднаму Богу засталося вядомым, што значылі тыя 
словы пра злога дзіка з крывавай пашчай, высечаныя на 
яе труне... 

Паздзел 5 

Цяжкімі былі апошнія гады старога караля, немачнага 
ў змаганні з непакорлівым Свідрыгайлам, з Руссю, з кры-
жакамі здрадлівымі, што скарыстоўвалі гэтую выгадную 
для іх пару, і, урэшце, з панамі і духавенствам, бо яно не 
хацела ўзяць пад апеку чэхаў, якія гарнуліся да Польшчы, 
дзеля таго, што лічыла іх ерэтыкамі. 

Тая новая навука, якую з упартым фанатызмам абвя-
шчалі чэшскія рэфарматары, сцвярджаючы яе зброяй і 
сваёй крывёй, для такіх людзей, як Ягайла і ягоная, схіле-
ная да новай веры, радня, для русінкі Соф'і , для паспешлі-
вага ў неабдуманых дзеяннях Карыбута, была надзвычай 
прывабнай. Важнасць яе і ўсю небяспеку разрыву з Ры-
мам, адлучэння ад аб'яднання адзінага касцёлу вернікаў 
не мог не бачыць і не адчуць стары Ягайла. Чэшскія свя-
тары, якія горача маліліся Хрысту, хацелі абвясціць чыстае 
Божае слова, тое праўдзівае Евангелле, якое пазней было 
распрацавана рэфарматарамі XVI стагоддзя і прывяло да 
расколу хрысціянскага адзінства на два варожыя лагеры. 

Карыбут, а можа, патаемна і Ягайла, і маўклівая Соф'я 
спачувалі тым людзям, якія дабіваліся свабоды сумлення 

на зразумелай ім мове, не ведаючы межаў, да якіх яна 
магла дайсці. 

Ім было даспадобы таксама і цвёрда выказанае гусіта-
мі спадзяванне на вызваленне з-пад улады духавенства і 
Рыма. Яны не глядзелі далей. 

Алясніцкі ведаў Ягайлавы звычкі, які на словах схіляў 
чэхаў да яднання з Рымам, а ў душы спачуваў ім. Таму 
біскуп увесь час пільна сачыў за ім. 

Карыбут, які ўжо папарыўся ў той гарачай лазні рэ-
лігійнага бунту, быў яго заступнікам перад каралём і 
апосталам у Польшчы. Ён і ягоны Пугала (13) ўжо знаходзілі 
гут празелітаў (14) сярод тых, каму надакучылі дзедаўскія 
сядзібы, а хацелася займець манастырскія землі, а то і 
проста беспакарана парабаваць. Бо гэта былі дні прыкрых 
войнаў, няспыннай трывогі, усеагульнай незадаволенасці. 
Пад такім цяжкім гнётам стары Ягайла ўсё болей страчваў 
сілы. Каралева мусіла сачыць за ім, паслухмяна зазіраючы 
біскупу Збігневу ў вочы. 

Рабіць што-кольвек яўна яна не адважвалася. Яе нама-
ганні і захады выяўляліся толькі ў выніках, а не ў справах. 
I яна знарок пакрывала іх таямніцай і заслонай маўчання. 
Усё рабілася спадцішка, патаемна, неўпрыкмет. 

Чым хутчэй старэў кароль, тым важней было забяспе-
чыць спадчыннасць ягоным сынам. Ягайла над гэтым не 
задумваўся, як заўжды цягнуў, адкладваў, і каралева мусі-
ла прыспешыць яго склікаць на святога Войцэха вальны 
з'езд у Серадзе (15). Алясніцкі не пярэчыў гэтаму. 

Яна паехала на з'езд разам з каралём, бо не магла ад-
пусціць яго аднаго, абодвух сыноў яны ўзялі з сабой. 

Кароль сядзеў на троне, каля яго стаяла Соф'я са сваімі 
хлопчыкамі перад сабранымі з усёй Полыпчы панамі і шлях-
тай і прасіла за дзяцей ласкавым паглядам і ўсмешкай. 

Сілай і націскам у Польшчы заўсёды было цяжка 
атрымаць перамогу, а вось тое, што чапляла за сэрца, пе-
рамагала заўжды лёгка. 

А маці з падлеткамі сваім пакорлівым маўчаннем прасі-
ла так выразна! 

Кланяліся стары кароль, каралева, іхныя дзеці, а тыя, 
хто ў Ленчыцы пасек на кавалкі пергамін, калі Ягайла 
хацеў паказаць сваю моц, цяпер урачыста, з паклонамі 

запэўнілі свайго ўладара, што спадчыннік трона будзе 
ягонай крыві. 

Соф'я выйшла ўперад падзякаваць, а каралевічы кла-
няліся, слалі паветраныя пацалункі ўсім панам, і выгляд 
гэтых нявінных хлопчыкаў нібыта прымушаў забыцца, 
што ў іх не было крыві Пястаў. 

Старэйшы, Уладак, васьмігадовы хлопчык, з тва-
ру вельмі падобны да бацькі, хоць красу ўзяў ад маці, вы-
глядаў ужо як рыцар, і меч пры боку ўжо не быў яму цяж-
кім. Усё паказвала на тое, што з яго выйдзе добры вож. 

Той з'езд у Серадзе скончыўся шчасліва, пасля яго ка-
роль з жонкай і дзецьмі паехаў у Познань, каб заручыцца 
падтрыманнем Велікапольшчы, і тут, а не ў Кракаве, зла-
дзіў вяселле Эміліі — дачкі сваёй улюбёнай сястры, якая 
некалі была жонкай, а цяпер удавой Земавіта мазавецкага. 
Мужам пляменніцы стаў паморскі князь Багуслаў. 

Тую Эмілію кароль, можна сказаць, песціў на каленях, 
яна расла ў яго на вачах, ён дарыў ёй розныя дробязі і рада-
ваўся, гледзячы на яе; Вольга — сястра Аляксандра — або 
сама прыязджала з дзецьмі да караля, або ён з'яўляўся ў 
Плоцку і надоўга заставаўся там, любіў пагасціць у яе. У 
Плоцку ён пачуваўся вальней, забываўся на цяжар улады. 

Каралева не пакідала мужа і цяпер, а яна мела для гэ-
тага важныя прычыны. Было ўжо вядома аб прыездзе чэш-
скіх паслоў, якія вельмі хацелі сустрэцца з Ягайлам. Яны 
абяцалі падтрымаць яго ў змаганні супраць крыжакоў, каб 
злучыць яго з Карыбутам і палепшыць сваё становішча. 

Чэшскае каралеўства ў такіх самых умовах, як некалі 
Літва, гарнулася пад крыло Польшчы, жадала аб'яднацца 
з ёю. 

Каралева заставалася ў цені, яе не відаць было, але 
чатыры біскупы, а сярод іх архіпастыр гнезненскі Войцэх, 
былі не супраць чэхаў, якія даводзілі, што іх дагэтуль не 
адлучылі ад хрысціянскай супольнасці, бо яны маглі пара-
зумецца з касцёлам. 

За гэтымі чатырма біскупамі, да якіх болын не належаў 
абачлівы Алясніцкі, за многімі свецкімі панамі, якія толькі 
дбалі пра павелічэнне межаў і моцы дзяржавы, мабыць, 
стаяла каралева, якая намовіла Ягайлу, каб ён дазволіў 
чэхам ехаць у Кракаў. 

Яны чакалі моцнага супраціву Алясніцкага, але супраць 
таго выступілі чатыры біскупы з прымасам на чале, а ка-
роль загадзя бачыў, што адзін Збышак іх не адолее. 

Як і можна было чакаць, завязалася змаганне, якое 
разгарэлася так, што мужнаму і адважнаму біскупу сталі 
пагражаць. 

Тарноўскі папярэдзіў біскупа пра змову супраць яго, 
параіў быць абачлівым або адысці ад спраў 

Мужнасць і стрыманасць, якія дапамаглі яму выстаяць 
супраць Вітаўта, перамаглі і ў бойцы з чэхамі. Ен падзяка-
ваў Тарноўскаму. 

— Хай вам Бог заплаціць за шчырую перасцярогу, — 
спакойна прамовіў ё н , — але я не збіраюся мяняць сваіх 
звычак або ўцякаць. Як і штодня, пайду адпачываць у 
сваю спальню, калі ж назаўтра захачу пайсці ў касцёл, то 
вазьму з сабой, як заўжды, аднаго ксяндза і аднаго слугу з 
ліхтаром. Я не буду схіляць галавы перад забойцамі. Калі 
Богу трэба будзе ахвяра маёй крыві, то хай Ён прыме яе. 

Усё разбілася аб гэтую непарушную адвагу. 
Больш відавочным быў удзел каралевы ў таямнічым 

прызначэнні Жыгімонта Кейстутавіча вялікім князем лі-
тоўскім, бо гэтаму паспрыяў Сямён Гальшанскі не без яе 
падказкі. 

Пасля бітвы пад Ашмянамі Свідрыгайла пакінуў жон-
ку, а сам падаўся на Русь, з якой у яго быў трывалы мір, і 
адтуль пагражаў Польшчы доўгай вайной. 

Каралева ўвесь час не пераставала апекавацца справамі 
мужа, а калі паважны век і аслабелы зрок пагражалі яму 
паразай у ваенных паходах, яна клапацілася, каб ахоў-
ваць яго ад розных нягод. Сам ён з ахвотай пайшоў бы на 
вайну, як і на паляванне, але Соф'я старалася ашчаджаць 
ягонае дарагое жыццё дзеля сваіх падрасталых сыноў. 

Ягайла не пайшоў на крыжакоў (16), яго замянілі прызна-
чаныя ім польскія зверхнікі. Сам сядзеў у Коніне, а з ім 
увесь час была жонка, потым ён падаўся ў Серадз, дзе, 
пакуль не было Алясніцкага, да яго завіталі чэшскія 
паслы. 

У час гэтага падарожжа стары як мог бавіў свой час: 
прыняў паслоў, пасадзіў за свой стол, дазваляў публічна 
агітаваць за сваю веру чэшскім святарам. 

Ён цалкам давяраў ім, калі яны з запалам гаварылі пра 
рэлігію, і не мог заўважыць іх ерэтычных паглядаў. Ён не 
разумеў розніцы, а чэхі так прыгожа апавядалі пра бра-
тэрства людзей і літасць Хрыста. Яму здавалася, што Рым 
не мог адштурхнуць ад сябе такіх добрых хрысціян. 

Разгневаны Алясніцкі быў вымушаны зноў ганіць іх, 
рабіць каралю вымовы і тлумачыць, што да чаго. На схіле 
Ягайлавага кіравання кракаўскі ксёндз быў ужо не толькі 
біскупам. Ад імя караля і Польшчы ён перадаваў меч, 
знак велікакняскай улады, новаму ўладару Літвы, ён быў 
пасланы ў Базель на сабор, дзе разглядаліся дачыненні з 
крыжакамі. Перад самым ад'ездам, занепакоены будучым, 
Алясніцкі зноў нагадаў каралю ўсе ягоныя правіны, найвя-
лікшымі з якіх былі старасць і страчаныя сілы. 

Раптоўны напад біскупа кароль адбіваў амаль што са 
слязамі, аднак набраўся адвагі і зазначыў, што большае 
права рабіць яму заўвагі мае архібіскуп гнезненскі, а не 
кракаўскі біскуп. 

Але за гэтым біскупам былі ўсе, а за каралём — 
нікога. Нават сам архіпастыр Войцэх Ястжэмбец не мог 
выступіць у абарону старца супраць магутнага Алясніц-
кага. 

Ягайла, каралева, біскупы, панства — усе мусілі слу-
хаць гэтага чалавека жалезнай волі і мужнасці, але дужа 
запальчывага і ганарыстага, бо ён занадта яўна даваў 
адчуць, што ён адзін і розум, і ўлада. Гэткімі нахабнымі 
павучаннямі, блізкімі да катаванняў, ён, здавалася, ступаў 
след у след за Станіславам Шчапаноўскім (17)... 

Кароль вольна ўздыхнуў толькі тады, калі гэты няў-
мольны вартавы выправіўся ў сваё падарожжа. 

Вялікдзень кароль і каралева сустрэлі ў Кракаве. Ішоў 
1434 год. 

Надходзіла вясна, пачыналі зелянець лясы. Стары 
Ягайла вельмі іх любіў і не мог уседзець у сценах сваёй 
сталіцы. Каралева хоць і мела ўладу над каралём, старала-
ся адгаварыць яго, але не настойвала мяняць звыклы лад 
жыцця, па якім Ягайла засумаваў. 

Прычынай для ад'езду ў лясы на Русь паслужыла піль-
ная патрэба сустрэцца ў Галічы з малдаўскім гаспадаром 
Стафанам. 

Да сваёй улюбёнай Медыкі кароль ехаў не спяшаючы-
ся, тым больш што стаяла цёплая і надзіва ранняя вясна. 

Калі ж ён дабраўся да гарадка, раптам прыціснуў ма-
роз. Ужо распукнутыя кветкі, маладыя лісцікі, вясёлую 
азіміну скаваў і памарозіў штодзённы паўночны вецер. 

У сярэдзіне мая, як гэта часта здараецца ў нас у Поль-
шчы, вярнулася ненадоўга зіма, астудзіла паветра, і, хоць 
скора зноў выбліснула сонца, цяпло не магло вярнуцца так 
хутка. 

У Медыцы караля не змаглі ўтрымаць ні паны, якія 
прыехалі з ім, ні каморнічыя, ні слугі. Ён ірваўся і прасіў-
ся ў лес. 

Нетры пушчаў вецер памарозіў не дужа; салаўі, якіх 
так любіў Ягайла, завялі свае песенькі, яны напаміналі 
старому ягоную маладосць, Літву, лепшыя часы. 

Гэтым разам кароль прыехаў не на паляванне, час для 
яго яшчэ не прыспеў, дый сілаў ужо не ставала. Яму ха-
целася сесці недзе ў гушчары на калодзе і слухаць птахаў, 
якіх вясна абуджала да спеваў. Тут ён мог забыцца пра 
здрадлівага Свідрыгайлу, і пра біскупа, які так дакараў яго, 
і пра ўсялякія непрыемнасці і інтрыгі. Дарма і маршалак, 
і лоўчыя, і верныя слугі засцерагалі яго, гаварылі, што 
веснавой парой сядзець у лясах нездарова. 

Яму ўжо мала заставалася жыць, а салоўкі спявалі так 
прыгожа! 

Аднойчы ён паехаў у лес папоўдні і не хацеў вяртацца 
нават ноччу. А ноччу прабіраў холад, кароль жа быў толькі 
ў старым выцертым кажушку. Калі вярталіся назад, кара-
ля чамусьці стала трэсці, але паратункам ад гэтага было 
цёплае пітво. 

Назаўтра ён меўся дабірацца да Гродэка, туды ў вызна-
чаны дзень мусілі прыбыць пасланцы ад гаспадара. 

Бледы, стомлены і нездаровы, ён ледзь злез з пасцелі, 
але ўсё ж паехаў. А там у халодным пакоі сеў з малда-
ванамі за стол, і тут, адразу за абедам, яго пачала трэсці 
страшэнная малярыя. Ужо нават нельга было прызначыць 
пэўнага дня сустрэчы, бо Ягайла мусіў злегчы ў пасцель. 

Добра вядомая хвароба, ад яе ёсць тысячы лекаў, яе 
лечаць жанчыны, у кожнай ёсць свой надзейны сродак. 
Таму быў спадзеў, што кароль выздаравее, нягледзячы на 

свой паважны век. Сам ён у першыя дні зусім не тры-
вожыўся. Яго паілі бабоўнікам і гарычкай, давалі як лякар-
ства віно. Усё гэта збівала ліхаманку, але малярыя ўпар-
та не адступала. I патроху старога Ягайлу сталі пакідаць 
сілы. Цяпер усіх, хто быў пры ім, агарнуў страх. Давалі-
ся ў знакі гады, перажытае. На ўсе бакі слалі па лекараў. 

Але ратунку ўжо не было. Спакутаваны жыццём, ён 
першы адчуў, што тое вычарпалася. Яму яшчэ ніколі не 
было так тужліва ў час адпачынку. 

Кароль захацеў паспавядацца, і ксёндз Мікалай некаль-
кі разоў спавядаў яго. Ён набожна, з вялікім душэўным 
спакоем рыхтаваўся да смерці. Просты і дабрадушны, ён 
ніколі не таіў у сабе сваіх правінаў і слабасцей, ведаў іх. 
Не стараўся быць вялікім, хацеў быць чыстым. 

У апошнія хвіліны той, хто так шчодра сыпаў вакол 
сябе поўнымі прыгаршчамі шматлікія даброты, непакоіўся 
толькі пра адно: ці не пакіне па сабе якіх не дараваных 
крыўдаў. Ён звяртаўся да духоўніка, напамінаў яму, заклі-
наў яго, каб адпусціў яму ўсе грахі і каб на ягонай душы 
не было цяжару людскіх слёз. 

— Перажагнай жонку і дзяцей, блаславі іх замест 
мяне! Маліцеся за маю душу! Усім і ўсё прабачаю. 

Потым ён захацеў паспаць. Гэта была апошняя ноч. 
Усе, хто яго даглядаў, стомленыя, разышліся. Адзін Янак 
Слабаш, пасцельнічы, яшчэ стаяў каля яго, папраўляючы 
то падушку, то пакрывала, і плакаў па добрым гаспадару, 
які заўсёды раскайваўся ў сваім хвілінным гневе і запаль-
чывасці. 

Раптам кароль занепакоена заварушыўся. 
— Янак Слабаш, падыдзі да мяне! — паклікаў ён 

амаль што непрытомным голасам. 
Верны слуга нахіліўся да яго. 
Кароль неспакойна перабіраў дрыжачымі немачнымі 

рукамі. Ён намагаўся сцягнуць з пальца пярсцёнак, які 
ніколі не здымаў. 

Гэта быў шлюбны пярсцёнак Ядвігі. 
— Вазьмі гэты пярсцёнак, — сказаў кароль, — най-

даражэйшую для мяне памятку. Я ніколі не здымаў яго з 
рукі. Аддай яго Збышку, біскупу кракаўскаму; хай ен заха-
вае яго, як памяць пра мяне, і хай ён прабачыць мне, што 

я ў гневе пярэчыў, калі ён рабіў мне заўвагі. Калі я яго 
крыўдзіў, хай забудзе. Пакідаю яму памяць пра маю душу, 
каралеўства, удаву, сыноў... асабліва старэйшага... аддаю 
яму ў апеку ўсё, хай памятае, што я любіў яго. 

I ён заплюшчыў павекі, стомлены, але супакоены. 
Гэта сапраўды была ягоная апошняя ноч. Якраз ішлі 

апошнія дні мая. У вецці дрэў, што абступіла двор, яшчэ 
пяялі свае песні салаўі. Пакой зноў пачаў напаўняцца 
людзьмі, што прыходзілі адзін за адным. Кожны хацеў 
кінуць апошні позірк на адпакутаваўшага караля, развітац-
ца з ім. Ён згаслым позіркам таксама развітваўся з кожным 
са сваіх адданых слуг, некаторым нешта гаварыў невыраз-
ным голасам. Усе плакалі, нібыта развітваліся з бацькам. 

Ксяндзы прамаўлялі апошнія малітвы, па ягоных вус-
нах можна было пазнаць, што ён паўтарае іх словы. 

Першы прамень дня прабіваўся праз вокны, калі ка-
роль спакойна адышоў у небыццё, нібы заснуў па доўгай 
працы (18). 

У пакоі стаяла цішыня, толькі чуўся плач. Ксяндзы 
ўкленчылі, каб першым памаліцца Божым анёлам за яго-
ную душу. 

Так пад салаўіныя спевы і памёр кароль, які меў чыс-
тае сэрца, простую душу, з усіх сілаў стараўся несці цяжар 
вялізнага гаспадарства, яшчэ не аб'яднанага, і — не мог. 
Бедны пакутнік, дзіця пушчаў, ён сумаваў па лясах, па 
волі, але мусіў быць нявольнікам абавязкаў, быў акуты 
залатым абручом, які вянчаў яго голаў. 

Вестка пра смерць гэтага чалавека, які апошнімі часа-
мі быў каралём толькі з наймення, громам разлеглася па 
асірацелай краіне. 

Адзін толькі біскуп Збігнеў мог цяпер несці цяжар 
бескаралеўя, але якраз ён быў у дарозе. 

На шчасце, і ён, і канцлер Канецпольскі затрымаліся 
ў Познані. У тую ж ноч паслалі ганцоў да яго і да кара-
левы. 

У Кракаве нішто не паказвала на тую страшную вестку, 
якая неўзабаве, як снег на галаву, зваліцца на Соф'ю. Ка-
роль пакінуў яе зусім здаровы і вельмі вясёлы, бо правёў 
усё сваё жыццё ў нястомных вандроўках па краіне і толькі 
ў дарозе адчуваў сябе вольным. У гэтыя часы невялікімі 

падарункамі ён мог радаваць і людзей, і сябе. Пачыналася 
прыгожая вясна, каралевічы са сваім выхавальнікам і на-
стаўнікам сядзелі над кніжкамі або з асалодай забаўляліся 
на панадворку. Соф'я радавалася, гледзячы на іх. 

Раптам горад нібы страсянула. Нечы голас, невядома 
адкуль, невядома чый, пранёсся над усім: "Кароль памёр!" 

Таямніча шапталі адзін аднаму на вуха ў трывозе, нібы 
не верылі. Купкі людзей збягаліся на рынак, распытвалі і 
разносілі па хатах. Немажліва было дасачыць, чалавек ці 
вецер разносіў жалобную навіну. 

Некалькі вершнікаў праскакалі праз горад да замка. 
А праз якую хвіліну глуха загулі званы. 
Ніколі так не выяўляецца значэнне аднаго чалавека, з 

якім народ звязвае свой лёс і надзеі, які ўвасабляе сабой 
дзяржаву, як тады, калі гэтага правадыра народа не стае. 
Пры жыцці ён мог не мець улады, страціць сваю магут-
насць, перакласці ўсё на іншых, а не стала яго, і нібы лоп-
нула агніво, якое ўсё звязвала і трымала. 

Каралева Соф'я спакойна займалася са сваімі хлап-
чукамі, якія сядзелі ў ніжнім пакоі каля акна, адзін за 
кніжкай з Котам, другі — з Рытэрскім: то забаўляўся з 
маленькай шабляй, то з вялікімі літарамі, якія той паказваў 
і тлумачыў яму. 

У час, адведзены для навучання, каралева часта пры-
ходзіла вось так: паназіраць за дзецьмі, распытаць на-
стаўнікаў і, слухаючы, павучыцца самой. Яе надзвычай 
цікавілі кнігі і навукі, яна ведала, якія важныя яны для 
сыноў, апошнім жа часам наяўнасць пры двары адукава-
ных іншаземцаў вымушала і яе засвойваць іншыя мовы, 
увогуле быць больш дасведчанай у навуках. 

Яна хваравіта ўспрымала тое, што немцы часцяком 
пасмейваліся з польскага варварства, хоць і ў іх навука не 
надта была ў пашане і замыкалася ў цесным коле святароў, 
семінарыстаў, канцылярскіх пісараў ды выкарыстоўвалася 
пры размовах з вытанчанымі магнатамі. 

Паставіць сваіх сыноў на адзін ровень з найадукава-
нейшымі людзьмі сваёй эпохі і наагул шырыць асвету, 
важным агнівом якой была Кракаўская акадэмія, што якраз 
цяпер развівалася, для каралевы стала найважнейшай спра-
вай яшчэ з той пары, калі дзеці пачалі падрастаць. 

Дабрадушная прастата Ягайлы, які мусіў часта ка-
рыстацца паслугамі іншых, не знаўся ў многіх рэчах, 
абуджала ў ёй жаданне, каб Уладак і Казік мелі больш 
самастойнасці. 

У той час усякая мудрасць звязвалася з веданнем Свя-
тога Пісьма, а тады яго яшчэ не пераклалі на польскую 
мову, дык каралева першая загадала падрыхтаваць для 
сябе і для сыноў асобныя тлумачэнні са славянскай і чэш-
скай Бібліі па-польску (19). 

Красамоўны ксёндз Павел з Затора з яе просьбы рас-
пачаў штонядзельныя выступы на Вавелі з казаннямі на 
польскай мове, і народ прыхільна іх успрымаў. 

Калі каму з прафесараў акадэміі патрэбен быў дарагі ма-
нускрыпт, ён звяртаўся да ксяндза Кота, настаўніка каралеві-
чаў, да Соф'і і быў пэўны, што яму не адмовяць у дапамозе. 

I нарэшце, каб выклікаць у людзей любасць да сваіх 
дзяцей і проста ад шчырага сэрца, каралева дазваляла 
бедным гарадскім дзецям смела прыходзіць да яе сыноў 
і прасіць грошай на навучанне, што ў Кракаве стала завя-
дзёнкай. Беднякі ад дзвярэй да дзвярэй хадзілі з гаршчком 
і такім спосабам карысталі з літасцівай дапамогі пачцівых 
жыхароў Кракава. 

Але ўпершыню той звычай нарадзіўся ў каралеўскім 
замку, на вачах каралевы Соф'і, пад яе апекай, дзякуючы 
яе сынам. 

Дзецям дазвалялася прыходзіць у замак пад вокны таго 
пакоя, дзе Уладак і Казік вучыліся па буквары, а каралева 
праз іх адорвала бедных адзежай, абуткам, ежай. 

Сіроты з далёкіх краін, якія прыходзілі ў Кракаў вучыц-
ца, заўсёды знаходзілі тут дапамогу, сярод іх былі дзеці з 
Сілезіі, Памор'я і з суседніх краін. 

Вось і гэтым разам звыклая чародка такіх абарван-
цаў — босых, бедна апранутых, стоўпілася пад знаёмым 
акном; каралевічы, усміхаючыся, глядзелі на такую бед-
насць, а ксёндз Кот высунуўся з акна і па чарзе экзамена-
ваў іх, каб пераканацца, што гэта сапраўды студэнты, а не 
вулічныя жабракі. 

Не так проста было адрозніць колішняга студэнта ад 
вулічнага валацугі, так яны бедна выглядалі, амаль што 
ўсе, але пазней не адзін з іх дайшоў у навуцы і працы да 

найвышэйшых ступеняў. Як некалі ў Парыжы моладзь, 
прагная да навукі, спала на вуліцах на саломе, абы толькі 
слухаць лекцыі славутых вучоных, так у той час ужо і ў 
Кракаў сходзіліся многія, дачуўшыся, што тут ёсць крыні-
ца ведаў, з якой мог піць кожны. 

Падрыхтоўчыя школкі былі ўжо ва ўсіх парафіях, пры 
касцёлах, а найболей іх было ў Кракаве і яго ваколіцах. 
Бедныя хлопцы ледзь паспявалі скончыць гэткі пачатковы 
курс, як босыя і галодныя імкнуліся трапіць у тую Alma 
mater (20), якая нікога не адштурхоўвала. 

Недзе тут на бруку пад касцёлам, ці пры сцяне, ці ля 
плота начаваў не адзін хлопец, а раніцой ішоў з гаршчком 
прасіць ежы, тады сядаўся на акадэмічную лаву ў сваіх 
абіяках і ў простым кубраку. 

Часам які стары ксёндз браў каторага ў служэнне, да-
памагаў чым мог, абы той хлапчына вучыўся. 

Сярод тых бедакоў былі і зусім бледыя хлапчаняты, 
што яшчэ не выйшлі з дзіцячага веку, і бамбізы з вусамі, 
што позна прыахвоціліся да навукі... 

Гэта была новая кракаўская вулічная публіка, раней та-
кой не было, а цяпер яна ледзь не штодня прыбывала, у яе 
шэрагах не было толькі бедных габрэяў, бо за іх навучанне 
плаціў кагал. 

Не раз беднякі-студэнты збіраліся пад вокнамі карале-
вічаў, да іх выходзіла каралева, загадвала прынесці загадзя 
падрыхтаванае адзенне, абутак, ежу і розныя падарункі, 
нават простую паперу, даражэйшую за ўсё, ды таблічкі для 
пісання, усё гэта раздавалася, а ксёндз тым часам слухаў, 
як тыя чытаюць і як ведаюць катэхізіс. 

I ў той вясновы дзень каралева Соф'я каторы раз на-
зірала, як пад акном раздаюць міласціну чарговай купцы 
студэнтаў. 

Каля акна стаяла з дзесятак хлопцаў, не надта пры-
часаных, у залатаным адзенні, у падвязаных шнуркамі 
абіяках, з гаршчочкамі на вяровачках, перакінутых цераз 
плячо. Некаторыя худыя, як фасолевыя жэрдкі, цыбатыя, 
некаторыя, наадварот, курдупелі, вочы і рукі ва ўсіх былі 
павернутыя да вокнаў. 

Ксёндз Кот з каралевічам Уладзіславам сядзеў каля ад-
наго акна, Рытэрскі з меншым, Казімерам, — каля другога. 

Каралева таксама, як зазвычай, стаяла тут са слугамі, 
што неслі міласціну. 

Некаторых студэнтаў ксёндз Кот ужо ведаў, яны яго 
таксама. З некаторымі заводзіў гаворку каралевіч. Сыпалі-
ся шпаркія адказы на пытанні, хлопцы адказвалі весела, 
смела падходзілі блізка, бо ведалі, што тут да іх ставяцца 
зычліва. 

Настаўнік каралевічаў распытваў студэнтаў пра іхныя 
патрэбы. Адны паказвалі дзіравыя чаравікі, другія — 
босыя ногі, што тырчэлі з парванага абутку, а за іншых 
гаварылі самі іх хударлявыя твары: было відаць, што людзі 
даўно не елі. 

Старая жанчына выйшла з вялізнай місай і лыжкай і 
пачала накладваць у падстаўленыя гаршчкі кашу і клёцкі, 
а што каралеўская ежа здавалася ім вельмі смачнай, было 
відаць з таго, як ціснуліся галодныя дзеці адзін перад ад-
ным са сваімі гаршчкамі і крычалі: "А мне! А мне!" 

Адзежу ўсім, хто прасіў, падавалі з акна самі кара-
леўскія дзеці. 

Радасць была нязмерная, чуліся вясёлыя воклічы, кара-
левічам гэта было прыемна таксама, бо яны такім споса-
бам вучыліся міласэрнасці. Хоць тая была ў іх у крыві ад 
бацькі, але ўсё ж не было шчаслівейшай хвіліны, чым калі 
яны маглі некаму дапамагчы. 

Ужо расходзіліся студэнты, атрымаўшы абноўкі і пад-
скокваючы ад радасці, некаторыя яшчэ даядалі з гаршч-
коў кашу, каралевічы вярнуліся да навучання, а кара-
лева Соф'я пайшла ў свае пакоі, вокны якіх таксама вы-
ходзілі на панадворак, як раптам заўважыла там нейкую 
мітусню. 

Некалькі вершнікаў пад'ехалі і злезлі з сёдлаў, да іх 
падбеглі людзі, слухалі, што тыя гаварылі. Слугі ўздымалі 
ўгору рукі і хапаліся за галовы. З усіх дзвярэй пачалі 
выбягаць зацікаўленыя каморнічыя, яны стоўпіліся каля 
вершнікаў. 

Іншыя ж, нешта ледзь пачуўшы, вярталіся ў замак. 
Каралева яшчэ нічога не пачула, а ўжо ў сэрцы варух-

нулася нейкае прачуванне, і яна заплюшчыла вочы. 
Знутры ж нібы нашэптваў нейкі настойлівы, жудасны 

голас: "Кароль памёр!" 

278 



Яна стаяла як аслупянелая, чакала, не адважвалася 
спытаць, дрыжэла, нікога не клікала, нібы хацела расцяг-
нуць тыя хвіліны няпэўнасці, перш чым пачуе страшную 
вестку, якой так баялася. 

Па калідорах замка расцяклася бегатня, да каралевы 
даходзілі шэпты і крыкі, але дзверы былі зачыненыя, і да 
яе ніхто не зайшоў. 

Сэрца ўсё гучней грукала ў грудзях у каралевы. 
Здавалася, што ўсе абміналі яе, замест таго каб стоўпіц-

ца побач. 
А на панадворку ўжо назбіралася людзей, шум і галас 

усё ўзрасталі. Каралева абаперлася на крэсла, бо не магла 
стаяць ад слабасці. Цяпер ёй здавалася, што з дзядзінца 
праз адчыненае акно плыве той самы голас і паўтарае: 

— Кароль памёр! 
Яна заламала рукі, апусціла голаў, нібы звінавачаная ў 

чаканні прысуду. 
Нарэшце расчыніліся дзверы, увайшоў бледны, узру-

шаны ахмістр двара Наленч Мальскі і, нібы баючыся па-
дысці, застыў каля парога. 

Каралева хацела запытацца ў яго, але не паспела, бо 
тут цвярдзейшым крокам увайшоў ксёндз Эльгат, на яго-
ным твары таксама адбіваліся боль і страх. 

— Волі Божай і найвышняй наканаванасці не можа 
ўнікнуць ніводнае жывое стварэнне, — сказаў ён дрыжа-
чым голасам. — Памолімся за душу ўладара нашага: ка-
роль памёр! 

Слабы крык вырваўся з Соф'іных вуснаў. Яна павяла 
вачыма на бакі, нібы шукаючы дзяцей. I тут якраз ксёндз 
Вінцэнт Кот увёў абодвух хлопчыкаў у пакой. Каралевічы, 
устрывожаныя і заплаканыя, падбеглі да маці. Старэйшы, 
Уладак, стараўся стрымаць слёзы, ішоў ззаду. 

Яна абняла іх, прытуліла і толькі ў гэты момант 
зайшлася енкам і плачам. 

Магістр Вінцэнт сказаў выхаванцам стаць на калені, 
сам зрабіў тое самае і пачаў уголас маліцца за душу ка-
раля. Каралева ўпала на калені, схавала твар у далонях, 
моўчкі плакала. 

У гэты момант на Вавелі і ў горадзе пачалі біць 
званы. 

Праз гадзіну з апухлымі, поўнымі слёз вачыма Соф'я 
сядзела з дзецьмі ў глыбокім задуменні. 

З вялікай мужнасцю яна несла сваю жалобу і боль, каб 
ахаваць і абараніць дзяцей, знайсці ім апекуноў, дабіцца, 
каб прызналі іх права спадчыннасці па бацьку. Цяпер усё 
залежыла ад яе, звалілася ёй на плечы. 

Згода шляхты, абяцанні, надзеі — усё магло на адным 
бурным з'ездзе адляцець у небыццё пасля аднаго гарачага 
выкрыку. Яна засталася сумная, чужая, сярод абыякавага 
натоўпу, сярод жорсткіх ворагаў з невялікай жменькай 
людзей, на якіх магла спадзявацца. Але на чале тых, хто 
паабяцаў ёй карону для старэйшага сына, стаяў святаўлівы 
біскуп Збігнеў. З ім і за ім ішлі ягоны сваяк Ян, каронны 
маршалак дзядзька Дабяслаў, дваюрадны брат Ян, парад-
нёныя Тапары і Лелівы, Канецпольскія і Тарноўскія, амаль 
уся Малапольшча і значная частка Велікапольшчы. 

Да біскупа Збігнева ў Познань паляцеў ганец: "Хутчэй 
вазьмі ўсё ў свае рукі, ратуй". 

Паздзел 6 

Летнім чэрвеньскім надвячоркам па гасцінцы ў бок 
Рытвянаў пыліў аршак вершнікаў, спяшаўся так, нібы за 
ім гналася пагоня. 

Аддзел быў невялікі, усяго чалавек дзесяць, ён не вы-
лучаўся багаццем ні ў адзенні, ні ў узбраенні. 

Гэта была наспех пазбіраная дружына, а ў тыя часы, 
калі на гасцінцах здараліся і пагоні за падарожнымі і заса-
ды нярэдка, сапраўды можна было западозрыць у клубах 
пылу ўзброеных рабаўнікоў, што ганяюцца за здабычай. 
На чале аддзела шалёным галопам скакаў яшчэ не стары, 
даволі высокі, страшэнна бледны, схуднелы, проста скура 
ды косці, чалавек з агністымі вачыма. Паглядзеўшы на 
яго, можна было падумаць, што той устаў з труны. На яго-
ным твары знаць было прагу помсты, нейкае нечалавечае 
жаданне, ненасычанае прагненне. Акрамя худзіні і хва-
равітасці, гэтая кашчавая постаць рыцара, на якім зброя 
матлялася туды-сюды, валодала вялікай сілай, бо людзі, 
што мчаліся ўслед, ледзь паспявалі за ім, а стомлены конь, 

280 



падагнаны шпорамі, выбіваўся з апошніх сілаў, але не су-
праціўляўся цвёрдай волі седака. 

Здалёк ужо відаць быў невялікі Рытвянскі замак, бера-
гі ракі Чарнай і гарадок, калі той дзіўны рыцар напаткаў 
двух вершнікаў, што спакойна ехалі насустрач. 

Гэта былі прыдворныя пана Дэрслава на Рытвянах 
Ястжэмбца, пляменніка гнезненскага архібіскупа Войцаха. 

— Ці дома гаспадар?! — пачуўся гучны голас, як 
толькі яны зблізіліся і яздок стрымаў каня. 

Два маладыя, прыгожыя, стройныя каморнічыя Дэр-
слава спыніліся. Адзін з іх звонка крыкнуў: 

— Няма! 
Усе, хто ехаў ззаду, у паднятым пыле пачалі спыняць 

коней. Іхны худы і бледны важак тым жа гучным голасам, 
павярнуўшыся да хлопцаў, у роспачы крыкнуў: 

— А дзе ён, чорт бы яго ўзяў, дзеўся? 
Прыдворныя здзіўлена пераглянуліся, памаўчалі, не 

ведаючы, адказваць ці не. Яны нечага пабойваліся. 
— Дзе ён? Дзе? Мне ён дужа патрэбны! — паўтараў 

вершнік, а ягоны загнаны конь ледзь дыхаў, здавалася, ён 
не зможа болей ступіць ні кроку. 

Прыдворныя зноў пераглянуліся, нібы хацелі параіц-
ца, але тут незнаёмы з цяжкасцю скіраваў каня бліжэй, 
спыніўся і грозна закрычаў: 

— Адказвайце! Што вы — языкі праглынулі? Я сябра 
вашага пана, а не вораг, мне трэба яго бачыць, вельмі трэ-
ба. Знайдзіце яго, дзе б ён ні быў. 

Хто смялейшы з хлопцаў, зірнуўшы на сябра, урэшце 
сказаў: 

— Наш пан у Ажэльцы! 
— У Ажэльцы! — паўтарыў яздок, пазіраючы наво-

кал бледнымі вачыма. — У Ажэльцы! 
Потым ён паглядзеў на свайго каня, на тых, хто ехаў ра-

зам, на іхных такіх самых змораных коней і цяжка ўздыхнуў: 
— I якое ліха яго панесла ў той Ажэлец? 
Ён схапіўся рукой за валасы, варухнуў плячом і, нават 

не глянуўшы на прыдворных, якія пазіралі на яго з вялікай 
цікавасцю, паціху пацёгся ў бок гарадка. 

Прыдворныя пана Дэрслава яшчэ стаялі на гасцінцы, 
калі купка вершнікаў, шю спыніла іх, ад'ехалася ўжо 
далёка і пачала знікаць з вачэй на грэблі за вербамі. 

Недалёка адсюль было мястэчка, а над ім на горцы — 
нядаўна збудаваны замак. Падарожны ведаў, што гаспадара 
няма дома, таму падаўся шукаць у мястэчку гасподы. Ён 
быў усяго адзін, але там можна было знайсці сякі-такі аброк 
для каня і жмут сена сабе пад галаву У той час рэдка хто 
з рыцараў і шляхты спыняўся на гасподах. Іх трымалі для 
сялян і бадзяг. А шляхціц, пан наўпрост кіраваўся да пан-
скай сядзібы, ведаючы, што там ён заўжды знойдзе гасцін-
ны прыём, ксёндз заязджаў у пробаства. Шляхціц грэбаваў 
сядацца за стол там, дзе бывалі сяляне і розная набрыдзь. 

Падарожны ссунуўся з каня і нават не глянуў, не па-
клапаціўся пра тых людзей, што ехалі з ім, а нейкім вялым 
крокам пайшоў да гасподы, за варотамі якой раскінуўся 
шырокі пляц, што служыў рынкам. На ім пасвілася не-
калькі козаў і худая карова. Купка босых дзіцянят у чор-
ных кашульках пазіралі на яго з-за вуглоў. 

Тут не было на чым спыніць позірку, наперадзе былі 
вароты і дарога да замка. 

А якраз па дарозе ехаў такі самы ўзброены мужчына, 
вёў з сабой некалькі коней. Падарожніку падалося дзіў-
ным, што з замка, дзе не было гаспадара, нехта ехаў до-
сыць па-панску, франтавата адзеты. 

Той таксама здалёк убачыў узброенага мужчыну на 
гасподзе і на хаду стаў разглядваць, але насустрач не за-
спяшаўся. Кожны цікавіўся, хто гэта. 

Сустрэчны ўзброены мужчына, што ехаў з замка, вы-
глядаў молада, брава. Гэты чалавек, яшчэ малады, з твару 
выглядаў нібы і не шляхціцам, але было ў ім такі нешта 
і рыцарскае, дзёрзкае. Ягоныя вусы тапырыліся ўгору, а 
шэрыя вялікія вочы ззялі адвагай. 

Вось ён уздрыгнуў, паднёс руку да вачэй. А тады па-
вольна паехаў насустрач. 

Той, хто стаяў перад гасподай, раптам закрычаў змуча-
ным голасам: 

— Курапатва! 
Другі спыніўся, утаропіў у яго вочы, потым удакладніў: 
— Яшка з Ланцухова, сам сабе слуга. А ты хто? 
— Ты не можаш мяне пазнаць? 
Курапатва пакруціў галавой. 
— Божа ж мой! Ян Страш! Памятаеш мяне? Я — 

Страш! 

Яшка з Ланцухова спыніўся і хуценька злез з каня. 
— Страш! — Ён падышоў бліжэй і пачаў пільна ўзі-

рацца. 
— Ну, што? Пазнаў? — пакутліва дапытваўся Страш. — 

Бачыш! Бачыш, што са мной стала! Што яны са мной зра-
білі! Больш падобны да нябожчыка, чым да жывога чала-
века? Я ўжо і быў нябожчыкам, з таго свету вярнуўся... 

Яны нейкую хвіліну пастаялі, гледзячы адзін на ад-
наго, памаўчалі, ківаючы галовамі. Але боль, што быў у 
душы Страша, не мог доўга трымацца, выбіваўся вонкі. I 
ён зноў горача, запінаючыся, пачаў тлумачыць: 

— Так, я Страш... А можа, цень Страша... Мяне тры-
малі ў склепе Сандамірскай вежы і чакалі, пакуль я там 
здохну. Ян з Чыжова — добры замкавы служка! Голад, 
холад, смурод — усяго даў мне паспытаць, каб толькі 
я там здох. Толькі раз, калі былі лютыя маразы, нібы з 
вялікай ласкі прыслаў гаршчок з гарачым вуголлем у мой 
склеп, а што мне з тых вугалёў? Потым выцягнулі мяне 
адтуль мала не жывога, скалелага, ледзь ачуняў. 

Ён падняў угору худую кашчавую руку. 
— I ўсё ж — жыве Страш, жыве! Калі ўжо каралю я 

не магу адпомсціць за сваё пакаранне, бо яго ўжо няма, то 
памшчуся на каралеве, на яе дзецях, аж да... 

Яму не ставала паветра, бо ён аж захлынаўся ад злосці. 
Курапатва слухаў досыць халодна. 
— Дык ты пэўна што ехаў да Дэрслава, хочаш знайсці 

ў яго паразуменне? — спытаўся ён. 
— Я не толькі з ім, а і з самым чортам звязаўся б, каб 

толькі адпомсціць! — усклікнуў Страш. 
Благая кроў заліла ягоны твар, ён быў страшны ў сваёй 

нянавісці. 
— Дзе Дэрслаў? У Ажэльцы? — спытаў ён. 
— Можа, і ў Ажэльцы, — адказаў Курапатва халодна. — 

I я шукаў яго. Мы тут таксама думаем з тым-сім, каго ты, 
пэўна што, ведаеш, выступіць супраць таўстапузых ксян-
дзоў і таго біскупа, які хоча нам кол на галаве зачасаць. 

— Я з вамі! Я з вамі! Злітуйся, Яшка! — пачаў 
упрошваць Страш. — Давайце рабіць хоць што, кажыце, 
куды ісці! Галавой налажу, але адпомшчу! 

Спакайнейшы Курапатва выслухаў тыя пагрозлівыя 
выкрыкі досыць абыякава. 

— Здаецца м н е , — сказаў ён цішэй, — што дарма мы 
абодва спяшаемся ў тыя Рытвяны да Дэрслава. Ён не будзе 
супраць, пойдзе з намі, але гэтага чалавека трэба падвесці 
да... 

Не закончыўшы думку, Курапатва азірнуўся і прапана-
ваў: 

— Пойдзем куды пад дах, пагаворым. Ты толькі што 
з склепа, марыш пра помсту, а дзе і як яе шукаць, не па-
думаў. Нам ты будзеш патрэбен, і мы табе. Я нікуды не 
спяшаюся. Зойдзем у пакой. 

Людзі Страша, мабыць, прывыклі хутка слугаваць 
свайму гаспадару, яны паспелі ўжо ачысціць для яго па-
кой — выселілі адтуль гаспадара, загадалі яму і абодвум 
ягоным дзецям прынесці сена для пасцелі. Тут якраз у 
пакой і зайшлі Курапатва са Страшам. 

Яны селі на сена. Страш загадаў падаць паходную 
баклажку, бо ён быў стомлены дарогай і смагай, а Яшка 
пачаў казаць: 

— Караля не стала ўсамчас. Збышак быў на шляху да 
Базылеі... 

— Так, — перапыніў яго Страш, — якраз раніцой збі-
раўся выехаць з Канецпольскім, і ў нас было б сапраўднае 
бескаралеўе, але ж, ліха на яго, з Гродэка паспеў дастацца 
ганец з паведамленнем пра смерць караля. 

— Я гэта ведаю! — усклікнуў Курапатва. 
— А таго ты не ведаеш, што ўчыніў хітры свяцька. 

Я ж адтуль еду, — працягваў, заварочаўшыся на сене, 
Страш. Ён і гадзіны не патраціў марна. Смерць караля — 
гэта ж вада на ягоны млын! Недарослы каралёк, паслухмя-
ная маці, чаго болей жадаць? Ён адразу склікаў у Познані 
з'езд са сваіх і так усё зладзіў, што там жа, не чакаючы, 
што скажуць у Кракаве, а ён там трымае усіх у сваіх ру-
ках, абвясціў дзіця каралём і прызначыў дзень каранацыі! 

Страш усхапіўся з сена і стаў мерыць пакой крокамі. 
— Чаго мы вартымі былі б, каб дазволілі гэта? — 

закрычаў ё н . — Яны склікалі з'езд у Познані са сваіх, а 
мы тут знойдзем іншых, не дамо дзецям гэтай русінкі 
панаваць над сабой! Не дамо! Не дамо! — усё гучней 
выкрыкваў Страш. 

Курапатва ўважліва слухаў. 

— Каб жа Бог даў! — сказаў ё н . — Нас не так тыя 
дзеці абыходзяць, ці гэтыя, ці яшчэ якія будуць уладарыць 
над намі, як іншыя больш значныя і важныя справы. Ты 
зірні на чэхаў, як яны вызваліліся з-пад улады ўсіх гэтых 
біскупаў і свяцькаў, ад рымскага панавання, ад гэтых дзеся-
цін! Годзе ім верхаводзіць і ў нас! Хто над намі ўладар? Не 
кароль, не сенатары, не шляхта, а толькі ксяндзы ды біску-
пы з Папам. А мы хто? Рабы! Н е ! Н е ! Нам трэба заводзіць 
і ў сябе тыя самыя парадкі, як у Жыжкі і Пракопа ў Чэхіі! 

Страш гэтаксама ўважліва выслухаў разважанні Кура-
патвы пра справы гусітаў, як і той слухаў ягоныя пагрозы 
адпомсціць. Было відаць: іх яднае толькі тое, што яны 
абодва супраць каралевы, яе дзяцей і Збігнева, які стаў іх 
апекуном. 

— А як Дэрслаў? — спытаў Страш. — Будзе ён з намі? 
— Напэўна, будзе, — адказаў Курапатва. — Я і ехаў 

да яго, каб памеркавацца пра гэта, аднак я не думаю, што 
ён будзе з намі доўга. Ён як той порах, на такіх людзей 
нельга разлічваць. 

— Чаму? — спытаў Страш. 
— Ты сядзеў у склепе, — працягваў Курапатва, — а 

таму не ведаеш, што ўчыніў Дэрслаў. 
Ён перасмыкнуў плячыма. 
— Закахаўся ён у прыгожую Офку, дачку мазавецка-

га князя Болка, проста ашалеў праз яе. Гатовы дзеля яе 
на што хоця, астатняе для яго нішто. Праўда, і дзяўчына 
прыгожая, як анёл, на тое ж і князёўна, але каб і простай 
сялянкай была, дык і тады праз яе варта было б шалець. 
Вось Дэрслаў і страціў розум. Уся маёмасць, якая была ў 
яго, ляснула праз тое каханне, але што яму, калі ў яго ёсць 
сваяк архібіскуп, які ўмее складаць грош да гроша і дзеля 
росквіту свайго роду можа і касцёл у заклад аддаць. 

Курапатва неяк хітравата прыплюшчыўся. 
— А ці дачуўся ты пра тое, што ён робіць у Ажэльцы? 
— Трасца яго ведае, — адказаў Страш з неахвотай. 
— Тады паслухай, — усміхнуўся Курапатва. — Ажэлец 

яму архібіскуп ніяк не хацеў аддаваць, дык ён сам яго за-
няў, і ты ведаеш, для чаго? 

Тут Яшка з Ланцухова схапіўся за бакі і доўга не мог 
ад смеху нічога сказаць. Ён так зайшоўся смехам, што 

Страш зрабіў вялікія вочы і не мог дачакацца, пакуль той 
дагаворыць. 

— Стары архібіскуп сабраў вялікія скарбы, але дзе яны 
захоўваюцца, пра гэта ведалі толькі двое. Адным з іх быў 
улюбёны пляменнічак. Дзядзька на замку ў Ажэльцы за-
фундаваў прыгожую капліцу, нібыта на славу Божую, а на-
самрэч для таго, каб хаваць там свае грыўні, золата і срэб-
ра. Калі Дэрслаў зжыўся да апошняга дынарыя, а Офкі так 
і не пашлюбіў, але вымушаны быў жыць пры ёй, то паду-
маў: старому архібіскупу закапаныя скарбы не патрэбныя, 
а прызначаны яны не каму іншаму, як яму, Дэрславу. Раз 
так, то ён заняў Ажэлец, залез у капліцу і дастаў грыўні. 

Страш паціснуў плячыма і сказаў: 
— Каб хоць ён пусціў іх на добрыя справы, а то дзеля 

той дзеўкі... 
— Мне казалі, — працягваў Курапатва, — што архібіс-

куп якраз цяпер збіраўся са сваім войскам ісці адваёўваць 
Ажэлец, але Дэрслаў запэўніў, маўляў, будзе бараніць замак. 

Пасля хвіліны маўчання, заклапочаны і засяроджаны на 
сваіх думках, Страш не перапыняў яго, Курапатва дадаў: 

— Так што, сам бачыш, вялікай радасці мы ад таго Дэр-
слава не будзем мець. Хай сабе ён і пойдзе з намі, хай сабе 
і супраць дзядзькі, але я яму не веру. Ды яшчэ і архібіскуп 
з ім замірыцца, завабіць яго чым-колечы, то да яго і прыста-
не. А Офкі і грошай ён не здабудзе. Каб яму цяпер даць ты-
сячу грыўняў золатам, вось тады ён ахвотна пайшоў з намі. 

Страш задумаўся. 
— Ну, а калі не Дэрслаў, то хто з намі пойдзе? — 

спытаўся ё н . — Я-то хоць лобам аб сцяну, а пайду, куды 
скажаце, усё зраблю, а не пушчу ўладарыць Сончыных 
дзіцянят. Усё аддам, жыцця арашуся, але ж я адзін, вы, хай 
сабе і Дэрслаў трэці, а ўсё ж мала нас супраць Збышка. 

— Знойдзецца і болей, — запярэчыў Курапатва. — 
Нешта зраблю я, а вы, раз ужо гатовы на ўсё, зробіце бо-
лей, але ж і іншыя нечага вартыя. 

— Што гэта за іншыя? — пацікавіўся Страш. 
— А ты думаеш, што Абрам Збанскі, пазнанскі суддзя, 

нічога не варты, што яго можна за нішто ставіць? А Спыт-
ка з Мельштына, а Янка Дзялаш з Рогава? 

Страш уздрыгнуў. 

— А гэты нам навошта? Ён жа нейкі далёкі сваяк таго 
гіцля Гінчы. 

— Дзеля гэтай справы і ён пойдзе з намі, — спакойна 
сказаў Курапатва, — а Яна Мэнжыка з Данбровы ты не 
лічыш, а ваяводу Сэндзівоя з Астрарога, а Пётру Корчбака... 

— Аж столькі! Ну, тады іншая рэч! — весела пера-
пыніў Страш. — А ты ў іх пэўны? 

— Я не дадаў яшчэ Мікалая Корніча, — скончыў 
Курапатва, — а ён вельмі талковы хлопец і не збаіцца. 

— Я з вамі! З вамі! — запэўніў яго Страш. — Разумею, 
што ў вас іншае ў галаве, мне да ксяндзоўскага племя 
няма справы, я хачу выціснуць крывавыя слёзы ў карале-
вы, а вы змагайцеся з ксяндзамі, мне ўсё роўна, абы былі 
паплечнікі. 

I ён працягнуў Курапатве сваю худую руку, той паціс-
нуў яе. 

— Наша справа — святая, — прамовіў Яшка з Лан-
цухова. — Яшчэ з часоў караля Людвіка мы з цяжкасцю 
здабываем сабе волю і пасля ўступлення на трон ліцвіна 
спрабавалі крыху змагацца, калі пасеклі ў Ленчыцы перга-
мін, але гэтага мала. Ксяндзы тады так напісалі, што сва-
бода дасталася толькі ім, а нам дзесяціна і рабства. Чэхі 
падалі добры прыклад. Пара і нам вырывацца з ярма. 

— А каралева са сваімі... хай ідзе, адкуль прый-
шла! — скончыў Страш. 

— А біскупа Збышка дамо ёй за апекуна! — падтры-
маў Курапатва. 

Страш зноў пачаў мерыць пакой крокамі. 
— З гэтым чалавекам нам будзе цяжка, — сказаў 

ё н , — бо Збышак многае змог, я пабойваюся яго. 
— Да пары збан ваду носіць, — зазначыў Курапат-

ва. — Яму лёгка было з добрым Ягайлам. З намі будзе 
цяжэй. Біскуп пагражаў Ягайлу Рымам і Папам, а мы іх 
не баімся. 

— Рым жа ўладарыць над усім хрысціянствам, — 
прамармытаў Страш. 

— Вас трэба паслаць вучыцца да чэхаў! — засмяяўся 
Курапатва. — Усё таму, што вы сядзелі ў турме, не ведае-
це, што робіцца ў свеце. Гусіты — такія ж добрыя хрыс-
ціяне, як і тыя, што слухаюцца Папу. 

Апанаваны сваімі думкамі, Страш неўпапад скончыў: 
— Абы толькі прагнаць прэч каралеву і павесіць Гінчу 

з Рогава, а там рабіце сабе ўсё, што хочаце! 
Яны сядзелі на сене ўжо спакойна — абодва выгава-

рыліся, але Курапатва, як гарачы прыхільнік гусітаў, не 
перастаў хваліць іх навуку. 

— Падумай сам, — пераконваў ё н , — калі б мы не 
аддавалі ксяндзам тых дзесяцін ды яшчэ пазабіралі ўсе 
сядзібы біскупаў, ксяндзоў, абатаў, ці не лепей бы нам жы-
лося? Духавенства правіць нам пра абмежаванне, хай жа 
яно і пакажа прыклад, як жыць пастом і міласцінай! 

Страш скрывіўся, яму не хацелася ўступаць у дыспут, 
і ён зноў павярнуў на сваё: 

— Абы толькі русінка са сваімі бахурамі пайшла 
прэч! 

— А ў цябе толькі адно ў галаве! — засмяяўся Кура-
патва. 

Тым часам сцямнела. Яшка з Ланцухова ўстаў, глянуў 
у акно і паківаў галавой. 

— Давядзецца мне да ранку пераначаваць з табой, — 
сказаў ё н , — бо па ночы ехаць далей не хачу. А куды ты 
думаеш падацца? 

— Я ж ехаў да Дэрслава, — адказаў Страш, — але 
бачу, што ў яго няма чаго рабіць. Паеду, куды скажаце, 
калі ўжо згадзіўся служыць вам. Мне цяпер усё роўна, абы 
толькі быць супраць каралевы і Збышка ды не дапусціць 
да трону тых дзяцей. 

Курапатва задумаўся. 
— Збышак сабраў у Познані з'езд і там сваёй воляй 

накінуў нам караля, а нам трэба склікаць другі. Трэба са-
браць малапольскую і велікапольскую шляхту, каб яна не 
дала біскупу вадзіць сябе за нос. Вось ты і едзь з гэтым 
да людзей. 

— Адзін? — спытаў Страш. 
— Адзін ты не будзеш, на дапамогу прыйдуць і 

іншыя, — запэўніў Яшка з Ланцухова, — але і ты будзеш 
патрэбны, бо ты чалавек гарачы і не дасі падмануць сябе. 

— У гэтым я магу даць заруку, — згадзіўся Страш, — 
бо, пакуль я жывы і колькі буду жыць, пра помсту сваю 
не забудуся! 

Так яны прагаварылі ледзь не да світання, а калі за-
драмалі, то зараз іх разбудзілі крыкі, гоман, рыпенне вазоў 
на дарозе. Страш, які не распранаўся і ўвесь час быў у 
нейкім напружанні, выбег да варотаў. 

Ужо залачала; па гасцінцы ў бок замка цягнуліся нала-
даваныя вазы, ехалі ўзброеныя людзі, крыху на падпітку, 
падагрэтыя, вясёлыя, здавалася, што гэты паход не вельмі 
займаў іх думкі. 

За цэлым шэрагам вазоў, на якіх былі відаць скрыні 
і рознае іншае начынне, на чале світы з дзесяці чалавек 
ехаў Дэрслаў з Рытвян, якога Страш пазнаў яшчэ здалёку. 

Яго лёгка было пазнаць, бо постаццю і тварам ён 
вылучаўся сярод тагачаснай моладзі, якая была іначай 
выхаваная, выглядала бадзёрай і прыгожай. Ястжэмбчык 
славіўся асаблівай мужчынскай красой, хлопец ён быў моц-
ны, дужы, светлавалосы, з блакітнымі, колеру нябёс, ва-
чыма і такі прыгожы, што ім усе цешыліся. Акрамя таго, 
у ім было нешта шляхетнае, прыцягальнае, і разам з тым 
ён быў надзіва адважны, смелы. У кагорце рыцараў яго 
параўноўвалі са святым Георгіем Пераможцам. Ён, пэўна 
што, ведаў пра гэта, таму клапаціўся пра свой выгляд: 
адзяваўся з каралеўскай пышнасцю, траціў сотні грыўняў 
на французскую і гішпанскую зброю, найлепшае адзенне, 
аздобу для сябе і свайго каня. 

Відаць, і ўвесь двор стараўся раўнацца на яго — быў 
вельмі добра ўбраны, хоць тады гэта дорага каштавала. 

Ён стараўся выглядаць так шыкоўна яшчэ і дзеля таго, 
каб звярнуць на сябе ўвагу прыгожай мазавецкай князёўны 
Офкі, на гэта пайшла ўжо значная частка ягонага багацця, 
ён дабіваўся кахання і не хацеў, каб нехта перасягнуў яго. 
Жыць па-каралеўску стала ягонай звычкай, ён завёў свой 
уласны двор і адзяваўся кожны раз у новае, больш пышнае 
і вытанчанае адзенне. 

Цэлая світа сваякоў, бяднейшых Ястжэмбчыкаў з Ма-
зовіі (21), вечна тоўпілася каля яго і ўтварыла двор на ўзор 
каралеўскага. Былі ў ёй маршалак, падкаморы, падчашы, 
лоўчы, канюшы і нават касцельны служка, які пісаў за яго, 
складаў лісты. Быў прыдворны спявак і ігрэц на цытры. 

Хоць ён яшчэ не ажаніўся з Офкай, а разважлівыя 
людзі варажылі, што яму гэта і не ўдасца, але ж у яго быў 

19. Зак. 2071 

дзядзька архібіскуп, дык ён і паводзіў сябе як князь. Пры-
тым быў дзёрзкі і надзвычай адважны, у яго быў такі ха-
рактар: чым цяжэйшая справа, тым упарцей ён яе дабіваўся. 

Конь, на якім ехаў Дэрслаў, быў накрыты такой дара-
гой і прыгожай апонай, якую нехта іншы скарыстаў бы 
толькі пры нейкай урачыстасці. Хлопец упёр рукі ў бокі, 
галаву задраў, ехаў вясёлы, задаволены сабой. 

Яшчэ ледзь днела, і ў варотах гасподы хударлявую 
постаць Страша цяжка было заўважыць, але Дэрслаў пачаў 
узірацца, наблізіўся, спыніў каня, нахіліўся і ўсклікнуў: 

— Ці ты здань, ці чалавек? Страш?.. 
— Так, гэта я і сапраўды не ведаю, ці жывы, ці стаў 

зданню, бо ледзь выкараскаўся з той труны ў сандамірскай 
турме. 

— А тут што ты робіш? 
— Шукаю вас! 
— I спыніўся на гасподзе? Збірай манаткі і борзда да 

мяне ў замак! Я цябе адкармлю! 
Ён засмяяўся і, дадаўшы: "Не марудзь!", прышпорыў 

каня ды паехаў да замка. 
Страш адразу разбудзіў Курапатву, загадаў слугам ад-

весці коней у замак, а яны абодва пешшу рушылі за Дэр-
славам. 

Невялікі замак быў амаль новы і вельмі прыгожы. Тут 
адчувалася рука архібіскупа, які, што б ні рабіў, думаў пра 
будучыню і дбаў, каб усё радавала вока. 

Замак выглядаў як цацка: у гатычным стылі, з невя-
лікімі, але скляпеністымі, размаляванымі і пазалочанымі 
пакоямі; Дэрслаў аздобіў яго з надзвычайнай пышнасцю. 

Паніч-марнатраўца не шкадаваў на гэта дзядзькавай 
казны, яму не трэба было зарабляць самому. 

Там, дзе сцены не размаляваныя, віселі цудоўныя дыва-
ны, і ўсюды, дзе толькі маглі размясціцца паліцы і шафы, 
стаяў багаты пазалочаны, сярэбраны, медны і цынкавы 
посуд. Адзін пакой быў увешаны зброяй, у другім стаялі 
пакрытыя шоўкам, аксамітам і залатым шыццём крэслы, 
была тут вупраж і апоны для коней, аздобленыя золатам, 
срэбрам і каштоўнымі камянямі. 

Калі Страш і Курапатва прыйшлі ў замак, слугі, па-
пярэджаныя пра прыезд гаспадара, ужо накрывалі на ста-

лы. Дэрслаў зняў даспехі, перамяніў адзенне, быў ужо ў 
нечым заморскім, шыкоўным, як і ўсё, што ён насіў; ён 
паўсядзеў-паўляжаў у крэсле, круціў вус і аддаваў загады. 
Ягоныя сябры-прыдворныя стаялі побач. 

Прывітаць Страша і Курапатву ён не ўстаў, а толькі 
знакам паказаў, каб селі. 

— Вярнуўся пасля цяжкай выправы і расправы, — са 
смехам пачаў ё н , — і хоць прывык да нязручнасцей, але 
стаміўся, аж косці баляць. 

Гаспадар махнуў рукой і працягваў: 
— Трэба было даць жару войскам дзядзькі архібіску-

па! Ці не сам ён імі і кіраваў? Гэта была фатальная мусо-
васць. Не мог жа я пусціць яго ў Ажэлец, я ж там скарб 
забраў, які, спадзяюся, скарыстаю лепей, чым гэты стары 
грыб. Далі мы халасты стрэл з адзінай гарматы дзеля по-
страху, і архібіскуп з усім сваім войскам мусіў уцякаць ад 
уласнага замка. Я яго бачыў: стаяў на возе, паказваў ру-
кой, а потым закрыў ёй вочы. Болей ён не адважыўся ісці 
на прыступ. Ажэлец я ўсё ж аддам дзядзьку, мы пакінулі 
браму адчыненай, бо ўжо здабылі з гэтага гнязда залатыя 
яйкі! Ягоным грыўням будзе весялей у Рытвянах, чым у 
халоднай зямлі пад ажэльскай капліцай. 

Пан Дэрслаў і злаваў, і смяяўся. 
— Думаеце, я не па-людску зрабіў? Не тое ўчыніў? 

Дык жа пацукі расцягалі б ягоны скарб, а я яго так добра 
скарыстаю! 

— Віншуем, — пакланіўшыся, перапыніў яго Курапат-
ва, — вы добра разжыліся, будзе з чым павесяліцца каля 
прыгожай Офкі. Усё гэта добра, але я на вашым месцы не 
дужа радаваўся б. У архібіскупа дабра ўдвая, а то і ўтрая 
болей знойдзецца, чым тое, што ён назапасіў у капліцы, 
а радні ў яго стае, і ў спадчыну вы нічога не атрымаеце. 
Шкада! 

— А, што ўзяў, тое маё! — смеючыся, дадаў Дэрс-
лаў. — Чалавек не ведае, што будзе заўтра, дый стары ні-
кому не скажа пра гэты выпадак, бо яму будзе сорамна. Я 
ўладжу гэтую справу і пагаджуся з ім. 

Тут якраз унеслі місы з ежай. Дэрслаў падхапіўся з 
крэсла, перайшоў да стала і запрасіў да яго гасцей. 

Страшу не хацелася есці, але піць ён быў гатовы. 

— Ну, што ж, — нецярпліва пачаў ён пра сваё, — у 
вас цяпер поўная скарбніца, таму трэба не адкладваючы 
пачаць іншую вайну — з біскупам Збышкам і каралевай. 
Я дзеля гэтага і ехаў да вас. Яны ўжо ў Познані карана-
цыю прызначылі, а мы не павінны дапусціць да панавання 
над намі гэтага роду. Досыць мы ад іх нацярпеліся за час 
уладарання Ягайлы! Вайна супраць Ягелонаў! Гэтых ба-
хуроў... далоў! Знойдзем сабе Пяста... 

— Болка, бацьку Офкі — на трон! — горача ўсклік-
нуў Дэрслаў. — Гэта ж цудоўная думка! Я дам яму карону, 
а ён мне — дачку. 

— Хай каралём будзе Болка, хай Дэрслаў, хто сабе за-
хоча, толькі не Сончын сынок! — закрычаў Страш. — Ну, 
дык што, шаноўны гаспадар, вы з намі супраць іх? 

— Пра гэта няма чаго і пытацца, мы жартаваць не 
збіраемся, і я, і многія са мной. Не дамо ўладарыць над 
сабой клірыкам, досыць ужо іх на нашу галаву. 

Курапатва папярхнуўся. 
— Так, так, у гэтым уся справа, — запэўніў ё н . — Трэ-

ба ўстанавіць новы парадак. Далоў дзесяціну, адабраць 
у іх сядзібы, божым служкам не патрэбны гэтыя свецкія 
ўцехі. Габіт на плечы і дысцыпліну — вось што мы ім 
прапануем! 

Дэрслаў засмяяўся. 
— Вайна супраць ксяндзоў! — крыкнуў ён і паднёс 

да рота кубак. 
— Супраць каралевы! — удакладніў Страш. 
— Табе толькі яна і ў галаве, — падкусіў яго гаспа-

дар. 
— Вы зірніце на мяне, — пераконваў Страш, — і тады 

вы не будзеце здзіўляцца такой нянавісці. Зуб за зуб! Гін-
чу з Рогава — павесіць! 

Гаспадар слухаў і весела ўсміхаўся. 
— Абы толькі вайна, — сказаў ё н , — гэта мне падаба-

ецца. Трэба вырваць стырно ўлады з рук біскупа Збышка, 
яго радні і прыяцеляў! Нас доўга білі ім па лобе. Сядзібу 
біскупа трэба заняць перадусім і добра пажывіцца там. 
Што будзе, тое і будзе, упярод трэба абрабаваць іх, як я 
свайго дзядзьку... адразу стануць пакорлівымі! 

Потым ён звярнуўся да Страша: 

— А што да каралевы і тых, як ты іх называеш, 
бахуроў, — пра гэта мы спрачацца не будзем, можна і 
горшае прыдумаць, а то з імі нам давядзецца, бадай што, 
цяжэй, чым з біскупам. 

— Ну, чаму? — крыкнуў Страш. — Пра што гэта вы? 
— А пра тое! — адказаў Дэрслаў. — Нездарма ж ка-

жуць, што на адным месцы і камень мохам абрастае. Так 
і ліцвін сабе і свайму роду даўно ўжо знайшоў прыхіль-
нікаў. Ты б паслухаў тых, хто бачыў, як цела нябожчыка 
перавозілі ў Кракаў, што тады дзеелася. 

— I што ж? — спытаў Курапатва. — Што ўжо там за 
цуды былі? 

— Ад самага Гродэка, як я чуў, — расказваў Дэрс-
лаў, — натоўпы людзей ішлі за труной да Кракава. Да той 
дубовай труны, аздобленай каронай і знакамі каралеўскай 
улады, ціснулася ўсё жывое. На развітанне з каралём вы-
сыпалі цэлыя мястэчкі і вёскі. На ўсім шляху стаяла ду-
хавенства з харугвамі, крыжамі і рэліквіямі. Картэж мусіў 
часта спыняцца для набажэнстваў і жалобных малебнаў, 
для наталення прагі натоўпаў, якія імкнуліся наблізіцца 
да труны. Шляхта, панства, ксяндзы, нават просты люд з 
плачам сустракалі каралеўскі катафалк. 

Можна сказаць, што мёртвага караля палюбілі болей, 
чым любілі жывога, — дадаў Дэрслаў. — I, як мне здаецца, 
гэта выкліча прыхільнасць да сям'і і да гэтых самых ба-
хуроў. Так што вымесці вон ліцвінаў будзе не так проста. 

Страш слухаў і ўвесь час бурчаў. 
— Што гэта ўсё можа значыць! — пярэчыў ё н . — 

Што той народ разумее! Яму абы толькі білі ў званы, лу-
налі харугвы, і ён гатовы за імі бегчы... Ён гэтак жа будзе 
радавацца, калі мы пагонім іх прэч, як нядаўна плакаў, 
калі хавалі старога недарэку. 

Курапатва пакруціў галавой. 
— Вельмі ўжо вы ўсё бачыце прывабным, — упік-

нуў ё н . — Нам трэба спярша пачаць з тонкага канца. Ду-
хавенства падтрымвае Ягелончыкаў, вось мы спачатку і 
ўдарым па духавенству, усё чыста зменім, а хто там будзе 
ўладарыць, Ягелоны ці Літва, не так важна, урэшце, возь-
мем Карыбута, ён гусіт у душы. 

— Возьмем Пястаў! — закрычаў Дэрслаў. — Навошта 
шукаць іншых багоў? 

— Інакш Літва адпадзе, — не згаджаўся Курапатва, — 
а яе шкада аддаваць. 

— Нішто не адпадзе! — перапыніў Дэрслаў. — А 
Болка хіба не сын ліцвінкі! У ім, можна сказаць, цякуць 
дзве крыві... Я прапаную Болка! 

Страш дапіў кубак з віном і моцна ўдарыў ім па стале. 
— Стаўце каго хочаце, абы толькі выгнаць каралеву! 
Такая ўпартая настойлівасць Страша пачынала ўжо 

смяшыць ягоных сяброў, але яго гэта не бянтэжыла. 
— Вы ўсе, колькі вас тут ёсць, не ведаеце гэтай 

жанчыны, — даводзіў ё н , — а таму так легкадумна ставіцеся 
да яе. На польскім троне яшчэ не было падобнай да яе. Калі 
паглядзець, як яна горда і халодна стаіць у касцёле або ў 
замку, спакойная, абыякавая, то нізавошта не адгадаеце, што 
яна трымае ў сваёй маленькай ручцы ўсё. Нават Збышак, 
які выступаў супраць Вітаўта, ёй не пярэчыў. Ён робіць тое, 
што захоча яна, бо яна, праклятая баба, запрэгла ў адзін воз 
свае інтарэсы з ягонымі. Зводдаль усё выглядае так, нібы 
яна ні ўва што не ўмешваецца, ні пра што не ведае, слабая 
і нядужая. А дзе вы не бачылі яе рукі і вока? Яна ўсё можа 
зрабіць, калі захоча! Толькі ніколі не робіць сама, за іншымі 
яе не відаць. За яе ўсё робяць біскуп, ваявода, нават такі 
невялікі чалавек, як Пнча, або нейкі ксёндз, службоўца, а 
за імі стаіць яна. Спатрэбілася ёй мець сыноў — яна іх 
займела, перашкаджала Ядвіга — мусіла памерці. Аддала 
ўладу біскупу і ягоным сябрам, пакуль дзеці малыя, а ўсё 
дзеля таго, каб здабыць карону для сына. Спатрэбіцца ёй, 
каб яе кахалі, то купіць сабе і каханне, будзе такой пакор-
лівай, што пра яе ніхто і не пачуе, а яе руку на сваім карку 
кожны адчуе толькі тады, калі ўжо нельга будзе дыхнуць! 

Страш гаварыў горача, з надзвычайным запалам, а яго-
ныя слухачы спачатку ўсміхаліся, потым пасур'ёзнелі і ў 
канцы ўжо згодна ківалі галовамі. 

— Ну вось, ты сам разумееш, — зазначыў Дэрслаў, — 
што такой жанчыне, як ты нам яе абмаляваў, ды яшчэ ка-
ралеве, будзе не так лёгка даць рады, як табе здаецца. Дый 
Збігнева-біскупа не варта скідваць з рахунка. За ім таксама 
мноства моцных людзей. 

— Гэта так, — не ўступаў Страш, — але ж і ў нас сіл 
даволі. Нам трэба ведаць сваіх людзей. У нас адзін такі 

самы смелы, як той біскуп, чалавек павядзе за сабой ты-
сячы. Толькі трэба мець адвагу і гучны голас. Як натоўпам 
ішлі за труной, гэтак жа пойдуць і супраць каралевы, абы 
толькі ведалі, хто іх вядзе. 

— На правадыроў мы не бедныя, — пагадзіўся 
Дэрслаў, — Сэндзівой Астрарог, Спытка з Мельштына, 
Абрам Збанскі, ды, урэшце, і мы таксама... 

Сказаўшы гэта, ён горда падняўся. На тым і скончы-
лася нарада, бо гарачаму і легкадумнаму гаспадару ўжо 
надакучыла абмяркоўваць усё тое самае. Ён зноў звярнуў 
гаворку на сваю прыгоду з архібіскупам, бо тая не выхо-
дзіла ў яго з галавы. Дарма Страш і Курапатва хацелі да-
магчыся, каб ён усё яшчэ раз абдумаў і намеркаваў план, 
што трэба рабіць. Дэрслаў адсылаў іх да Спытка і Астра-
рога і пагадзіўся толькі на тое, каб хутчэй склікаць недзе 
пад Кракавам з'езд шляхты і дамовіцца ці пра выбары 
новага караля, ці хоць пра адклад каранцыі. 

— Перадусім зрабіце так, каб біскуп Збышак не пры-
ехаў на той з'езд, бо ён усё чыста нам сапсуе. Хай Страш 
едзе ў Познань, у Кракаў, куды хоча, і наказвае, каб шлях-
та як найхутчэй збіралася пад знакам: "Не дапусціць ка-
ранацыі!" А мы тым часам падрыхтуем людзей за Пяста, 
абвесцім яго і карануем. 

Цяпер, калі ён сам прыдумаў такі план, Дэрславу ўсё 
гэта здавалася лёгкім, быццам уся краіна ўжо была ў яго 
ў руках. 

Курапатва і нават Страш глядзелі іначай, але яны ра-
зумелі і тое, што спрачацца з Дэрславам не было карысці. 
Досыць, што яны пераканалі яго пайсці разам, даручылі 
яму ці не найцяжэйшую справу. Калі яго зацікавіць, ён мог 
быць вельмі карысным, толькі трэба некаму кіраваць ім. 

Страш і Курапатва размеркавалі між сабой абавязкі, 
і першы, як лепш знаёмы з Кракавам, мусіў цішком па-
ехаць туды і дамовіцца пра з'езд, дзе абавязкова павінны 
быць і людзі з Малапольшчы; другі нагадзіўся з'ездзіць да 
пазнанскага суддзі і ваяводы Астрарога, каб угаварыць іх 
прыняць удзел. 

З'езд мусіць адбыцца як мага хутчэй, сабраць і правес-
ці яго трэба так спешна, каб у ім не змаглі ўзяць удзелу 
іншадумцы. 

У той самы дзень Страш, які не адчуваў стомы, калі 
справа ішла пра помсту, падаўся ў бок Кракава. 

Ён спяшаўся так, што апярэдзіў жалобны картэж, які 
рухаўся павольна і яшчэ не дасягнуў сталіцы. Заязджаць у 
горад Страш не захацеў, ён як быццам і не баяўся, але ж 
яго маглі пазнаць ці высачыць і данесці пра яго вызвален-
не каралеве. Каб не зрабілі на яго засады, Страш прасліз-
нуў незаўважаным і зашыўся ў старую гасподу на вуліцы 
Гродскай, там у знаёмага пекара Віршоўца ён адчуваў сябе 
як у Бога за пазухай. 

Віршовец, чэх з паходжання, таемна спрыяў гусітам, 
ненавідзеў духавенства і ўсіх, хто быў супраць аб'яднання 
Польшчы і Чэхіі. Са Страшам ён даўно ўжо быў у прыяз-
ных дачыненнях, як і з тымі, хто патайна працівіўся біску-
пу і каралеве. Чалавек багаты, хітры, ён знарок ні ў што не 
ўмешваўся, быў вельмі асцярожны, але надта ганарысты. 

Страша ён не бачыў з тых часоў, калі яго зняволілі, а 
таму здзівіўся, убачыўшы ў ім такую перамену. Спачатку 
Віршовец напалохаўся, але надзейна схаваў яго і з першых 
жа хвілін пачаў расказваць, што рабілася ў Кракаве. 

Страш не ўтойваў, з чым ён прыехаў. 
Віршовец паківаў галавой: 
— Нябожчыку каралю ўсе выказваюць гарачую любоў, 

можа, яе распальваюць наўмысна, каб пры ёй прыгрэліся 
ўдава і дзеці. Самі пабачыце заўтра, калі прыбудзе картэж. 

Гэтая гутарка адбывалася ў чацвер, у дзень Святой 
Малгажаты (22), а на наступны дзень, у пятніцу, якраз і чака-
лася жалобная працэсія. 

Ужо ад ранку горад высыпаў на вуліцы, і Страш, адзе-
ты так, каб яго не пазналі, выйшаў з усімі. 

Натоўп чакаў, застыўшы ва ўрачыстым маўчанні. Цу-
доўны ясны чэрвеньскі дзень сваім зыркім бляскам нада-
ваў асаблівае ўражанне жалобнай працэсіі. На тварах усіх 
людзей адбіваўся смутак, тут была і жалоба па каралю, і 
туга ад няпэўнасці лёсу, які мог напаткаць краіну. 

Здалёку з гневам у сэрцы Страш назіраў, як каралева 
ў жалобе выйшла з двума сынамі сустракаць катафалк. 
Бледны яе твар залівалі слёзы, але каралева мужна трыма-
ла голаў, і на яе твары, прыгожым, як і раней, адбівалася 
сапраўды каралеўская веліч. 

Катафалк павольна наблізіўся, яго акружылі прыдвор-
ныя з паходнямі. Каралева разам з сынамі, плачучы, па-
дышла і схілілася над труной. Абодва хлопчыкі за ёй, 
таксама плачучы, з дапамогай ксяндзоў Кота і Рытэрскага 
нахіліліся над целам бацькі. Іх і Соф'і ўжо нельга было 
адарваць ад труны, і яны разам на вачах тысяч жыхароў 
рухаліся праз горад. 

Страш глядзеў на гэта і ад злосці рваў на сабе адзёжу. 
Раптам пад гукі званоў з усіх касцёлаў пачалі выхо-

дзіць працэсіі з харугвамі, доўгія шэрагі ордэнаў, брацтваў, 
цэхаў, мноства грэшнікаў на каяце. Гарадскія жыхары 
тоўпіліся, дзе толькі маглі, і ўсеагульная жалоба, гэткая ж 
пераймальная, як і радасць, перадалася ўсім. Людзі ўспа-
міналі дабрыню Ягайлы, яго перамогі, згоду і спакой, што 
былі пры ім, забываліся на памылкі і чалавечыя слабасці. 

Дарма Страш шукаў хоць каго, з кім мог бы падзяліцца 
нянавісцю да каралеўскай сям'і, у кожнага ў душы быў 
свой боль. 

Праз тыдзень з усімі асвечанымі традыцыямі абрадамі 
адбылося пышнае пахаванне караля. 

Амаль усе польскія святары са сваім прымасам на 
чале, біскупы, незлічоная колькасць ксяндзоў сабраліся, 
каб аддаць апошні паклон свайму згасламу ўладару. 

У асобнай свіце жанчын у жалобным убранні, акру-
жаная прыдворнымі, трымаючы за рукі двух заплаканых 
сыноў, у час гэтага цяжкага абраду каралева стаяла і ліла 
ціхія слёзы на вачах натоўпу паноў і простага народа, 
абуджаючы спачуванне. 

Магістр Павел з Затора выйшаў і сказаў навуку не на 
лацінскай, а на польскай мове, усім зразумелай і даступ-
най, узрушыўшы ёй сэрцы ўсяго люду. Каралева прасіла, 
каб так і было, каб не толькі выбраныя, а ўвесь гэты вялікі 
натоўп пачуў развітальнае слова і прыняў яго да сэрца. 
Усеагульны плач разлёгся па касцёле. 

Сцяганосцы спешыліся, схілілі сцягі і самі ўкленчылі 
каля труны. Здавалася, што не ўладаранне караля, а лёс 
усяго краю адыходзіў разам з ім у нябыт. 

20. Зак. 2071 

Паздзел 7 

Намаганні Страша і ягоных хаўруснікаў былі не мар-
ныя. Ён, пасля таго як, ледзь дачакаўшыся пахавання, 
даведаўся, што каранацыю, прызначаную на дзень Пятра і 
Паўла (23), сабраныя ў горадзе сенатары адклалі да дня свя-
тога Якава (24), паціху падаўся патаемна збіраць усіх незада-
воленых біскупам і каралевай на з'езд, які яны меркавалі 
правесці ў Апатаве. 

У час пахавання караля думкі ўсіх былі толькі з ім. Ніхто 
не падумаў аб хутчэйшым скліканні грамады. Рада і сенатары 
не бачылі ў гэтым пільнай патрэбы, бо ані не мелі сумневу, 
што хоць якая прычына перашкодзіць дамоўленай каранацыі. 

Пра з'езд гаварылі з вялікай асцярожнасцю — баяліся 
тых, хто мог данесці пра яго або змяніць яго значэнне 
сваім уплывам. 

Сам біскуп Збігнеў, зазвычай лепш, чым хто іншы, 
дасведчаны ўва ўсім, што дзеелася або наспявала ў краіне, 
не ведаў зусім пра таемныя захады сваіх праціўнікаў. 

Яму здавалася, што ўсё ідзе так, як ён задумаў. Яшчэ 
пры жыцці караля было дамоўлена пра выбар пераемніка: 
на трон прызначаўся Уладзіслаў. Каранацыя стала б толькі 
зацверджаннем таго, што было ўрачыста дакляравана. 

А раз біскуп быў спакойны за будучыню і стараўся 
запэўніць у тым каралеву, то заставалася толькі думаць 
пра справы, якія трэба будзе развязаць за час недалецтва 
новага караля, таму нарады ішлі бесперапынна. 

Цэлымі днямі, а калі і ўночы, найважнейшыя сенатары 
разглядалі праблемы апекі, кіравання дзяржавай, падзелу 
ўлады, раздачы розных земляў і частак краіны людзям, 
якім можна было давяраць. 

Біскуп добра ведаў сваіх ворагаў і іх сілы, але не чакаў 
ад іх такой дзёрзкасці і размаху, якія потым выявіліся. 

Першым трывожным знакам была слёзная скарга Вой-
цаха Ястжэмбца на пляменніка Дэрслава, учынкі якога ён 
стараўся падаць біскупу як вынік бескаралеўя і запэўніваў, 
што варта чакаць і іншых праяў такога становішча. 

Алясніцкі легкадумна паставіўся да выбрыкаў Дэрсла-
ва, ён лічыў іх адной з тых сямейных спраў, у якія ніхто, 
апроч радні, не павінен быў умешвацца і якім не трэба 
надаваць асаблівага значэння. 

З гэтага стану спакою і ўпэўненасці ў сабе яго зня-
нацку вывеў неспадзяваны выпадак, якому ён спачатку не 
даў веры: біскупу паведамілі, што вядомы баламут і сябра 
гусітаў Мікалай Сястжэнец, той, што некалі быў буркгра-
фам у Бэндзіне, заняў ягоную слаўкоўскую сядзібу. 

Калі Алясніцкі пачуў пра тое здарэнне, спачатку не 
паверыў сваім вушам. 

Ён яшчэ як след не астыў ад здзіўлення і абурэння, 
калі да яго прыбег адзін з прыдворных каралевы і папрасіў 
як мага хутчэй зайсці да яе па справе, якая не церпіць ані 
найменшага забаўлення. 

Біскуп пацікавіўся ў свайго роднага брата Яна з Аляс-
ніцы, кароннага маршалка, які толькі што вярнуўся з замка 
і гутарыў з каралевай, дзеля чаго клічуць яго, але той 
не змог нічога адказаць. Ён заспеў каралеву ў клопатах 
пра дзяцей і, як звычайна, у тысячы дробных спраў, якія 
з'явіліся ў яе пасля таго, як аўдавела. 

Соф'я, дарма што насіла жалобу, не мела часу плакаць 
і наракаць на лёс. Ёй трэба было, нягледзячы на ўвагу і 
апеку Алясніцкага, і самой быць асцярожнай ды пільнай. 
У яе пакоі сходзіліся ніткі многіх сетак, раскінутых па 
ўсёй краіне. Штохвілінна прыязджалі ганцы, прыходзілі 
паведамленні, адпраўляліся пасланцы, якія везлі загады. 

Усё гэта рабілася з ведама біскупа, з ягонага дазволу, 
але каралева сама абдумвала сродкі, вызначала людзей, 
прыводзіла ў рух многія колы дзяржаўнай машыны. 

Гэта было ёй няцяжка, бо хто ведае, што праца, якая 
прыносіць радасць, — найлепшы лекар, той зразумее, што 
Соф'я больш адчувала боль у душы, чым змогу. 

Нягледзячы на ўпэўненасць, каралеву абы час не пакі-
дала трывога. Ёй штодня даносілі пра пагрозы людзей, 
якіх яна ведала як біскупавых і сваіх ворагаў. I яна баяла-
ся, што тыя могуць адважыцца на ўсё. 

Адным з самых пэўных людзей, хто цяпер служыў ёй 
найадданей, быў Гінча з Рогава. Чалавечай натуры ўласці-
вая адданасць таму, за каго прыняў пакуты. Акрамя таго, 
Гінча даведаўся пра вызваленне Страша, баяўся помсты, 
таму сачыў за ўсімі ягонымі крокамі. 

Неўзабаве пасля пахавання ён знік з Кракава, кара-
леве ж сказаў, што яму трэба адлучыцца дзеля адной важ-
най справы. I гэтаксама нечакана, як знік, ён зноў з'явіўся 

праз некалькі дзен і папрасіў каралеву неадкладна пры-
няць яго, не чакаючы вызначанага часу. 

Ён прыбыў да яе яшчэ з тварам, не абсохлым ад поту, 
і пакрыты дарожным пылам. Яго пастава і тая паспешлі-
васць, з якой ён увайшоў праз дзверы, напалохалі Соф'ю. 

— Літасцівая пані, — загаварыў ён, ледзь паспеўшы 
пакланіцца, — ці ведае што-колечы біскуп або хто яшчэ 
пра скліканне з'езда шляхты ў Апатаве і што тая хоча не 
дапусціць каранацыі? 

Соф'я спалохана перахрысцілася. 
— Ні біскуп, ні я — ніхто не чуў пра такое нахабства! 
— Божа ж мой! Не ведаю, ці стане часу перашкодзіць 

гэтаму, — захваляваўся ё н , — і адзін Бог ведае, ці можна 
яшчэ зрабіць хоць што! З'езд будзе днямі, вось-вось. Там 
іх ужо процьма, і ўсе — біскупавы ворагі і вашы. 

Доўга не думаючы, каралева хуценька паклікала слугу і, 
слухаючы Гінчу, загадала паслаць прыдворнага па біскупа. 

— Чыімі ж рукамі ладзіцца той з'езд? — спытала яна. 
— Досыць сказаць, што да гэтай справы самае непа-

срэднае дачыненне мае Страш! — усклікнуў Гінча. — З 
ім шмат такіх самых нягоднікаў, якія едуць і спяшаюцца! 
Трэба сказаць, яны поўныя спадзеваў і так хутка справілі-
ся, што калі нават зараз паведаміць панам сенатарам пра 
з'езд і пра намеры змоўцаў, то, нават сеўшы на коней, яны 
наўрад ці паспеюць у Апатаў. 

Пачуўшы такую страшную навіну, каралева праявіла 
тую ж энергію і хуткасць, якімі яна вызначалася заўжды. 
Яна рэзка пляснула ў далоні. 

— Паклікаць да мяне канюшага! — крыкнула яна вы-
кліканаму прыдворнаму. — Ды хутчэй! 

Гінча яшчэ нешта расказваў, як ужо на парозе з'явіўся 
канюшы, звыклы да такіх нечаканых запатрабаванняў ка-
ралевы. 

— Хуценька расстаўце маіх коней на дарозе да 
Апатава, — загадала яна (25). 

Канюшы спрабаваў запярэчыць, яму было шкада ко-
ней, але Соф'я перапыніла яго: 

— Ты чуў загад, таму ніякіх пярэчанняў! Адкажаш за 
кожную страчаную хвіліну! Усіх маіх коней — на дарогу 
да Апатава, а найлепшых запрэгчы ў маю лёгкую брычку. 
Ідзі! Выконвай загад! 

Здзіўлены канюшы выйшаў. 
Соф'я нецярпліва чакала біскупа. Ён і цяпер не вельмі 

спяшаўся ехаць, спакойны, як заўжды, і не ахвочы дзеяць 
паспешліва, з гарачкі. На гэтым і трымалася павага да яго. 

Калі ж біскуп прыехаў нарэшце, каралева зірнула на 
яго, спрабуючы знайсці на твары сляды занепакоенасці, 
быццам той ужо ведаў пра з'езд у Апатаве. 

— Мой апякун, — паспешліва загаварыла я н а , — ці 
ведаеце вы пра тое, што задумалі ворагі маіх дзяцей? 

Яна прамовіла гэта такім узрушаным, роспачным гола-
сам, што біскуп нават здзівіўся. 

— А што такога здарылася, пра што яшчэ не ведаю 
я? — спытаўся Алясніцкі. 

— Яны склікаюць з'езд у Апатаве... у гэтыя дні, хочуць 
перашкодзіць каранацыі. I, хто ведае, могуць і не даць ка-
ранавацца Уладзіславу! 

— Хто? — пачаў дапытвацца заклапочаны біскуп. — 
З'езд? Без сенатараў? Што гэта можа значыць і хто яго 
склікае? 

Каралева падала знак Гінчу. 
— Раскажы! — загадала яму. 
Біскуп моўчкі чакаў. 
Гінча пачаў расказваць, і праз тое, як ён гаварыў, твар 

біскупа камянеў. 
— Гэты з'езд не будзе мець ніякага значэння, — сказаў 

ён пасля таго, як выслухаў усё. 
Каралева ж ламала рукі. 
— Апякун маіх дзяцей, ты, якому паверыў іх баць-

ка! — загаласіла яна. — Ты ўжо многа зрабіў для іх і для 
мяне, дык зрабі ж яшчэ адну ласку, з'ездзі на гэты небяс-
печны з'езд... I сенатараў вазьмі... 

Засмучаны біскуп думаў. Ён спытаў у Гінчы, калі па-
чынаецца з'езд, прабурчаў, што нават з коньмі яму будзе 
цяжка, бо ён страшэнна змарыў іх, едучы з Познані. 

— Я ўжо загадала расставіць сваіх, — дрыжачым 
голасам сказала каралева і зноў пачала ўпрошваць 
біскупа: — Ойча мой, не пакідай нас! Няхай сабе гэты 
з'езд і не зможа нічога пастанавіць, але ён адчыніць ва-
роты іншым, пасее сумневы ў тым, што пастанавілі вы з 
сенатарамі... Толькі ваш прыезд выратуе ўсё. Ворагі нашы 

ўжо думаюць пра Болка мазавецкага, абяртаюць унявеч 
дадзеныя нябожчыку абяцанні. 

Устрывожаная каралева зноў заплакала, падышла да 
біскупа, пачала цалаваць яму рукі і прасіць ужо аднымі 
слязамі. У гэтую хвіліну ўвайшоў яе дзесяцігадовы сын, 
яна зірнула на яго... 

Ён прыбег на загад Соф'і і, хоць не ведаў прычыны, 
праз якую трэба ўпрошваць біскупа, але таксама пацала-
ваў яму руку. Збігнеў расчуліўся. 

— Раз ужо ў нас так мала часу, — прамовіў ё н , — то я 
зараз жа пайду параюся з братам і з іншымі, а вас прашу 
не трывожыцца дарэмна. Вайна з бунтаўнікамі такая ж мая, 
як і ваша, яны і мне абвясцілі вайну, калі занялі Слаўкаў. 
Будзем спадзявацца, што з помаччу Божай і добрых лю-
дзей мы пераможам. 

Сказаўшы гэта, ён падняў руку, блаславіў каралеву і яе 
сына, а потым заспяшаўся па неадкладных справах. 

Калі ён прыехаў у біскупства, то ўбачыў там санда-
мірскага ваяводу Спытка з Тарнова і свайго брата Яна, які 
ўжо на парозе сустрэў яго навіной пра з'езд у Апатаве. 

Яны абодва былі абураныя нахабствам бунтаўнікоў, 
якія, нікога не пытаючыся, абвясцілі скліканне з'езда, 
спадзеючыся, што будуць там верхаводзіць. 

Біскупаў брат, Ян Гловач з Алясніцы, у злосці і крыў-
дзе настойваў, што на з'езд ніхто не павінен ехаць з самых 
уплывовых асоб, каб не надаць яму важнага значэння: 
"Калі яны ставяцца да нас так легкадумна, то мы тым 
болей не павінны зважаць на іх. Хай сабе крычаць. Хай 
прымаюць пастановы! Хто будзе іх слухаць?" 

Тут падышоў серадзскі кашталян Зарэнба Ваўрын з 
Калінавай, у яго быў вельмі заклапочаны твар. Ён паслу-
хаў, што гаварыў Гловач, і дадаў: 

— Вядома ж, нам не трэба ехаць. Мне сказалі, што 
з'езд — гэта засада. Сенатараў могуць схапіць і кінуць у 
турму. Ад такіх людзей можна чакаць чаго хочаш. 

Біскуп уважліва слухаў. 
— Хай сабе каго-колечы там і падпільноўвае небяс-

пека, — сказаў ён нарэшце, — але я не баюся яе, каралева 
просіць, і я мушу ехаць. 

Усе пачалі крычаць, а гучней за ўсіх Гловач. 

— Пабойся Бога! Я цябе не пушчу! Не дай Бог, з та-
бой нешта здарыцца, што нам тады рабіць? Хай лепей нас 
з дзесятак пойдзе ў няволю да іх, чым ты адзін! 

— Яны не адважацца зрабіць што са мной! — супа-
койваў іх біскуп. — Успомніце, калі тут былі чэхі з Ка-
рыбутам, як яны гразілі мне смерцю, засадай, а я хадзіў 
сабе на малебны, і нічога са мной не здарылася. Я паеду ў 
Апатаў проста ім у пашчу — і выйду цэлым. Я паўтараю, 
што мушу ехаць без адкладу, зараз жа, бо з'езд там вось-
вось пачнецца. 

Усе разгубіліся ад такой станавітасці біскупа. Най-
адважнейшы, ягоны брат — маршалак ківаў галавой і 
яшчэ спрабаваў пераканаць Збігнева. 

— А я не думаю туды ехаць, — заявіў Спытак з Тар-
нова. — Лепей застануся тут на варце. 

Зарэнба таксама не выказваў асаблівай ахвоты да па-
дарожжа. 

— Калі там трэба будзе зрабіць якія захады, біскуп адзін 
дасць рады. А ўсе мы можам апынуцца ў лапах паноў і 
шляхты, што набраліся розуму ў гусітаў: захапляюць маё-
масць ксяндзоў, рабуюць па дарогах. Яны нічога іншага не 
зробяць нам, апрача паскудства або насмяяння. Мабыць, 
спадзяюцца, што іх больш, і хочуць нас перакрычаць. 

Пакуль гэтыя раіліся, пачалі збірацца і іншыя сена-
тары, бо вестка пра нечаканы з'езд у Апатаве маланкава 
разнеслася па горадзе і ўсіх уразіла. Усе сыходзіліся на 
тым, што ехаць ім не варта. Такой думкі былі канцлер Ян 
з Канецполя, бецкі кашталян Ян з Тэнчына і іншыя. 

Біскуп сказаў сваё слова і маўчаў, слухаў сенатараў. 
Ягоны брат дарма стараўся адгаварыць ад язды ў Апа-

таў, казаў, што досыць паслаць каго са звычайных людзей, 
абы толькі хто-кольвек з'ездзіў, паслухаў і прывёз вестку 
пра тое, што там рабілася. 

— Каралева ўстрывожаная, я даў ёй слова, таму павінен 
ехаць, — сказаў Збігнеў пад канец размовы. — Вазьму з са-
бой ксяндза і некалькі слуг. Нічога там са мной не здарыц-
ца. А вас я не прымушаю ісці супраць сваіх перакананняў. 

Гловач нервова хадзіў па пакоі, ён трывожыўся за брата. 
— Падумай, што ты робіш, — казаў ё н . — Цяпер усё 

на табе... А яны добра ведаюць, што не стане галавы, не 
будзе пастуха, то і авечкі разбрыдуцца. Бунтаўнікі могуць 

нарабіць бяды. Яны ўсё могуць. Дэрслаў з Рытвян зага-
даў страляць у роднага дзядзьку архібіскупа, украў ягоны 
скарб. Адна справа была табе паўставаць адзін на адзін 
супраць Ягайлы і нарывацца на ягоны гнеў, які скора пра-
ходзіў, бо той быў разумны манарх і верны сын касцёла, і 
зусім іншая — ісці супраць гэтых людзей, што не паважа-
юць ні чалавека, ні веры. Адумайся! 

— Ты бачыш, што я зусім спакойны? — прамовіў біс-
куп ціхім голасам. — Гэтыя людзі злыя і нахабныя, а купка 
тых, хто іх акружае, — людзі больш легкадумныя, чым 
цвёрдыя. Яны не адважацца схапіць мяне, бо ведаюць, што 
нават іхныя сябры адмовяцца ад замаху на служку Божага. 

Тыя, хто добра ведаў біскупа Алясніцкага, упэўніліся: 
раз ужо ён прыйшоў да нейкай высновы, то нізавошта ад 
яе не адступіцца і за ўсякую цану зробіць тое, што нава-
жыў. Ягоны брат, канцлер Канецпольскі, і іншыя ха-
целі толькі перасцерагчы, забяспечыць яму належную 
ахову. Але біскуп з усмешкай сказаў, што найлепшы 
апякун — Госпад Бог, а тыя людзі не такія чорныя, як 
падаецца здалёк. 

Алясніцкі меў на ўвазе Спытка з Мяльштына, Дэрслава 
з Рытвян, Абрама Збанскага і Страша, што былі галоўны-
мі завадатарамі з'езда. Потым біскуп, зусім спакойны, са 
сваімі гасцямі сеў вячэраць, загадаўшы свіце ўсё падрых-
таваць да ад'езду. Тады адправіў у сваёй капліцы святую 
імшу і, як і сказаў, разам з ксяндзом і некалькімі слугамі 
выехаў у вазку каралевы і на яе конях у Апатаў. 

У той час гэта быў даволі вялікі гандлёвы горад з 
трох частак, адна з іх месцілася пры касцёле бернардзінаў, 
другая — пры калегіі, а трэцюю насялялі габрэі. Сцены, 
якія акружалі адну з частак, і вароты ў іх, былі такія дрэн-
ныя, што не маглі служыць абаронай ад ворага. 

Хоць Алясніцкі і спяшаўся, але, праязджаючы па го-
радзе, згледзеў, што тут шмат народу, шумна, увесь рынак 
застаўлены намётамі, на гасподах таксама людна, усюды 
коні, слугі, мноства вазоў. 

Частка шляхты наагул начавала пад адкрытым небам, 
некаторыя месціліся па габрэйскіх хатах і халупах. Дый 
спрыяла гарачае яснае надвор'е: нарады адбываліся нават 
на панадворках. 

Толькі біскуп прыехаў у горад, як адразу нарабіў вялі-
кага перапалоху. Тыя, хто ўбачыў яго першы, адразу ж далі 
ведамасць завадатарам — Спытку і Дэрславу: яны ўжо 
якраз сабралі шляхту і пачалі з'езд. А тут прыбег захаканы 
Губа Наленч, пацягнуў Дэрслава за рукаво і шапянуў яму 
на вуха: 

— Прыехаў біскуп Збышак! 
Дэрслаў быў адважным хлопцам, мог загадаць страляць 

нават ва ўласнага дзядзьку, яго цяжка было запалохаць. 
Адзін толькі Спытка з Мяльштына мог перасягнуць яго 
нахабствам і распушчанасцю — у роўнай меры ён узяў 
ад бацькі і вялікую адвагу, і ганарлівасць з надмернай са-
маўпэўненасцю. Як сын таго, хто ў дваццаць гадоў быў 
кракаўскім ваяводам (26), ён лічыў сябе вартым найвышэйшых 
пасадаў. Гарачай крыві, нязмернай ганарлівасці, багаты, ма-
лады, адважны, ён спадзяваўся стаць на чале такіх самых 
смелых, гатовых на ўсё людзей, кіраваць цэлай краінай і 
сама менш — прымусіць каралеву ды сенатараў вярнуць 
яму тое становішча, да якога ён лічыў сябе прызначаным. 

Завадатары, якія марылі праз хвіліну атрымаць поў-
ную перамогу, былі нібы перуном аглушаныя весткай пра 
з'яўленне біскупа. Яны пераглянуліся, абодвум стала сорам-
на, але хацелася паказаць, што яны яшчэ не страцілі адвагі. 

Першы выказаў сваю пагарду Спытка: 
— А якая нам справа да яго? Прыехаў, ну і хай сабе мо-

ліцца ў касцёле, калі хоча, мы пра яго можам і не ведаць... 
Неўзабаве да іх падышоў Страш, за ім стары Гаворак 

з Храбжан. Гэта быў вельмі паважаны чалавек, вядо-
мы сваім розумам, некалі надзвычай красамоўны; на яго 
ўплыў і разлічвалі Дэрслаў і Спытка, каб надаць сваім 
учынкам большага аўтарытэту. 

Гаворак быў не так хітрым, як славалюбівым. Ягоны 
розум, які яго праславіў, быў вядомы толькі ў вузкім коле. 
Моладзі ён дазваляў сябе ашукваць і вадзіць за нос, яму 
ўсе кланяліся, хвалілі і ўшаноўвалі. Бачыць перспектыву 
ён не мог з прычыны свайго паважнага веку. 

Гэты прыгожы, сівавалосы, патрыярхальнага выгля-
ду, з лагоднай усмешкай стары быў патрэбен маладым 
прайдзісветам як пячатка да пергаміну. Ён надаваў ім вагі 
і значнасці. Яны ўсюды вазілі яго з сабой і тут таксама 
стараліся яму паслугаваць. 

Пачуўшы пагардлівыя словы Спытка, які не хацеў ні 
ведаць, ні бачыць біскупа, Гаворак пахітаў галавой, нібыта 
не дужа ўхваляў іх. А Страш падтрымаў Спытка: 

— Сапраўды, якая нам справа да біскупа? Захоча 
прыйсці на з'езд, мы не будзем супраць, але запрашаць 
яго мы не абавязаныя. 

— I я так думаю, — усміхнуўся Дэрслаў, — тым больш 
што нам трэба вызваліцца ад біскупавых ланцутоў, каб і ў 
нас ксяндзы не кіравалі. Біскуп добры ў касцёле, а тут 
справы свецкія... 

Стары Гаворак адкашляўся і зазначыў: 
— Біскуп ці не біскуп, але ж ён — сенатар. 
Яго не паслухалі. Толькі Спытка, каб не пакрыўдзіць 

старога, пачаў нешта шаптаць яму на вуха, і ён змоўк, 
сцяўшы вусны. 

Вестка аб тым, што з'явіўся біскуп, у адну хвіліну з 
вуснаў у вусны перадалася шляхце. Яе пераказвалі адзін 
аднаму: 

— Вы чулі? Прыехаў біскуп! 
— Які? 
— Ну вядома ж, Збышак! 
На тварах шляхты адбіўся такі страх, што ўстры-

вожыўся нават Спытка. Ён прыняў смелую, важную паста-
ву і пачаў гучна абвяшчаць, што ніякіх біскупаў яны не 
запрашалі. Дэрслаў таксама паспрабаваў павярнуць усё на 
жарт, супакоіць тых, хто баяўся біскупа і прыпісваў яму 
надзвычайныя здольнасці. 

— Гэта яму не з Ягайлам, — казаў ё н . — У нас няма 
ўладара... Мы тут цяпер самі ўладары... 

Некаторыя паддаквалі яму, але было добра відаць, што 
неспадзяваны прыезд Алясніцкага выклікаў вялікае замя-
шанне. 

Курапатва з Ланцухова, адзін з найзаўзяцейшых поль-
скіх гусітаў, вызначаўся тым, што баяўся духавенства, і, 
можа, таму так хацеў скінуць з сябе яго ярмо. А біскуп 
Збігнеў увасабляў для яго ўсю моц касцёла, і, відаць, з 
гэтай прычыны, ніхто не здаваўся яму страшнейшым. 

На Курапатву гэтая вестка зрабіла гнятлівае ўражанне. 
— Калі ўжо ён тут, то ўсе нашы намаганні пойдуць 

кату пад хвост. Мы нічога не зробім. У яго ў адным паль-
цы розуму болей, чым у нас ва ўсіх галовах. Ён не так 

проста прыехаў. Каб не ведаў, што пераможа нас, то не 
спяшаўся б сюды з Кракава. 

Шмат хто тут паводзіўся асабістымі інтарэсамі і разры-
ваць з касцёлам не хацеў, лічыў кракаўскага біскупа за на-
божнага і адважнага святара, нарэшце, некаторыя бачылі 
ў ім магната, які стаяў блізка да Тэнчынскіх, Тарноўскіх, 
Канецпольскіх, ведалі свецкую магутнасць гэтых родаў. 

Спытка з Мельштына мог сабе гаварыць, што не хоча ве-
даць біскупа і не зробіць ніводнага кроку яму насустрач. Яму 
не запярэчылі, але ўсё ж адчулі сябе неспакойна і няёмка. 

Дэрслаў з Рытвян і Курапатва былі ўпэўненыя, што 
біскуп не будзе чакаць запрашэння і сам стане на з'ездзе 
ў той самы дзень. 

Але яны працягвалі засядаць. 
Усім вядома, як з даўных часоў у нас праходзілі па-

добныя з'езды. Гаварылі шмат і гучна, а прыйсці да ней-
кага пэўнага пагаднення не маглі; калі ж усе стаміліся і з 
нецярплівасцю чакалі канца, нехта звычайна пачынаў па-
трабаваць ухвалы вынікаў, і пад воклічы, якія заглушаюць 
галасы праціўнікаў, тыя прымаліся. Тут, уласна кажучы, 
вынікаў і не было — амаль што ўсе пагадзіліся на адным. 
Гаворак з Храбжан у доўгай прамове давёў, пацвярджаючы 
свае думкі гістарычнымі прыкладамі, што ўлада недалет-
каў небяспечная для краіны, таму варта было б адкласці 
каранацыю, абдумаць, як забяспечыць краіне моцную ўла-
ду, аддаўшы яе ў рукі дасведчаных і пэўных людзей. 

Цалкам было забыта ўрачыстае абяцанне, дадзенае 
каралю Ягайлу ў Бжэсці, пра яго нават і не ўспаміналі, і 
Гаворак, і іншыя дабіваліся інакшых пастаноў. Дабівацца 
было лёгка, бо меліся на ўвазе выбары новага караля. 

Гэтак разважалі даволі доўга, аж пакуль усе не пастам-
ляліся. Стала вельмі горача, захацелася есці і піць. Таму 
абвясцілі перапынак, а Спытка з Мяльштына запрасіў 
адных, Дэрслаў другіх да сябе на пачастунак. Некаторыя 
дэлегаты разбрыліся па намётах і гасподах. Пра новае 
пасяджэнне ў гэты дзень не дамаўляліся, але за півам і 
мёдам працягвалі абменьвацца думкамі: адны падбухтор-
валі другіх, гарачыліся, смялелі, і нават тыя, хто спачатку 
маўчаў, у канцы пачалі ўголас гаварыць пра небяспеку 
ўладарання караля-дзіцяці. 

Ніхто не звярнуў увагі на тое, што некаторыя ўдзель-
нікі з'езда з ліку шляхты, найбольш асцярожныя, увечары 
падаліся да біскупскага падворка. Дэрслаў і Спытка пры-
малі сваіх гасцей так увішна, да позняй ночы, што яны з 
песнямі аж да світання шукалі свае намёты і вазы, потым 
моцна заснулі і позна прачнуліся. 

Аднак на ранішняй імшы біскупа Збігнева ў калегіуме 
было даволі шмат вернікаў, і гэта прымусіла Дэрслава 
задумацца. Спытка ж быў у гэты дзень злы і неспакойны, 
аднак стаяў на тым, каб не запрашаць біскупа на з'езд, 
нібы яго і не было. Гэта дайшло да Алясніцкага. 

Можна зразумець яго становішча як чалавека, які ў 
часы Ягайлы прывык да пашаны і да ўладарання, перамог 
Вітаўта, мог ува ўсіх выклікаць павагу да сябе і адчуванне 
сваёй улады. Такое стаўленне да яго як да дзяржаўнага 
дзеяча было вельмі крыўднае. Але даць адчуць, што ён аб-
ражаны, значыла паставіць сябе ўпоравень са звычайнымі 
людзьмі, гэтага Збігнеў Алясніцкі дапусціць не мог. 

Ён знарок не зачыніў да сябе дзверы, і шляхта скарыс-
тала зручны выпадак, каб пакланіцца магутнаму біскупу, 
запэўніць у добрым стаўленні да яго, той-сёй і пасмейваў-
ся. Тут былі выказаны здзіўленне і абурэнне, што верха-
воды, ведаючы пра ягоны прыезд, не паклікалі біскупа на 
раду. 

На гэта біскуп нічога не адказваў, нібы не надаючы 
ўвагі. Ён гутарыў з суразмоўцамі пра агульныя справы, 
халодна, спакойна, нібыта больш яго нішто не цікавіла. 

Такая непадступная годнасць заўжды рабіла ўражанне 
і дадавала сілы. 

На з'ездзе зноў цэлы дзень вяліся доўгія размовы пра 
каранацыю, пра недалеткаў, пра пільную патрэбу праду-
маць будучыню, а Дэрслаў спадцішка падкідваў думку 
наконт Болка Мазавецкага. Скончылася ж усё тым, што 
пра новага караля так і не дамовіліся і з'езд не змог 
аспрэчыць таго, што крыху раней больш урачыста сената-
ры ўхвалілі пры жывым каралю. 

Стары Гаворак з Храбжан, які нібыта вёў тут рэй і 
цешыўся, што яго ўважліва слухалі, па-ранейшаму высока 
цанілі ягонае красамоўства, у канцы ўсё ж адчуў нейкае 
шкадаванне, што не змог паказаць сябе перад Алясніцкім, 
таксама славутым казнадзеем. 

Увечары, нікому нічога не сказаўшы, стары разам з 
іншымі падаўся да біскупа, з якім быў знаёмы раней. Аляс-
ніцкі ведаў, якую ролю тут адыгрываў Гаворак, таму пры-
няў таго не толькі са звыклай для яго павагай, але і ветліва. 

Гаворак спачатку прывітаў біскупа, потым пачаў скар-
дзіцца на той цяжар, які ён узяў на сябе, спрабуючы ўста-
навіць на з'ездзе пэўны лад і парадак. 

— Шкада, што вы не знайшлі часу, каб ашчаслівіць 
наш з'езд сваім удзелам, — дадаў ё н . — Вельмі шкада, а 
мне тым больш крыўдна, што такі славуты чалавек тут, 
побач, і не быў сярод нас, для многіх гэта было проста 
знявагай. Ці не зробіце ласку... 

— Мілы мой пане, — перапыніў яго біскуп, — тут жа 
ўсе ведалі пра мяне. Не хацелася мне перашкаджаць вам, 
тым больш што сярод вас ёсць шмат блудных авечак... 
Чаму ж, калі вы думалі, што я магу вам у нечым пры-
дацца, не паклікалі мяне, як гэта належыць рабіць? Гэта 
было б прыніжэннем маёй біскупскай годнасці, а я павінен 
патрабаваць пэўнай пашаны да яе. А то прыйшоў бы я на 
ваш сход і марна чакаў бы хоць нейкага слова. Чаму ж вы 
не падумалі пра гэта? 

Стары знячэўку сумеўся. 
— О, гэтая непачцівая моладзь! — усклікнуў ё н . — 

Яшчэ малако на губах не абсохла, а кроў ужо грае! Мала-
дым можна многае прабачыць. 

— Бо не ведаюць, што чыняць (27), — скончыў біскуп, 
смеючыся. — Ну, і пра што дамовіліся? Буду рады даве-
дацца. 

Старому цяжка было акрэсліць, пра што гаварылася 
на з'ездзе. Гаварылі шмат, а нічога не пастанавілі. Усё 
тое, што плялі Курапатва і іншыя супраць духавенства, яго 
моцы і панавання, пераказаць для біскупа было немажліва. 

Стары пачаў блытана расказваць. Біскуп слухаў яго 
доўга, маўчаў, даў змогу выказацца і пакрасавацца сабой. 
Ён часам нават паддакваў Гаворку, таму было вельмі пры-
емна. А што да пытання каранацыі, то біскуп сумысля не 
выказваў аб ёй сваіх думак, старому нават прымроілася, 
што яму ўдалося пераканаць Збігнева. 

Так яны гутарылі досыць доўга, на развітанне Аляс-
ніцкі сказаў: 

— Раз ужо вы не паклікалі мяне да сябе, то я хачу 
быць ветлівейшым з вамі і запрашаю да мяне на размову 
заўтра раніцой. Збярыцеся тут. Буду рады пачуць, чаго вы 
хочаце, заадно пагаворым пра тыя рэчы, якія здаюцца вам 
важнымі. Перадусім я звяртаюся да вас, шаноўны пане, і да 
найзнакаміцейшых са шляхты, каб заўтра сабраліся ў мяне. 

Старому Гаворку спадабалася, што біскуп звярнуўся да 
яго з гэткай прапановай як да галоўнага, горача падтрымаў 
яе і ўрачыста паабяцаў, маўляў, заўтра ўранку прывядзе 
да біскупа самых знакамітых са сходу. Развітаўшыся з 
біскупам, Гаворак паспяшаўся да Спытка і Дэрслава. Не 
патлумачыўшы, як прыйшло да яго тое запрашэнне, сказаў, 
што біскуп паклікаў яго на заўтра да сябе разам з усімі, 
хто хоча ўзяць удзел у размове. 

Першы не вытрымаў Спытка: 
— Хто ён такі, гэты біскуп, каб клікаць мяне да сябе? 
Гэтаксама нахабна яго падтрымаў і Дэрслаў, нешта 

крыкнуў Страш, астатнія прамаўчалі. Але потым пачуліся 
нясмелыя галасы: 

— Усё ж ён сенатар і біскуп... што ўжо ёсць, тое ёсць... 
Да тых нясмелых галасоў далучыліся іншыя. Гаворак 

таксама раіў быць памяркоўнымі, не хацеў нікога раздраж-
няць. Вельмі заклапочаныя такім паваротам падзей, Спыт-
ка і Дэрслаў зразумелі, што большасць дэлегатаў з'езда 
не з імі, пабурчалі крыху і змоўклі. Пагадзіліся, што ўсё 
роўна ім гэта не пашкодзіць, а да біскупа схадзіць трэба. 

Толькі цяпер Спытка і Дэрслаў зразумелі, якую вя-
лікую памылку яны зрабілі, калі не запрасілі біскупа на 
з'езд: там былі б усе і яны мелі б перавагу. А заўтра ў 
біскупа збяруцца толькі асобныя найуплывовейшыя паны 
і тыя, хто схільны прыслухацца да ягонай думкі, пайсці да 
яго на паклон, а потым яны могуць пацягнуць за сабой і 
рэшту. Памылка была непапраўная. 

Калі Гаворак пайшоў, Дэрслаў параіў Спытку і Страшу 
не хадзіць да біскупа. 

— Гэта будзе значыць, што мы яго спалохаліся і далі 
перайграць сябе, — запярэчыў Спытка. — Такога нельга 
дапусціць. Я пайду. 

Хоць тое было вельмі прыкрым для Дэрслава, але мусіў 
ісці і ён. Страш заявіў, маўляў, да касцельнага служкі не 
пойдзе. Яго пакінулі ў спакоі. Рэшта збаяліся, што біскуп 

перацягне на свой бок старога Гаворка і іншых уплывовых 
людзей, і наважылі пайсці таксама. 

Увесь вечар Спытка з Дэрславам упікалі адзін аднаго 
за тое, што не запрасілі на з'езд біскупа, нібы прачувалі 
заўтрашнюю паразу. 

Тым часам Гаворак хадзіў па намётах і хатах, запра-
шаў, найперш старэйшых людзей, якіх ён добра ведаў. 
Назаўтра раніцой, калі ўсе запрошаныя сабраліся, яны, 
пад кіраўніцтвам старога Гаворка, разам рушылі да двара 
пры калегіуме, дзе спыніўся біскуп; усе маўчалі з кіслымі 
выразамі на тварах, былі ўстрывожаныя. Спытка і Дэрслаў 
стараліся выглядаць спакойнымі, ішлі разам з усімі, але 
знарок зашыліся ў натоўп, не хацелі кідацца на вочы. 

Неўзабаве пакой і сені ў біскупавым доме, дзе ўжо былі 
шырока расчыненыя дзверы, ледзь змаглі змясціць гасцей. 
Біскуп іх прымаў урачыста адзеты, з усёй важнасцю свай-
го сану, але разам з тым і весела, без усялякага страху. 

Спытка, які пачаў баяцца за старога Гаворка, бо той 
мог быць занадта згодлівым, першым прамоўцам прызна-
чыў Яна Дзялаша з Рогава. 

Гэты не быў такі красамоўны, як Гаворак, але больш 
смелы і палкі. Без красамоўства, проста выступіў ад імя 
шляхты, сказаў, што яна пастанавіла адклікаць і знішчыць 
ухвалу каранацыі. 

— Нам патрэбны, — казаў ё н , — манарх талковы, які 
мог бы стаць супраць ворагаў, а не дзіця. Мы ведаем, які 
толк можа быць з недалетка! Улада будзе або ў бабскіх 
руках, або ў руках фаварытаў і вялікай рады, ад якой мы 
ўжо нацярпеліся ласкі. 

Яго пачалі дружна падтрымваць. Біскуп маўчаў. 
Выступіў і Ян Мэнжык з Данбровы, ён гаварыў тое 

самае, асабліва падкрэсліваючы, наколькі небяспечныя тыя 
часы, калі пагражае вораг. 

Іншыя таксама даволі смела патрабавалі не дапусціць 
каранацыі дзесяцігадовага падлетка. Алясніцкі цярпліва 
выслухаў усіх. 

Гаворак не мог прапусціць такога зручнага моманту, 
каб пакрасавацца сваёй вымоваю; ён адкашляўся і пачаў 
прыводзіць доўгія гістарычныя прыклады пра бескаралеўе, 
бунты, хваляванні ў час уладарання недарослых каралёў, 
якія маглі здарыцца і цяпер. 

I яму далі выказацца. Алясніцкі не перапыняў. Нарэш-
це, пасля яшчэ некалькіх прамоўцаў, якія нічога новага не 
казалі, пачалі паўтарацца, біскуп узяў слова. 

— Рада пры каралях-недалетках можа быць небяспечнай, 
гэта праўда, — пачаў ён, — але апека старэйшых і верных 
сыноў гаспадарства заўсёды будзе пры маладым манарху. I 
ўсё ж у сто разоў небяспечнейшыя змовы, хаўрусы, дамовы 
па завуголлях, якія парушаюць адзінства і згоду, рыхтуюць 
вайну ва ўласным доме. Мы стаім на раздарожжы, можа, 
гэтая вось хвіліна ці дасць нам доўгія гады згоды і дабра-
быту, ці выкліча непапраўныя наступствы. Вам належыць 
выбіраць, на вашыя плечы ляжа ўся адказнасць... Гаварыць 
тут пра каранацыю вам не выпадае, як і сумнявацца ў яе 
канечнасці, гэта ўжо справа выракаваная. Пры жыцці ня-
божчыка караля мы яму ўрачыста абяцалі ў Брэсце, што сын 
стане ягоным спадчыннікам. Мы будзем вінаватыя перад яго 
памяццю, перад уласным гонарам, калі не стрымаем слова. 

З біскупам адразу заспрачаліся. 
Пазнанскі суддзя Абрам Збанскі крыкнуў з кута: 
— Salus reipublicae suprema lex! (Інтарэсы гаспадар-

ства вышэй за ўсё!) 
— Але цяпер выратаванне гаспадарства ў тым, каб стры-

маць слова! — усклікнуў біскуп. — Здрадлівасць ганьбіць і 
ніколі не вядзе да мэты. Ці не годзе нам ужо шукаць чужых 
багоў, калі мы маем свайго спадчынніка, які ўжо абраны? 

Дэрслаў адпусціў нейкі жарт наконт спадчынніка, але 
яго абарвалі. Ён змоўк. 

— Нам пагражае не што іншае, як грамадзянская вай-
на, калі ад людзей, адданых слову і дамовам, хто-кольвек 
адыдзе. Падумайце, да чаго яна прывядзе, калі ў яе ўмя-
шаюцца крыжакі і Жыгімонт Люксембургскі, калі ад нас 
могуць адлучыцца Русь і Літва. Мы доўга жылі ў згодзе і 
бяспецы, а вы хочаце зноў вярнуцца да тых часоў, калі па 
смерці Людвіка ў краіне выбухнула братазабойчая вайна? 
Ягайла быў пад ціскам гадоў, сам не мог выступіць у апош-
няй вайне, быў без улады, а ўсё ж як мог бараніў свой край 
і жыў у згодзе. Напярод трэба стрымаць слова, краіна не 
вытрымае змагання прэтэндэнтаў на карону. Тое, што вы 
хочаце тут пастанавіць, добра запамятайце сабе гэта, будзе 
гарантыяй жыцця або смерці вашых сямей, бяспекі маё-

масці, спакою. З вонкавым ворагам змагацца не страшна, 
а з нутраным і грэшна перад Богам, і згубна, і несканчона. 

Ён гаварыў, а ў пакоі стаяла глыбокае маўчанне. Усе 
пазіралі адзін на аднаго. Важкасць і змястоўнасць ягонага 
слова, упэўненасць, з якой ён яго даносіў, западалі ў свя-
домасць, прымушалі задумацца. 

Гаворак першы, згаджаючыся, пачаў паддакваць, тады 
развёў рукамі, узняў іх угору, уздыхнуў. 

Удзельнікі пачалі паціху перамаўляцца міжсобку, але біс-
купу не пярэчылі. Калі Алясніцкаму ўдавалася пачуць не-
шта такое, з чым ён быў не згодны, то адразу даваў адказ. 

У такім моўным змаганні ён паядноўваў людзей, схіляў 
іх на свой бок, не вагаючыся, пачынаў дыспут з кожным, 
хто выказваў іншую думку. 

Спытка і Дэрслаў стаялі воддаль, самі ўмешвацца ў 
спрэчку не хацелі, але спрабавалі ўцягнуць у яе астатніх. 
Было відаць, што біскуп перамагаў. 

Неяк само сабой пачалі ўспамінаць вайну Наленчаў з 
Гжымаламі (28), спусташэнне краіны... 

Спакваля ўсе пачалі схіляцца да думкі, што лепей згод-
на каранаваць недалетняга спадчынніка, чым пачынаць 
вайну за карону, дапусціць вынішчэнне краіны... 

Неўзабаве менш смелыя, стомленыя пачалі пакідаць 
біскупаў двор. Засталася толькі малая купка людзей, з 
якімі біскуп гаварыў ужо вольна, як з перакананымі і схі-
ленымі на свой бок. 

— Едзьце дадому, не дайце абдурыць сябе прайдзісве-
там, якія гатовы ахвяраваць краінай, абы толькі ім было 
зручна рабаваць, набіваць торбы, чыніць распусту і гвалт. 

Шляхта стамілася ад доўгіх бясплённых размоў і была 
задаволеная гэткім вынікам. 

Выходзячы з двара ад біскупа, усе паўтаралі, што пара 
ехаць дадому, а тут ужо няма чаго рабіць. 

Урэшце і Спытка з Дэрславам зразумелі, што больш 
няма чаго чакаць. Яны былі разбітыя ўшчэнт, і то без вайны. 

Спытка, страшэнна злы на біскупа, выбег з двара. Дэр-
слаў заспяшаўся за ім. Яны хацелі затрымаць шляхту, якая 
пачала раз'язджацца, але заклікаў ужо ніхто не слухаў, яны 
не мелі ўжо ніякага значэння. 

Утрох са Страшам, на адзіноце, сышліся ў хаце Дэрс-
лава, які кляў ксяндзоў, не шкадуючы і дзядзькі. 

— Падвёў нас! Здраднік! 
Страш лаяў шляхту, якая ўсім дазваляе вадзіць сябе 

за нос: дома жонкі, а на людзях ксяндзы круцяць імі, як 
хочуць. 

Але ўсе гэтыя крыкі і лаянка ўжо нічога не давалі. 
З'езд на вачах рассыпаўся, нікога нельга было стрымаць. 
Спытка і Дэрслаў пачалі думаць, што рабіць далей. Адзін 
Страш не апусціў галавы. 

— Тут і думаць няма чаго! — не здаваўся ё н . — 
Каранацыя прызначаная на дзень Святога Якава. Трэба ўсёй 
гурмой, натоўпам сабрацца там і не дапусціць яе. Быць 
таго не можа, што бахура карануюць нахабна, нягледзячы 
на крыкі і супраціў гэтулькіх людзей, шляхты... Пойдзем 
у замак, у касцёл... і не дамо... не дапусцім! Не дазволім! 

— I многа нас такіх там будзе? — спытаў Дэрслаў. 
— Як пасцелеш, так і выспішся! — крычаў Страш. — 

Няўжо шляхце цяжка ўспомніць пра сваю годнасць і пе-
рамагчы? Няўжо будзем спяваць песні таго, на чыім возе 
едзем? 

Спытка згаджаўся з ім, але яму было горка ад усяго 
гэтага. Многія з тых, на каго яны разлічвалі, паслухаліся 
біскупа. Нават заўзятыя прыхільнікі гусітаў у апошнюю 
хвіліну прамаўчалі. 

— Можа, пайсці і нам самім прыслужваць пры ка-
ранацыі? — здзекліва ўсміхнуўся ён. 

Страш не прыняў ягонага жарту. 
— Вы ўскладаеце віну на іншых, а вінаватыя самі! — 

злаваўся ё н . — Я не хадзіў да біскупа, а вы хадзілі, і што ж 
вы там зрабілі? Абодва маўчалі, стоячы ў куце, нібы вады 
ў рот набралі. Каб вы падалі прыклад, то і яшчэ ў каго 
з'явілася б адвага... Вы проста спалохаліся! 

Дэрслаў грозна кінуўся да яго, але Страш стаяў на 
сваім. 

— Я пытаўся ў тых, хто вяртаўся ад біскупа, — 
працягваў ён, — яны казалі, што раз вы не азваліся, то і ў 
іншых прапала ахвота спрачацца. Хіба ж вы не маглі сказаць 
біскупу праўду ў вочы і пазбыць яго ўпэўненасці? Вы ста-
ялі, як баязліўцы, і чакалі, што нехта іншы будзе змагацца! 

Спытка падумаў і першы прызнаў справядлівым Стра-
шаў дакор. 

— Калі мы збіраемся ехаць на каранацыю, то трэба 
рыхтавацца гарлаць, трэба лаяць і крычаць — гэта лепей, 
чым ціхая злосць. Чалавек заўжды выйграе, калі ён адваж-
ны і дзёрзкі, маўчаннем нічога не даб'ешся. 

Дэрслаў перапыніў яго, пачаў тлумачыць усё здра-
дай Гаворка, назваў яго "грыбам", са скрухай успамінаў 
пазнанскага суддзю, Дзялаша, якія добра пачалі, але по-
тым здалі свае пазіцыі. Іх зноў апанавала адвага, яе адра-
дзіў Страш, якога яшчэ больш агарнула прага помсты, бо 
ён не змог яе наталіць. 

Спытка пачаў лічыць прыхільнікаў. Дэрслаў думаў, 
каго ўзяць з сабой. Яны спадзяваліся, што шляхта яшчэ не 
ўся раз'ехалася, але было ўжо позна. Проста ад біскупа, 
ухіляючыся ад размоў са Спыткам і іншымі завадатарамі, 
усе, хто мог, падаліся з Апатава дадому. Нават стары Гаво-
рак, не развітаўшыся з Дэрславам, знік з мястэчка. Нікога 
з найбольш уплывовых людзей не ўдалося знайсці, а з 
драбязой гордая моладзь не захацела гаварыць. 

Страш пачаў збірацца ў Кракаў, каб там, у горадзе, 
пачаць завязваць знаёмствы і шукаць сабе новых хаўрус-
нікаў. 

Паздзел 8 

Надвячоркам гарачага ліпеньскага дня ў Кракаў уяз-
джаў шыкоўны картэж маладых рыцараў, на чале якога з 
адкрытым шаломам ехаў стройны малады хлопец надзіва 
прыгожы з твару. Ён смела азіраў усё навокал, звяртаючы-
ся да цікаўных, якіх шмат тоўпілася на вуліцах: 

— Ну як, прыгожы? 
Ён сапраўды быў не толькі ладны, але і вельмі фа-

цэтна выглядаў, а тыя, што ехалі ззаду, таксама былі 
як на падбор — усе харошыя, стройныя, і світа была 
шматлікая, так што льга было падумаць, ці не едзе гэта 
нейкі мазавецкі або сілезскі князь. На шаломе, забрала 
якога хлопец знарок падняў, была выява ястраба з раскі-
ненымі крыламі — у кіпцюрах птах трымаў падкову. Га-
раджане, якія не надта адрознівалі ястраба ад арла, гатовы 
былі ўспрыняць Дэрслава з Рытвян за ўдзельнага князя. 

Свежавыкапаны дзядзькаў скарб з капліцы ў Ажэльцы 
забяспечыў яму дастатковую колькасць грыўняў для пыш-
нага падарожжа ў Кракаў на каранацыю, якую ён, Спытка, 
Страш і многія іншыя незадаволеныя збіраліся запабегчы і 
не дапусціць. Хлопец не задумваўся, што тут ён можа су-
стрэцца сам-насам са сваім дзядзькам, якога ён так дзёрзка 
і нахабна абакраў. Ён быў пэўны, што стары пабаіцца і, 
каб не сварыцца, дасць сябе ўгаварыць і чым-колечы су-
пакоіць. 

— Сваіх грыўняў стары не ўбачыць, — казаў ён сяб-
рам, — а вось сёдлы з сярэбранымі страмёнамі і іншае ла-
мачча, якое там ляжала знізу, я гатовы яму аддаць. 

Жыхары Кракава ўжо колькі дзён маглі назіраць, як 
паслы, біскупы, прэлаты, шмат якія важныя паны з'яз-
джаліся ў сталіцу на каранацыю. Прыехалі і два шляхціцы 
ад Жыгімонта Кейстутавіча з Вільні — сам ён ваяваў са 
Свідрыгайлам і не мог ехаць. На другі дзень прыбылі ў 
Кракаў малдаўскія паслы, потым мазавецкія князі: Земавіт, 
Казімер і Баляслаў. 

Самі яны ні на што не спадзяваліся, прыехалі толькі 
паглядзець, як будуць узводзіць на трон маладога караля, 
але многія на іх разлічвалі, і тыя гэта ведалі. Дэрслаў 
хацеў прапанаваць каранаваць Баляслава, іншыя думалі 
цішком даць апеку над маладым каралём Земавіту. 

У замку, у горадзе, у палацы біскупа быў вялікі рух, 
мітусня, клопаты; Алясніцкі ж глядзеў звысоку з улас-
цівым яму спакоем на ўсё, што ў гэты час хвалявалася, 
рухалася, наспявала і пагражала. Затое каралева чакала ка-
ранацыі ў смяртэльнай трывозе, лічыла гадзіны і хвіліны, 
што да яе заставаліся. 

Яна была як быццам і спакойная, выглядала ўпэўнена, 
але тыя неспадзяваныя закіды супраць яе, што даходзілі 
да яе апошнім часам, нараджалі трывогу. Нават у коле 
сенатараў, якія звычайна прыслухоўваліся да думкі Аляс-
ніцкага, выяўляліся нязгодныя. 

Каралева Соф'я малілася і плакала. Цэлымі днямі яна 
трымала каля сябе старэйшага сына, гатовая, калі спатрэ-
біцца, правесці яго, каб паказаць, з'явіць і прасіць за яго. 

Пасланцы з замка бегалі раз-пораз то ў біскупства, то 
ў горад, прыносілі то суцяшальныя, то трывожныя весткі. 

Гінча таксама быў тут, ён ведаў пра кожны Страшаў 
крок, пільна сачыў за ім, для Гінчы не было таямніцай, 
што Страш, Спытка і Дэрслаў з дапамогай таварышаў 
спадзяваліся дамагчыся свайго. Але не так трэба было 
баяцца гэтых лічаных бунтаўнікоў ды вядомых усім пры-
хільнікаў гусітаў, якія не мелі асаблівага значэння, як не-
калькіх сівых галоў сярод сенатараў, што яшчэ вагаліся, і 
гэтага Алясніцкі не хаваў ад каралевы. 

Чым толькі ні спрабавала Соф'я прывабіць на свой бок 
людзей, пра якіх ведала, што тыя могуць выступіць су-
праць, не шкадавала для іх нічога. Яна проста засыпала іх 
абяцаннямі і падарункамі, але такія не заўжды маглі па-
множыць шэрагі тых, хто думаў пра краіну, а не пра сябе. 

Набліжаўся дзень Святога Якуба. 
У пятніцу біскуп разам з радай сенатараў, што ставілі-

ся да каралевы з сынамі досыць халодна, урачыста прымаў 
у замку Жыгімонтавых паслоў і малдаўскага гаспадара. Ён 
спачатку перагаварыў з імі і пераканаў, што тыя павінны 
абвясціць сваё жаданне хутчэй абраць каралём старшэй-
шага Ягайлавага сына. 

Паслы паспрабавалі пераканаць сабраных у Кракаве 
паноў галасаваць так, як раіў біскуп. Як толькі пасоль-
ства пакінула сход і пайшла каралева, адразу ж некаторыя 
з радцаў сталі нясмела падаваць голас супраць той па-
спешлівасці, з якой рыхтавалася каранацыя. 

Пазнанскі ваявода Астрарог, вядомы сваімі блізкімі 
стасункамі з Дэрславам і Абрамам Збанскім, першы закра-
нуў балючае пытанне. 

— Літасцівыя панове, — сказаў ён, павярнуўшыся ад 
біскупа да сходу, — у нас яшчэ ёсць час для таго каб паду-
маць, ці не занадта мы спяшаемся. Вы ж карануеце хлоп-
чыка. Дзесяцігадовае дзіця не здолее само кіраваць такім 
вялікім каралеўствам. Трэба будзе даваць яму апекуноў, 
дарадцаў... Падумайце, колькі тут будзе звадак, зайздрасці, 
незадавальнення? 

Услед за Астрарогам выступіў Ян з Горкі, сваяк Мяль-
штынскіх: 

— Мы праз вякі дамагаліся патрэбных нам правоў, 
свабод, за іх пралівалі кроў нашы бацькі... Мы маем права 
нагадаць пра іх пацверджанне; калі нават непаўналетні 
кароль іх нам дакляруе, гэта не будзе мець ніякай вагі. 

Можа стацца так, што як ён вырасце, дык адмовіцца ад 
усяго, прост у вочы нам скажа, што не меў права паста-
наўляць. 

Алясніцкі цвяроза ставіўся да гэтых разважанняў, яны 
ўжо не раз выказваліся яму. Ён нагадаў усім хто ёсць пра 
каранацыю Казімера: 

— Каранацыя непаўналетняга — справа нярэдкая. За-
рукай стане матчына і сынава ўдзячнасць, яны нас не 
падмануць. Мы будзем апекавацца над ім, зможам давесці 
яму патрэбу вернасці забавязанням. Успомніце пра дабры-
ню і мяккасць бацькі Уладзіславава, якія дасталіся яму ў 
спадчыну. 

Тут да біскупа падышоў ягоны малады капелан, Аляс-
ніцкі шапянуў таму нешта на вуха, і той выйшаў. 

Кракаўскі шляхціц Мікалай з Міхалова пачаў расказ-
ваць пра маладога каралевіча, хваліў яго за рыцарскія па-
водзіны і добрае сэрца. 

Гэта ж пацвердзіў і маршалак Ян Гловач. Спрэчкі на 
нейкі час аціхлі, калі пасланы біскупам капелан вярнуўся ў 
залу з вялікай кнігай, апраўленай у белую скуру з залаты-
мі зашпілкамі. Вочы ўсіх, хто быў, скіраваліся на яе. Кніга 
гэтая магла стаць зарукай для маладога караля, падаць за 
яго свой голас у такія дні, ад якіх залежыла будучыня. 

Гэта быў зборнік правоў, зацверджаных каралём Ка-
зімерам, памяць пра якога ўсе ўшаноўвалі. Кнігу прынеслі 
з бібліятэкі кафедры на Вавелі. На першай яе старонцы 
тагачасны ілюстратар намаляваў караля — ён сядзеў на 
троне з аголеным мечам, нібы абараняў правы, дадзеныя 
ім для народа. 

— Паглядзіце на гэтую кнігу, — сказаў Збігнеў, бе-
ручы яе ў рукі, — і паслухайце мяне. Яна пераканае вас 
лепей, чым змог бы зрабіць гэта я. 

Усе змоўклі. 
Біскуп прачытаў вытрымку са статутаў Казімера, дзе 

было сказана: для каралеўскага дзіцяці, якое адрозніваецца 
ад звычайнага тым, што калі яно мае належны нагляд, адпа-
веднае выхаванне, пятнаццаць гадоў можна лічыць сталасцю. 

Толькі пяць гадоў трэба пачакаць, і Уладзіслаў дасягне 
поўных летаў — веку, які і раней прызнаваўся дастатко-
вым, каб сын караля стаў каралём. Што маглі значыць 
гэтыя пяць гадоў пры ўсеагульным падтрыманні, ці маглі 

яны пагражаць болылай небяспекай, чым новыя выбары, 
няпэўныя, без адзінства і згоды? А хіба не магла легчы 
цяжарам на ўвесь народ удовіна і сірочая крыўда? 

Алясніцкі ўзрушана выказаў усё гэта і паклаў кнігу з 
выявай Казімера на стол. Вочы сенатараў былі звернутыя 
на гэтыя старонкі, на малюнак — яны пазіралі на іх з 
нейкім незвычайным замілаваннем і пашанай. Іх сэрцы 
памякчэлі. Усе маўчалі. 

Алясніцкі скарыстаў гэты момант, са смуткам ды важ-
насцю ў голасе дадаў: 

— Лёсы гаспадарстваў у руках Божых. Чалавечы ро-
зум не зможа прагадаць іх, абараніць ад таго, што накана-
вана. Адно толькі можа чалавек: споўніць свой абавязак, 
стрымаць слова, быць адданым таму, чаму прысягнуў. На 
гэтай радзе мы павінны аднадушна выказаць сваю волю, у 
той час, калі купка звадыяшаў хоча парушыць нашу згоду, 
аддаць наша гаспадарства на згубу ворагам. Давайце ж 
згуртуемся каля трона, будзем яго ахоўваць і шанаваць. 
Хай жа гэтая выява вялікага караля будзе сведкай нашага 
абавязку перад сям'ёй нябожчыка ўладара! 

Усе былі ўзрушаныя гэтай прамовай, ніхто не сказаў ні 
слова супраць. 

Сенатары ўсталі. Быў ужо вечар. Біскуп адразу ж пай-
шоў да каралевы, якая ў хваляванні чакала весткі з рады. 

Перамога надала Алясніцкаму спакою і весялосці. Ка-
ралева змагла па ягоным твары прачытаць, што ён прынёс 
ёй жаданае суцяшэнне. 

— Я прыйшоў з рады, — весела сказаў ё н . — Калі і 
былі яшчэ нейкія сумневы ў заўтрашнім дні, то, думаю, 
сёння яны рассеяліся. Кароль Казімер дапамог мне пера-
магчы. Сенатары згадзіліся ўсе як адзін. 

Каралева малітоўна склала далоні, паводле яе знаку 
Уладзіслаў падышоў і моўчкі пацалаваў біскупу руку. 

— Хоць ты, мой ойча, і запэўніў мяне ў заўтраш-
нім дні, — ціха прамовіла С о ф ' я , — але ён не будзе лёг-
кім. Нашы ворагі не спяць у шапку. Нягоднік Страш, 
запальчывы Спытка, легкадумны Дэрслаў і цэлая плойма 
іхных памагатых паабяцалі, што не дапусцяць каранацыі. 
Яны пагражаюць, маўляў, уздымуць крык ля касцёльных 
дзвярэй і падбухтораць народ супраць каранавання. 

Алясніцкі пагардліва скрывіўся. 
— Гэтыя людзі не шануюць ні Бога, ні веры, у якой яны 

былі выхаваныя, і здольныя на што хочаш. Але яны толь-
кі зганьбяць сябе, а нічога не дакажуць. Народ з пагардай 
адвернецца ад іх, а мы і зусім не будзем звяртаць увагі на 
іх лямант і крык. Мы мусім паважаць іхнае права вольна 
выказваць свае думкі, але нас ніхто не абавязвае слухацца. 

— Ах, каб можна было гэтага ўнікнуць! Угаварыць 
іх, задобрыць падарункамі! — трывожылася занепакоеная 
каралева. 

— Ні прасіць, ні таргавацца з імі мы не будзем, — 
запярэчыў біскуп, — бо тым самым мы б заахвоцілі бала-
мутаў, паказалі б сваю слабасць і няўпэўненасць у нашай 
справе. Ды што там значаць галасы некалькіх чалавек? 

Біскуп крыху сцішыў голас і пераканаўча дадаў: 
— Сабакі брэшуць на месяц... А ён свеціць сабе ды 

свеціць... 
У гэтую ноч ніхто ў Кракаве не спаў. Назаўтра меўся 

быць вялікі дзень. Аднак на тварах гараджан не было 
відаць радасці, наадварот, у многіх было змрочнае прачу-
ванне будучыні. 

У замку рыхтаваліся да заўтрашняй урачыстасці, у кас-
цёле слугі ставілі трон і засцілалі лавы для сенатараў. Га-
раджане рыхтаваліся, паводле звычаю, у панядзелак вітаць 
на рынку маладога караля. На гасподах адны захоўвалі 
маўчанне, другія непакоіліся і гарачыліся. 

Тыя ж, хто рыхтаваўся да заўтрашняй зацятай вайны, 
ужо загадзя адчувалі, што яны яе прайграюць, і заходзіліся 
ў немачнай злосці. Яны ехалі сюды з надзеяй, што высту-
пяць больш магутнай сілай. Ім шмат абяцалі. Але Кракаў 
чым далей, то ўсё больш адбіраў у іх прыхільнікаў, многія 
ўцякалі і хаваліся. Нават найадважнейшыя паддаваліся 
таму настрою, які панаваў у горадзе. Яны адчувалі, што 
іхняя жменька нічога не вартая, яна можа толькі ўзбала-
муціць натоўп, але не здолее яго пераканаць. 

Толькі неўтаймаваны Страш, Спытка, які нічога не 
баяўся праз сваю гордасць, ды легкадумны Дэрслаў, рады 
паказаць зухаватасць натуры, насуперак усім верылі, што 
ім удасца перашкодзіць каранацыі. Наагул лік іх пры-
хільнікаў і складаўся з вышэйназваных асоб, якія згод-
на выступалі ў Апатаве, а на астатніх было мала надзеі; 

Астрарога ўгаварылі сенатары, Абрам Збанскі хоць і абя-
цаў не адступацца, але не хацеў быць занадта актыўным. 
Нейкая купка людзей без імя і звання мела намер падтры-
маць завадатараў, але тыя не надта на іх разлічвалі. Гэта 
былі людзі з тых, хто мог лёгка паддацца ўплыву большас-
ці, самому бляску і значнасці магнатаў. 

Ліпеньская ноч уступала месца раніцы пры адчыненых 
вокнах з відам на Гродскую вуліцу ў Дэрслававым пакоі; 
яна прайшла ў гарачкавай размове, якую Страш увесь 
час перасыпаў праклёнамі. Ён яшчэ больш схуднеў, змар-
неў ад дарэмных намаганняў, расчырванелы, раз-пораз 
прыкладваўся да кубка, піў, хадзіў па пакоі і пагражаў: 

— Убачаць, яшчэ як убачаць, што нас нельга запало-
хаць! 

Спытка маўчаў, Дэрслаў паддакваў. Напярэдадні ўвечары 
ён прыйшоў ад Астрарога, які халодна прыняў яго і нічога 
не паабяцаў. Ваявода нават варажыў ім марнасць намаганняў. 

Пачало ўжо добра днець, калі Спытка заснуў, лежачы 
на лаве. Страш сноўдаўся па пакоі, а гаспадар, Дэрслаў, 
сядзеў у задуменні і пазяхаў; тут у расчыненых ад гарачыні 
дзвярах паказаўся далёкі сваяк Дэрслава Ястжэмбчык, ён 
выхоўваўся пры ім, меў мянушку Чуб. Ястжэмбчык быў 
найжвавейшым пры двары Дэрслава, найлепш слугаваў 
яму, хоць яны часта і сварыліся. Калі Страш адвярнуўся, 
Чуб спадцішка даў Дэрславу знак, каб ён выйшаў. 

Дэрслаў не зразумеў, дзеля чаго патрэбна такая таям-
нічасць, але ляніва ўстаў з лавы і выйшаў з пакоя. Чуб 
пацягнуў яго да бакоўкі, дзверы якой былі адчыненыя, 
там яго чакалі. У ранішнім змроку ён разгледзеў мужчыну 
высокага росту: той стаяў засунуўшы рукі за пояс. Уба-
чыўшы Дэрслава, паспяшаўся насустрач. Здзіўлены Дэр-
слаў пазнаў у ім свайго пляменніка Сташка, што служыў 
пры двары архібіскупа маршалкам. 

Дэрслаў не бачыўся ні з кім са сваіх родных, якія былі 
пры архібіскупе, пасля нападу на Ажэлец і забрання скар-
бу. Ён мусіў вымінаць іх. Таму цяпер, убачыўшы Стаха, 
разгубіўся. 

Стах быў шмат старэйшы, ён моўчкі давёў Дэрслава ад 
дзвярэй да акна. 

— Чалавеча, — пачаў ён паважным тонам, — што гэта 
ты вычаўпляеш? Ты ж усю нашу радню ганьбіш! Дзеля 

адной дурной гладкай дзеўкі, хай сабе і княгінькі, якая 
тваёй ніколі не будзе, ты забыўся, чым абавязаны дзядзьку, 
свайму становішчу, Богу і людзям! Ты ж да згубы ідзеш... 
на пагібель! 

Дэрслаў круціўся, як вуж на патэльні, але яму не было 
чым крыць. Баючыся, што той уцячэ, Стах трымаў яго за руку. 

— Што там было ў цябе з дзядзькам, гэта нашы хатнія 
справы, — працягваў ё н . — Усё гэта забудзецца і ўладкуец-
ца, але будзе куды горш, калі ты звяжашся са змоўцамі, пра 
што я чуў, і выступіш супраць біскупа і каралевы! Навошта 
гэта табе? Ты да ўсяго чыста закрыеш сабе дарогу. Дзядзька 
шкадуе цябе, яго яшчэ можна ўгаварыць, калі ж ты пойдзеш 
з гусітамі, звяжашся са Спыткам і Збанскім, то ты прапаў! 

Дэрслаў утрапёна глядзеў на Стаха. 
— А што мне рабіць?! — крыкнуў ён. 
— Архібіскуп злітуецца над табой, я і прыйшоў для 

таго, каб перадаць табе гэта, — дадаў Стах. — Ён хоча ад-
цягнуць цябе ад краю бездані. Думай, пакуль час яшчэ ёсць! 

Дэрслаў пазмрачнеў і апусціў голаў. 
— Я ж даў слова... Мне трэба ісці. 
— Ісці ў залу нікому не забаронена, але там ты маўчы 

і не рыпайся! — пераконваў Стах. — Хай сабе крычаць 
іншыя, гэта не твая справа... Страш, Спытка, хай сабе і 
Збанскі — яны гусіты і ворагі касцёла, але ты... ты ж ар-
хібіскупаў сваяк... Ён табе гэтага ніколі не даруе! 

Дэрслаў моўчкі слухаў. Надзея замірыцца з дзядзькам, 
якога ён абрабаваў, дзеля будучай спадчыны падалася яму 
прывабнай. Тут можна і на ахвяры пайсці. 

— Было б найлепей, каб ты не ішоў з імі, — працягваў 
Стах. — Мог бы ўдаць з сябе хворага, калі ж не ўдасца 
ўхіліцца, маўчы, зашыйся ў куток і не рэкні! Гэтым ты 
хоць крыху супакоіш дзядзьку, і ён не пракляне цябе, не 
пазбудзе спадчыны. 

Стах хацеў пайсці адразу, не чакаючы, што ён скажа, 
але Дэрслаў пасля ваганняў і роздуму яго затрымаў. 

— Што ж, згодзен, — сказаў ё н , — калі дзядзька ад 
мяне таго патрабуе, то я гатовы прамаўчаць. Аднак мне 
трэба быць у зале і стаяць з імі. 

— Ты толькі рота не разяўляй ды пільнуйся, каб на цябе 
не звярнулі ўвагі. Зразумей: усе вашыя спробы — марныя, 

сёння каралевіча Уладзіслава карануюць, і ён, і маці яго-
ная будуць памятаць пра тых, хто выступаў супраць кара-
нацыі, нікому з іх не мінецца. 

Дэрслаў болей нічога не сказаў, падаў сваяку руку, 
праводзіў яго да дзвярэй, перадаў Чубу, а сам вярнуўся ў 
болылы пакой, які ўсё яшчэ мерыў крокамі Страш, дадаю-
чы сабе бадзёрасці віном. 

Спытка драмаў, а дзень усё яснеў. Трэба было загадзя 
патрапіць у Белую залу ў замку, бо, прыйшоўшы пазней, 
можна ў тлуме не праціснуцца праз натоўп, а могуць знайс-
ціся такія, хто знарок не пусціць туды вядомых звадыяшаў. 

Каму-каму, а Страшу мусова трэба было туды патрапіць. 
Ён не збіраўся рыхтавацца, апранаць нешта асаблівае. Каб 
падкрэсліць сваю пагарду да гэтага сходу, непрыхільнасць 
да сенатараў, паказаць, што ён шмат выцерпеў, Страш 
знарок хацеў пайсці ў замак у штодзённым паношаным 
адзенні, якое на ім было. 

Спытка ж, наадварот, заўжды думаў пра свой шляхет-
ны, свецкі выгляд. Дэрслаў таксама збіраўся адзецца ў свя-
точнае адзенне, але пасля спаткання са Стахам збаяўся. 

Страш разбудзіў Спытку, і той пайшоў на сваю гасподу 
пераапранацца. Дэрслаў паклікаў служку і шэптам загадаў 
яму, каб дзеля такой нагоды не чапаў найлепшых убораў, 
а прынёс нешта менш пышнае і прыкметнае. 

Пакуль усё гэта дзеялася, абудзіўся і ажыў горад. Усе 
спяшаліся заняць месца і пацягнуліся ў замак на Вавель, 
да касцёла, пераказваючы адзін аднаму, маўляў, біскуп ха-
цеў, каб каранацыя пачалася ў час, бо цырымонія цягнецца 
досыць доўга. 

Усе ведалі, што перад абрадам у касцёле будзе вялікая 
рада ў Белай зале. Там будуць галасаваць за абранне Ула-
дзіслава каралём, а потым яго павядуць у касцёл і пачнецца ка-
ранацыя. Якраз тут Страш, Спытка і іх паплечнікі меліся даць 
адпор — зрабіць так, каб імша не змагла пачацца з прычыны 
познага часу, каб яе адклалі да наступнай нядзелі, а за ты-
дзень яны перагавораць з людзьмі і схіляць іх на свой бок. 

Да бойкі рыхтаваліся абодва бакі, аднак Алясніцкі 
адчуваў падтрыманне архібіскупа, іншых святароў, сената-
раў і быў амаль што ўпэўнены ў перамозе. 

Напярэдадні каралева Соф'я, якая ўсё ж баялася, каб 
супраць яе сыноў не выступілі мазавецкія Пясты, як магла 

пераконвала іх, упрошвала і гэтулькі ім усяго наабяцала, 
што Пясты сталі на яе бок і дакляравалі падтрымаць ма-
ладога караля. 

Вельмі рана ніжняя Белая зала пачала запаўняцца 
людзьмі, яны ўваходзілі і выходзілі, але сенатараў яшчэ 
не было. Для каралевы паставілі крэсла пад балдахінам, 
для свецкіх і духоўных сенатараў падрыхтавалі накрытыя 
лавы, для ўсіх іншых — простыя, месца ставала ўсім. 

Шляхта і не самыя важныя чыноўнікі ўжо заходзілі 
і рассаджваліся, выбіраючы сабе найлепшае месца, калі 
пад'ехаў Спытка з Мелынтына, пышна адзеты, з гордым 
выглядам, з ім было даволі шмат народу. 

З аднаго боку ад яго ішоў схуднелы і жахлівы ў сваім 
гарачкавым памкненні Страш, з другога — Абрам Збан-
скі, пазнанскі суддзя, крыху воддаль Дэрслаў з Рытвян і 
іншыя, усе яны цесным гуртам уступілі ў залу. Тут ужо 
было шмат людзей. 

Спытка хацеў выбраць сабе месца бліжэй да трона і 
сенатараў, але маршалак не дазволіў, патлумачыў, што там 
будуць сядзець ваяводы і кашталяны. Тады ён падаўся с а 
сваёй світай бліжэй да акна і заняў там апошнія месцы, не 
вельмі аддаленыя, адтуль ягоны голас мог быць пачуты. 

Дэрслаў моўчкі стаў побач. Страш здзівіўся, што ён не 
імкнецца быць навідавоку. Гэта здзівіла не толькі яго, але, 
можа, і іншых, ды ўжо не было часу спрачацца з ім прост 
у зале. 

А зала тым часам усё болей напаўнялася, быў чуваць 
ціхі гоман. Людзі пазіралі адзін на аднаго, адчуваючы, што 
спрэчка будзе вельмі гарачай. 

Каб каранацыя адбылася ў гэты самы дзень, трэба 
было не зацягваць залішне спрэчкі і галасавання. 

Апоўдні архібіскуп павінен пачынаць імшу. Застава-
лася ўсяго каля дзвюх гадзін для таго, каб перамагчы 
непрыхільнікаў. 

Усе чыноўнікі Кароны ўжо занялі свае месцы, калі 
увайшоў архібіскуп у сваіх урачыстых шатах, каля яго 
біскупы: кракаўскі Збігнеў, плоцкі Станіслаў, хелмскі Ян 
і вроцлаўскі намінант (29) Уладзіслаў. Усе ўсталі, вітаючы іх, 
потым моўчкі паселі. 

На панурым спалоханым твары архібіскупа нельга было 
нічога заўважыць, Збігнеў ішоў з горда ўзнятай галавой, 

і хоць ён саступіў сваё месца прымасу, аднак ніхто не 
сумняваўся, хто з іх насамрэч мае большае значэнне і сілу. 

Алясніцкі заняў сваё месца, смела зірнуў у бок Спыт-
кі, змерыў паглядам і яго, і тых, каго ён прывёў з сабой, 
уздыхнуў і адвёў позірк, нібыта не дужа высока цэнячы 
гэтых людзей. 

Архібіскуп баяўся падняць вачэй, ціха гаманіў з плоцкім 
біскупам, каб не выдаць свайго хвалявання. Яму не ставала 
духу паглядзець у той кут, дзе мог сядзець ягоны сваяк. 

Тут адчыніліся дзверы за тронам і ўсе ўсталі: гэта 
ўвайшла каралева ў доўгім жалобным строі, бледная, ура-
чыстая, засмучоная. Яна хацела трымацца мужна, але ў яе 
падгіналіся ногі. Побач ішлі абодва сыны. За імі — тры 
мазавецкія князі. 

Тое, што яны суправаджалі яе, мела сваё значэнне. 
Наступіла хвіліна маўчання. 
Біскупы параіліся між сабой. 
Тады гнезненскі біскуп Войцах слабым голасам ад-

крыў працэдуру галасавання сенатараў. 
Толькі ён скончыў прамаўляць, як устала каралева і 

ступіла некалькі крокаў наперад. У зале запанавала нейкая 
асаблівая цішыня. 

Яна пачала гаварыць такім ціхім голасам, што яе ледзь 
маглі пачуць зблізку. 

Яна прасіла ўсіх, хто быў у зале, каб яны стрымалі 
слова, дадзенае нябожчыку каралю, і выбралі аднаго з сы-
ноў ягоным наступнікам. За захаванне ўсіх забавязанняў і 
пацверджанне прывілеяў пасля таго, як кароль дойдзе поў-
ных летаў, яна давала заруку — сваю і мазавецкіх князёў. 

Калі каралева скончыла гэтую прамову, якая нялёгка 
ёй далася, то раптам узняла пасмялелыя вочы, паглядзела 
ў залу і выцерла дзве слязінкі. 

Яе голас сціх, і ніхто больш не браў слова. Толькі 
сабраўся ўстаць і загаварыць кракаўскі біскуп Збігнеў, 
як раптам Абрам Збанскі, прабраўшыся наперад, палкім 
голасам, хоць нібыта і ў памяркоўных выразах, пачаў казаць 
тыя самыя довады і разважанні, якія ўжо гучалі ў Апатаве. 

Гэта былі слова ў слова тыя самыя сумневы, тыя 
страхі, тая нявера ў здольнасць непаўналетняга караля 
кіраваць, тая самая боязь за прывілеі шляхты, якія новы 

кароль мог сваёй воляй адабраць. Збанскі выказаў усё гэта 
досыць паслядоўна і зразумела. Яго не перапынялі. 

Не даючы нікому што-колечы сказаць, пасля Збанскага, 
запальчыва і бесталкова, раптам пачаў гаварыць Страш. 
Злосці і агню ў ягонай прамове было аж залішне. 

Толькі купка людзей, што стаяла каля яго і Спыткі, 
падтрымвала гэтае выступленне і заахвочвала асталых. 

У зале запанавалі шум і гвалт. 
Спытка, незадаволены, што яго апярэдзілі, устаў, узяў 

рукі ў бокі і пачаў крычаць: 
— Ксяндзы, біскупы і панове сенатары хочуць схіліць 

нас да гэтай каранацыі. Мы не хочам яе і не можам дапус-
ціць. Так, мы прысягалі каралю ў Брэсце, але чыста ўмоў-
на. Нашых прывілеяў няма каму пацвердзіць. Тыя людзі, 
што стаяць каля трона, сабе на руку хочуць каранаваць 
недалетка, яны хочуць падзяліць між сабой уладу і заха-
піць кіраўніцтва, а астатніх рыцараў заняволіць. Але мы 
не дамо закаваць сябе, мы не хочам гэтага караля і тых, 
хто яго апякуе! Мы дзеля таго склікалі з'езд у Апатаве, 
каб не дапусціць каранацыі, і тут стаім і будзем стаяць на 
сваім. Не дамо накінуць сабе караля! Выберам яго самі і 
карануем, калі прыйдзе час! 

Прыхільнікі Спыткі пачалі крычаць: 
— Не дамо накінуць караля! 
— Не дамо! 
— Склікаць новы агульны з'езд! 
— Не дапусцім каранацыі! 
Дарэмна спрабавалі ўзяць слова Збышка, потым Міка-

лай з Міхалова, Тарноўскі і Канецпольскі. Шум узрастаў, і 
хоць група, якая яго падняла, была невялікай, але замяняла 
колькасць палкасцю і напорам. 

Тая нечаканасць, з якой выступіў Спытка, крыкі і за-
клікі Страша, хітрая прамова Абрама Збанскага пачалі, як 
гэта часта бывае пры такім вялікім зборы народу, уплы-
ваць на менш смелых, спакойных і няўпэўненых людзей. 

Пільным вокам Алясніцкі заўважыў на тварах лю-
дзей замяшанне і сумненне. Нельга было дапусціць доўгіх 
спрэчак, якія пагражалі збіць з тропу тых, хто вагаўся. 

Нарэшце выступіў, узвысіўшы голас так, што заглушыў 
і Спытку, Ян Гловач з Алясніцы, не з такім важкім і 

бліскучым словам, як звычайна выступаў ягоны брат, але з 
чыста польскай грубаватасцю, упэўнены ў сваіх думках. 

— Мяне дзівіць такі дужа шчыры клопат пра дабра-
быт грамадства, які вы тут выказваеце, жадаючы мець не 
караля, а безкаралеўе! Я ведаю адно: у часы "каптуроў" (30) 
дазволена абражаць святароў, не прызнаваць над сабой ні 
ўлады, ні права, браць прыступам гарадкі, рабаваць скар-
бы, рабіць тое, што і малому не дазваляецца... Я ведаю 
тых, хто непакоіцца пра свае прывілеі: яны думаюць не 
пра шляхецкую вольнасць, а пра сваю поўную беспака-
ранасць. Але і мы, тыя старэйшыя сенатары, якія стаялі 
на баку нябожчыка караля, дбаем пра свае свабоды. Мы 
не раз паказвалі прыклады таго, як іх абараняць, усё гэта 
на сваім карку вынеслі... Дык ці могуць думкі некалькіх 
апантаных асоб пераважыць там, дзе супраць іх боль-
шасць, увесь народ? 

Канцлер Ян з Канецполя дадаў пасля: 
— Крычаць лёгка, але крык ні пра што не сведчыць, 

як толькі пра добрае горла. Каму хочацца крычаць, хай 
крычыць, а мы ўсё роўна зробім тое, што пастанавілі. 

— А мы гэтаксама маем права не дапусціць, як вы са-
махоць спрабуеце паставіць на сваім! — закрычаў Спытка. 

Ён узняў угару абедзве рукі. Усе ягоныя прыхільнікі 
таксама пачалі крычаць. 

Ян Гловач, які стаяў якраз проці іх, з выклікам змерыў 
усіх паглядам і рассмяяўся. Важная нарада пагражала пе-
рарасці ў зацятую сварку і вайну. Той-сёй уставаў, спрабу-
ючы стрымаць спрэчку, іншыя патрабавалі цішыні. Ніхто 
не мог даць рады. Каралева спачатку ўся збялелая сядзела 
на троне, адправіўшы дзяцей, бо каралевіча Уладзіслава 
пара было адзяваць для каранацыі, а потым не вытрымала 
і выйшла з залы, заломваючы рукі. 

Біскуп Збігнеў не траціў упэўненасці ў сабе, цярпліва 
чакаў хвіліны, калі можна будзе ўзяць слова. Аднак не 
змог перасіліць галасу і крыкаў, устаў, падышоў да сената-
раў і Спыткі з Тарнова, шапнуў яму на вуха, каб папрасіў 
маршалка станавіта звярнуцца да грамады ў апошні раз. 

Сход зацягваўся, час ішоў, яшчэ гадзіна — і карана-
цыю давядзецца адкласці, а што будзе далей, за гэта ніхто 
паручыцца не мог. 

Сваім магутным голасам Ян з Алясніцы, узняўшы рукі, 
запатрабаваў цішыні, збіраючыся нешта сказаць. 

У зале стала цішэй, але не таму, што Спытка і Страш 
супакоіліся і адступілі, проста было цікава, што абвесціць 
маршалак. 

— З дазволу паноў сенатараў нашага каралеўства, — 
загаварыў Гловач, — абвяшчаю пры тым бытнаму люду, 
што старшына Кароны нашае і ўсе дастойныя сыны ка-
ралеўства пастанавілі вылучыць на каралеўскі сталец і 
каранаваць старэйшага каралевіча Уладзіслава! Каму гэтая 
пастанова наша не даспадобы, хай стане з левага боку, 
тыя, хто з намі, — з правага. Тады будзе ясна, ці вялікі лік 
тых, хто хоча выступіць супраць усеагульнага галасавання. 

Усе, хто быў у зале, падаліся направа, пачуліся во-
клічы: "Хай жыве кароль Уладзіслаў!" 

Той аднадушны ўсеагульны парыў падхапіў і асмяле-
лых, і тых, хто яшчэ вагаўся. 

Дарма крычаў Страш, гарачыўся Спытка, спрабаваў 
нешта сказаць Збанскі. На іх нават ніхто не глядзеў. Азір-
нуўшыся навокал, Страш заўважыў, што некуды падзеўся 
і Дэрслаў. Знік. 

Страш разам са Збанскім і Мяльштынскім паўскоквалі 
на апусцелыя лавы, спрабуючы спыніць натоўп. 

Ва ўрачыстым маўчанні іх абміналі, не зважаючы на іх 
і не слухаючы, духоўныя і свецкія сенатары ішлі ў пакоі 
да каралевы, каб паведаміць ёй пра пастанову сходу, узяць 
з сабой Уладзіслава і, не марудзячы, ісці з ім у касцёл, дзе 
ўжо даўно ўсё было падрыхтавана да каранацыі. 

Вось такая сапраўды драматычная, можа быць, адзіная 
ў гісторыі сцэна разыгралася ў тыя часы ў Белай зале. 

Спытка стаяў у роспачы, пакінуты ўсімі, са сцісну-
тымі кулакамі, грукаў нагамі па лаве, кідаў паўз галоў 
свае праклёны. У такім грубым, дзікунскім, азвярэлым 
учынку знаходзіў выйсце ягоны немачны гнеў. Страш не 
адставаў. Але мітусіліся яны дарма. Збанскі стаяў, не сыхо-
дзячы з месца, глядзеў на гэта ўсё, ды маўчаў. 

Ні адзін чалавек, мінаючы іх, нават не кінуў пагля-
ду, не азваўся, не слухаў Спыткавай лаянкі і Страшавых 
праклёнаў. 

Пад канец прыйшла чарга і маршалка Яна з Алясніцы 
прайсці праз гэтую буру праклёнаў; яна сапраўды выма-

гала ад яго вялікай цярплівасці, каб не распачаць сваркі, 
знесці абразу, нібы не пачуўшы таго, што крычаў яму 
Мялыдтынскі: 

— Слухай ты, Гловач, ты, кат нашых свабод і шляхецкіх 
правоў, жывадзёр... вылюдак... ты, служка гнід у сутанах... 
ты, плюгавы раб! Ты думаеш, што на цябе не будзе кары? 
Гвалтаўнік! Подлы тхор! Калі ёсць у цябе хоць крыху адвагі... 
выйдзі, выцягні свой меч! Я жыццё гатовы аддаць за нашы 
правы... Ды дзе там, табе можна без боязі пляваць у твар... 

Маршалак схапіўся за зброю, і напэўна пралілася б 
кроў, а каранацыя не адбылася, калі б канцлер, які ішоў 
побач, і іншыя не стрымалі яго. 

З нязвыклым для польскага шляхціца спакоем, са сця-
тымі вуснамі, ён павольна ішоў, не здрыгануўшыся, не па-
вярнуўшыся, вымушаны рабіць выгляд, што нічога не чуе... 
Гэта было для яго сапраўды найвялікшае выпрабаванне... 

Нарэшце ўсе пакінулі вялікую Белую залу, яна апусце-
ла... Галасы Страшавы і Спыткавы гулка разлягаліся ў ёй, 
але іх ужо ніхто не чуў. 

Яны засталіся ўтрох... пераможаныя, прыбітыя сора-
мам. Страш ад злосці рваў на сабе адзенне. Спытка 
ўсё яшчэ пагражаў помстай і разгромам Алясніцкім. Але 
яго апанавала яшчэ болыпая злосць, калі, урэшце разгле-
дзеўшыся, ён не ўбачыў тых, хто абяцаў дапамагчы, хто 
кляўся ў адданасці. Усе пайшлі, нікога не засталося. 

— Дэрслаў! Дэрслаў! Дзе гэты нягоднік... дзе? Хай 
толькі пападзецца мне, я яму морду размажджэру! 

— О, яго мазавецкі Болка, што стаяў каля каралевы, 
угаварыў адным паглядам! — прамовіў Страш. — Ён дзе-
ля сваёй Офкі роднага бацьку прадаць гатовы. 

— Сабака! — вылаяўся Спытка. 
Нарэшце ў зале настала цішыня. 
Мяльштынскі скочыў з лавы. Можа, ён бы ўжо і супа-

коіўся, сарваўшы злосць дзе-колечы ў іншым месцы, каб 
не Страш. Усе трое пайшлі да дзвярэй. 

— Дык што? I па ўсім? — крыкнуў Страш. — Але ж 
ёсць яшчэ касцёл, у якім яны ўсе будуць і свайго байстру-
ка туды прывядуць. А хіба мы не можам пайсці ў касцёл 
і, як і тут, крычаць над іх вушамі? 

Спытка не хацеў паказацца меней адважным. Ён спы-
ніўся. 

22. Зак. 2071 

— I сапраўды, пайшлі ў касцёл! — цвёрда праказаў ён. 
— Я не пайду, — халодна адмовіўся Збанскі. — Пакуль 

мой голас быў чуваць, я з ахвотай гаварыў, вы бачылі, 
што я нікога не баяўся, але ўсчынаць сварку, як вулічны 
п'янюга, я не хачу. 

Страш пакрыўдзіўся. 
— У такіх бессаромных людзей можна кідаць і слова-

мі, і каменнямі! — закрычаў ё н . — Хай ведаюць, што я не 
баюся іх і не адступлю! 

Спытка адпусціў Збанскага, яны разам са Страшам 
выйшлі на панадворак і паспяшаліся ўціснуцца ў перапоў-
нены людзьмі касцёл. 

А ў гэты час праз другі ўваход сенатары і ксяндзы 
правялі ў касцёл, да катэдры, апранутага ў святарскія строі 
каралевіча: на ім былі белыя шаты, якія называліся альба, 
стыхар, прастакутны каўнер, што завязваецца пад альбай 
(гумерал), на левай руцэ маніпуляж (31), сандалі, епітра-
хіль і залацістая верхняя накідка. Услед за ім ішлі маці, малы 
Казімер, шмат прыдворных, якія разам з Соф'яй, стра-
шэнна спалоханыя, слухалі спрэчкі і ледзь перачакалі тую 
цяжкую гадзіну. 

Тым часам набліжаўся поўдзень, архібіскупу Войцэху 
даўно было пара распачынаць набажэнства. 

Невялікі касцёл быў ужо набіты людзьмі, цікаўны на-
род тоўпіўся і на панадворку Спытку са Страшам спачатку 
ледзь удалося праціснуцца да дзвярэй, а потым патрапіць 
усярэдзіну. 

Прага помсты рабіла Страша проста шалёным, і гэтае 
шаленства надавала яму надзвычайную сілу — ён ад са-
мага парогу пачаў распіхваць натоўп, пракладаючы сабе 
і Спытку шлях, і яго баязліва прапускалі, зважаючы на 
ягонае багатае ўбранства і панскі выгляд. 

Гэтак абодва завадатары, не маючы пачцівасці да Бо-
жага дома, прарваліся амаль у самую сярэдзіну касцёла і 
пачалі адтуль паказваць пальцамі, пагражаць, кпіць і лаяць 
сенатараў і асабліва маршалка Алясніцкага. 

Каралеве давялося глядзець на ўсё гэта, але перамога 
была ўжо за ёй, нішто не магло перапыніць абраду карана-
цыі, таму яна спакойна зносіла абразы, бо бачыла, ад каго 
яны зыходзілі. Страш не імкнуўся схавацца, больш таго, 
ён дзёрзка рваўся са Спыткам уперад. 

Гэта ўсіх абурала, але, паводле прыкладу маршалка 
Алясніцкага, які не зважаў на абразы, ніхто нават выгляду 
не падаў, што чуе іх. Апушчаныя вочы, спеў ксяндзоў, 
голас аргана прыглушалі іх крыкі. Тольхі ў час прысягі, 
словы якой кароль паўтараў за архібіскупам, у цішыні 
здзеклівы смех і пагрозы Спыткі былі чуваць гучней. 

Духавенства магло б загадаць, каб тых, хто не шанаваў 
парадку ў Божым доме, выгналі з касцёла, але біскуп Збігнеў 
папрасіў не чапаць іх, дазволіў ім беспакарана здзекавацца 
над сабой і іншымі, бо ведаў, што самым страшным судом 
для іх будзе асуджэнне тых, хто быў сведкам іх паводзін. 

Так і сталася. Спытка і Страш не ўбачылі ніводнага 
чалавека, які падтрымаў бы іх. Усе расступаліся перад імі, 
нібы баяліся дакрануцца да іх. 

Доўгі абрад каранацыі зацягнуўся да самага вечара, і 
яны не змаглі пакінуць касцёла, мусілі застацца да канца, 
стаялі прысаромленыя, зніякавелыя. Спытка яшчэ спраба-
ваў заступіць дарогу маладому каралю, калі ён вяртаўся 
ў замак, і нешта крычаць, а Страш стаяў ахрыплы, амаль 
што непрытомны, урэшце і ён убачыў, што іхная задума не 
знайшла ў людзей падтрымання і не мела поспеху. 

Апошні малебен у касцёле скончыўся ўжо на змяркан-
ні. Страш і Спытка выйшлі на вуліцу і здалёку ўбачылі 
маршалка, які стаяў і ласкава павучаў караля. Спытка на-
паследак яшчэ раз вылаяў маршалка. 

Духавенства, сенатары — усе, хто быў на каранацыі, 
пайшлі ў замак баляваць з маладым каралём і ягонай маці. 
Толькі Спытка са Страшам пацягнуліся на гасподу. 

Мяльштынскі ўсё ўспамінаў пра Дэрслава. "Што з ім 
здарылася, дзе ён знік, ён жа да гэтага быў самым верха-
водам". 

Таму перш-наперш завіталі да яго. 
У доме Дэрслава было пуста. Амаль што ўсе слугі 

пайшлі на замкавы двор паглядзець, як пойдуць з касцёла 
кароль і панства. Дэрслаў ляжаў у ложку, распрануты, за-
клаўшы рукі за галаву, і пазіраў у сталяванне. 

Убачыўшы Спытку на парозе, ён пазяхнуў і засмяяўся. 
— Нушто, ахрыплі? — крыху здзекліва спытаўся ён. — 

Каранацыя адбылася, і цяпер у нас ёсць кароль... 
Спытка хацеў усчаць лаянку, але Дэрслаў з прахалодай 

дадаў: 

331 



— Я не люблю крычаць без толку. Пакуль я спадзя-
ваўся, што мы перацягнем на наш бок палову сенатараў, я 
змагаўся. А тут якраз мой дзядзька адпісаў мне спадчыну. 

Мяльштынскі зірнуў на яго з пагардай. 
— Сядайце і карыстайцеся заслужаным адпачынкам. 

Я сумняюся, што вас запрасілі на баль у замак, а ў мяне 
наўрад ці знойдзецца чаго, апроч хлеба і віна... 

Страш расцягнуўся на лаве і толькі застагнаў. 
Мяльштынскі перасмыкнуў плячыма, нічога не адказаў 

гаспадару, ён пляснуў у далоні, нібы ў сваім доме, загадва-
ючы падаць сабе віна і хоць чаго-колечы з ежы. 

Спытка не хацеў сварыцца з Дэрславам, таму загава-
рыў з ім даволі памяркоўна: 

— Па праўдзе кажучы, мне трэба было б лічыць цябе 
здраднікам, але ці з табой, ці без цябе мы ўсё роўна нічога 
не дамагліся б — гэтыя гвалтаўнікі перамаглі нас коль-
касцю. Я толькі тым і задаволіўся, што пры ўсіх абазваў 
Яна Гловача падлюгам і катам, выклікаў яго на бой, а пад 
канец яшчэ і тхаром назваў. 

— А што ён? — пацікавіўся Дэрслаў. 
Страш застагнаў. Спытка плюнуў. 
— Але гэта яшчэ не канец, — адказаў ё н . — Я яшчэ 

сустрэнуся з ім і пакажу, дзе ракі зімуюць. Гэта ён, ён ды 
яшчэ біскуп ва ўсім вінаватыя! Так добра ўсё пачалося, 
многія ж вагаліся, Збанскага слухалі так уважліва... 

Спытка апусціў голаў, памаўчаў, потым дадаў: 
— Яшчэ не ўсё прапала! Ім не перамагчы мяне так 

лёгка (32)... 
Тут адзін за другім пачалі заходзіць да Дэрслава і 

іншыя, тыя, хто не адважыўся падтрымаць завадатараў 
у касцёле, але зараз зноў паспяшаліся да сваіх, каб хоць 
разам пагараваць. Прывалакліся Курапатва з Ланцухова, 
Надобны з Рогава і нават Збанскі. З панурымі тварамі, 
уздыхаючы, яны зноў сабраліся разам і пачалі ўпікаць 
адзін аднаго. 

— Мы ніколі не зробім нічога талковага, пакуль над 
намі будуць уладарыць ксяндзы! Нам, як і чэхам, трэ-
ба вызваліцца ад іх, распачаць жыццё на новы лад... 
Гэта ўсё Збігнева работа, ён тут і князь і пан. Мар-
шалак Гловач — ягоны родны брат, канцлер Канецполь-
скі жанаты на ягонай пляменніцы, любецкі кашталян 

Дабеслаў — ягоны дзядзька, радомскі кашталян жанаты 
на ягонай сястры, маршалак Ян з Тэнчына — швагер 
Дабеслава: усе яны аднаго поля ягады і ўсе пад уладай 
біскупа ходзяць. 

Тут ён павярнуўся да Дэрслава. 
— Што да дзядзькі вашага, — дадаў ён, — то хоць ён 

і прымас, але дрыжыць перад Збышкам і іншымі, а што 
казаць пра іншых біскупаў, калі ён у Рыме мае плечы? 

Курапатва плюнуў. 
— Нам патрэбен свой Ян Жыжка, — уздыхнуў ён. 
Так яны сядзелі цесным колам і гаравалі. 
— Чэхі малайцы, а мы як нічым не былі, так нічым і 

не станем! — прамовіў Надобны з Рогава. Ён міжволі вы-
казаў тое, што, мабыць, найболын хвалявала іх усіх: нічым 
яны не былі і ўжо не спадзяваліся нешта зрабіць. 

— Пра Дэрслава я нічога не скажу, — ніяк не мог 
супакоіцца Спытка. — Ён у час выйшаў з залы, да таго ж 
дзядзька выпрасіць яму каралеўскую літасць, раз ужо ад-
даў ажэльскі скарб. 

— Толку з таго скарбу, як з разгрызенага гарэха, — 
прамовіў Дэрслаў. — Там адны лупіны засталіся. 

I ён нявесела ўсміхнуўся. 
Страш адно ляжаў і стагнаў. Вось так, у той час, калі ў 

замку весела балявалі, успамінаючы нядаўны бунт у Белай 
зале, у той час, калі малады ўладар разам з маці частавалі 
гасцей, грымела музыка і воклічы разлягаліся па замкавым 
двары, пераможаныя ўспаміналі пра сваю няўдачу. 

Спытка не здаваўся. 
Назаўтра ўранку малады кароль меўся прымаць пры-

сягу сваіх падданых на кракаўскім рынку, сеўшы на троне 
ў атачэнні саноўных паноў і паслоў. Усю ноч на рынку 
ладзілі месца для трона, лавы для прыдворных і адумыс-
ныя прыступкі — іх абівалі сукном. На вуліцах да рання 
было людна. Дэрслаў лёг спаць позна, бо госці доўга не 
разыходзіліся і не давалі яму спачыць. Ён толькі крыху 
задрамаў, прачнуўся, калі днела, і адразу ж успомніў маза-
вецкіх князёў, а найперш Болка — бацьку каханай Офкі. 
Ён жа іх не ўбачыў, не прывітаў. Удзень князёў будзе цяж-
ка спаткаць, бо яны будуць праводзіць каралеву на рынак. 
Хораша адзеўшыся, ён пайшоў у замкавую гасцініцу. 

Мазавецкія князі добра ведалі яго і ягоныя выбрыкі 
дзеля прыгожай дзяўчыны, яны смяяліся з архібіскупа-
вага пляменніка, які раскідваўся грашыма, спадзеючыся 
ажаніцца з князёўнай. Апошні ягоны ўчынак — напад на 
Ажэлец, не прыспорыў багацця, але і не дадаў славы. 

Дэрслаў хацеў пабачыцца з князем Баляславам без све-
дак, але заспеў іх усіх разам у час заўзятай гамонкі. 

Князі былі не ў гуморы. Каралева з біскупам ставілі іх 
у час каранацыі побач з маладым каралём, але яны яшчэ 
мелі нейкую надзею аж да самага канца, што цырымонія 
не адбудзецца. 

Усе яны пачуваліся няпэўна, расстаючыся з таемнай 
надзеяй, якой доўгі час жылі. Яны былі смелыя ў час баля-
вання ў замку, але зараз нявесела пазіралі адзін на аднаго. 
Болка наагул выглядаў расчараваным. 

Якраз у той момант, калі Дэрслаў пакланіўся яму, Бол-
ка раздражнёна прамовіў, звяртаючыся да Земавіта: 

— I што ж вы думаеце? Няўжо мы паддамося біску-
пам? 

Дэрслаў уздрыгнуў, пачуўшы гэта, ён не зразумеў, пра 
што ідзе гаворка. 

Пры чужым чалавеку асцярожны Земавіт прамаўчаў, а 
гарачкавіты Болка, бліжэй знаёмы з Дэрславам, павярнуў-
ся да яго: 

— Малады кароль сёння будзе сядзець на троне на 
кракаўскім рынку і прымаць прысягу ад гараджан. Па пра-
ву нам, князям, самым радавітым у польскім каралеўстве, 
належыць сядзець з правага боку ад караля, бо мы першыя 
пасля яго. Дык вось біскупы хочуць адабраць ад нас гэтае 
права! Гэтага нельга дазволіць. 

Толькі Дэрслаў хацеў спытацца пра дзядзьку, ці мае ён 
дачыненне да гэтага, як Земавіт, нібы адгадаўшы ягоныя 
думкі, ганарыста прамовіў: 

— Ваш дзядзька, ксёндз Войцах, як заўжды хоча ся-
дзець адразу на двух крэслах. I нас не хоча адштурхнуць і 
абразіць, і Збігнева баіцца, бо ведае, што і з каралём тады 
не ўдасца паладзіць. Толькі кракаўскі біскуп і мой, плоцкі, 
выступаюць супраць. 

— Пэўна, што Алясніцкі не саступіць нікому, — сказаў 
Дэрслаў. 

— Але ж і мы таксама! — усхвапявана ўсклікнуў Бол-
ка мазавецкі. — Годзе таго, што мы згадзіліся дзеля карале-
вы і на біскупаву просьбу даць заруку за караля і стаць за 
ім каля трона, які, можа, хутчэй належаў нам, чым гэтаму 
малому. Мы сядзем з правага боку, або... пойдзем адтуль. 

Земавіт скрывіўся. 
— Ісці адтуль вам нельга, — запярэчыў ё н . — Спачат-

ку трэба будзе разабрацца ў сенаце, каго прызначыць апе-
куном Уладзіславу. Паводле справядлівасці, раз мы далі за 
яго заруку, то не хто іншы, як мы, і павінны быць апеку-
намі. 

— Калі паводле справядлівасці, то гэта так, — нягучна 
пацвердзіў Дэрслаў. — Але ж у нас перамагае не тое, што 
справядліва, а тое, што... скажа кракаўскі біскуп. Мне так 
здаецца, што ён не аддасць апеку ў княскія рукі, калі змо-
жа трымаць яе ў сваіх. 

Князі моўчкі пазіралі адзін на аднаго, потым Болка 
тупнуў нагой: 

— Што да апекі, то я і ахвоты да яе не маю ды і на-
дзеі асаблівай, быццам яна нам дастанецца, але месца каля 
трона, якое мне належыць, не папушчу! 

— I я! — сказаў Земавіт, тое ж паўтарыў і трэці князь. 
Дэрслаў нездарма ахвотна далучыўся да змоўцаў і 

да канца быў з імі — у ягоным характары была нейкая 
жылка супраціву і ўпартасці, якая наагул уласцівая ўсёй 
шляхце. Спадзеў на новы ростырк — паміж духавенствам 
і князямі, ледзь толькі адшумеў ранейшы — цешыў яго. 
Ён пагатоў быў рады, бо мог назіраць за ім здалёк, не на-
тыкаючыся на супарат і небяспеку. 

Таму Дэрслаў з радасцю падліў алею ў гэты агонь, 
палка падтрымаўшы князёў: 

— Так, панове, вы ў гэтай спрэчцы будзеце мець 
падтрымку, за вас, бадай што, стане ўся шляхта, бо ўсім 
ужо апрыкрала нахабства ксяндзоў, якія хочуць уладарыць 
самі. 

Толькі ён так сказаў, як з выцягнутым тварам з'явіўся 
малады Славіч, прыдворны князя Земавіта, адумысна дзе-
ля гэтай справы пасланы да біскупа Збігнева. 

— Ты сказаў біскупу, — павярнуўся да яго Земавіт, — 
што мы не папусцім нашага права? 

— Я зрабіў усё, што вы, ваша мосць, загадалі, — адка-
заў Славіч, — але мне не пашанцавала. 

— Чаму? — у адзін голас спыталі Болка і Земавіт. 
— Біскуп стаіць на сваім, — расказваў далей Славіч. — 

Стары Казімераў статут ужо адзін раз паслужыў яму 
службу, дапамог перамагчы, цяпер біскуп па гэтым самым 
статуце даводзіць, што архібіскуп або найстарэйшы пасля 
яго з біскупаў не толькі павінен сядзець праваруч караля, 
але і на такім самым троне і кіраваць нароўні з ім. Толькі 
ў аднаго для кіраўніцтва народам меч, у другога — крыж. 
I сапраўды, на першым малюнку статута намаляваны ка-
роль і архібіскуп на тронах, астатнія ніжэй... 

Земавіт моўчкі ўстаў. 
— А хто маляваў гэта? — спытаўся ён, памаўчаўшы. — 

Такі ж паганы ксёндз, як яны ўсе! Дык дзіва што пасадзіў 
свайго біскупа поруч з каралём! Н е , мы не папусцім! 

Славіч уздыхнуў: 
— Біскуп сказаў, што і ён не спусціць і не дзеля сябе, 

а дзеля ўласнай годнасці, маўляў, Бог даў яму ўладу над 
душамі падданых. 

Усе маўчалі. Болын гарачы Болка прамармытаў: 
— Ну, тады паедзем адсюль! 
— Н е , — перапыніў яго Земавіт, — не паедзем, бо нам 

трэба быць каля караля ў час яго ўшанавання на рынку, ды 
быць каля трона, а іначай урачыстасць не адбудзецца. 

Славіч устаў, на ягоным твары адбілася заклапоча-
насць. Дэрслаў убачыў, што яму тут больш няма чаго ра-
біць, пакланіўся і выйшаў. 

Ён адразу ж паехаў у горад, каб адвезці Спытку з 
Мялынтына і Страшу прыемную вестку, што, нягледзячы 
на нібыта поўны правал іх задумы, спрэчка з мазавецкімі 
князямі абяцае новы разлад, а ім якраз тое і трэба было. 

Калі ён уварваўся з гэтай навіной да Мяльштынскага, 
узрадаваны Спытка акрыяў, загадаў паклікаць Страша, 
хворага пасля ўчарашніх падзей, каб абдумаць, як скарыс-
таць гэты разлад. 

Абрам Збанскі і ўсе біскупавы ворагі ўжо былі гатовыя 
падтрымаць мазавецкіх князёў, бо ўбачылі ў іх сваіх пры-
хільнікаў. Балазе ні адзін, ні другі бок не жадаў папу-
шчаць, спадзеючыся, быццам на рынку, у атачэнні тысяч 

людзей... будзе калі не сутыкненне ці спрэчка, то хоць 
нейкі супарат з боку мазавецкіх князёў. 

Вось такім спосабам тыя, хто ўжо страціў надзею 
выклікаць раскол і вайну ў каралеўстве, зноў адчулі, што 
настае зручны момант для выступлення супраць біскупа. 

Тым часам гэта дайшло да горада, у замак, да карале-
вы, якая патаемна ўсім кіравала і ведала пра намеры і пла-
ны, што ішлі ад непрыхільнікаў і пагражалі ёй; даведалася 
яна раніцой і пра спрэчку, якая пагражала зачапіць чэсць 
караля там, дзе сведкамі маглі быць простыя людзі, якія не 
дужа разумеюць у справах каралеўства. 

Калі ёй паведамілі пра гэта, каралева спалохалася, але 
яна не пайшла марна ўгаворваць біскупа, ці да мазавецкіх 
князёў, дый часу ўжо не было. 

Ёй трэба было назіраць за слугамі і шатным, якія апра-
налі маладога караля; Соф'я са слязамі радасці і матчынага 
гонару глядзела на свайго прыгожага хлопчыка ў каралеўскім 
убранстве, а ён усміхаўся ёй. Малы Казімер з цікавасцю 
бегаў каля брата, пазіраў на яго і па-дзіцячаму радаваўся. 

Маці прытуліла яго да сябе. 
— Пачакай, — ціхенька шапнула яму, — будзе карона і 

ў цябе! I ты надзенеш яе... я гэта адчуваю і бачу! 
На стале ляжала падрыхтаваная для Уладзіслава каро-

на, якую той збіраўся надзець на пурпуровую шапачку, бо 
для ягонай галавы яна была завялікая. 

Каралеве не давала спакою толькі што атрыманая вес-
тка, яна падышла да радаснага сына, пацалавала яго ў лоб 
і прашаптала: 

— Зрабі так, як я табе скажу... Паслухай мяне ўважлі-
ва і запомні! 

Уладзіслаў скіраваў на маці радасныя і цікаўныя вочы, 
кіўнуў галавой на знак таго, што зробіць так, як яна скажа. 

— Калі ты на рынку сыдзеш з каня, каб заняць сваё 
месца на троне, паназірай, ці не пачнуць мазавецкія князі 
спрэчку з біскупам: каму з іх сесці справа ад цябе... 

Каралева ўзняла руку ўгору. 
— Сваёй каронай ты абавязаны біскупу, і ты быў бы 

няўдзячным, калі б паўстаў супраць яго, а мазавецкія князі 
і так непрыхільныя да цябе, злаваць іх не варта. 

Уладзіслаў здзіўленымі вачыма пазіраў на маці, нібы 
жадаючы знайсці выйсце ў гэтым складаным становішчы. 

— Ты лепш наагул не сядайся на трон, каб з першага ж 
дня, з першага кроку не нажыць сабе ворагаў. Стой сярод 
гараджан, на памост не падымайся. 

Уладзіслаў выслухаў параду маці, узяў яе руку ў сваю 
і пацалаваў. 

Каралева абняла яго. 
— Ідзі, ужо ўсе чакаюць цябе! 
I яна перажагнала сына дрогкай рукой. 
На рынку людзі стаялі такім цесным натоўпам, што 

здалёку пляц выглядаў як усыпаны людскімі галовамі. Лю-
дзі высунуліся з вокнаў, пазалазілі на дахі. Сонечны дзень 
заліваў залацістым святлом гэты рознаколерны, жывы і 
вясёлы малюнак. Хоць у вялікім натоўпе і была купка 
незадаволеных і пераможаных, якія з зайздрасцю гля-
дзелі, што дзеялася вакол, але яны губляліся сярод боль-
шасці люду, вясёлага і шчаслівага, што зноў мае свайго 
ўладара, свайго ўкаранаванага правадыра, свайго караля. 

Спытка, Страш, Абрам Збанскі і тыя, хто іх пад-
трымваў, стараліся пратачыцца як мага бліжэй да трона 
і прыступак, пакрытых пурпуровым сукном, што вялі да 
яго. Яны агледзелі сабе месца, дзе малады кароль меўся 
сысці з каня. Тут яны спадзяваліся пачаць спрэчку, якую 
можна будзе падхапіць і раздзьмухаць крыкамі. 

Але ім давялося доўга чакаць. У гэты час самыя ўплы-
вовыя сенатары — Ян з Тэнчына, бецкі кашталян, Спыт-
ка з Тарнова і Клеменс Вантробка спрабавалі па дарозе да 
рынку ўгаварыць мазавецкіх князёў адступіцца ад сваіх 
намераў. 

Трыумфальнае шэсце маладога караля па горадзе было 
знарок зацягнута, яго завялі ў касцёл, каб выйграць час і з 
дапамогай пасярэднікаў угаварыць Земавіта. Аднак горды 
пан нізавошта не згаджаўся. 

Занадта многа вачэй бачылі б ягоную слабасць. Таму 
ён і стаяў на сваім, даводзіў, што тое месца па праву нале-
жыць яму і братам. 

Павольна, наколькі можна, адцягваючы ўрачыстую хві-
ліну, ехаў кароль да рынку; па дарозе ён наведаў яшчэ кас-
цёл Дзевы Марыі, там ксяндзы блаславілі яго малітвамі, 
крыжам і свянцонай вадой. 

Выйшаўшы з касцёла, ён зноў сеў на каня і паехаў да 
трона, які стаяў каля ратушы і нават здалёку быў добра 

відаць. Над ім луналі харугвы гаспадарства, горада і кра-
каўскай зямлі. Каля прыступак чакалі з дарамі гараджане. 

Малады кароль па чарзе звяртаўся то да біскупа, то да 
мазавецкіх князёў і з цікавасцю сачыў за іх тварамі. Аляс-
ніцкі ехаў спакойны як заўжды, у мазавецкіх князёў гарэлі 
вочы, на тварах адбівалася напружанне. Аднак Улацзіслава 
маці нездарма папярэдзіла, і ён спадзяваўся, што спрэчкі 
ўдасца ўнікнуць. 

Каралю вельмі хацелася сесці ў сваёй кароне і ў плашчы 
на гэты трон сярод рынку і з вышыні пачуць прывітальныя 
крыкі народа, сапраўднага народа. Дагэтуль толькі важныя 
постаці магнатаў і рыцараў акружалі яго, а тут, на рынку, да 
ягоных вушэй упершыню мусіў дайсці голас таго мноства, 
тых шматлікіх тысяч, што складаліся з багацейшых, бядней-
шых і зусім бедных людзей ад шгуга і рамяства, з хат і дамоў... 

У тую хвіліну, калі малады ўладар спыніў каня і пачаў 
злазіць з яго, Алясніцкі, які дагэтуль маўчаў, прамовіў 
строгім голасам: 

— Справа павінен стаць я. 
Запанавала маўчанне. 
Алясніцкі зноў паўтарыў: 
— Толькі архібіскуп можа заняць месца справа ад ка-

раля, а я замяняю яго. 
Яны глядзелі адзін на аднаго. Малады кароль нейкую 

хвіліну стаяў, быццам абдумваючы выснову, а тыя, хто быў 
побач, таксама маўчалі, нібы чакаючы, што ён вымеркуе. 

I тут Уладзіслаў ступіў некалькі крокаў да гараджан, з 
вясёлым і ласкавым тварам сказаў ім некалькі слоў, якіх 
ніхто не пачуў, тады вярнуўся, сеў на каня і, не ўзыхо-
дзячы на трон, конна паехаў далей па рынку. 

Нейкі час народ моўчкі чакаў. Людзі спадзяваліся, што 
ўбачаць караля на ўзвышэнні. Калі ж ён сеў на каня, то павод-
ле знаку па ўсім рынку загрымеў магутны вокліч гараджан: 

— Хай жыве! Хай жыве! 

Паздзел 9 

На вуліцы Святой Анны, у камяніцы, якая стаяла 
ўпрытык да аднаго з калегіумаў адроджанай пры Ягай-
лу Акадэміі, жыў у той час славуты вучоны — магістр 
Генрык, якога яшчэ называлі Чэхам. 

Насамрэч ён быў паўпалякам-паўчэхам, па бацьку і 
па маці, а назвалі яго гэтак таму, што ў маладыя гады ён 
вучыўся ў Празе, нейкі час жыў там, а потым перабраўся 
ў Кракаў. 

Ён быў з ліку тых цікаўных, прагных да праўды разум-
ных людзей, якія з'яўляюцца ў кожным веку, аднак доля 
іх у розныя часы складваецца па-рознаму, і не ўсякі раз ім 
удаецца пакінуць па сабе памяць як пра вялікіх працаўні-
коў на вячыстым полі спраў чалавечых. 

Многія з іх абрынуліся ў нябыт, хоць яны тапталі ў 
навуцы яшчэ няходжаныя палі, ішлі невядомымі сцежкамі, 
выпальвалі агнём новыя ляды. I не косці іх, а спадчына ро-
зуму ўгнойвае глебу, робіцца добрым пажыўным матэрыялам 
для новых пакаленняў. Праз шмат гадоў многае на зямлі, 
палітай іх потам, дае плён, расцвітае дзівоснымі кветкамі. 

Магістр Генрык быў чалавекам вялікай працы і ву-
чонасці для свайго часу, але жыў ён у эпоху, што толькі 
расчышчала плошчу для наступнай. 

Пачалося ўжо зараджэнне навук, у розумах абуджалася 
тое жыццё, якое абяцае ранішняя зорка, ва ўсіх была прага да 
ведаў, але мала хто з іх мог узняцца над руінамі і разабрац-
ца ў забытых ведах — плёне працы старадаўных народаў. 

Гэта быў не такі і бясплённы век, якім яго лічылі з 
пазнейшых несправядлівых меркаванняў. Уся гэтая сха-
ластыка, фехтаванне ды жангляванне словамі і паняткамі, 
знакамі і рэчамі, перайначванне, захапленне ўяўнымі дро-
бязямі рыхтавала і шліфавала розумы, гэтай своеасаблівай 
гімнастыкай духу гартавала сілы для вялікіх заваёў і зда-
быткаў у будучыні. 

Ніводзін з тых удараў матыкі, якія разбівалі цвёрдыя 
груды, не быў марным. Зерне, якое мусіла цэлыя стагоддзі 
пралежаць у здранцвенні, усё ж не загінула. Пятнаццатае 
стагоддзе падрыхтавала адраджэнне ў шаснаццатым. 

Магістр Генрык Чэх, на якога з вышыні нашага часу мы 
можам глядзець як на летуценніка, што страціў розум, быў 
гэтаксама патрэбны ў тыя падрыхтоўчыя часы, як сёння 
патрэбныя найвучонейшыя мужы. Ён быў астролагам, а ас-
тралогія пракладвала шлях для астраноміі гэтак сама, як ал-
хімія рыхтавала поле дзейнасці для адкрыццяў будучай хіміі. 

Паводле ўяўлення людзей даўнейшых часоў (а ўсе яны 
былі глыбокай веры), на зямлі не існавала нават нейменшай 

істоты, якая б не мела ў вялікім свеце пэўнай вагі і значэння. 
Яны лічылі, што ўсё бытуе ў цеснай лучнасці з усім, а таму 
зоркі і нябёсныя светачы ўплываюць на кон усякага жывога 
стварэння, у тым ліку і людзей. Астролагі верылі ў гэта. 

Паводле іх навукі, што прыйшла з арабскіх краін, дзень 
і гадзіна нараджэння варажылі будучыню. Вера ў наканава-
насць злучалася тут з фаталізмам, на грунце якога палягала 
ідэя законаў, непахісных, няўхільных, што кіруюць светам. 

Магістр Генрык быў астролагам, але разам з тым ён 
быў і гойбітам, матэматыкам і даследнікам таямніц прыро-
ды, над якімі мудравалі яшчэ Арыстоцель і Пліній. 

А перадусім гэта быў чалавек, на наша сённяшняе ра-
зуменне, цікаўны, прагны да пазнання таямніц прыроды на 
ўсіх яе знаных і нязнаных шляхах. 

Аднак у тыя часы дзеля пазнання таямніц прыроды 
не звярталіся да самой прыроды; спачатку хацелі ўведаць, 
што вызналі і пакінулі ў спадчыну даўнейшыя вучоныя. 
Вывучэнне сканцэнтроўвалася на кнігах, а тое, пра што 
яны паведамлялі, прымалася з пачцівасцю і не падлягала 
крытыцы. Таму і магістр Генрык замест таго, каб бачыць 
узвышанае і зямное, улягаў у кнігі. 

Гэта быў ужо стары чалавек, згорблены ад слібізавання 
рукапісаў, ягоны твар нагадваў пергамін, вочы запалі, яны 
былі чужыя святлу, засяроджаныя ў сабе і кніжнай мудрасці. 

Кожны грош, нават апошні, ён траціў на набыццё рука-
пісаў, а да іх у той час былі ахвочыя многія; іх перапісвалі, 
перапляталі як рэліквіі і найвялікшыя каштоўнасці. 

Бядак часта паўтараў даўнае выслоўе: " Vende pallium, 
ете libros" ("Прадай плашч, купі кнігу"), але плашча ў 
яго не было ні для сябе, ні для продажу, таму ён мусіў 
эканоміць на ежы. 

I жытло ягонае захоўвала адбітак тагачаснай працы, 
энцыклапедычнай, не парадкаванай, яна блукала па ўсіх 
сферах быцця за тоненькім промнем святла. 

Стосамі ляжалі рукапісы самага рознага зместу, побач 
з імі стаялі астралябіі, у слоіках плавалі заспіртаваныя 
пачварныя істоты, былі тут і чучалы звяроў, засушаныя 
кветкі, занатаваныя формулы розных таямніц, 

А раз магістр Генрык і працаваў, і жыў у адным пакоі, 
ён тут і еў, бо рэдка выходзіў да агульнага стала, дык побач 

з рукапісамі можна было ўбачыць і гліняныя місачкі з рыб-
нымі касцямі, недаедзенай кашай і хлебнымі крошкамі. 

У гэтым уяўным гармідары, які не адважвалася пару-
шыць рука прафана, адзін магістр Генрык адчуваў сябе ўтуль-
на. Ён ведаў, дзе ляжыць кожны сувой, кожная дробязь, нават 
картка, на якой нешта пісаў, а потым скарыстаў як закладку. 

Тыя, хто прыходзіў сюды, у тым ліку і хлопчык з бед-
някоў, які яму слугаваў, мусілі спыняцца на парозе і ні 
кроку не ступаць далей у той лабірынт слоікаў, падставак, 
палічак і скрынак, да іх нельга было нават дакранацца. 

Не любіў вучоны таксама гасцей і цікаўных назолаў, ён 
даражыў кожнай хвілінай, бо ад тых, хто да яго прыходзіў, 
ён не мог нічога навучыцца. Аднак ён быў славалюбівы, 
і таму часам выходзіў на людзі. Найзачнейшыя сем'і былі 
радыя мець гараскоп для нараджэнца, а магістр Генрык 
быў не звычайным астролагам: лічылася, што той стан 
духу, у якім ён абы час знаходзіўся, абудзіў у ім дар пра-
роцтва. Хоць ён гэта не надта высока цаніў у сабе, але 
ведаў і хірамантыю — навуку варажбы па руцэ, на якой 
не для ўсіх зразумелымі рысамі выпісаны кон чалавека. 

Ён не любіў пакідаць свайго пакоя, але мог распазнаць 
характар чалавека па твары, яго рэдка падманвала тое 
ўражанне, якое ён меў толькі раз глянуўшы на чалавека. 

М ы , жывучы ў застыглым веку, які надаў нам ін-
шых звычак, бо шмат якія раней набытыя пад уплы-
вам часу сцерліся, можам пасміхацца з тых праракаван-
няў, што даўней зыходзілі на людзей, аднак гэта магло 
быць — асобныя людзі мелі дар празорцаў. 

Адным з такіх людзей і быў вучоны магістр Генрык 
Чэх. Але ягоная вучонасць не толькі не астуджала вялікай 
набожнасці, наадварот, яна вельмі цесна лучылася з ёй. 
Вера служыла навуцы стымулам для набыцця духоўнай 
моцы, для падтрымання заўсёднага разумовага напружання. 

Малітвы і звароты да Бога даводзілі яго да ўтрапення, 
якое ўзмацняла ягоныя навуковыя здольнасці. 

У тыя дні, калі ў Кракаве ішлі спрэчкі пра абранне і ка-
ранацыю маладога караля, пра ўзвядзенне яго на трон, адбы-
валіся ўсе належныя абрады, а пазней нарада і ўхвала сената, 
які вызначыў тагачасны польскі ўрад, магістр Генрык сядзеў, 
нібы замкнёны. Ён нічога не ведаў, а чуткі пра тое, што 
дзеелася ў сталіцы, прыходзілі ўрыўкамі і мала чаплялі яго. 

Вучоны куды больш задумваўся над тым, як размя-
шчаліся на небе планеты, у якім стане была кожная з іх, 
абяцала аспект камунікацыі або спачыну; хто пераважаў, ці 
халодны і змрочны Сатурн, ці вільготны і тужлівы Месяц, 
ці гарачы і сухі Марс, ці ясны і спагадлівы Юпітэр... 

Згорблены над сваімі разлікамі і старымі рукапісамі, 
магістр Генрык не звярнуў увагі, што каралеўства займела 
новага ўладара. 

У сталіцы ўжо ўсё аціхла, госці раз'ехаліся, спакой запа-
наваў на зямлі і ў нябёсах, калі неяк раз жнівеньскім днём 
нехта пастукаў у дзверы да магістра Генрыка, як заўжды 
занятага чарговым рукапісам, які цікавіў яго перадусім. З 
неахвотай і скрухай ён падняў голаў, нешта невыразна пра-
бурчэў, устаў з крэсла, на якім перад тым згорблена сядзеў, 
і ўбачыў у дзвярах мажнога мужчыну сярэдніх гадоў — па-
водле адзення можна было пазнаць у ім духоўную асобу. 

Магістр Генрык не пазнаў госця, хоць яму падалося, 
што здалёк некалі бачыў гэты твар. Ягоныя пастава і 
адзенне выдавалі ў ім чалавека, які займаў не апошняе 
становішча ў каралеўстве. 

Па-хрысціянску прывітаўшы госця, вучоны цярпліва 
чакаў, чым той патлумачыць прычыну свайго з'яўлення. 

— Шаноўны магістр, — прамовіў госць, — твая слава 
прывяла мяне да цябе. Не дзеля сябе я хачу прасіць тваёй 
парады, а дзеля асобы высока пастаўленай, якая рупіцца 
пра лёс сваіх дзяцей. Ні для каго не таямніца тое, што 
хоць чалавек не можа ўнікнуць наканаванага яму, але, 
ведаючы, што чакае яго, мог бы хоць нешта запабегчы і 
змякчыць. Матчына сэрца, якое трымціць над дзецьмі... 

Магістр Генрык не даў госцю скончыць. 
— Пра што вы хочаце даведацца ад мяне? — спытаў 

ён. — Я магу вам сказаць толькі тое, што паказваюць зоркі. 
А яны няўмольныя... Ці на дабро чалавеку пойдзе, калі ён 
загадзя ўведае, што з ім будзе? Ці была б нам патрэбнай і 
карыснай наканаванасць, калі б мы атрымалі над ёй уладу? 

— Усім яе даць нельга, як не даюць нажа дзіцяці, — 
сказаў святар, — але ж асобным абраным людзям — ву-
чоным — Бог узычыў веданне будучыні. Чаму ж ім не 
падзяліцца тым дарам? 

Стары Генрык уздыхнуў. 

— Адна жанчына хоча бачыць вас і пагаварыць з 
вамі, — працягваў незнаёмы, — але так, каб пра тое ніхто 
не ведаў. 

Магістр Генрык задумаўся. 
— Я чуў, — дадаў госць, — што вы хацелі б мець 

адзін рукапіс, пра які расказваў рэктар універсітэта, ён 
каштуе некалькі коп грошай. Магу вам паабяцаць набыць 
яго для вас у Венецыі, калі вы не адмовіце ў маёй просьбе. 

Калі магістр Генрык пачуў гэта, то задрыжаў, узняў 
рукі ўгору, а потым так абняў госця, што, каб той быў 
крыху слабейшы, то задушыў бы яго ад радасці. 

— О, хай будзе блаславёна тая гадзіна, калі вы пера-
ступілі мой парог! — усклікнуў ён. — Кажыце, што мне 
трэба рабіць. Усю сваю бедную мудрасць складаю да ног 
вашых і той дабрачыннай жанчыны... 

— Сёння надвячоркам я прыйду, — дадаў узрадаваны 
святар і сабраўся пайсці, але каля парога яго затрымала 
нейкая думка. 

— Ойча мой, — ціха прамовіў ё н , — калі ў будучыні 
вы ўбачыце занадта невясёлыя праявы, не крываўце імі 
матчынага сэрца. 

Стары ўзняў руку ўгору. 
— Пра гэта клапаціцца не трэба, — сказаў ё н . — Жыц-

цёвы досвед навучыў мяне ўзважваць, што можна ўскласці 
на тыя ці іншыя плечы. Я не ўскладу на яе празмернага 
цяжару. 

Калі госць пайшоў, магістр Генрык не вярнуўся да 
сваёй кнігі, ён, як дзіця, цешыўся надзеяй займець рэдкі 
рукапіс. Потым доўга стаяў у задуменні, спрабуючы разга-
даць нейкую загадку. 

Ён наморшчыў лоб, выцер з яго пот, усміхнуўся і пляс-
нуў у далоні. Яму здалося, што ён адгадаў тое, што хацеў 
уведаць. 

Шпаркім крокам ён падышоў да століка і выцягнуў з 
купкі папер і пергамінаў тры гараскопы, страсянуў з іх пыл. 

Адзін з іх, ледзь зірнуўшы на яго, паклаў назад, два 
асталыя пачаў вывучаць, прымасціўшыся каля акна, і доў-
га разважаў над імі. 

У куце вялікага пакоя ў паўзмроку стаяў просты, сас-
новага дрэва алтар, на ім — невялікае распяцце; гэта 
быў, напэўна, нечы падарунак, бо разьба там была каш-

тоўная і прыгожая. Стары ўкленчыў, склаў перад сабой 
рукі і доўга маліўся або думаў засяроджаны на сваіх 
развагах — разабрацца ў гэтым было цяжка. 

Шалясценне ў калідоры, які вёў у ягоны пакой, абудзі-
ла яго. Ён перахрысціўся і ўстаў. Дзверы адчыніліся, разам 
са святаром, які прыходзіў удзень, павольнымі крокамі па-
важна ўвайшла сталага веку жанчына з закрытым тварам. 
Чорная вуаль спадала з лоба на яе белы і бледны твар, 
праз яе свяціліся вочы яшчэ поўныя агню. 

Магістр Генрык нізка пакланіўся, а потым застыў у 
пакорлівай паставе, чакаючы загадаў. 

— Я прыйшла да вас спытаць пра лёс маіх сыноў, — 
загаварыла госця цвёрдым голасам. — Я павінна ведаць 
гэта, каб прывесці ў адпаведнасць сваё і іх жыцці. Бог даў 
вам веды і прарочы дар... 

Яна змоўкла. 
Магістр Генрык таксама маўчаў, нібы збіраўся з духам. 
— Чалавечая навука не многа заважыць, — нарэшце 

сказаў ё н , — калі яе не падтрымае моц Боская, а святло з 
нябёс сыходзіць не заўжды, бо чалавек не заўжды варты 
яго. 

Ён зноў змоўк, цяжка ўздыхнуў. 
— Дазвольце мне спытаць, — нясмела прамовіў ё н , — 

ці не трох сыноў даў вам Бог? А потым аднаго забраў. 
Жанчына здрыганулася, яна была здзіўленая. 
— Ці так гэта? — перапытаў ён. 
— Сапраўды, іх было трое, засталося двое. 
Магістр Генрык хуценька працягнуў дрогкую руку да 

двух лісткоў паперы, якія загадзя паклаў на стале. 
Ён доўга ўзіраўся на іх, нібы нешта чытаючы. Зане-

пакоеная пані ў чаканні сачыла за кожным яго рухам і 
выразам твару. 

— Старэйшы, — пачаў магістр, — дзіця шчасця... дзі-
ця весялосці, пакладзенае ў срэбную калыску... будзе асіл-
кам... Бачу дзве залатыя зоркі над ягонай галавой, два 
светлыя кругі, што ззяюць, як карона... Насупраць яго 
Месяц... Хай асцерагаецца Месяца (33)... 

Тут ён змоўк. 
Жанчына слухала ўважліва, дрогкая вуаль выдала моц-

нае хваляванне ў яе на твары. 

Магістр Генрык паклаў адзін лісток на стол і доўга 
чытаў другі. 

— Другі сын — дзіця слёз і пакуты... 
Слабы крык вырваўся з грудзей госці, а стары паволь-

на, нібы нічога не чуў, засяроджаны на сваім, прамаўляў 
далей: 

— Дзіця слёз і пакуты, над ім таксама свеціць карона... 
Бачу доўгую дарогу жыцця, цяжкую, у цернях, заваленую 
перашкодамі, але ў канцы яе стаіць стомлены пераможца... 
Каля яго стаіць жанчына, якую ён пакахаў, спачатку не жа-
даючы таго (34), і сям'я... I над ёй таксама палаюць зоркі (35)... 

Тут ягоны голас пачаў слабець, ён выпусціў паперыну 
з рук. 

— Ты, маці, блаславёная, — дадаў ё н , — хоць слязамі 
і пакутамі, цяжкай працай аплоціш шчасце дзяцей. Табе 
спатрэбіцца мужнасць да канца дзён свайго яшчэ доўгага 
жыцця, а ўсё, пра што я сказаў, убачыш на свае вочы. 

Сказаў гэта і ўчыніў крыж у паветры. Ягоны голас 
змяніўся, нібы ён раптам апрытомнеў і сышоў з вышынь. 

— Больш я нічога не бачу, — дадаў ё н . — Спадзявай-
цеся на Бога, які заплаціць за ўсякую працу, любасць, на-
стойлівасць і веру. 

Госця ўздыхнула, нібы з яе спаў вялікі цяжар. Яна бы-
ла ўсхваляваная і яшчэ ўся трымцела. Святар, які стаяў у 
яе за спінай, ціха паклаў на стол прынесены з сабой мяшок. 

— Хай вам Бог заплаціць, — прамовіла жанчына. — 
Вы далі спакой маёй душы. Калі вам некалі спатрэбіцца 
дапамога, вы знойдзеце яе ў мяне. Вы ведаеце, хто я, бо 
для вас усё адкрыта. 

Яна павольна схіліла голаў і, узняўшы каля дзвярэй 
руку, знікла. 

Святар, які ўсё яшчэ стаяў ля парога, ціха сказаў, звяр-
таючыся да схіленага ў паклоне Генрыка: 

— Каралева! 
Стары нявесела ўсміхнуўся, бо здалёку бачыў яе ў за-

мку, а пазнаў бы, не ведаючы, хто яна, па велічным абліччы. 
— Каралева! — прашаптаў ён, яшчэ раз пакланіў-

шыся. — Так, пакутніца! А будучыня нават не пашкадуе 
яе труны (36)... 

Дрэзна. 1882 



ПАПЕРЫ 
ГЛІНКІ 

Аповесць 



Ужо шмат панапісвана, дый пэўна што многа яшчэ 
будзе пісацца пра нясвіжскую даўніну, час ардынацыі (1) яго 
княскай мосці Караля Радзівіла Пане Каханку, аж пакуль 
не звядуцца людзі, што помняць яго самога і ягонае жыц-
цё, ад якога цяпер ужо і следу не засталося. А колькі сап-
раўды можна нарасказваць усякай усячыны — усіх успа-
мінаў пра Радзівіла і на валовай скуры не змясціць! Было 
на што паглядзець і чаму падзівіцца, бо тады сіла і моц 
ішлі на пару з выдумкай; тады чыніліся такія рэчы і дзеі, 
якім цяпер проста цяжка даць веры. Свет прайдзі, а пра 
такое не пачуеш. I трэба расказаць, бо ўсё тое, што дзей-
каюць пра тыя часы, тых людзей, тыя выпадкі, не толькі 
не зусім праўдзівае, але нават дужа далёкае ад праўды ў 
розных пераказах. Пра многія прыгоды цяпер ужо цяжка 
ўспамінаць, бо ім не павераць. Іншыя часы тады былі, 
іншыя прыгоды, цяпер мы іх не разумеем, а раней часта 
досыць было адной думкі, каб для вяльможнага пана не-
мажлівае стала мажлівым. 

Я помню безліч гісторый, падобных да тых, якія цяпер 
апісваюць, але сам і ў думках не маю ахвоты прастарэка-
ваць пра іх: навошта выстаўляць напаказ тое, што рабілі 
няпростыя людзі, чые справы цікавілі шмат разумнейшых 
за мяне, як бы каму ні хацелася пра іх уведаць. Двор 
князя Караля, як і яго маетнасць і ўладанні, яго багацці, 

быў велізарным. Найперш гэта — шляхта, сваякі, якіх, 
калі ўлічваць сем'і, было гэтулькі, што яны ўтваралі свой 
малы свет і своеасаблівы ўдзельны край. Уся гэтая проць-
ма народу жыла ў Нясвіжы і ў навакольных княскіх вёс-
ках і мястэчках або пры самой асобе князя ў замку. Калі 
прылічыць да прыдворных яшчэ і чыноўнікаў, пасэсараў (2), 
начальнікаў над войскам, аканомаў, старых кліентаў роду, 
духавенства, бедных сваякоў — дзесятую ваду на кісялі, 
то лік іх перасягне за тысячу. Ставала яшчэ і гэтак званых 
рэзідэнтаў — рознага кшталту нахлебнікаў, якія з кня-
скай ласкі карміліся рэшткамі ад ягонага стала ды па-
дарункамі; яны нічога не рабілі, толькі ўслаўлялі Бога і 
свайго дабрадзея. 

Што да мяне, то я ніколі не любіў людзей, якія жылі 
з чужой ласкі. Хай сабе мусяць так жыць старыя і калекі, 
а для здаровага чалавека гэта надта няхораша — есці 
не зароблены ўласным гарбом хлеб. А такіх дармаедаў у 
Нясвіжы было шмат, бо князь ахвотна прымаў іх, тракта-
ваў і трымаў пры сабе па завядзёнцы ў сваім родзе і дзеля 
пагалоскі сярод людзей пра сваю шчодрасць і дабрыню. 

Я ў той час служыў у рэгімэнце (3) князя, мы неадмен-
на з усім нашым аддзелам стаялі ў Нясвіжы і, вядома, 
круціліся пры двары. Мы не так ужо і ўлягалі ў службу, 
хіба толькі час ад часу рабілі экзэрцыцыі (4) ў полі, ві-
талі пачэсных гасцей, а больш за ўсё тыднямі, ды што 
там — месяцамі гулялі ў мар'яж (5) ды пазяхалі. Князь пад 
старасць любіў выкідваць розныя конікі, часам быў за-
надта вясёлы, а часцяком, наадварот, змрочны, хоць пры 
чужых людзях стараўся паказаць сябе гасцінным і доб-
рым, але ж кожны з набліжаных бачыў, які ён няшчасны. 
Таму ягоныя прыдворныя, прыяцелі і мы ўсе, колькі нас 
было, стараліся неяк развесяліць яго. 

Колькі народу дзень пры дні раілася ў замку! Не было 
таго дня, каб не прыязджаў нехта чужы: пасланец, шлях-
ціц з просьбай, госць, кліент, квестар (6), артыст, цыркач або 
купец. А асабліва тыя, хто ганяўся па свеце за звонкай 
манетай, дык зляталіся, як матылі на агонь, бо князь не-
здарма славіўся сваім багаццем. Калі хто здолеў дагадзіць 
Радзівілавай душы, то ўзнагароджваўся па-каралеўску. Н е -
каторыя дзеля гэтай узнагароды проста вылузваліся са 

скуры. Каля нашага двара аціралася нямала і набрыдзі. Ад 
некаторых проста немажліва было ўхіліцца, а бывала і так, 
што князь Караль сам прымаў іх і запрашаў застацца; ну, 
яны і асталёўваліся на цэлае лета — елі, пілі, адбываліся 
дробнымі паслугамі... а гаспадар часам не мог іх нават з 
твару ўспомніць. 

Помню, неяк надта гарачым днём, аж парнасць стаяла 
ў паветры, як толькі паабедалі і ўсталі з-за стала, то ўсім 
гамузам пайшлі за князем у сад. Там была альтанка, дзе 
раслі грабы, дагледжаная, густая, цяністая, чалавек дзвесце 
лёгка маглі б схавацца ў ёй. Князь любіў там адпачываць, 
бо туды сонца не зазірала, ды каб і дождж надарыўся, то 
не вельмі намачыў бы, так густа спляліся галіны. 

Пасярэдзіне альтанкі стаяў круглы каменны стол, ва-
кол яго — такія ж лавы, а яшчэ былі зладаваны сядзенні 
з дзярніны ў некалькі радоў. Ганаровыя госці сядзелі на 
каменных лавах, астатнія — на дзярніне, якая хоць і была 
мякчэйшай, але часам убірала ў сябе вільгаць у гэтым за-
цененым месцы. Аднак улетку сядзець было не мокра. 

У тыя часы ў Нясвіжы ўжо не пілі так, як раней, ды 
і сам князь страціў цікавасць да бурапенных кубкаў, а 
ўсё ж па абедзе не абходзілася без кілішка; і ледзь толь-
кі, бывала, двор атабарыцца ў альтанцы, як слугі адразу 
прыносілі бутэлькі з пітвом. Пілі, хто што хацеў, хто што 
жадаў. У буднія дні рэдкіх він не падавалі, але сухое вен-
герскае было заўжды. Каб ставілі на стол кожны дзень усё 
найлепшае, то на столькі вуснаў і горлаў не стала б ніякіх 
прыпасаў. З Венгрыі штогод прыходзілі абозы з віном, і 
з ім абыходзіліся па адной завядзёнцы. Маладога віна не 
пілі, давалі яму выстаяцца, і толькі вытрыманае падавалі 
на стол. Ключар князя, у распараджэнні якога былі скля-
пы, поўныя самых розных гатункаў віна, дзе кожны мог 
бы знайсці тое, што хацеў, апрача, хіба, птушынага малака, 
быў важнай фігурай, меў ясную галаву, добрых памочні-
каў і патрабаваў, каб за віном быў добры нагляд. Бочак 
тут была процьма, розных бутэлек, буслоў (7), пляшак — не 
злічыць. Каля іх, нібы мурашы, мітусілася нямала роз-
най набрыдзі — немцаў, французаў, ды і сваіх ставала. 
Калі князь хацеў выпіць нечага асаблівага з адмысловага 
склепа, дзе захоўваліся старыя мядовыя віны віленскіх 

ваяводаў, або віны гішпанскія, валашскія (8), бургундскія, 
мальвазія (9) і іншыя, то на гэта выпісваўся спецыяльны кві-
ток. Для тых вінаў падаваліся спецыяльныя малыя кілішкі, 
адумысна зробленыя ў Венецыі — з разьбой, гербамі і 
вензелямі. Я такіх болей нідзе не бачыў: па празрыстым 
шкле ідуць нібыта ніці, малочна-белыя, па-майстэрску вы-
разаныя. Калі такія кілішкі ставілі на стол, то гэта была 
пэўная адзнака: падаваць будуць не сухое венгерскае. Бы-
вала, зойдзе князю ў галаву якая фантазія, ні з таго ні з 
сяго загадае падаць такога абамшэлага віна — і тады малы 
кілішак нікога не міне, хоць двор быў ніштаваты. А ў гэты 
дзень зайшла размова пра тое, чым лепей наталяць смагу. 
Генерал Фрычынскі, які часта ездзіў на Усход, або купляць 
арабскіх коней, або з якім-кольвек даручэннем, спрачаўся з 
усімі і даводзіў, што вадой такую смагу не натоліш, нічога 
не вартая і вада з лімонным сокам, а настоеная на садавіне, 
асабліва на фігах, можа быць на Усходзе нават атрутнай. 
У гарачыню, лічыў ён, няма нічога лепшага, як выпіць 
моцнага віна. Тут узгарэўся дыспут pro et contra — за 
і супраць — як піць, што і калі, але большасць дыспу-
тантаў стаяла на тым, што Бог стварыў ваду для піцця. 

— Я ўжо адчуваю, пане каханку, да чаго ваша мос-
ці хіляць, — прамовіў князь . — Вам хочацца паспытаць 
старога віна з радзівілаўскага склепа... ну, то хай марша-
лак выцягне на свет божы бутэльчыну-другую, але, пане 
каханку, на сёння не старэйшую, чым князя Крыштафа 
Першага. 

Патлумачу: віны ў нас называліся па імені князя, пры 
якім яны былі закладзены. Віно князя Крыштафа Першага 
славілася тым, што было вельмі салодкім... цягучым, гус-
тым і моцным. Ніводзін лікёр не мог зраўнацца з ім у сіле, 
а пра смак і казаць няма што. Час — лепшы майстра, чым 
чалавек, калі ён зажадае нешта зрабіць, то ніякі фармацэўт 
не зраўнаецца з ім. 

— З ласкавага дазволу вашай княскай мосці хачу ска-
заць слоўца, — скарыстаўшы момант, звярнуўся Фрычын-
скі да князя, бо сёння ён быў у добрым гуморы. 

— Асіндзею (10), пане каханку, ты ж ведаеш, што ў 
Рэчы Паспалітай Нясвіжскай неабмежаваная свабода 
слова, — адказаў князь. 

— Калі ўжо мы загаварылі пра віно, — пакланіўшыся, 
працягваў Фрычынскі, — то самы час мне нагадаць ва-
шай княскай мосці, што ўжо цэлы тыдзень гасцюе тут, у 
Нясвіжы, і дамагаецца аўдыенцыі нейкі шляхціц, які хоча 
падараваць вам нешта незвычайнае. Але я не дапускаў яго 
да вас, бо ён падаўся мне баламутам... 

— Мой Фрычынскі, — перабіў князь, — ты давай про-
ста з моста, без усялякіх прадмоў, выкладвай, што маеш 
за душой. З цябе рытар нікудышны, а я не люблю, калі 
цягнуць ката за хвост. 

— Але гэты шляхціц, відаць, авантурыст... Знайшоў 
дзесь бутэльчыну, кажа, што хоча паднесці князю віно, 
якое каштаваў Ной, калі ступіў на зямлю з ладдзі пасля 
патопу. Гэтаму цяжка паверыць, — засмяяўся Фрычынскі. 

— Чаму? Чаму? — перапыніў яго князь. — Які вы, 
пане, недаверлівы... Я сам чуў пра такое віно. Толькі я не 
быў упэўнены, ці то сам Ной, ці ягоны прайдзісвет сын 
Хам яго каштаваў. Але чаму вы не запрасілі сюды таго 
шляхціца? Тут сухмень такая... знайшлі пра што гаварыць, 
пра што спрачацца, а шляхціца згрыпцілі сабе... 

— Ды надта ж ён, шляхціц гэты, падобны да штукара, 
а можа, нават і да махляра... — азваўся Нямекша. 

— Ну і што? А хіба махляры на свеце не патрэб-
ныя? — спытаў князь. — Не ўмееце вы, панове, разбірац-
ца ў людзях, дайце яго мне... я мігам ушалоплю. Ты ж, 
асіндзею, ведаеш, што мне, як і ўсім Радзівілам, сам Бог 
гэты дар даў, мы нюхам чуем круцяля... Таму мне, пане 
каханку, так цяжка жыць сярод людзей, што адчуваю, 
як усюды смярдзіць. Але годзе прастарэкаваць — клічце 
сюды шляхціца з віном ад Ноя! 

Прыдворныя адразу ж пабеглі па яго, а князь неспа-
койна разглядаўся на бакі і нарэшце ўбачыў абяцанага 
шляхціца, якога вёў цэлы натоўп. Князь доўга ўглядваўся 
ў яго, і было чаго, дальбог! 

Перш-наперш, ліха яго ведае, якога ён быў роду, бо 
з твару — цёмны, цыганісты, валасы чорныя як смоль, 
кучаравыя; вочы пукатыя, нібы вугольчыкі, зубы доўгія, 
белыя... аблічча выцягнутае, нібыта кім груба, складка-
мі, абчасанае... Твар увесь зрос, нібы рудымі купінамі, 
бародаўкамі, пакрытымі доўгімі валасамі; рукі, у якіх ён 

трымаў шапку, таксама абраслі шэрсцю, як у мядзведзя... 
Ішоў ён, ківаючыся з боку на бок, хістаючыся так, нібыта 
хацеў паламаць косці, яго ногі лёталі, рукі матляліся, га-
лава танцавала, вочы пучыліся, вусны трэсліся. Не зразу-
мець было, ці такі ў яго стан заўжды, ці толькі ад вялікай 
радасці, што дапусцілі нарэшце да князя. Дый адзенне 
ягонае хоць і наскае, але асаблівага крою і колераў. На 
ім былі шырокія шаўковыя шаравары, малінавыя боты, 
атласны аранжавы жупан і яшчэ зялёны кунтуш. Мала та-
го, відаць, дзеля большага ўражання яго аздаблялі блакіт-
ны з чырвоным пас, а на кунтушы яшчэ і аранжавы, з 
пазалотай ці мішурой галун. На шапцы тырчэла блакітнае 
з шэрым пяро нейкай незвычайнай птушкі. Шабліца на-
гадвала турэцкую, хутчэй за ўсё ўсходняй работы. Ён яшчэ 
не падышоў да князя, а пачаў адбіваць паклоны, нібы 
падбіраў з зямлі арэхі... Пакланіўся так раз, другі, трэці, а 
потым выпрастаўся, як жэрдка, і застыў. 

— Адкуль гэта цябе, пане каханку, Бог прыслаў? — 
спытаў князь. 

— З самага Стамбула, — адказаў шляхціц. 
— А хто ты, шляхціц, якога ты, пане каханку, 

роду? — зноў спытаў князь. У яго ажно вусны варушылі-
ся хутчэй за думкі, так карцела яму распытаць. 

— Шляхціц з прапрадзедаў, і вядомага роду, — запэўніў 
госць. — Можа, ваша мосць князь, чулі — я з роду 
Кшыскіх. 

— Кшыскіх? — двойчы паўтарыў князь і паціснуў 
плячыма. 

— Каля сотні год таму мы аселі на Русі... — патлумачыў 
Кшыскі. — Мая маці была de domo Poraitarum — з 
роду Паратаў — шляхцянка, Анна Ільдэфонсава. Бацька 
служыў харунжым у панцырнай харугве князя кароннага 
гетмана. Я таксама служыў у войску, вучыўся ў семінарыі, 
быў на гаспадарцы, вандраваў, па-рознаму спрабаваў знай-
сці шчасце, але мне ўсё не фарціла. 

Князь пазіраў на госця з усё болылай цікаўнасцю. 
— Як жа гэта, васпан, натрапіў на тое Ноява віно, пра 

якое я ўжо чуў, пане каханку? 
— Гэта, мабыць, маё адзінае шчасце ў жыцці, — адка-

заў Кшыскі. — Натрапіў я на яго ў Стамбуле. 

— Але ж туркі не п'юць віна! — усклікнуў князь . — 
Дык, можа, ты нам, пане каханку, спрабуеш?.. 

— Якраз таму, ваша мосць князь, што туркі не п'юць 
віна, бутэльчына і захавалася. У мяне ёсць нават папера, 
якая пацвярджае гэта. 

I ён дастаў з-за пазухі паперы, абвязаныя тонкім шнур-
ком. 

— Ну то расказвай, асіндзею, пане каханку, — прабур-
чаў князь. 

Якраз у гэтую хвіліну ў альтанку зайшоў слуга, ён нёс 
невялікую скрынку, усыпаную жоўтымі зоркамі. Скрынка 
была зробленая рукой майстра, усе з цікаўнасцю пазіралі 
на яе. 

— Гісторыя, якую я вам раскажу, праўдзівая, і ў гэ-
тым я магу прысягнуць, калі трэба, — паспешліва пачаў 
шляхціц. — У Стамбуле я апынуўся, шукаючы шчасця, вёз 
бурштын, быў у свіце нашага ваяводы, які нядаўна ездзіў 
туды з пасольствам. 

— Пан там гандляваў? — удакладніў князь. 
— Дальбог, не гандляваў, — запэўніў Кшыскі. — Бур-

штын мы везлі ў дар султану, спадзеючыся, што ён нам 
аддзячыць. Але там гэтыя Агі і Магі так хітравалі, што і 
бурштын сплыў, і нам нічога не перапала. Я сноўдаўся па 
вуліцах Стамбула, заходзіў у лаўкі да грэкаў. Завёў знаём-
ства з адным, які ганддяваў з Усходам. Аднаго разу ён за-
прасіў мяне ў лаўку і многа расказваў пра свае вандроўкі 
па Арменіі і Персіі, пра розныя дзівосы, якіх там нагле-
дзеўся. Расказаў і пра тое, як ён патрапіў у склеп, дзе Ной 
захоўваў віно. Паказаў мне пергамін, у ім было засведча-
на, што Сім і ягоныя нашчадкі вельмі дбайна ахоўвалі той 
склеп. Але час ішоў, віно раскрадалі, пілі, і ўрэшце заста-
лося ўсяго тры бутэлькі. Іх купіў гэты самы грэк Андро-
пулас і за вялікія грошы прадаў адну аўстрыйскаму цэсару, 
другую — французскаму каралю, а трэцюю, ваша мосць, з 
вялікай цяжкасцю выпрасіў я і змеркаваў, што прыдасца ка-
ралю і цэсару — можна прапанаваць і вашай мосці князю, 
якога наш народ шануе нароўні з каралямі і царамі. Падношу 
яго, не разлічваючы атрымаць за гэты curiosum — дзівос — 
за гэты нектар нічога, апрача панскай ласкі і жадан-
ня ўславіць несмяротнасць Літвы patrem — у вяках. 

Сказаў так, пакланіўся, выставіў адну нагу ўперад, 
рукой даў знак, каб слуга падаў тую скрынку, узяў яе і 
з вялікай грацыёзнасцю паклаў ля князевых ног. Радзівіл 
заўжды выглядаў важным, нават калі расказваў нешта 
смешнае, а тут ён, здавалася, выйшаў з розуму, не спускаў 
вачэй з госця. 

— Віно самога Ноя, пане каханку! — усклікнуў ён, 
прымружыўшы вочы. — Яго варта пакаштаваць... але хто 
ведае, можа, Хам падсыпаў у яго дайвэльдрэку (11)? А можа, 
грэкі, армяне ці персы падмянілі яго? 

— Там ёсць пячатка самога Ноя, на ёй адбітак ягонага 
герба, які ўсім вядомы — галубка з галінкай у дзюбе, — 
без ценю замяшання адказаў Кшыскі. 

Ён падышоў да скрынкі, зняў з яе вечка, і ўсе цікаў-
ныя ўбачылі на мяккай атласнай падсцілцы старадаўнага 
выгляду бутэльчыну. Яна была тоўстая і сапраўды закар-
каваная пячаткаю з выявай галубкі. 

Кшыскі асцярожна ўзяў бутэльку і аддаў яе ў рукі 
князю, той абгледзеў яе з усіх бакоў, паківаў галавой і... 
вярнуў шляхціцу. 

Нейкі час стаяла маўчанне, князь нахмурыўся і пра 
нешта змрочна раздумваў. 

— Ведаеш што, асіндзею, — загаварыў князь, звярта-
ючыся да шляхціца, — я нават і не ведаю, што з ім рабіць. 
Самому піць — многа гонару, людзей частаваць — на 
ўсіх не стане... захавай ты лепей гэтае віно для каго-коль-
век, хто сам з ахвотай яго вып'е... а мне яно... не патрэб-
на... Але раз ты ўжо так стараўся дзеля мяне, зрабіў такі 
падарунак, то я табе таксама пастараюся аддзячыць. 

Кшыскі доўга ўпрошваў князя пакласці бутэльку ў свой 
склеп, нарэшце той кіўнуў галавой і загадаў захаваць яе ad 
perpetuam rei memoriam — на вечную памяць, а шляхціца 
пакінулі пры двары. Ён туляўся тыдзень, другі, дасыта еў 
і піў, неўзабаве асвойтаўся, пачаў усім слугаваць, мянціць 
языком, забаўляць князя — і здолеў так яму прыдацца і 
спадабацца, што князь Караль даў яму пры двары жыт-
ло, дамок, які застаўся пасля нябожчыка Барвінкоўскага. 
Дамок быў нішто, каля яго — невялікі садок і лужок, на 
якім магла пасвіцца кабыла. Для нас Кшыскі быў і свое-
асаблівай забавай, але ў той жа час і загадкай. 

Хоць ён даводзіў, што паходзіць ад Кшыскіх і многа 
чаго пераказваў пра свае прыгоды... аднак, слухаючы яго, 
увесь час думалася, што гэта круцель, якіх мала. Ён быў 
майстрам да ўсяго патроху, але добра рабіць не ўмеў нічо-
га. Пра ўсякую рэч мог гадзінамі разважаць, і, пакуль не 
даходзіла да справы, магло здацца, што роўнага яму тут 
няма і не можа быць. 

Князь быў, па праўдзе кажучы, вельмі паблажлівы да 
людзей і чалавечых заганаў, але гэтага балабона, які так 
стараўся дагадзіць яму, не любіў. Дазваляў мянціць язы-
ком, смяяўся, але ніводнага разу сам не загаварыў да яго, 
ні пра што больш не распытваў, не паказваў, што рады 
яму, карацей, усяляк стараўся пазбыцца назолы. Але нішто 
не дапамагала. Кшыскі наважыў убіцца ў ласку да князя і 
бессаромна, нахабна дамагаўся гэтага. На прыёмах, пры 
сустрэчах ён умудраўся стаць так, каб князь яго бачыў, 
чапляўся, шчаміўся, прымазваўся, загаворваў, калі ж не 
чуў адказу, рабіў выгляд, што жартуе. Праглынаў пігулку 
і зноў гнуў сваё. Урэшце мы да яго прывыклі і перасталі 
звяртаць увагу на ягоныя выбрыкі. 

Хоць Кшыскі быў баламут і лгун, якіх мала, але лгаў 
ён дужа складна — падман у яго выглядаў праўдзівым; 
ды часам з мухі ён мог зрабіць слана, і падман раскрываў-
ся. Аднак у яго заўжды знаходзілася апраўданне, спосаб 
выкруціцца. 

Ягоны язык быў, не раўнуючы, як мянташка, а сам ён 
трапло несусветнае: не запнецца, не заікнецца, не збян-
тэжыцца, не пачырванее. Ён ні на кога не злаваўся, а лег-
каверных слухачоў у яго заўжды было як рыбы ў вадзе. З 
усімі пачцівы, паслухмяны, паслужлівы, заўжды вясёлы, 
незласлівы, ён урэшце нібы зросся з нясвіжскім дваром, 
яго цярпелі, хоць і не любілі, забаўляліся ягонымі выдум-
камі, калі ж яго не было, то здавалася, быццам нечага не 
стае. 

Усе яго ведалі, і ён ведаў усіх, бо стараўся кожнаму 
дагадзіць і заслужыцца... а слугаваў ён нават па наймен-
шых дробязях ахвотна і жвава. Ніводзін навучаны нямецкі 
пудзель не вытанцоўваў так на задніх лапках перад гаспа-
даром, як ён перад намі стараўся паказаць сваю адданасць 
і паслужлівасць. 

Якім мы яго ўбачылі ў першы дзень, такім ён заста-
ваўся і надалей, мала што ў ім змянілася. Хіба што кун-
туш у яго з'явіўся бурачковы, жупан блакітны, шаравары 
памяняліся на жоўтыя, але пярэстасць у адзенні засталася 
такой, як была. Плюмаж на шапцы быў калі такі, калі 
іншы, але заўжды відаць здалёк. З яго насміхаліся, адной-
чы ў тэатры нехта з актораў надзвычай трапна імітаваў 
яго. Гледачы аж за жываты браліся, і сам ён быў сярод іх. 
I вы думаеце, ён пакрыўдзіўся? Дзе там! Пайшоў шукаць 
актора, а той ад страху некуды зашыўся. Урэшце знайшоў. 
"Гэта было дужа, дужа ўдала, мілы пане Ганскі, але вас-
пан трымаў рукі ў бокі, вось так... а я ніколі не расстаўляю 
рукі ў бокі, каб выпадкам не зачапіць каго локцем, гэта не 
ў маім характары", — зрабіў такую вось заўвагу актору, 
пакланіўся і выйшаў. 

Ён быў не дурань, часам вельмі дасціпны... а што на-
самрэч было ў яго пад той пярэстай апранахай... ніхто не 
ведаў. Трэліў, што паходзіць з Русі, называў мясціну, дзе 
жыў, а потым выяўлялася, што пра яго там ніхто не чуў і 
не ведаў. 

Князь Пане Каханку называў яго спадчыннікам Ноя, 
з гэтай мянушкай ён і прыжыўся пры двары. Горш за ўсё 
для князя было тое, што Кшыскі ў сваіх паводзінах часам 
як бы прыпадабняўся да яго самога. Калі князь бываў у 
гуморы, то любіў прыдумляць розныя неверагодныя гіс-
торыі... I вось Кшыскі пачынаў паддакваць яму, дадаваў 
сваё, працягваў, выдумляў нешта ўжо зусім дзівоснае. А 
князь тут жа змаўкаў і надзімаўся. 

Неяк аднаго разу выйшла так, што князь паводле сваёй 
завядзёнкі стаў апісваць, як ён нібыта трапіў на неба, што 
там бачыў і чуў. А неасцярожны Кшыскі пачаў дапамагаць 
яму сваімі каментарыямі. I зараз жа князь змоўк. Толькі 
скоса зірнуў на Кшыскага. Сеў, што называецца, макам. 
Дзеялася тое па вячэры. Усе тут жа разышліся, засталося 
нас няшмат — генерал Фрычынскі, я, камендант крэпасці 
дэ Лажак, Пузына, якога князь вельмі любіў, нейкі Ма-
цэвіч і яшчэ Заблоцкі. Мы збіраліся назаўтра на ловы ў 
Налібокі і хацелі абмазгаваць, як і калі ехаць. Але замест 
таго князь, які перад гэтым насупіўся і маўчаў, раптам 
звярнуўся да Пузыны. 

— А мой жа ты князю! Князюхна, пане каханку! Пад-
кажы, хто б мог збавіць мяне ад гэтага Кшыскага? Я б 
таму чалавеку даў бы каня з усёй збруяй... Косткай у 
горле ён мне перасеў, пане каханку, моташна глядзець на 
яго, выліты арлекін... Даводзілася бачыць такога самага 
ў валахаў на сцэне. Але там, пане каханку, добра было 
пасмяяцца якую гадзінку — і па ўсім, а тут жа дзень у 
дзень з ім валаводзімся... Годзе! Пане каханку — годзе! 
Дайце вольна дыхнуць! 

— Дык у чым рэч, ваша мосць, што можа быць прас-
цей? — здзівіўся Пузына. — Перадайце яму заўтра праз 
дворнага маршалка, што хочаце расстацца з ім, дайце на 
дарогу дзесяць дукатаў, і мы яго болей не ўбачым. 

— О не ! Так нельга, — адказваў к н я з ь . — Гэта не па-
радзівілаўску. Няможна так. Трэба, каб ён сам з добрай 
волі паехаў з Нясвіжа. 

— Яму тут добра! Яго адсюль і дымам не выку-
рыш! — усклікнуў Заблоцкі. 

— То хай князь дасць яму дзе-колечы між лясоў пяць 
хатак у пажыццёвае ўладанне, ён і з'едзе, а мы пра яго 
забудземся, — дадаў Фрычынскі. 

— Я даў бы яму дзесяць, прытым, у спадчыну, — 
уздыхнуў к н я з ь , — але ж ён не такі дурны, каб паміраць з 
голаду пры дзесяці хатах. 

— Тады б ён зажыў як пан... Заснаваў бы фальварак і 
вярнуўся б... Хай бы ўжо сабе еў і піў тут, але толькі каб 
не лез пішчом у вочы, пане каханку. А то ўсюды толькі 
яго і бачыш... 

О! — выгукнуў Заблоцкі. — Паспрабуйце, ваша княс-
кая мосць, даць яму даручэнне — адвезці ліст, вось мы 
яго і выкурым. 

— Ага! Так ты яго і выкурыш! — запратэставаў Ра-
дзівіл. — Ды я мог бы вытурыць яго адным словам, каб 
толькі захацеў. Але я хачу расстацца з ім па-добраму. 

Пузына задумаўся, а праз хвіліну прапанаваў: 
— Ведаеце што, пане ваявода? Кшыскі вельмі ж хацеў 

бы ажаніцца, толькі шукае сабе вартай дзяўчыны, такой, 
каб яму падыходзіла. Дык хіба ў Нясвіжы не знойдзецца 
нахлебніц, што былі б радыя пакрьшь свае дзявочыя грахі 
вянцом? Давайце яго ажэнім!! 

— Ну, ну! — Нявесела пахітаў галавой князь. — Мне 
здаецца, пане каханку, што ён вырвецца і ад жонкі, абы 
толькі сядзець тут у мяне на карку. 

На тым і скончылася ўся размова, бо ўжо наставала 
пара, калі князя забірала на сон. А назаўтра мы паехалі ў 
Налібоцкую пушчу, пасля князь яшчэ аглядаў фабрыку (12), 
дзе яму рабілі адмысловую ванну з блакітнага шкла. 

Здавалася, нібыта пра тую размову ўсе забыліся і толку 
ад яе не было, але ў Нясвіжы дзеялася так, што ўсе тыя, хто 
любіў ваяводу, кожнаму ягонаму слову не давалі ўпасці на 
зямлю... Не забыліся яны і пра ягоную просьбу. Калі ўжо 
князь нечага захацеў, тое павінна было споўніцца, на гвалт... 

А тым часам Кшыскі ўсё круціўся пры двары... 
Як я ўжо казаў пры двары ў Нясвіжы было безліч уся-

лякіх нахлебнікаў і нахлебніц. Жанчын быў повен двор, 
некаторыя засталіся яшчэ з тых часоў, калі былі жывыя 
маці і сёстры князя. Выхаванкі, радня, служанкі, нават доб-
рага роду шляхцянкі, бяднейшыя, багацейшыя, маладыя, 
маладжавыя — выбіраць было з каго. Хто з іх не прагнуў 
замуства пад высокім князевым апякунствам? Моладзі става-
ла, старэйшыя таксама не адмаўляліся ісці замуж, а таму не 
было таго месяца, каб мы не танцавалі на вяселлі. А трэба 
сказаць, што панна, якая ішла замуж з двара, заўсёды мела ад 
князя нейкі падарунак: або пенсіён, або пажыццёвае ўладан-
не, або вёсачку ў пасаг, у найгоршым разе — аснову на гас-
падарку і нешта пад падушку... Таму ўсе яны пакідалі замак 
задаволеныя. Князь заўжды браў на вяселлі ролю маршалка, 
наладжваў застолле з танцамі, баль, часам нават ставілі 
спектакль... бывала, што спраўляліся яшчэ і пераносіны. 

Сярод нясвіжскіх панначак была Зарына Піскульская. 
Некалі ад яе хараства кавалеры трацілі розум, некаторыя 
нават страляліся. Цяжка сказаць, як тое сталася, што яна, 
нягледзячы на такую красу, не выйшла замуж. Можа, таму, 
што была залішне прыгожая. Яна надта ўжо задзірала нос, а 
яшчэ людзі спадцішка шапталі, што ў свой час у яе быў за-
каханы сам князь... Было тое ці не, хто яго ведае. Я на свае 
вочы бачыў, як князь цалаваў ёй руку, вось і магла пайсці 
пагалоска... У той час панне Зарыне было недзе гадоў со-
рак, можа, крыху за сорак — старэй яна не выглядала. Ад-
ным словам, выглядала яна яшчэ вельмі хораша і зграбна. 

Зарына была сярэдняга росту, з цудоўнай таліяй, трыма-
лася проста, хоць у паводзінах адчувалася нешта каралеў-
скае. Хадзіла яна высока ўзняўшы галаву, прымружыўшы 
вочы, пазірала на свет як бы зверху. Заўсёды была добра 
прыбраная, адмыслова прычасаная, прыпарфумленая, ад 
яе здалёк веяла тонкім пахам. А ножкі ў яе былі такія 
слаўныя, што як ступала па пяску ў сваіх чаравічках на 
корках, то след заставаўся, як ад дзіцячай рукі. Строяў 
было ў яе, не раўнуючы, як у княжны, здаецца, я і не ба-
чыў яе двойчы ў тым самым адзенні. Былі ёй даспадобы 
таксама каралі, і хоць не часта яна іх насіла, але надзяваць 
любіла, гэта заўважалася. Што да іншых прыкмет, дык тут 
мала што можна дадаць, бо панна Зарына абы з кім не 
зналася, у размовы надта не ўступала. Некалі яна прыгожа 
спявала, потым, калі голас змяніўся, перастала. Грала на 
клавікордах, а яшчэ тыя, хто быў добра дасведчаны, ка-
залі, што яна ведала розныя мовы, любіла чытаць і нават 
перакладала п'ескі для нясвіжскага тэатра. 

Ніякай радні, ні далёкай, ні блізкай, у панны Піскуль-
скай не было, апрача адзінага брата, якому князь падара-
ваў вёску. Раз на год гэты брат прыязджаў станавіцца на 
вочы да князя, доўга не затрымваўся, бо ў яго было нешта 
з мовай, ён не мог складна гаварыць — заікаўся, кашляў, 
цэлы канфуз быў з ягонай гавары. Добра б яшчэ, каб ён, 
ведаючы гэтую сваю загану, маўчаў, дык жа не, лапатун 
быў — рот не закрываў. Рэдкую фразу прамаўляў, не 
спатыкнуўшыся, другі стараўся б меней гаварыць, а гэ-
тага нібы хто за язык цягнуў, хоць ты плач... На яго нібы 
якая магнасць нападала, мог гаварыць без канца. Калі ж 
хто спрабаваў смяяцца, быў гатовы схапіцца за шаблю. 
Можа, таму панна Зарына заўжды старалася як найхутчэй 
адправіць балбатлівага браціка з Нясвіжа. Ёй не шчасціла 
на радню, адно толькі было вядома: князь выдзеліў панне 
Зарыне пяць тысяч злотых, з якіх яна рэгулярна атрымвала 
працэнты. Апрача таго, яна мела пенсіён як рэзідэнтка і 
прыяцелка князевых сясцёр, значныя прэзенты па святах, 
на Новы год, на імяніны, а на пражыццё ў яе грошы не 
ішлі, так што прыдворныя цанілі яе на 10 000 злотых. Ве-
далі і тое, што к а б знайшоўся жаніх для яе, то ён атрымаў 
бы ў арэнду вялікую ўласнасць, а можа, і нешта большае. 

Аднак, нягледзячы на гэтакае хараство і іншыя 
звабы, ніхто да яе не заляцаўся. Кожны разумеў, што тра-
піць пад пяту, а каму ж воля не дарагая... Пані ахмістрыня, 
старая Выжынская, якая ведала Зарыну з малых гадоў, 
дагаджала ёй, была ёй як маці, вельмі хацела выдаць пан-
ну замуж... але не за каго папала. Трэба, каб жаніх быў з 
імем і дастаткам, і не дурань які, бо ў яе было сяброўства 
і прыхільнасць нават пры каралеўскіх дварах. 

Заблоцкі і Мацэвіч надта блізка ўзялі да сэрца жадан-
не князя пазбыцца таго няшчаснага Кшыскага. Сядзім мы 
аднойчы вечарам у маршалкоўскай зале, многа нас там 
набралася. Адны гулялі ў мар'яж, іншыя — у шашкі або 
ў шахматы. Быў тут і Кшыскі, але з ім ніхто не сядаўся 
гуляць у карты, бо ён вычвараў з імі, што хацеў Ён нам 
не раз паказваў такія штукі, што здавалася, быццам яго-
нымі рукамі сам нячысты водзіць: адкрываў, якую захоча, 
пстрыкаў пальцамі, і тыя пераляталі з рукі ў руку. Ён іх 
глытаў, даставаў з рота, з рукава, — зразумела, што сядаць 
з ім гуляць не мела сэнсу. Кшыскі проста хадзіў ад ад-
ной купкі прыдворных да другой, перакідваўся слоўцам-
другім, пачціва кланяўся. 

I тут я раптам убачыў, як да яго падышоў Заблоцкі. 
Я добра ведаў яго — гэты чалавек быў няпросты. Звон-
ку суровы, змрочны, хмуры, а насамрэч ён быў шчырай 
душы, да таго ж хітрун, якіх мала. Ён нічога не рабіў 
без патрэбы. З Кшыскім дагэтуль не знаўся. Таму я за-
гарэўся цікаўнасцю, стаў воддаль, слухаю. Пачаў Заблоцкі 
здалёк: 

— Васпан многа пахадзіў па свеце, многа падэшваў 
стаптаў... а ці не прыходзіла васпану ў галаву, што пара 
ўжо і жаніцца? 

Кшыскі зірнуў на яго, падышоў бліжэй, ягоныя шус-
трыя бровы імкліва падскочылі ўгору і зноў упалі... ён 
махнуў рукой. 

— Вы ведаеце, пане краўчы (13) (так пачціва называлі 
Заблоцкага), якраз так і было, што я ўсё жыццё толькі і 
дбаў пра тое, каб ажаніцца. Па адной сохнуў, па другой 
уздыхаў, заляцаўся, стараўся, кахаў, біўся... 

— Хіба вашай мосці даводзілася нават біцца? — 
здзівіўся Заблоцкі. 

— А чаму ж не! — усклікнуў Кшыскі. — Які з мяне 
шляхціц быў бы, каб я не папсаваў нечую скуру, не падстаўляў 
сваю? А што да вашых слоў, то скажу як на споведзі: адзінае, 
што мне ў жыцці не ўдавалася, — гэта ажаніцца. Ніводная 
кабеціна мяне не ўпадабала... — Ён уздыхнуў: — Займелі 
сваё шчасце і старэйшыя, і брыдчэйшыя за мяне, дый сам я 
не заўсёды быў у чорным целе, як во цяпер... сватаўся і да 
бедных і да стараватых... дык і тыя Кшыскага выракліся... 

— А я не сказаў бы, што васпан такі ўжо брыдкі ці 
страшны, — не згадзіўся Заблоцкі. 

— Мабыць, такі ўжо мой лёс! — усклікнуў Кшыскі . — 
Давядзецца мне скончыць свае дні ў цэлібаце (14). 

— Трэба ж, каб роду не было зводу, вельмі шкада, калі 
ў вас да таго ідзе, — прамовіў Заблоцкі, нібы яго ўсур'ёз 
усхваляваў лёс Кшыскага. Памаўчаў хвілінку, а потым 
зноў звярнуўся да яго: — Нічога, я вам дапамагу, вы 
толькі мяне слухайцеся. Мы вас тут, у Нясвіжы, ажэнім. 

— Згодзен, але з адной умовай, — папярэдзіў Кшыскі . — 
Я ажанюся з той жанчынай, якую вы мне прапануеце, але 
хацеў бы, каб яна пакахала мяне і каб я закахаўся ў яе. 

— Дужа вы, асіндзею, на многае прэтэндуеце, — 
усміхнуўся Заблоцкі. — Для шчасця годзе і паловы таго, 
апе чаму ж — можа, удасца дабіцца і ўсяго, чаго жадаеце. 

Яны хвіліну памаўчалі, потым зноў загаварыў краўчы: 
— От што б пан сказаў пра панну Ізабелу Кужанец? 
Тут трэба вам нагадаць, што панне Ізабеле было 

шаснаццаць гадоў, вельмі ладная, сірата, выхоўвалася ў 
Нясвіжы, праз Кішкаў раднілася з Радзівіламі. За ёй далі б 
дужа добры пасаг, сама яна была як ружа. 

У Кшыскага аж вочы палезлі на лоб. 
— Пан, няйначай, жартуе, або кепікі строіць... 
— Не жартую, — звыклым сур'ёзным тонам прамовіў 

Заблоцкі. — Чаму б вам не паспрабаваць сягнуць вышэй? 
У вас слаўнае імя... сам нішто сабе... ну, і спрыту стае. 

— Але ж я стараваты для яе ! — запярэчыў Кшыскі. 
— Ну, а як вам панна Шарчынская? 
Шарчынская была васпаватай, злой, балбатлівай, звад-

лівай, ёй баяліся трапіць на язык. Аднак жа за многіх яна 
заступалася перад князем. Пане каханку асцерагаўся яе, 
але і любіў. 

— Панна Шарчынская! Панна Шарчынская... ве-
даеце, пане краўчы, тут варта спачатку пра многае 
падумаць, — адказаў Кшыскі . — Спачатку трэба ўпэўніц-
ца, ці падыдзе жаніх ёй да твару, потым — ці сцерпіць 
ейны язык, нарэшце... як яна... і ёй жа давядзецца... 

— Але ж яна жанчына зграбная, энергічная... 
— Я ж нічога не кажу, але трэба ж, каб было каханне... 
— Да яе можна заляцацца ў змроку, — параіў Заблоцкі. 
— У мяне, на жаль, вочы, як у ката, — усміхнуўся 

Кшыскі. Увага Заблоцкага расчуліла Кшыскага, ён паціс-
нуў краўчаму руку, потым абняў і пацалаваў яго, дзяку-
ючы за прыязнасць. Якраз у гэты момант краўчы шапнуў 
яму на вуха: 

— Ну, а панна Зарына... яе ж можна нават у кара-
леўскія пакоі весці... 

Пачуўшы гэтае імя, Кшыскі аж змяніўся з твару — 
ягоны выраз я і апісаць не магу. Хутчэй за ўсё ён зна-
чыў: і хочацца і колецца, высокія парогі не на мае ногі, 
карацей — пра гэта і думаць няма што. 

Тут Заблоцкі ўзяў яго пад руку, пачаў шпацыраваць з 
ім па зале і з паўгадзіны ўсё нешта даводзіў... нашэптваў, 
раіў, калі ж яны развітваліся, па твары Кшыскага можна 
было заўважыць, што хітры краўчы ўсё ж абрытаў яго. 
Шляхціц выйшаў у задуменні, засяроджаны, ні на кога 
не глянуўшы. Мусіць, разважаў над тым, што ўвёў яму ў 
вушы Заблоцкі. 

Назаўтра ў тэатры быў паказ балета... Яго мосць князь 
сядзеў у сваёй ложы, вакол яго двор, цэлая плойма дзяў-
чат. З княскай сям'і нікога не было, а таму адно з першых 
месцаў займала Піскульская. Прыйшла яна як завычай 
прыгожа апранутая, важна так села, а раз у зале было го-
рача, пачала абмахвацца веерам. Відаць, не варта напамі-
наць аб тым, што найлепей спазнаеш характар дзяўчыны, 
паглядзеўшы, як яна ўмее абходзіцца з веерам: з яго дапа-
могай можна ўсміхацца, злавацца, вабіць, прызнавацца ў 
каханні... выказаць усё, што захочаш... У руках панны За-
рыны гэты просты кавалак дрэва з размаляванай паперай 
хадзіў як жывы. Яна ўмела гулліва прыкрыцца ім, гуляць, 
засланіць твар так, каб толькі вочы ранілі, адхіліць занадта 
пільны позірк, паказаць акторам сваю зацікаўленасць іх 

ігрой ці, наадварот, абыякавасць... Абыходжанне з веерам 
паказвала, што панна была не з простых... 

У гэты дзень усе, у тым ліку і князь, цешыліся ёй, бо 
выглядала яна проста па-каралеўску. Раптам бачу... Насу-
праць панны сеў каля парога прыгожа апрануты Кшыскі і 
вачыма проста ўтаропіўся ў яе. 

"Гэта ўжо другая камедыя, — падумаў я, — і што з 
таго будзе?" 

Бачу, што панна Зарына адразу не згледзела новага 
залётніка, іх ставала яшчэ, хоць ёй і было каля сарака. 
Яе вочы бегалі па зале, хоць здавалася, што яны ўвесь 
час засяроджаныя на акторах. Зірнула яна і на Кшыскага, 
але не надала яму ўвагі і далей разглядалася на бакі. Праз 
хвіліну зноў зіркнула на яго, а той Кшыскі, як утрапёны, 
вачэй не зводзіць; панна павярнулася, зрабіла выгляд, што 
не глядзіць у той бок, але ж я бачу — яна яго разглядае. 
А той як сеў, як утаропіўся, так і скамянеў, узіраючыся на 
яе. Толькі раз-пораз, калі ўжо, мусіць, было няўсцерп узі-
рацца, павядзе брывом, уздыхне і глядзіць, і глядзіць... 

Панна засланілася веерам, але праз шчыліну ёй быў 
добра відаць твар Кшыскага. Зарына ці не ўпершыню так 
пільна прыглядалася да яго. Ды яшчэ так хітра павярнула 
галоўку, нібыта глядзела на сцэну і ўважліва сачыла за 
ігрой актораў. А Кшыскі гэтак захапіўся красою, што на-
ват твар яго палагаднеў, папрыгажэў. Ён выглядаў нейкім 
меланхалічным, задуменным, нібы прасіў спагады. 

На вуснах панны Зарыны спачатку з'явілася іраніч-
ная ўсмешка, потым яе нібы ветрам здзьмула: панна 
пасур'ёзнела, уздыхнула privatim — неўпрыкмет, і зноў 
пачала сачыць за Кшыскім праз веер. 

А той усё не спускаў з яе вачэй. 
Гэтую сцэну мала хто мог бачыць і разумець. А мяне 

разбірала цікавасць, я збоку мог чытаць па іх тварах, нібы 
па раскрытай кнізе. Бачу: веер адхіліўся, панна смела 
скіравала вочы прост на Кшыскага і нібы сказала яму: 
"Адумайся, асіндзею, ідзі сабе з Богам, адкуль прый-
шоў". 

Яна адвярнулася, перасмыкнула плячыма і пачала гля-
дзець толькі на сцэну. Але Кшыскі, хоць і атрымаў такі 
адказ, быў упартым і зноў за сваё: глядзіць і глядзіць, 

нібы хоча яе праглынуць. На вуснах панны з'явілася га-
нарыстая пагардлівая ўсмешка, яна маланкава зіркнула на 
яго, потым на сцэну. Побач з ёй сядзела Шарчынская, яны 
пачалі шаптацца і перасміхацца. Чорныя вочкі Шарчынс-
кай упіліся ў Кшыскага і нібы працялі яго, але ён паказаў 
сябе стойкім чалавекам і не паддаўся на яе чары... Панны 
смяяліся, а ён.... 

Нарэшце паказ скончыўся — гэта быў турэцкі балет, 
вельмі прыгожы, і там танцавала Султанку вядомая ў свой 
час паненка, простая прыгонная дзяўчына родам з-пад 
Алыкі — Жужлянка. Яна была такая гожая, што хоць ты 
з'еш яе, князь быў проста ў захапленні ад яе. Дзяўчына, 
сапраўды, уся як тая лялька, і каб не рукі сялянкі, то вы-
глядала б грэцкай статуяй. Потым яна памерла ад прасту-
ды: разагрэлася, танцуючы, і напілася сцюдзёнай вады. Па 
ёй мы ўсе тады плакалі, бо шкада было такога хараства. 
Чысты анёл, адно толькі — сялянскія рукі. 

А ў той дзень Жужлянка вытварала на сцэне цуды; 
расчулены князь паслаў ёй жамчужныя пацеркі. 

Дык вось балет той скончыўся, і мы ўсе падаліся вячэ-
раць. Тут мяне яшчэ болып цікавасць забрала: ці адважыц-
ца Кшыскі падысці да панны Піскульскай у час вячэры? 

Усе яшчэ заставаліся пад уражаннем ад танцаў Жужлян-
кі, князь — у добрым гуморы, расказваў, як ён быў у 
тэатры ў Медзялане і нібыта на свае вочы бачыў, як славу-
тая Ангеліна падскоквала і рабіла два павароты ў паветры. 
Уваходзім у залу для яды, усе галодныя, а там ужо сталы 
накрытыя, можна сядацца да місак. 

Кшыскі завычай меў ахвоту добра паесці, а тут бачу, 
што ён падае крэсла панне Піскульскай. Яна падцяла вус-
ны, глянула яму ў вочы, падзякавала і села. Той, забыўся 
пра ежу і стаіць за яе крэслам. Шарчынская локцем штур-
хнула панну Зарыну і падказала, маўляў, ёсць кавалер на 
паслугах. Але Піскульская рабіла выгляд, быццам занятая 
гутаркай, і не звяртала на яго ўвагі. Мабыць, яна не хацела 
раней часу абнадзейваць яго. 

Хоць Кшыскі заставаўся на сваёй службе, мяняў та-
леркі, але і слова добрага не пачуў, і не паеў Трэба ведаць 
шлункі нахлебнікаў, каб належным парадкам ацаніць яго-
ныя паводзіны. Мабыць, ён задумаў нешта сур'ёзнае, раз 

прапусціў вячэру, паспеўшы ўхапіць толькі гусіны пуп і 
крыху неабгрызеных костачак. Але сваю службу споўніў 
да канца. 

Я прыкмеціў таксама, што і Заблоцкі збоку надта ж 
пільна прыглядваўся да гэтай гульні. 

Назаўтра па ўсім Нясвіжы пайшла пагалоска, што 
спадчыннік Ноя хоча ўзяць за жонку панну Зарыну, але 
ніхто не ўспрымаў гэта ўсур'ёз. 

Усе ведалі, панна Зарына высока меціла і лічыла, што 
Найвышні стварыў яе не для таго, каб яна стала жонкай 
нейкага там Кшыскага. Нікому й да галавы не прыходзіла, 
быццам такое можа спраўдзіцца. Аднак князю заўсёды 
даносілі а хоць найменшую дзейку. Вось і на гэты раз 
яму ўжо надвячоркам увялі ў вушы тую чутку, ды яшчэ 
прыдворныя пераказалі яе па-свойму, як яны гэта ўмелі, і 
злажылі віну на Заблоцкага. Князь толькі паціснуў плячы-
ма і коратка прамовіў: 

— Зважай, пане каханку! 
Звычайна князь уставаў рана, маліўся, піў вінную поліў-

ку або каву і ў сваім падшываным шляфроку, які нагадваў 
дарагі старадаўны кунтуш, займаўся справамі, бо чыноўнікі, 
сакратары, радцы часта аж да паўдня не давалі яму дых-
нуць. Але на гэты раз князь адразу, як толькі ўстаў і памыў-
ся, загадаў паклікаць Заблоцкага. Краўчага знайшлі ў стай-
ні, ён прыйшоў да князя ўвесь прапахлы конскім потам. 

— А, гэта ты! — прамовіў князь, ківаючы пальцам 
перад ягоным носам. — Гэта ты, баламут! Ну, расказвай, 
што адпаліў гэтым разам? 

— Што такое, князю? — здзіўлена запытаў Заблоцкі 
(ён мне потым пераказаў гэтую гутарку). 

— Яшчэ пытаешся? Пане каханку! Што гэта табе 
ўспала на голаў — сватаць панну Цівуноўну гэтаму цы-
гану Кшыскаму? 

Заблоцкі стаяў аслупянелы. Князь хадзіў па пакоі з 
выглядам вельмі пакрыўджанага чалавека. 

— Прыраўнаў кажух да кветкі, пане каханку! Нішто 
сабе шлюб прыдумаў! Мабыць жа, Цівуноўна вартая нека-
га лепшага, чым гэты прыблуда? Ну, ты мяне здзівіў! 

— Я, ваша мосць, да гэтага ні сном ні духам ніякага 
дачынення не маю! — апраўдваўся Заблоцкі. 

— Хіба ж той Кшыскі меў бы гэтулькі нахабства, каб 
узняць на яе вочы, калі б ты, асіндзею, не падсыпаў яму 
пораху? А хто цябе прасіў рабіць гэта? 

— Ды прычым тут я? 
— Не хлусь, пане каханку, бо тут без цябе не 

абышлося! — абарваў яго Радзівіл. — Ці маеш ты вочы і 
розум, каб сватаць гэтага жарабца да Зарыны Цівуноўны, 
якая нават. . . — Князь аж засопся. 

"Мусіць, — скеміў Заблоцкі, — яшчэ не забыўся пра 
свае даўнейшыя амуры". 

Заблоцкі не на жарт спалохаўся, ён падумаў, што князь 
абражаны самой думкай, быццам гэткая нікчэмнасць будзе 
прэтэндаваць на руку, якую ён, князь, некалі з асалодай 
цалаваў. А таму Заблоцкі пастанавіў выкруціцца на гвалт, 
але не прызнавацца. Ён паціснуў плячыма і прамовіў з 
суровым выразам твару, які ў яго быў заўсёды: 

— Я, праўда, не ведаю, хто мог вашай мосці перака-
заць такую плётку, і ніколі не займаўся сватаннем і звод-
ніцтвам. Гэта не ў маіх звычаях, тут дзялянка Вайнаровіча, 
так што прашу вас дарэмна не крыўдзіць мяне! 

— Можа, васпан думае, што мне добра паслужыць, 
калі ажэніць гэтага недарэку Кшыскага з Піскульскай і 
выправіць адсюль у свет? I таму заняўся сватаннем? 

— Ваша княская мосць! Ні сватаннем, ні чым іншым 
я не займаюся, — гнуў сваё Заблоцкі. — Не трэба мяне 
падазраваць у гэтым. 

— А хто ж тады гэта зрабіў, пане каханку? Хто, я 
пытаюся? — не адчапляўся Радзівіл. 

— Адкуль мне ведаць? 
— Кпіч сюды Вайнаровіча, пане каханку, будзем раз-

бірацца. 
Заблоцкі выйшаў, радуючыся, што ўдалося злажыць 

віну на Вайнаровіча. 
Таму, хто не ведаў Тадэвуша Вайнаровіча, мне будзе 

цяжка яго апісаць, бо ён належаў да тых людзей, якіх 
Найвышні скульптар адліваў у форму, а потым разбіваў яе, 
каб не было другога такога ж арыгінала. Здавалася, што ў 
ім адным сядзела чалавек дзесяць і ўсе розныя. Часам на 
яго нібы што надходзіла, і ён цэлымі днямі адно толькі 
маліўся, рабіўся падобным на набожнага пілігрыма, а то 

раптам некалькі тыдняў прападаў на паляванні, ці сядаў-
ся гуляць у карты і за імі забываўся есці і піць, то даваў 
зарок і цэлы год не браў тых картаў у рукі; калі кахаў, 
то да, самазабыцця, калі судзіўся, то зацята; ён паспеў за 
сваё жыццё паспытаць шмат рознага, а таму як ніхто быў 
спагадлівы да людскога гора і няшчасця. З князем ён то 
сябраваў, то сварыўся — пакідаў двор, уцякаў, з'язджаў 
на вёску, і тады князь перапрашаў яго, угаворваў вярнуц-
ца, бо вельмі любіў яго. 

У Вайнаровіча было многа дзівацтваў, але адно асаблі-
вае: зводзіць і жаніць людзей як папала, абы злучыць. 

— Ад таго і ўсё зло ідзе, маспане, — любіў гаварыць 
ё н , — што не ўсе людзі жэняцца, як тое запавядана Бо-
гам. Думайце сабе што хочаце, але чалавек непаўнаварты, 
пакуль не ажэніцца і не пройдзе праз ачышчальны агонь. 
Ад таго ўсё зло, маспане, — паўтараў ё н , — усё зло... праз 
гэта хутка палякаў не стане... 

Апроч таго, трэба вам сказаць, што Вайнаровіч сам 
быў нежанаты, але насіў у сэрцы каханне, ад якога не 
мог знайсці збавення. Людзі правілі, што ён моцна кахаў 
бедную дзяўчыну, але яе радня не дала згоды на шлюб, 
а потым ён сам выпетраў з гора, калі яна пайшла замуж, 
не даў рады згасіць кахання ў сваім сэрцы. Вайнаровіч 
не мог забыцца яе, пакутаваў, праклінаў свой лёс. Ён быў 
занадта набожным католікам, каб паспрабаваць дамагчыся 
разводу і разлучыць маці з дзецьмі, але без яе быў ня-
шчасны і цяжка перажываў. Вось адкуль ішло яго жаданне 
ўсіх перажаніць. 

Да таго ж ён быў зух і адважны, якіх мала, вельмі 
любіў князя, нават выратаваў яму жыццё на паляванні, 
калі неяк раз мядзведзь ледзь не задзёр яго. Але ж нягле-
дзячы на такую пашаноту і сяброўства, рэдкая размова 
між імі не канчалася сваркай. 

Заблоцкі знайшоў Вайнаровіча на сваім панадворку ў 
мястэчку, цырульнік падстрыгаў яму валасы. 

— Дзень добры! 
— Што скажаце? 
— Вас кліча князь, ды як найхутчэй. 
— Не магу ж я пайсці, не скончыўшы справы. А што 

там такое? 

— Не ведаю. 
— Кажы, кажы, цырульнік ведае пра ўсё, што і мы, 

сакрэтаў тут няма. 
— Ну, тады рэч у тым, што гэты цыган Кшыскі ка-

шалі пляце каля нашай панны Піскульскай, а князю гэта 
прыйшлося няўсмак, — патлумачыў Заблоцкі. — Убіў сабе 
ў галаву, што гэта я яго падгаварыў на заляцанкі, ну а я 
склаў віну на васпана, нібы гэта вы, а не я, зводзіце іх. 

Вайнаровіча разабраў такі смех, што цырульнік мусіў 
адвесці брытву, каб часам не парэзаць яму вуха. 

— Нішто сабе! — усклікнуў ё н . — Нішто сабе! Як 
што дзе здарыцца, то адразу на Вайнаровіча. Але, мас-
пане, — ён так вымаўляў гэтае слова, — хоць я і люблю 
жаніць, такое мне і не снілася! Панна Піскульская ўжо ў 
гадах, ды і Кшыскі не маладзён, была б пара пераспелая, 
на ліха мне тое трэба? 

— Князь таксама гневаецца. 
— Ды няма чаго яму гневацца. Пачакай, зараз цыруль-

нік скончыць сваю касавіцу, тады пойдзем разам. 
Ён зірнуў на цырульніка, даў яму спакойна пагаліць 

шыю, потым памыўся, апрануўся, і яны разам пайшлі 
ў замак, а князь ужо нецярпліва выглядаў іх праз акно. 
Вайнаровіч жа, нібы сумысля, ішоў павольна. На парозе 
ён спаткаўся з князем. Вайнаровіч знарок адзеў альбенскі 
бутафорскі ўбор. 

— Ну што скажаш, Вайнаровічу? Ці не спакусіў цябе 
нячысцік? — пачаў князь. — Зноў ты ўзяўся за сваё, зноў 
пачаў сватаць, ды яшчэ гэтак бесталкова? 

— Якія сваты? Што за сваты? — пачаў апраўдвацца 
той. — Дальбог, нічога не ведаю. 

— Я пра тое, што Кшыскі заляцаецца да панны Зары-
ны, пане каханку. 

— А мне што да таго? — здзівіўся Вайнаровіч. 
— А хто яго падбухторыў? 
— Хіба я ведаю... 
— Годзе, гэта застанецца між намі, пане каханку, па-

гаворым, і канцы ў ваду... — уздыхнуў князь . — Скажы 
мне, Вайнаровічу, ёсць у гэтым хоць нейкі разумны сэнс? 
Панна выхаваная для свецкага абыходжання, а тут нейкі 
амаль што цыган-прайдзісвет. 

— Ваша мосць князь, няма ніякага сэнсу, — згадзіўся 
Вайнаровіч, — няма, гэта так, але не заўжды шчасце бы-
вае з сэнсам, і сэнс у шчасці. А што, калі сэрца загадала? 

— Не па сабе ён сук сячэ, пане каханку! — гнуў сваё 
князь. — Прайдзісвет ён, ваш Кшыскі, я яго не люблю, а 
панну Зарыну шкадую. 

— Пшапрашам, дык за чым справа стала? Чым-не-
будзь ён не дагадзіў? — спытаў Вайнаровіч. 

— Не. 
— Нашкодзіў? 
— Таксама не. 
— Дык пра што тады гаворка? Я даліпантачкі не разу-

мею... Можа, князю што наснілася... 
— Ён цалюткі вечар глядзеў на яе як на вясёлку, а ў 

час вячэры стаяў каля яе крэсла. 
Вайнаровіч плюнуў. 
— Ваша княская мосць, — загаварыў ё н , — я штовечар 

гляджу на месяц, калі ён на небе, але ж ніхто не западозры-
ць мяне ў тым, што я хачу з ім ажаніцца. А яшчэ дазвольце 
спытацца: а што, калі панне Зарыне самой хочацца гэтага? 

— Хіба яна вар'ятка, пане каханку? — здзівіўся князь. 
— А можа і звар'яцела? — пажартаваў Вайнаровіч. 
— Пане каханку, не гняві мяне, пакінь свае жартач-

кі! — злосна сказаў князь. 
Вайнаровіч падкруціў вус, зрабіўся сур'ёзным, яшчэ 

больш пасуровеў тварам, бо добра ведаў, што князя можна 
было яшчэ больш раззлаваць знарок спакойным выглядам, 
і карыстаўся гэтым. 

— Маю гонар, ваша княская мосць, пакінуць майго 
літасцівага пана, развітацца і спадзявацца на яго ласку і 
спагаду, — прамовіў ё н . — Не магу болей заставацца тут, 
у Нясвіжы. Ледзь што здарыцца, ці хто што вычварыць, як 
адразу ўскладаюць віну на Вайнаровіча. Урэшце ж і цяр-
пенне канчаецца... Праз нахіленае дрэва і козы скачуць... 
Паеду я ад вас, княжа, а панна Піскульская Цівуноўна хай 
ідзе сабе замуж за каго ўгодна, хоць за камінара, мне да 
таго няма ніякай справы... 

Князь перасмыкнуў плячыма. Відаць, яму стала нія-
кавата, бо ён паклаў абедзве рукі на плечы Вайнаровічу і 
зазірнуў яму ў вочы. 

— Дружа! Стары мой дружа! Не гарачыся, пане ка-
ханку... усё добра... Проста, вы ўсе любіце строіць кепікі з 
нясвіжскага Радзівіла. 

— А можа, князю, вы з мяне? 
— Ну, годзе, годзе пра гэта. Але ўсё ж ты сам паду-

май, як так можна, каб гэты прайдзісвет узіраўся на панну 
Зарыну. 

— Ваша княская мосць, я дапраўды не разумею, чаму 
гэта вас так абыходзіць? Пакіньце вы іх у спакоі. 

— Нельга! Не дазволю! Veto — Забараняю! — усклік-
нуў Радзівіл. 

Вайнаровіч нічога не адказаў. У кабінеце князя ваяводы 
было раскладзена на стодіках мноства розных рэчаў, сярод іх 
быў турэцкі ружанец (15) з вялікіх аметыстаў, апраўленых у зо-
лата. Пра яго пераказвалі паданне, нібыта яго прывёз са Свя-
той зямлі князь Радзівіл Сіротка. Вайнаровіч ужо сто разоў 
бачыў яго, але зараз узяў у рукі і нечакана пачаў дзівавацца. 

— З такім ружанцам, мусіць, вельмі соладка маліц-
ца, — прамовіў ён. 

— Якая табе справа да таго ружанца? — спытаўся 
князь. 

Вайнаровіч паклаў пацеркі, склаў рукі і застаўся стаяць 
каля століка. Абодва маўчалі. 

— Што сёння за дзень, пане каханку? — праз колькі 
хвілін спытаў князь. 

— Чацвер, ваша мосць. 
— Хіба васпан учора адбыў насухую? 
— Н е , — адказаў Вайнаровіч. 
— А я ўжо, далібог, падумаў, ці не згаладаў часам ты, 

бо з табой жа нельга гаварыць. 
— Чаму не, было б зразумела, аб чым... 
— А што, хіба я па-кітайску гавару, пане каханку, ці 

без толку? 
— Не ведаю як, але я не магу дапяць розумам, — адка-

заў Вайнаровіч. — А ведаеш, князю, як лепей скончыць 
усё гэта? — дадаў ё н . — Не трэба ні ў што ўмешвацца, 
хай усё ідзе сваім парадкам. 

Радзівіл задумаўся і змоўк. 
Тут якраз зазванілі, склікаючы такім спосабам да ста-

лоў каго да княскага, каго да маршалковага і іншых, 

колькі іх там было. Кшыскі быў пры княскім стале. У 
гэты дзень ён прыйшоў выфранчаны, як у нядзелю, ад яго 
здалёку так і патыхала гваздзіковаю парфумай, хоць ты не 
падходзь. Князь толькі зірнуў на яго і сеў на сваё звыклае 
месца, ніхто з ім не загаворваў. 

Але шляхціц быў упарты і нязломны. 
Неяк так выйшла, што каля князя засталося адно 

незанятае крэсла, і Кшыскі смела сеў на яго. Капелан 
блаславіў ежу, і ўсе заняліся абедам, было ціха, здавалася, 
муха праляціць — пачуеш. Князь пацягнуў носам паветра 
і пачуў пах гваздзікі. 

— Чым гэта васпан вусы шмаруе? — спытаў князь, 
наставіўшы вочы на Кшыскага. 

— Масцікай, прывезенай з Турцыі, — не збянтэжыў-
шыся, адказаў шляхціц. 

— Відаць, што турэцкая, бо брыдка смярдзіць, — 
прамовіў князь. — Ужо ці не лепей было смалой памазаць. 

Кшыскі адразу змоўк. 
— Але яна дужа карысная для здароўя, дапамагае ад 

усялякай заразы, ахоўвае ад яду, — усё ж азваўся ён праз 
хвіліну. 

Мы думалі, што ён адсунецца ці перасядзе, але ён за-
стаўся там, дзе сядзеў. Князь пачаў перашэптвацца з Пузы-
нам. За сталом сядзелі таксама жонка генерала Мараўскага, 
панна Зарына і яшчэ некалькі прыдворных паненак. Мы 
заўважылі, што Цівуноўна была дужа важная, не пазірала 
на Кшыскага, на яе твары, бадай што, нічога не адбівалася, 
не відаць было ніякай злосці, толькі як бы нейкі смутак. 

За сталом пачаліся размовы, князь гаварыў мала, але 
на людзях ён як быццам крыху супакоіўся. Пузына па-
чаў распытваць яго пра падарожжы, а гэта ў князя была 
ўлюбёная тэма для гаворкі, тут кожны мог утачыць тое, 
што хацеў. 

— Калі я патрапіў у Венецыю, то ўчашчаў па тэатрах. 
I аднойчы там ігралі п'есу, якой я ніколі не забуду, — пачаў 
князь . — Казалі, што яна была перакладзена з нейкай за-
межнай мовы, але мела дачыненне да гісторыі Венецыі. 
Можаце сабе ўявіць, пане каханку, там негр закахаўся ў 
белую дзяўчыну, калі ж ажаніўся з ёй, то з намовы за-
душыў яе ад рэўнасці. 

Сказаў гэта і паволі глянуў на Кшыскага і панну За-
рыну, якая ў гэты час ела нейкую ягадзіну і нібыта не 
слухала. 

— Няма горай, — дадаў князь, — калі хто не дабярэ 
сабе пары, ад гэтага на свеце бывае шмат няшчасця... 

За сталом запанавала доўгае маўчанне. Толькі Кшыскі 
ціха кашлянуў, нібы хацеў падаць знак, што ён слухае і 
ўсё разумее. 

— Што гэта асіндзей кашляе? — спытаў Радзівіл, па-
вярнуўшыся да яго. 

— Костачка ў горле перасела... — адказаў Кшыскі. 
Тут усе пачалі ўставаць з-за сталоў і расходзіцца куп-

камі па пакоі, перамаўляючыся міжсобку. Да небаракі 
Кшыскага ніхто не падходзіў, ніхто не загаворваў. Кшыскі 
перахрысціўся, пакланіўся, разгледзеўся на бакі, падаўся 
бліжэй да дам і неўпрыкмет падышоў да панны Зарыны. 
Князь, які назіраў за ім, пахаладзеў. Відаць, яго больш за 
ўсё выводзіла з раўнавагі тое, што панна Піскульская не 
выказала Кшыскаму сваёй непавагі. Яна была абыякавай, 
халоднай, але нібыта хацела, каб ён наблізіўся, дазволіла 
падысці да сябе, завязаць размову. 

У Кшыскага язык быў нібы маслам намазаны — гава-
рыць ён умеў, мог зацікавіць сваімі гамонамі каго хочаш, 
але ягоная няшчасная постаць і непрыгожы твар рабілі 
непрыемнае ўражанне. Аднак досыць было яму растуліць 
рот, як ён зачароўваў сваімі байкамі хоць якога слухача і 
ўжо не выглядаў смешным. 

Пра што гаварыла з ім панна Зарына, можна было зда-
гадацца толькі па жэстах, пэўна што, ён расказваў пра сваё 
падарожжа ў Стамбул, дзе ён расстараўся таго віна і мас-
цікі для вусаў; панна Зарына слухала яго неяк рассеяна. 

Князь у сваім коле распачаў нейкае доўгае казанне, 
але яго так зацікавіў Кшыскі, што ён мусіў спыніцца 
і, павярнуўшыся да Пузыны, ледзь стрымваючы злосць, 
папрасіў яго: "Напрамілы Бог, схадзі ты ды адцягні яго ад 
Цівуноўны, мне шкада дзяўчыны... ён жа атруціць яе сваёй 
парфумай". 

Усім нам не заставалася нічога іншага, як думаць, што 
князь зайздросціў Кшыскаму, бо сам некалі быў закаханы 
ў панну Зарыну. Пузына, вядома, пабег, але калі наблізіўся 

да іх, то пачуў, што Цівуноўна дужа захоплена нешта пера-
казвае Кшыскаму з прачытанай кніжкі. Не так проста яму 
было перапыніць іх размову, але ён узяў Кшыскага пад 
локаць і адвёў убок. Мяне дзівіла, як такая гордая панна, 
пра якую нават нельга было падумаць, што яна можа мець 
нешта агульнае з гэтым прыблудам, слухала ягоныя байкі 
і не праганяла яго. Заблоцкі прытаіўся, схаваўся ў цень, 
ён ужо шкадаваў, што заварыў гэтую кашу, бо наспявалі 
надзвычайныя неспадзеўкі. 

Усе былі ўражаны, а князь бурчаў нешта сабе пад нос, 
нерваваўся, сам не ведаючы чаго. 

Назаўтра Пузына змеркаваў, што найлепшым выйсцем 
будзе ўзяць Кшыскага на паляванне, і хоць нахлебнік вы-
кручваўся і адмаўляўся як мага, яго пераканалі, угаварылі, 
змусілі... і павезлі. Князь застаўся дома. Заблоцкі таксама. 

Тое зламыснае паляванне было задумана так, каб за-
мест вяртання ў Нясвіж у той жа вечар затрымацца ў 
лясах аж на чатыры ці пяць дзён. Якраз у той самы дзень, 
калі Пузына забраў з сабой засмучанага каханка, Заблоцкі 
стаўся міжвольным сведкам і слухачом сцэны, якая пе-
раканала яго, што ў князя захаваўся ў сэрцы афект (16) да 
панны Піскульскай. Па абедзе пані Цівуноўна сядзела за 
вышываннем каля акна ў пакойчыку, шкляныя дзверы яко-
га выходзілі ў сад. Заблоцкі сядзеў побач на лавачцы, ды-
хаў свежым паветрам. Яго нельга было згледзець, а ён мог 
чуць усё, што далятала з пакойчыка. Цівуноўна старанна 
вышывала шаўковымі ніткамі па атласе. Князь, нібыта 
ідучы ў свой кабінет, мімаходзь зазірнуў да яе. 

— Што гэта панна Зарына так прыгожа вышывае? — 
спытаў ён. 

— Ды так, жаночыя забавы, — адказала яна. 
— Праўда, хораша, як і ўсё, што выходзіць з гэтых 

прыгожых ручак. 
Панна Зарына засмяялася: 
— Што гэта вашу княскую мосць пацягнула на кам-

пліменты? 
Князь памаўчаў, потым прамовіў: 
— А што, хіба я вам непрыемны, і вы з большай ахво-

тай нюхалі б гваздзікі і марцыпаны Кшыскага? 
— А чаму менавіта Кшыскага? 

— Э, панна Зарына, я ведаю... — пачаў князь. 
— А я не ведаю, — перапыніла яго Зарына. 
— Хіба гэты цыган спадабаўся вам? 
— I так, і н е , — прамовіла панна Зарына абыякавым 

голасам. — А чаму гэта вашу княскую мосць цікавіць, хто 
можа мне спадабацца, хто не? 

— А чаму нельга? 
— А таму, што я для вас чужая, і... 
— Але ж я некалі быў без памяці закаханы ў панну... 
— Гэта вам, шаноўны князю, толькі здавалася... 
— Як гэта здавалася? Як такое можна падумаць? 
— Здавалася, — працягвала панна Піскульская, — та-

му што той, хто сапраўды кахае, раскахаць ужо не зможа. 
А ў князя потым і жонка была, і розных амураў ставала. — 
Яна крыху памаўчала, потым спыталася: — Хіба з тае 
прычыны, што вы, ваша княская мосць, нібыта былі ў ней-
кім даўным веку закаханымі ў вашу пакорную слугу, перад 
ёй з той пары павінен зачыніцца свет, ні на кога нельга 
глянуць, нікога не выбраць у пару? 

— Толькі не Кшыскага! — усклікнуў князь. — Напра-
мілы Бог, каго хоця, толькі не гэтага цыгана! 

— Адкуль у вас такая антыпатыя да яго, князю? 
— А адкуль у вас сімпатыя? — спытаў Радзівіл. 
— I хто вам пра яе расказаў? 
— Мае ўласныя вочы. 
— Гэта толькі яшчэ адзін довад, што князь, чым 

далей, тым болей недабачыць, — рассмяялася панна Зары-
на, — а чаго не ўгадае, тое прыдумае. 

— Хіба цяжка здагадацца, што робіцца з паннай? — 
прамовіў князь. — Панна хоча выйсці замуж. Але ж можна 
было знайсці каго лепшага, а не гэтую абсмаленую гала-
вешку... 

Стала ціха. 
— Мой княжа, — загаварыла панна, — марная ўся гэ-

тая наша гутарка, нічога няма, і нічога не будзе, адно 
толькі князь можа і сябе і мяне выставіць на смех людзям, 
болей нічога. 

Яна задумалася, потым загаварыла зноў: 
— Прашу вас, князю, паслухайце, што я скажу. Што 

патрэбна ад мужа разумнай жанчыне? Імя, сякая-такая 

маетнасць і такі характар, каб не ўпарціўся і не меў благіх 
навычак. Род Кшыскіх стары і паважаны; у яго няма з чаго 
жыць, але гэта лёгка паправіць, калі пастарацца; упарціцца 
я б яму не дала, а што да навычак... 

— Панна так усё прыгожа разрахавала, — перапыніў 
князь, — але, як кажуць французы, — хто лічыць без гас-
падара, той лічыць двойчы. Гэты Кшыскі, трасца яго ведае 
хто — ці Кшыскі, ці Крыскі, ці Крыньскі, ці яшчэ хто... 
маетнасці ў яго — як у дзіцяці ў люльцы... а ягоныя бла-
гія звычкі адразу відаць — шэльма, хлус несусветны, а 
нездарма кажуць — хто маніць... 

— Але ж князь яго і раней бачыў, і раптам так узнена-
відзеў. За што? — спытала панна. 

Болей Заблоцкі нічога не пачуў, бо Радзівіл змоўк, а 
потым зайшла жонка генерала Мараўскага, і гутарка пе-
райшла на іншае. 

Увечары Заблоцкі быў у князя, калі ён раздзяваўся, 
збіраючыся спаць. Радзівіл выглядаў маркотным, яго спра-
бавалі развесяліць, але дарма. Толькі калі прыдворныя 
пачалі расходзіцца, князь папрасіў краўчага на часінку за-
трымацца. Калі яны засталіся ўдвух, князь жэстам паказаў, 
каб той сеў каля ложка. 

— Ты добры чалавек і мой прыяцель, — загаварыў 
князь . — Я ж — грэшнае стварэнне, не раз гнявіў і цяпер 
гняўлю Пана Бога, але, павер мне, я ў душы не злы чала-
век. Нікому зла не зычу... Тут спее нешта нядобрае, пане 
каханку, — Цівуноўна наша, не маючы лепшых жаніхоў, 
намецілася на гэтага трутня... і я нюхам чую, што дабром 
такое не скончыцца... Шкада кабеціны, пане каханку... 
Гэтаму Кшыскаму, калі папраўдзе, трэба найперш думаць 
пра кавалак хлеба, а не пра Цівуноўну. Яму варта пада-
браць іншую пару, парай ты яму, дружа, якую-колечы пан-
ну па ім. 

Заблоцкі ўстрывожыўся. 
— Ты нешта дрэнна выглядаеш, пане каханку, — скон-

чыў князь. — Ідзі сабе спаць. Дабранач. 
Кшыскі вярнуўся з палявання вельмі стомлены. Відаць, 

яго добра пацягаў па лясах Пузына, што той два дні мусіў 
адлежвацца, націраўся мазямі, шмараваўся, але ўсё роўна 
нагамі ступаў яшчэ няцвёрда. Кульгавым пры двары ён 

паказвацца не захацеў. Панна Зарына даведалася пра тыя 
ловы, назаўтра паклікала Пузыну і вельмі на яго сварыла-
ся. Пузына пераказаў усё князю, і той моцна раззлаваўся. 
Што намеркавалі, я не ведаю, але думаю, што князь з тым-
сім параіўся. На трэці дзень, калі Кшыскі падлячыўся і 
паказаўся ў князевых пакоях, дэкарацыя памянялася, князь 
сам падышоў да яго і спытаў: 

— Што з вамі здарылася, пане каханку? Цэлы тыдзень 
я вас не бачыў. 

— Ваша княская мосць, мы палявалі з князем Пузы-
н а м , — нізка пакланіўшыся, адказаў Кшыскі, — і я моцна 
натрудзіў ногі. 

— Трэба было памазаць воўчым тлушчам, — параіў 
князь . — А рукі не адняліся, пане каханку? Варта было 
яшчэ пару дзён паляжаць... А можа, пану што трэба? 

— Нічога не трэба, апрача ласкі вашай княскай мосці. 
Я заўжды гатовы служыць вам, — запэўніў шляхціц. 

Князь падкруціў вус. 
— Вы мой дабрадзей, пане каханку, — сказаў так і 

адышоўся. 
У гэты дзень Кшыскі нібы сыр у масле качаўся. Як 

жа — князь ласкава загаварыў з ім, увесь двор навыпе-
радкі стараўся выказаць яму сваю ўвагу, прылашчыць. 
Усе, што называецца, танцавалі вакол яго, займалі раз-
мовамі, проста дыхнуць не было калі. Ён не чакаў такіх 
перамен, быў бы рады ўцячы, але не выходзіла. Не паспее 
ён і кроку ступіць, як ужо нехта падходзіць, загаварвае, і 
атрымвалася так, што ён не змог нават наблізіцца да Ціву-
ноўны і перакінуцца з ёй хоць бы парай слоў. Усё было 
нібы разыграна па нотах, ды так складна, што ён, бядак, 
нават пакрыўдзіцца не мог, наадварот, мусіў яшчэ і дзяка-
ваць. Ён хмурыўся, але дарма; яго не адпускалі да самай 
начы, узялі ў такую апеку, што нават давялі да кватэры і 
пакінулі аднаго толькі тады, як ён сабраўся спаць. 

Ледзь толькі ён устаў назаўтра, як да яго зайшоў За-
блоцкі. Ён быў ужо рады паправіць тое, што напсаваў, 
але ж праўду кажуць, што ў сто разоў лягчэй учыніць зло, 
чым яго пазбыцца. 

У хацінцы Кшыскага было цесна, краўчы сеў на ўслон-
чык. 

— Сумнеў мяне ўзяў, васпане, — пачаў ё н , — ці не 
задаў я вам клопату, калі навёў на думку Цівуноўну? Калі 
разважыць як след, то відавочна, што з гэтага нічога не 
выйдзе. 

— Пра што вы? — спытаў Кшыскі. — З чаго не вый-
дзе? 

— Ну, з залётаў і жаніцьбы. 
— А чаму не? — спытаў шляхціц. — Панна спадаба-

лася мне, яна не выказвае непрыхільнасці, і пры некаторай 
цярплівасці (і Кракаў жа не адразу збудаваўся) нешта дый 
выйдзе. 

— Нічога не выйдзе, гэта я вам кажу, — запэўніў Заб-
лоцкі. — Дарма толькі час страціце. Але тут паненак 
процьма, і з добрым пасагам, я для вашэці якраз пада-
браў адну ўдавіцу... 

— Удавіца... — скрывіўся Кшыскі. — Гэта не тое. Хоць 
хлеб гатовы, але не здаровы. 

— Ну што вы! 
— А я скажу пану краўчаму адно — або яна, або 

ніхто. 
— Хто? Цівуноўна? 
— Ну так... 
— Злітуйцеся, я ўжо не буду ад вас утойваць, сам 

князь некалі быў закаханы ў яе, і пасія да яе засталася... 
яна таксама... 

— Шчэ лепей, пане, шчэ лепей!.. — парывіста ўсклік-
нуў Кшыскі. 

Заблоцкі аслупянеў. 
— Але ж князь не дапусціць! 
Шляхціц пакруціў рукой і засмяяўся. 
— Гэта ўжо мой клопат, мая справа. I ў мяне ж ёсць 

галава на плячах. Пане краўчы, вы падалі мне блаславёную 
думку, за яе вам будзе мая вечная ўдзячнасць, я вам абавяза-
ны на векі вякоў, але далей я ўжо як-колечы спраўлюся сам. 

— Васпан не ведае князя! — спрабаваў перасцерагчы 
Заблоцкі. 

— Так, так, праўда, я згодзен, гэта святая праўда, але ж 
пры вялікім жаданні чалавек можа многага дамагчыся 
і многаму навучыцца... — сказаў Кшыскі . — Князь бывае 
часам грубы, але ўсё ж у яго залатое сэрца... 

— Яно ж так, — згадзіўся Заблоцкі. — А раптам — 
стрэліць і заб'е, і што вам потым з таго, што ён справіць 
па вас пышную паніхіду і паставіць шыкоўны помнік. 

— Не, пане краўчы, да гэтага не дойдзе. 
Сказаўшы гэта, Кшыскі абняў Заблоцкага. Той, сустрэў-

шыся з такой упартасцю, адступіўся. Я ведаю пра ўсё гэта, 
бо Заблоцкі мне пазней расказваў, і не раз, ды я і на свае 
вочы бачыў: у краўчага стала нават спакайней на душы, ён 
адчуў што сустрэўся з перашкодай... і забіў трывогу. Заблоц-
каму не абыходзіла, што ягоныя словы, сказаныя жартам, 
стануць прычынай такіх непрыемных падзей. Ён не ведаў, 
з чаго пачаць, але разумеў, што ад шляхціца трэба неяк 
пазбыцца, бо князь незалюбіў яго, больш таго, ён надоў-
га сапсаваў яму настрой. А ў Нясвіжы ад ягонага настрою 
залежала ўсё: калі князь быў вясёлы, то ўсе былі ці не на 
сёмым небе — двор танцаваў, весяліўся; калі ж на панскі 
твар набягала хмурынка, прыдворных нібы варам аблівала. 

Усе адчувалі, што іх гняце гэты цяжар, і ўсе шукалі 
рады, як ад яго пазбыцца. На той час князь быў ужо не 
першай, дый не другой маладосці, даваліся ў знакі роз-
ныя хваробы, даймала падагра, пра якую стараліся яму не 
напамінаць, стала горай са зрокам, хоць князь не нудзіў 
сябе ні чытаннем, ні пісаннем; часам адмаўляліся слу-
жыць ногі, а паўната рабіла яго непаваротлівым. А ўсё ж, 
нягледзячы на гэта, яму, як і ў маладыя гады, калі ён быў 
закаханы ў княжну Тараканаву (17), у княжну Кінгстан і ў 
многіх, вельмі многіх іншых, так і цяпер западалі ў голаў 
нявінныя фантазіі і ўспаміны пра маладосць. Звычайна 
ўсё канчалася тым, што бедная паненка, якая ўжо не маг-
ла схаваць наступстваў княскага захаплення, выдавалася 
замуж з добрым пасагам, а князя зноў прывабліваў нечы 
гожы тварык. З князя пасмейваліся родныя, жартавалі 
сёстры, напамінаў ксёндз Кантэмбрынк, ягоны капелан і 
спавядальнік, але нішто не дапамагала. 

Усе тыя пані і паненкі, у якіх князь быў закаханы 
хоць адзін вечар, потым заўжды былі ў яго ў вялікай лас-
цы; аднак жа ні разу не было такога, каб князь вярнуўся 
да старога кахання другі раз. Праўда, гэта, у асноўным, 
былі амуры маладосці, таго шчаслівага часу, які залаціць 
усё, яны, як казалі мне людзі, цягнуліся значна даўжэй і 

збліжалі каханкаў так, што сямейнікі асцерагаліся, як бы 
закаханы князь супраць волі радні не ўступіў у мезаль-
янс (18). Трэба ведаць звычаі роду Радзівілаў, каб уявіць сабе, 
якой немажлівай праявай лічыўся шлюб магната з простай 
шляхцянкай. 

Гэты род ставіў сябе поруч з каралямі, значыўся най-
важнейшым між шматлікіх княскіх родаў, ганарыўся сваімі 
крэўнымі сувязямі з многімі манаршымі дварамі. 

Не было такой каралеўскай сям'і ў Еўропе з панавалых 
у тыя часы, якая не была б злучаная хоць бы нават таню-
сенькай нітачкай параднёнасці з сямействам Радзівілаў, 
а многія двары былі звязаныя нават дужа цесна. Сярод 
князёў Рэчы Паспалітай яны мелі мноства сваякоў, а роз-
ных дробных каралькоў не толькі раўналі з сабой, але і пе-
расягалі бляскам і зачнасцю. Дык хіба ж нашчадак такога 
роду мог ажаніцца з беднай шляхцянкай, такое не магло 
нават у сне прысніцца. I ўсё ж князь быў нешчаслівы ў 
каханні, таму як мог шукаў суцяшэння, але часцей расча-
роўваўся, чым суцяшаўся. 

Калі ўсё тое дзеялася, жонка генерала Мараўскага з 
купкай сваіх прыдворных дзяўчат таксама бавіла час у 
Нясвіжы. Сярод тых дзяўчат князь асабліва вылучаў, што 
пацяшала ўсіх, панну Ружу Сенявянку. Скажу я вам, што 
гэта было яшчэ зусім дзіця, ёй, мабыць, яшчэ не споўнілася 
і шаснаццаці. Яна была невысокая, жвавая, спрытная, смяш-
лівая, дасціпная, прыгожая з твару і не па гадах абачлівая. 

Хто не ведае, што некаторыя з такіх падлеткаў, якіх Бог 
надарыў спрытам, могуць знайсці спосаб, каб спадабацца 
мужчынам, асабліва шмат старэйшым. Князь называў яе 
Ружачкай, увесь двор замілоўваўся ёю. Панна Ружа была 
дачкой простага аканома, але бацька і маці, а лепш сказаць, 
якраз маці добра апекавалася ёй. Спачатку яна аддала 
дачку ў кляштар віленскіх візітак, дзе выхоўваліся дзеці з 
найлепшых сем'яў. Там яна навучылася і добрым манерам, 
і некалькім мовам, і свецкаму абыходжанню. Потым, ужо 
адукаваную, маці ўвяла яе ў світу пані Мараўскай, але 
ўсё ж наўрад ці можна было спадзявацца, каб дачка пана 
аканома, нават і выхаваная як шляхцянка, увайшла ў вы-
шэйшы свет. Аднак яна ведала сабе цану, была прыгожай, 
вельмі хітрай, разумнай, але бессардэчнай, і таму магла 

далёка пайсці. Мараўская не любіла панну Ружу, хоць тая 
і забаўляла яе. Праз гэтую сваю дзяціннасць яна многае 
сабе дазваляла, нават з князем часам абыходзілася так, 
што ў нас аж валасы паднімаліся; адным словам, была яна 
смелая і бойкая. 

А лепей сказаць, што гэта было чарцяня ў вобразе 
матылька. 

Якраз у тыя дні, калі Кшыскі сваімі залётамі да панны 
Зарыны так устрывожыў князя, бедная Ружачка засталася 
забытай, князь зусім не зважаў на яе. То, бывала, насіў ёй 
цукеркі, розныя прэзенцікі, наладжваў дзеля яе забавы, а 
тут нават перастаў пазіраць на яе. Дзяўчына, не хацела 
пазбыцца князевай ласкі, бо намецілася з яго дапамогай 
займець пасаг і добрую партыю, і таму нервавалася. Яе 
гэтая няпэўнасць вельмі непакоіла. Калі ж і яна даведала-
ся, чаму князь ходзіць хмуры, невясёлы, чаму ён на дух 
не выносіць Кшыскага, то ў яе галаве зарадзілася нейкая 
вельмі дзіўная думка, я нават не ведаю, на што яна раз-
лічвала. Па абедзе, карыстаючыся тым, што ёй, як гарэз-
лівай і смяшлівай увогуле дазвалялася куды болей такога, 
што каму іншаму не даравалі б, панна Ружа сама падбегла 
да задуменнага Кшыскага, які адзінока стаяў каля сцяны. 

Падбегла, пакланілася і пачала глядзець яму ў вочы, 
доўга глядзела, аж Кшыскі пачаў канфузіцца. Ён паправіў 
на сабе пас, прыгладзіў чупрыну, падкруціў вусы, абгле-
дзеў сябе, правяраючы, ці ўсё ў парадку з адзеннем. 

А дзяўчына ўсё стаіць і стаіць як укапаная, строіць 
яму вочкі; урэшце Кшыскі не вытрымаў. 

— Дазвольце спытацца, панна Ружа, што вы ўва мне 
такое асаблівае ўбачылі, чым я абавязаны такому шчасцю? 

Ружачка чмыхнула, зірнула на яго і жэстам паказала, 
каб ішоў за ёй. Вялікая зала была запоўнена прыдворнымі, 
яны купкамі стаялі каля сцен, а сярэдзіна была свабодная, 
там можна было гаварыць так, што ніхто не здолее пачуць. 
Ружа і пацягнула яго ўсярэдзіну, са смехам, жартамі, а 
потым завяла з ім размову. Яе ніхто не чуў, затое ўсе бачы-
лі, і кожны тлумачыў яе выхадку па-свойму. Шляхціц жа 
сцяўся, спатнеў, стаяў, нібы прыкуты да ганебнага слупа; 
дзяўчына ж падскоквала, пляскала ў ладкі, адыходзіла, 
вярталася, нешта шаптала яму на вуха, гаварыла, спрача-

лася, і толькі праз паўгадзіны Кшыскі вырваўся ад яе, ні-
быта пасля гарачай лазні. Вельмі збянтэжаны, ён ціхенька 
адышоў, зашыўся ў кут і там стаіўся. 

Тым часам князь гутарыў з Пузынам, генералам Фры-
чынскім і некалькімі чужаземнымі гасцямі; ён бачыў усю 
гэтую сцэну. Я заўважыў, што ён нездаволены, яму аж 
рымсціла, і, як толькі Ружачка адышлася да іншых пане-
нак, ён адразу падаўся ў той бок. Яна якраз села за кросны 
і трымалася з такім выглядам, нібыта толькі за імі бавіла 
свой час і ніякіх конікаў не выкідвала. 

— Панна Ружа! — паклікаў яе князь. 
— Што пан князь кажа? — спытала яна і падняла 

галоўку з такім выразам твару, у якім збянтэжанасць ме-
жавала з халоднасцю і важнасцю. 

— Хіба і васпанна закахалася ў Кшыскага? 
— Не, ваша княская мосць, яшчэ н е , — адказала дзяў-

чынка. — Але я ведаю, што князь хоча пазбыцца яго, таму 
задумала прапанаваць, каб ён ажаніўся са мной, пасля б 
мы разам зніклі з вашых вачэй... — дадала яна ціха. — I 
тады б князю нішто не замінала захапляцца чарамі панны 
Піскульскай, — сказала гэта, апусціла голаў і занялася 
кроснамі. 

Князь склаў рукі за спінай, закапыліў губу і застыў у 
глыбокім задуменні... 

— Ну, калі ўжо мяне нават камары пачынаюць кусаць, 
пане каханку... — прамармытаў ён сабе пад нос. А панна 
Ружа старанна займалася кроснамі, на князя не глядзела. 

— А што панне Ружы да ўсяго гэтага? — спытаў 
князь праз якую хвіліну. 

— Нам усім даспадобы, калі князь здаровы і вясёлы, — 
загаварыла яна, не ўздымаючы вачэй. — Вось і я хачу 
зрабіць нешта дзеля супольнага дабра, паспрабую ўрата-
ваць князя. А найперш князь павінен дзякаваць, што я не 
спрабую ажаніць яго на сабе. Я гатова выйсці замуж за 
Кшыскага. 

— Ну, гэта ўжо проста нейкая эпідэмія! — усклікнуў 
князь і засмяяўся, яго гэта вельмі развесяліла. — Але пан-
на, пэўна, не разумее, што гаворыць. 

— А чаму не? Чаму? — пачала даводзіць Ружач-
ка. — Я — маладая дзяўчына, князь для такога мужа 

дасць мне добры пасаг, азалаціць, ну, а я вазьму яго 
сабе... 

— Панна думае толькі пра тое, як азалаціцца, і не зва-
жае, які будзе муж... 

— Потым я з яго, ваша княская мосць, зраблю ўсё, 
што захачу! — засмяялася дзяўчына. 

— О, гэта так! — усклікнуў князь. — Вы ўсе можаце 
нас, як чараўніцы, ператварыць у валоў, аслоў і цялят... 
Але ж панна Ружачка яшчэ занадта маладая... 

— Н е ! Я ўжо занадта старая, бо гэтулькі ўсяго нагле-
дзелася... — запярэчыла дзяўчына. — Хай князь будзе спа-
койны за пані Піскульскую, я Кшыскага забрытаю... 

— Дарэмна васпанна ўскідвае мне на вочы панну 
Зарыну, — прамовіў князь . — Я ўсяго толькі яе апякун, ды 
ў гадах розніца: я ж некалі яе хрысціў. 

— Цікава, колькі год было тады князю? — смеючыся, 
спытала Ружа. 

— А як васпанне здаецца, колькі год мне цяпер? 
— Папраўдзе сказаць, я не надта разбіраюся, але мне 

здаецца, што князь не стары... 
— А ці вядома вам, панна Ружа, — загаварыў князь, 

да якога вярнуўся яго звыклы вясёлы настрой, — што я 
два разы de noviter repertis — нанава народжаны? Першы 
раз алхімік у Венецыі ў сваім тыглі пасаліў, паперчыў і 
амаладзіў мяне, але потым я ад вялікіх клопатаў хутка 
пастарэў. Другі раз я папрасіў амаладзіць мяне графа 
Каліёстра (19) ў Варшаве адмысловым эліксірам, і я зноў па-
маладзеў... Калі б не тое... 

— А хроснай дачцы пан часам таго эліксіру не да-
ваў? — з'едліва ўсміхнулася Ружачка. 

Князь спахмурнеў: 
— Панна Ружачка дужа сярдзітая. 
— Я проста зайздрослівая, — адказала Ружачка. 
Ваявода падкруціў вус, падцягнуў пас, паглядзеў у 

бакі, і тут якраз да яго падышла пані Мараўская, пляснула 
па плячы і выгукнула сваім густым мужчынскім голасам: 

— Няма чаго баламуціць маладых дзяўчат! Ад зялё-
ных ігруш толькі аскоміна... 

На тым усё і скончылася, аднак Ружа, якая сапраўды 
нешта надумала, пачала ўсур'ёз прычароўваць Кшыскага, 

а той, нібы Бурыданаў асёл (20) паміж двумя меркамі аўса, не 
ведаў, з якой пачаць. Ен быў асцярожны, стараўся веславаць 
пасярэдзіне, а ўсё ж выказваў большую прыхільнасць да 
панны Зарыны, якая заўжды так міла абыходзілася з ім. 

Так ішлі дзень за днём, і што далей, то болей князь 
злаваўся на Кшыскага, падпускаў яму такія шпількі, што 
звычайны чалавек не вытрываў бы, а таму ані гадкі. 
Пасярод аднаго з тыдняў князь паведаміў сваім самым 
адданым і давераным прыдворным, каб яны сабраліся ў 
яго надвячоркам нібыта для таго, каб параіцца наконт па-
лявання. Але тыя, хто добра ведаў князя, умеў разгадаць 
ягоны настрой, зразумелі, што тут пахне нечым іншым. 
Пры дзвярах князь паставіў двух гайдукоў і загадаў, каб 
яны прапускалі толькі тых, каго ён сам хацеў бачыць у 
гэты вечар. На стале ўжо выставілі віно, кілішкі, пернікі, 
пячэнне, розныя салодкія прысмакі. Запрошаных было 
чалавек дзесяць, адны альбанцы, старая гвардыя, якая 
прайшла са сваім вожам не адну кампанію. Князь у заду-
менні мерыў крокамі пакой; калі ўсе пазбіраліся, ён абвёў 
вачыма гасцей, плюнуў і загаварыў: 

— Да чаго ж мы дажыліся, панове? Дрэнь нашы спра-
вы: нейкі труцень улез у Нясвіж, і ўжо каралюе, і хоча 
пад нашым носам рабіць, што яму ўздумаецца. Такога 
яшчэ не было, пане каханку! Улез гэты прыблуда, немаве-
дама адкуль узяўшыся, гэты спадчыннік Ноя, і вось ужо 
выбірае сабе паненак, нібы грушкі ў садзе... нібыта ў нас 
сваіх кавалераў не стае для паннаў і быў патрэбны нейкі 
канкурэнт, пане каханку! Дакуль жа такое цярпець! А тфу, 
а сорам, а ганьба! Трэба правучыць яго, панове... дзеля 
таго я вас і сабраў, каб параіцца — што рабіць? 

Першы вылез з прапановай генерал Фрычынскі: 
— Адлупцаваць яго палкамі ды і выгнаць адсюль! 
Князь пакруціў галавой: 
— Гэта салдацкая прапанова, а нам трэба нешта ін-

шае. 
— О! Ваша мосць, князю! — усклікнуў Пузына. — 

Ёсць пэўны сродак, яшчэ старапольская штука, ёю мы ўжо 
не аднаго ўходалі, паспрабуем на ім. Трэба яго спаіць, раз-
злаваць так, каб выхапіў шаблю, а потым падстроім, нібы 

ён некага з нас забіў. I ён, як дуж, дасць драла адсюль, 
баючыся кары. 

— Гэта было б няблага, — прамовіў к н я з ь . — А ўсё ж 
ці няма ў цэлым Нясвіжы хоць каго, хто б парадзіў што 
новае? 

Тут усе пачалі ламаць галовы, адзін прапануе тое, дру-
гі іншае, але князь на ўсе прапановы толькі круціў га-
лавой: не падыходзіць! Ён доўга ні з чым не згаджаўся, 
нарэшце ўздыхнуў і прамовіў, звяртаючыся да Пузыны: 

— Эх, васпане, мой ты пане каханку, княжа мой, кепскія 
часы насталі! Падупалі мы розумам... Вось у даўнейшыя часы 
было каму штось парадзіць... а цяпер нейкі Кшыскі ашук-
вае нас... нейкі прыблуда ездзіць на нас, а мы баімся, даем 
яму поўную волю... вось каб тут быў Валадковіч, Рэйтан ці 
яшчэ хто з маіх колішніх сяброў, яны б нешта прыдумалі... 

Ён абвёў нас вачыма, а мы ўсе адчувалі сябе ніякавата 
пасля такіх слоў. 

— Паслухайце тады хіба прапанову Радзівіла, — зноў 
загаварыў князь. — Адно толькі, хто з вас не пашкадуе 
часу і сіл для таго, каб такое зрабіць? 

— М ы ! Мы ўсе! Зробім! — як адзін закрычалі ўсе. 
— Тады слухайце, — ціха сказаў князь . — Мы выжы-

вем трутня, але спачатку я папрашу вас verbum nobile — 
нікому ні слова, — каб ніводнай жывой душы не прагава-
рыліся, нават п'яныя. 

Мы прысягнулі, падняўшы ўверх правую руку; князь 
адкрыў рот і хацеў патлумачыць сэнс сваіх слоў, але неча-
кана стрымаўся. Памаўчаў крыху, потым сказаў: 

— Дзякую каханым маім паном і браццям за пры-
хільнасць да мяне, за імкненне паслужыць таму, каб не 
дапусціць страты годнасці роду Радзівілаў... але мой стары 
розум падказвае мне, што там, дзе дзесяцёра, таямніцы 
нямашака. 

Князь выцягнуў з кішэні вялікую хустку і завязаў на 
ёй вузельчык. 

— Давайце зробім так: у мяне ёсць тры хусткі, на іх 
дванаццаць канцоў... хто выцягне канец з вузлом, той за-
станецца ў спісе і будзе ведаць пра задуманае, хто не, той 
адразу выйдзе, але хоць ён і не ўведае пра таямніцу, аднак 
будзе слепа выконваць усе даручэнні і слухацца ва ўсім. 

На стале ляжалі дзве белыя хусткі, князь склаў іх 
канцы, навязаў вузлоў, дадаў трэцюю хустку, а потым мы 
па чарзе пачалі выракаваць наш лёс. Помню, што я ў той 
чарзе быў трэцім, і мне дастаўся канец без вузла. Я ўжо 
згарнуўся пайсці, але князь спыніў мяне: 

— Выпі на дарогу віна за тое, каб нам пашэнціла... і, 
пане каханку... ідзі спаць. 

Так атрымалася, што вузлы выцягнулі трое: Заблоцкі, 
Вайнаровіч і Корсак. Астатнія запэўнілі князя, што будуць 
усімі сіламі дапамагаць яму, і разышліся па кватэрах; я 
ішоў разам з Мацевічам, і ён, як зараз помню, сказаў мне: 

— Мне здаецца, ці не замнога гонару для гэтага 
Кшыскага, — так важдацца з ім. Князь палюе на яго як на 
сытага дзіка, а гэта ж усяго толькі нехлямяжы заяц. 

На тым мы і разышліся. 
Назаўтра нас усіх разбірала цікаўнасць, што ж бу-

дзе ў нас дзеяцца, але дарма мы настаўлялі вушы і лупілі 
вочы — нічога новага не было. Толькі ў час абеду не-
далічыліся Вайнаровіча. 

Князь пры ўсіх дапытваўся ў Пузыны: 
— Дзе Вайнаровіч? Што з ім? Ці не захварэў? 
— Н е , ваша мосць. Ён нечакана атрымаў вестку з 

дому. Там у яго нехта занядужаў. Яшчэ ноччу выехаў. 
— А калі вернецца? 
— Не сказаў. 
Кшыскі нібы прачуваў свой канец. Ён карыстаўся да-

дзенай яму свабодай і ўвішна заляцаўся да панны Зарыны, 
але цяпер ужо яму ніхто не чыніў перашкод, ніхто ім не 
цікавіўся, яго пакінулі ў спакоі. Позна ўвечары Мацевіч, 
смеючыся, расказваў мне: 

— Павер мне, асіндзею, мы ўчора легкадумна разва-
жалі пра таго Кшыскага, а ён чалавек спрытнейшы, чым 
нам тое здавалася. Перш чым мы яго пратурым, ён упалюе 
панну Зарыну... 

— Як гэта? — спытаў я. 
— Сёння я падслухаў іх размову, яны ўжо між сабой 

паладзілі так, што не разліць вадой. 
— Хто? 
— Ён і Зарына. 
— А дзе гэта асіндзею падслухаў іх? 

— Гэта ўжо мая справа, але я табе зараз раскажу пра 
ўсё, што даляцела да маіх вушэй. 

I ён паведаміў мне, што па абедзе, калі ўсе пайшлі 
ў сад або ў парк, ён убачыў панну Зарыну, якая ў са-
моце гуляла па алеі, а да яе нібы на rendez-vous — 
спатканне — прыджгаў Кшыскі. Мацевіч стаяў за грабам 
і не варушыўся, яго разабрала цікавасць: аб чым яны бу-
дуць гаварыць? Кшыскі падышоў нясмела, баязліва, але 
панна ласкава загаварыла з ім. З чаго пачалася размова, 
Мацевіч не пачуў, але потым Зарына спыталася: 

— Ці ёсць у васпана хто з радні? 
— Я такі няшчасны, у мяне нікога не засталося, — 

адказаў Кшыскі. — У час чумы ўсе памерлі. 
— А ці ёсць у пана які маёнтак? 
Кшыскі нібыта папярхнуўся, памаўчаў, потым адказаў: 
— Ёсць, але за яго мне трэба судзіцца. 
— А дзе ён? 
— На Русі... — Ён уздыхнуў і змоўк. 
— А ці займаўся васпан гаспадараннем? 
Яна нібыта спрабавала спавядаць яго. 
— Чаму не! А як жа ж! — усклікнуў Кшыскі . — 

Шляхціц нараджаецца гаспадаром... у нас гэта ў крыві... 
— Ці бываў васпан пры двары? 
Тут запанавала маўчанне. Але потым Кшыскі са скру-

хай адказаў: 
— Мушу прызнацца, што нідзе не быў, толькі пры 

двары турэцкага султана. 
Панна кіўнула галавой: 
— А што пана прывяло сюды? 
Кшыскі задумаўся, потым паклаў руку на сэрца, уз-

дыхнуў і з запалам прамовіў: 
— Прачуванне шчаслівага лёсу! Я ўсё сваё жыццё быў 

вельмі нешчаслівы, і мяне нібы нешта вяло ў Нясвіж у 
спадзеве, што мяне тут чакае ўзнагарода за мае пакуты... 
што тут я нарэшце ўбачу сонца... 

Панна нічога не адказала, памаўчала, а потым пайшла 
па алеі і зноў загаварыла, а зацікаўлены размовай Мацевіч 
мусіў крадком перабягаць ад куста да куста. 

— Хто многа пакутаваў, хто доўга цярпеў, той павінен 
быў многаму навучыцца... — працягвала панна. 

— Я не магу пахваліцца гэтым, але спадзяюся на леп-
шае... 

Па вуснах панны Зарыны прабегла ўсмешка. 
— Васпан не ў ласцы ў князя? 
— Стараюся заслужыць яе... 
— Васпану трэба быць сціплым і не нахабным, і не 

варта спадзявацца на многае... 
Пра што яны гаварылі далей, Мацевіч не змог пачуць, 

але бачыў здалёку, як яны доўга яшчэ хадзілі разам і гу-
тарылі. 

Па праўдзе сказаць, прызнаюся ў тым граху, хоць і не 
ляжала мая душа да Кшыскага, хоць ён і быў мне непры-
емны, а ўсё ж чамусьці мне стала шкада гэтага прыблуду, 
бо я разумеў: нічога добрага з тых захадаў, што распачалі-
ся, для яго не будзе. Калі нясвіжскі князь пачынае спля-
таць супраць каго інтрыгу, то яму не пазайздросціш. Не 
адзін з нас за сваё жыццё ў Нясвіжы гэта ўведаў. 

Некалькі дзён Вайнаровіча не было, але неўзабаве ён 
вярнуўся. Якраз у той дзень за вячэрай у зале князь голас-
на спытаўся ў пані Мараўскай: 

— А ці знаеш ты, асінжка, каштэлянаву Забжэзінь-
скую? 

— Забжэзіньскую? Пачакайце! Але ж іх род згас. Ужо 
ніводнага з Забжэзіньскіх няма! Можа, Бжэзіньска? 

— Я кажу — Забжэзіньская! — пацвердзіў князь . — 
Удава Гераніма Забжэзіньскага. 

— Якога? 
— Хіба ты, асінжка, не помніш яе? 
Узгарэлася спрэчка; нехта ведаў аднаго Забжэзіньска-

га, другі чуў пра іншага, урэшце выявілася, што толькі 
Вайнаровіч, Заблоцкі, Корсак і сам князь нешта ведалі пра 
Забжэзіньскую. 

— Сорамна вам, панове, — загаварыў князь, — не ве-
даць пра такі слынны род, пра лёс яго слаўных заступні-
каў. Даўней у нас, пане каханку, усякі, нават малады хлап-
чына, умомант мог успомніць радаводнае дрэва кожнага з 
найзачнейшых родаў нашага краю, а цяпер усё змарнела... 
Нотабене (21), пане каханку, пані Забжэзіньская — асоба з 
ліку найрадавіцейшых, de domo — з роду — Турскіх, у 
дзявоцтве графіня Дульская... У маладосці яна была вель-

мі багатая і прыгожая, але страціла бацькоў, і апекуны 
аддалі яе на выхаванне ў манастыр у Львове; князь Вара-
нецкі выкраў яе і ўзяў за жонку. Але іх высачылі, жонку 
адабралі, шлюб быў прызнаны незаконным, і апекуны 
аддалі яе за Апалінскага... Яна пражыла з ім паўтара года, 
потым аўдавела, дзяцей не было. Пасля таго яна ўжо сама, 
на згоду сэрца, аддала руку нейкаму барону Гормаеру, які 
праз шэсць месяцаў быў забіты на дуэлі. Па яго смерці 
яна ўзяла шлюб з Забжэзіньскім, але зноў аўдавела. Вось 
гэтак яна, калі не лічыць таго мужа, якога не прызнала 
кансісторыя (22), займела трох ці, можа, трох з паловай му-
жоў... яна і цяпер, скажу я вам, пане каханку, баба ў целе, 
вельмі багатая, бяздзетная і, хоць не маладая, але гатова 
зноў выйсці замуж... 

— А чаму гэта пану-брату ўспала на розум гэтая 
Забжэзіньская? — спытала генераліха Мараўская. 

— Ужо ж не без дай прычыны, — адказаў князь. — Яна 
піша мне, што хоча праведаць маёнтак пад Слуцкам, у якім 
ніколі не была... і па дарозе, напэўна, завітае ў Нясвіж. 

— Сапраўды, цікава было б зірнуць на я е , — прамовіла 
пані Мараўская. 

— Яна глухаватая, — дадаў князь, — ды яшчэ ад ста-
лага смутку пасля чатырохразовага ўдаўства паддалася 
меланхоліі; недачувае... мала гаворыць... невялікая будзе 
нам ад яе ўцеха... 

На тым і скончылася размова. У Нясвіжы госці бывалі 
часта, а таму вестка пра прыезд кашталянавай Забжэзінь-
скай прайшла незаўважанай. 

Ледзь паспелі мы ўстаць з-за стала, як Заблоцкі з 
усмешкай падступіў да Кшыскага і пачаў нахвальваць бу-
дучую госцю: 

— Чуў? Графіня! Як толькі гэта ўдавіца прыедзе, кі-
дай ты, асіндзею, Зарыну ды падавайся ў жаніхі да Забжэ-
зіньскай! Тут ты не прагапіш, гэта найлепшая пара табе. 

Кшыскі толькі паціснуў плячыма, неяк па-свойму 
скрывіў вусны і пачаў смяяцца, а потым ціха сказаў: 

— Годзе, годзе, пане, мне тых паненак! Пакінь мяне, 
асіндзею, у спакоі з гэтай жаніцьбай! 

Заўважылі мы і такую дзіўную рэч: князь цяпер про-
ста не мог абысціся без Кшыскага, часта гутарыў з ім, 

жартаваў, быў дужа ласкавы, нібыта толькі цяпер упадабаў 
яго, адным словам, зусім перамяніўся. Кшыскі прыпісваў 
гэта свайму ўмеламу абыходжанню, уменню паддабрыцца, 
улашчыць і ні на крок не адыходзіў ад князя. Калі той па-
чынаў разводзіць свае нібыта праўдзівыя гісторыі, ён дапа-
магаў, дадаваў нешта ад сябе, удвух яны стваралі дзівосны 
дуэт, загаворваліся да недарэчнасці, а мы проста клаліся 
ад смеху. Але часам у разгар гэтай бязмернай весялосці ў 
вачах князя праблісквала нешта радзівілаўскае, злавеснае. 

Так праляцела яшчэ колькі дзён. Кшыскі неяк стаў на-
ват радзей завітваць да панны Зарыны, увесь час выдыгваў 
каля князя, які, з усяго відаць было, хацеў прылашчыць 
яго, што якраз яму лёгка і ўдалося. 

Аднойчы раніцой у замку ўсё прыйшло ў рух. Князь за-
гадаў падаць яму кунтуш з перламутравымі гузікамі, які ён 
апранаў у час прыёмаў. Мы даведаліся, што к абеду маецца 
быць тая даўно абяцаная кашталянава, пані Забжэзіньская. 

Пасля таго, як была расказаная гісторыя пра чатырох 
мужоў, кожнаму з нас цікава было ўбачыць яе, нават пані 
Мараўскай. Перад палуднем з боку мястэчка пад'ехала ста-
рая карэта, за ёй некалькі слуг, коні выглядалі дужа змора-
нымі, світа — нешыкоўнай. Князь чакаў госцю ў сенцах, 
мы ўсе падышлі для рэпрэзентацыі. З карэты выйшла 
пані, убраная паводле старасвецкай моды, не сказаць, 
каб маладая, са зморшчаным тварам, прыгорбленая, не 
вельмі зграбная, а твар смешна размаляваны рознымі бя-
ліламі і іншай парфумай. Калі прыгледзецца, то можна 
зразумець, што яна некалі, мабыць, і была вельмі пры-
гожай, але ад яе красы мала што засталося... Толькі па 
вачах можна было згадаць пра былы спрыт. Князь падаў 
ёй руку і праводзіў у пакоі, Мараўская прывіталася з ёй. 
Яна кланялася... але гаварыла мала. I за сталом мы мала 
што пачулі ад яе, бо стол быў даўгі, а гаварыла яна ціха. 
Толькі потым, калі яе пасадзілі ў зале на пачэсным месцы, 
то адзін, то другі падыходзіў, загаворваў з ёй, і яна неяк 
асмялела і ажывілася. 

Яе вочы так і бегалі па тварах, перш-наперш, мужчынс-
кіх, нібы яна шукала некага для флірту. Але ніхто не думаў 
заляцацца да старой бабы... Яна разгаварылася з Мараўскай, 
стала жаліцца ёй, як цяжка кіраваць вялікімі ўладаннямі, як 

яе абкрадваюць чыноўнікі, якія ў яе страты з тае прычы-
ны, што не жаночая гэта справа апекавацца маёмасцю. 

I тут якраз азваўся князь, які стаяў побач: 
— Дык ці не самы час вам, пані Забжэзіньская, па-

думаць пра спадарожніка жыцця, прыяцеля, які б вам у 
гэтым дапамог? 

Тая ўмомант адгукнулася: 
— Хіба гэта так лёгка, ваша княская мосць, знайсці 

сабе прыяцеля? Яшчэ як была маладая ды гладкая, то 
іншы сказ... а цяпер... 

Яна паківала галавой. А я крануў за локаць князя Вай-
наровіча: 

— Ты нежанаты, а чаму б табе не падумаць пра гэта? 
Удавіца яшчэ нішто сабе, а яе маёнткі... 

— Я на такія функцыі цяпер не кандыдат... — адказаў 
Вайнаровіч. — У мяне ўжо стае гарохавых вянкоў. 

Увечары князь запрасіў усіх да сябе на мёд. У Нясвіжы 
мёд цаніўся вышэй, чым найстарэйшае віно, гэта быў чыс-
ты нектар, яго рэдка падавалі да стала. Князь сам любіў 
яго і лічыў, што лепшага пітва не знайсці. Сапраўды, ён 
быў моцны і салодкі, густы, пахучы і проста сам цёк у 
горла. Тут пачаліся агульныя размовы. Жарты, танцы, за-
баўкі — аж трэсліся сцены. Вайнаровіч старанна падліваў 
Кшыскаму, і той добра асалавеў. Раз ён лічыў, што князь 
яго любіць, то ўвесь час круціўся каля княскага крэсла, 
забаўляў Радзівіла як толькі мог. Ён ведаў шмат старадаў-
ных песень, бяседных, зухаватых, якіх у нас ніхто не чуў, і 
мы некаторыя з іх ад яго нават перанялі. Цяпер у мяне на 
памяці засталася толькі адна: 

Гэй, падайце кілішкі! 
Трэба выпіць нам крышку. 
На душы стала смутна, 
А ў сэрцы каламутна. 

Трэба смагу наталіць... 

Гэй жа, шклянкі нам, шклянкі! 
Самы час для гулянкі. 
I так цяжка на сэрцы, 
Што нядоўга памерці. 
Трэба смагу наталіць... 

Гэй жа, кубкі нам, кубкі! 
Будзем піць без дакукі. 

Свет з вачэй прападае, 
Потым памяць знікае... 
Трэба смагу наталіць... 

Гэй, падайце нам вёдры! 
Будзем піць мы заўсёды. 
Будзем піць, пакуль п'ецца. 
А іначай дзе дзецца... 

Трэба смагу наталіць... 

Гэтую песню ён пяяў і раней, і так яна нам спадаба-
лася, што мы таксама сталі яе пяяць, а яму дзякавалі за 
тое, што навучыў. Князь нешта мармытаў сабе пад нос, 
падкручваў вусы і гаварыў да Кшыскага: 

— Не надзіўлюся я з вашэці. Пан такі зух, што я не 
разумею, як з гэткімі талентамі дагэтуль, пане каханку, 
нідзе не асталяваўся, не ажаніўся, не зрабіў кар'еры? 

— Шчасця не было, вяльможны княжа! — сціпла ад-
казаў Кшыскі. 

— Э! Ды што там шчасце! Тлум адзін — і ўсё! — 
запярэчыў князь. — Ты, асіндзею, скажы лепей, што не мог 
адважыцца. А хіба тут, у Нясвіжы, дзе гэтулькі паненак і 
ўдавіц, пане каханку, харошых, багатых, з пасагам, — ты 
не можаш дабраць сабе пары? 

— Каб жа вашэці князь ды пасватаў мяне! — імгнен-
на знайшоўся Кшыскі. 

— Я? Калі ласка! Ты, асіндзею, пэўна, таго не ведаеш, 
што не хто іншы як я сасватаў партугальскаму каралю 
галандскую князёўну, а тунетанскаму бею аддаў у жонкі 
персідскую прынцэсу. 

— Я не ведаў пра гэта... 
— А каб не перашкодзіў мне адзін нехацімец і не 

зблытаў мне карты, то я мог бы давесці да ладу яшчэ 
больш важны шлюб. Я меў намер выдаць гішпанскую ка-
ралеву за сына ангельскага караля, але мне перашкодзілі 
аўстрыякі. — I князь улёг у свае звычайныя фантазіі. — Я 
і такую штукенцыю мог выкінуць. Маркіза дэль Піро, 
якому было восемдзесят пяць гадоў і шэсць месяцаў, 
цюцелька ў цюцельку, сасватаў і ажаніў з баранесай фон 
Шпэк, якой ішоў шаснаццаты гадок. I што ты, асіндзею, 
думаеш — яны займелі шэсць душ нашчадкаў. Стары 
маркіз так памаладзеў, што нават танцаваў менуэт, а жонка 

чамусь пастарэла і нібы зраўналася з ім, гэта быў най-
шчаслівейшы шлюб у свеце. 

— Вось каб ваша мосць князь і мне шчасліва высватаў 
добрую панну... — з паклонам папрасіў Кшыскі. 

— Пачакай, асіндзею, усё можа быць, а пакуль сам 
прыглядайся, да каго твая душа звернецца, толькі май на 
ўвазе, што не можа голы жаніцца з беднай. Шукай жанчыну 
багатую, заможную. На яе гады глядзець не трэба, на красу 
таксама, бо калі вочы прывыкнуць, то і сама Венера, пане 
каханку, здасца не самай прыгожай... А без грошай жыццё 
не жыццё. Што да ўсяго іншага, то я адно табе скажу: той 
мужчына, які перабірае жанчын, шукаючы анёла, ніколі не 
будзе шчаслівы, калі ажэніцца. Жонку, пане каханку, трэба 
браць як гліну, з якой рукі мужа павінны вылепіць такую 
фігуру, якую ён сам захоча... Вось так, пане каханку... 

— Дапраўды, вы, ваша княская мосць, вялікі мудрэц і 
філосаф! — усклікнуў, склаўшы рукі, Кшыскі. 

Князь зірнуў на яго і ўсміхнуўся. 
— А ведаеш, асіндзею, што я табе скажу? Гэтую 

мудрасць я пачуў ад простага вясковага мужыка, толькі 
забыўся, ад якога. 

Кшыскі паківаў галавой; ён больш нічога не сказаў, але з 
ягонага твару відаць было, што ласкавае абыходжанне князя 
дадало яму адвагі і імпэту. Князь быў у такім добрым гумо-
ры, якога апошнім часам даўно не было, мы былі гэтым дужа 
ўсцешаны... і вечар праляцеў як адно імгненне. 

На наступны дзень мы даведаліся, што пані Забжэзінь-
ская, якая ўжо мелася ад'язджаць, засталася ў нас яшчэ на 
некалькі дзён, паддаўшыся на ўгаворы князя дый пачува-
ючыся не вельмі здаровай. Спачатку яна была маўклівая, 
але спакваля прызвычаілася і стала ахвотней уступаць у 
размовы, асабліва яна любіла весела пагаварыць з муж-
чынамі. Жанчына не манерылася, яна была надзвычай 
арыгінальнай у абыходжанні, бо, нягледзячы на высокае 
паходжанне і свецкае выхаванне, паводзіла сябе проста, 
не пыхліва, што было для нас дзівам. Першы раз у жыцці 
бачыў я такую вялікую паню, якая б піла гарэлку перад 
абедам, праўда, малым кілішкам. Яна з ахвотай слухала 
вясёлыя анекдоты, смяялася, сама смела расказвала нешта 
смешнае. Князь дапамагаў ёй. Я ўжо не помню, у які дзень 

і з якой нагоды князь сам пазнаёміў яе з Кшыскім, які 
стаяў воддаль і слухаў. 

— Хачу пазнаёміць пані дабрадзейку з цікавым чалаве-
кам, якога шчаслівы выпадак прывёў у Нясвіж... Гэта пан 
Кшыскі з Русі, шляхціц, вялікі падарожнік. Быў у Стамбу-
ле, прывёз для нясвіжскіх вінных скляпоў бутэльку віна, 
вырабу, не паверыце, самога патрыярха Ноя... Я паклаў яго 
ў скарбніцу як дарагую рэліквію. Пан Кшыскі — чалавек 
бывалы, абыходлівы і мілы, ён шмат чаго бачыў і шмат 
чаго ўмее... Калі б пані Забжэзіньская захацела мець 
amanuensa — сакратара, або ўпаўнаважанага... 

Кшыскі кланяўся, разгінаўся і зноў згінаўся, біў ёй 
паклоны некалькі разоў. Мы бачылі гэта здаля, і нам зда-
валася, нібыта нехта торгаў за ніткі ляльку ў батлейцы, 
гэтак смешна і дзіўна ён кланяўся. Забжэзіньская тут 
жа зацікавілася шляхціцам і завяла з ім доўгую гутарку. 
Князь неўпрыкмет адышоўся, а яны засталіся ў невялікай 
купцы прыдворных, дзе Кшыскі, як наняты, дзейкаў пра 
Канстанцінопаль, Усход, султана... Забжэзіньская пляскала 
ў далоні, паўтарала: "Дзіва! Дзіва!" З усяго было відаць, 
што гэты "пілігрым" захапіў яе сваімі прыпавесцямі пра 
Усход, пані ніяк не хацела адпускаць яго ад сябе. 

А назаўтра пані зноў падазвала да сябе Кшыскага, ледзь 
толькі той паказаўся ў зале, і слухала ягоныя новыя байкі, 
цалкам адасобіўшыся ад іншых прыдворных. Мы ўсе не мелі 
такога шчасця. Увечары і ў наступныя дні ўсё паўтарылася. 
Мы не маглі ўцяміць, падабалася Кшыскаму ўсё гэта ці не, 
па ім не відаць было, ці рады ён такой увазе, але заляцанні 
да панны Зарыны перапыніліся... Аднак хітры хлопец здолеў 
павесці сябе так, каб нельга было падумаць, што ён здра-
дзіў панне Піскульскай. Ён заўжды на хвілінку вырываўся 
да яе, яны шапталіся, і ён зноў дапамагаў забаўляць госцю, 
а панна Цівуноўна не трымала на яго злосці. Князь зводдаль 
пазіраў на ўсё гэта... I вось аднаго разу ён узяў Кшыскага за 
пятлю ад гузіка і павёў да акна, ля якога я стаяў. 

— Мой ты Кшыскі, пане каханку, — загаварыў князь, — 
ці ты сляпы, ці ёлупень? 

— Чаму так? 
— Хіба ў цябе вачэй няма, і ты не бачыш, што Забжэ-

зіньская ў цябе дужа закахалася. 

Кшыскі зірнуў на князя. Ягоныя бровы ўзляцелі аж на 
сярэдзіну лоба, потым зноў апалі; ён скрывіўся, паціснуў 
плячыма. 

— Не трэба так жартаваць, княжа... — выціснуў ён. 
— Якія там жарты! Васпана неспадзявана шчасце на-

паткала! Давай, увіхайся каля яе жвавей! Дзеля дружбы з 
панам я затрымаю яе тут, а ты старайся як можаш. Калі ж 
убачыш, што ўсё гатова, скажаш мне. Бо можа стацца, не 
дай божа, што ты пачуеш ад гэтай кабеты і нештачка та-
кое, што будзе неўпанараў... нічога... вып'еш, закусіш — і 
пройдзе. А што як удасца? Падумай... пане каханку. 

Кшыскі задумаўся, доўга не мог падабраць слоў, а 
таму спачатку толькі развёў рукамі. 

— Князь дужа добры да свайго слугі, — нарэшце зноў 
загаварыў шляхціц, — але я не такі безразважны і неас-
цярожны, як здаецца. Высокія парогі не пад мае ногі... да 
таго ж, княжа, у мяне няма вялікай хоці да ўдавіц... 

Ваявода стаяў побач з ім і пакручваў вус. 
— Ведаеш што, Кшыскі, — прамовіў ё н , — я ніколі не 

думаў, што ты такі боўдзіла! Увесь двор бачыць, я табе 
прысягаю, што баба ўняхалася, а ты — як сляпы. 

Кшыскі пакруціў галавой. Па ягоным твары блукала 
нейкая дзіўная ўсмешка, здавалася, што ён іграў у камедыі 
і сам то ледзь трываў ад смеху, то зноў напускаў на сябе 
важнасць і гаварыў з развагай: 

— Ці варта спяшацца? Бо смерць і жонка гэта як нака-
наванне. Калі ўжо fatum мой такі... то мне яго не мінуць. 

Князь пакруціў вус. 
— Як сабе хочаш, пане каханку... 
Прыдворныя бачылі і чулі, што тут дзеялася, і таксама 

нападалі на небараку, сваталі яму старую ўдаву і пад-
жыгвалі Кшыскага, каб быў смялейшым. А Кшыскі вы-
глядаў, нібы загнаны паляўнічымі дзік, які стаіць, на-
ставіўшы іклы, збіраючыся адважна бараніцца. Ён прары-
ваў заслону і як толькі ўдавалася падысці да Цівуноўны, 
загаворваў з ёй. 

Князь бачыў гэта і ўсё больш змрачнеў. 
— I што ён за дурань, пане каханку, — звярнуўся Ра-

дзівіл да Вайнаровіча. — Учапіўся ў яе — і ні з месца. 
Хоць і салодкі кавалак, а не праглынуць яму. 

— Пакіньце яго ў спакоі, князь, — адказаў Вайнаро-
віч, — хай усё ідзе сваім парадкам, урэшце ж на ўсё некалі 
ды будзе рада... 

Так, у спробах ажаніць Кшыскага, прайшоў тыдзень, 
але нічога не выходзіла. Мы падумалі, што ён змовіўся з 
Зарынай, а таму і трымаўся так спакойна, з вясёлым тва-
рам. А пані Забжэзіньская, што далей, то ўсё болей выказ-
вала Кшыскаму знакі ўвагі, і ён штодня мусіў расказваць 
нешта яшчэ пра Стамбул і пра султана, але рабіў гэта ўжо 
так, нібы адбываў паншчыну і не паказваў сваіх пачуццяў 
беднай кабеце. Мы заўважылі і тое, што калі Мараўскай 
і прыдворных дам побач не было, а заставаліся адны 
мужчыны, Кшыскі пачынаў несці лухту, прыдурвацца, а 
аднойчы як бы незнарок абліў пані Забжэзіньскую нечым 
тлустым, ледзь нас усіх не перапалохаў, але яна перавяла 
ўсё на жарт і не злавала... 

Тады князь зноў распачаў атаку на Кшыскага, перакон-
ваў яго, што ён не разумее свайго шчасця. Для размовы 
ён выбраў хвіліну, калі ўсе былі ўнізе ў зале, што побач 
з княскай спальняй, а сам загадаў запрасіць Кшыскага ў 
свой пакой, потым падышоў я з Заблоцкім і Вайнаровічам. 
Князь паклікаў нас, відаць, для таго, каб паказаць, як ён 
возьмецца за шляхціца. Але ўсё пайшло наперакасяк. 

Кшыскі нібы загадзя ведаў, што яго паклічуць, увай-
шоў спакойны, упэўнены ў сабе. Князь сеў насупроць, 
недалёка ад дзвярэй. 

— Ну што, васпане, ці не пара мне паслужыць за свата? 
Надумаўся? Забжэзіньская закахалася, дык чаго цягнуць? 
Як ты думаеш... 

— Я думаю, што мог бы прапасці праз я е , — перабіў 
князя Кшыскі. 

— Чаму гэта? Як? Што такое, пане каханку? 
— Гэта таямніца, — адказаў Кшыскі. 
— Якая? Што табе наснілася? Кажы хутчэй, пане ка-

ханку! 
— Хай толькі ваша княская мосць дасць мне слова, 

што не будзе злавацца. 
— Кажы, кажы, пане каханку... 
Кшыскі кашлянуў і стаў у такую позу, нібы збіраўся 

танцаваць або гаварыць казань. 

397 



— Ваша княская мосць, — пачаў ё н , — нядобра гэта, 
калі над адным са славуцейшых у краіне двароў спрабу-
юць пасмяяцца... А яно да таго ідзе... Баюся я, што князю 
пагражае прыніжэнне, рыхтуецца чорная інтрыга, накіра-
ваная супраць вашага спакою, а можа, і кішэні... 

— Дзе? Хто адважыўся? — перапыніў яго князь і 
ўстаў. 

— Я, ваша мосць, многа цягаўся па Літве, — працяг-
ваў К ш ы с к і , — бывала, што там-сям і сядзеў... пазнаёміўся 
з самымі рознымі людзьмі... Ці паверыце, ваша княская 
мосць: у Слуцку па смерці досыць багатага шаўца заста-
лася ўдава Забжэзіньская, вядомая авантурыстка. I вось 
яна мела нахабства з'явіцца ў Нясвіж у абліччы пані каш-
талянавай, каб жорстка пажартаваць з майго добрага пана 
і дабрадзея... На шчасце, яшчэ... 

Ён не паспеў дагаварыць, як князь уласнай рукой за-
крыў яму рот і злосна закрычаў: 

— Маўчы, труцень! Маўчы, або я . . . 
Кшыскі змоўк... Ваявода павярнуўся да нас бледны, раз-

злаваны, яго нібы калаціла ў ліхаманцы. Ён даў знак Вай-
наровічу, каб той ішоў з ім у спальню. Але Вайнаровіч 
згроб на бярэмя Кшыскага, які стаяў зусім спакойны, не 
збянтэжаны, падкручваючы вусы, і павалок яго ў кут. Іх 
размовы мы не чулі, хоць відаць было, як яны вінавацілі 
адзін аднаго, але да сваркі не дайшло. Адзін наскокваў на 
другога, яны махалі рукамі, гарачыліся, спрачаліся. Кшыскі 
выкручваўся, здавалася, што ён зноў разыгрываў нейкую ка-
медыю. Нарэшце яны нібыта прыйшлі да згоды. Вайнаровіч 
прашаптаў яму нешта на вуха, яны як быццам паразумеліся 
і спакойненька так разышліся. Пакідаючы спальню, шляхціц 
прайшоў каля князя, адбіў яму глыбокі паклон і знік з вачэй. 

Мне пасля гэтай размовы пра шаўца і ўдаву таксама 
нешта цюкнула ў галаву, я схапіў Вайнаровіча за крысо і 
прыпёр яго ў кутку. 

— Расказвай! У чым тут рэч? Усё кажы, як на споведзі! 
— Што тут казаць? Проста нейкае насланнё, нешчаслі-

вы лёс закінуў да нас гэтага Ноевага спадчынніка... Ты і 
сам можаш дапетрыць... князь хацеў пажартаваць з яго, 
а гэты валацуга нешта ўнюхаў... Вядома ж, мы сумысля 
прывезлі сюды гэтую ўдаву Забжэзіньскую... не можа 

быць, каб ты пра яе не чуў... Яна шляхцянка (іначай яе не 
пасадзілі б за адзін стол з князем), выйшла замуж за збяд-
нелага шляхціца, які гандляваў ботамі на Русі. Гэта была 
дужа шустрая баба... растраціла ўсе грошы, што мела... 
Хацелі ажаніць яе з Кшыскім... ды не выйшла... 

Вайнаровіч быў у роспачы, што яны ўтрох, ды яшчэ 
разам з князем, задумалі такі цудоўны жарт, а ён не ўдаў-
ся. Хацелі выжыць Кшыскага, ды не выйшла. 

Мы ніколі яшчэ не бачылі князя такім сумным і ўстрыво-
жаным... Ён адно толькі бегаў і шаптаў усім, каго спатыкаў: 
"Пільнуйце Кшыскага, каб не збег, бо ён зняславіць Нясвіж... 
не выпускайце яго напрамілы Бог, хай сабе ён да труны 
прасядзіць пад замком". Але шляхціца зусім не трэба было 
пільнаваць, бо ў ягонай галаве і думкі не было ўцякаць, меў 
розум нікому ні слова не сказаць пра сваё адкрыццё. Наад-
варот, каб ніхто нічога не западозрыў, ён пайшоў да гэтай 
падстаўной кашталянавай і забаўляў яе не адну гадзіну. Па 
абедзе сядзеў з ёй яшчэ раз... Пажадаў добрага сну Ціву-
ноўне і разам з намі падаўся да свайго панадворка. Князь 
загадаў прыставіць да Кшыскага сваіх ахоўнікаў, бо баяўся, 
каб той не ўцёк і не вынес гэтую гісторыю за сцены замка. 

Радзівіл не адчуваў сораму за свой жарт, але быў не-
задаволены, што гэты прайдзісвет абвёў яго вакол пальца. 
Мне потым пераказвалі, што ён сядзеў з Пузынам аж да 
поўначы, усё ўздыхаў і наракаў на сваіх нягеглых памочні-
каў, на долю, якая яго спасцігла, на тое, што яму ніколі не 
шанцавала, што род Радзівілаў падупаў... Зразумела, што 
шляхціца, які разгадаў змову, трэба было ўмасліць: пры-
лашчыць, нечым дагадзіць... лепш за ўсё, вядома, было б 
ажаніць яго на Зарыне, але якраз гэтага і не хацеў ваявода. 

Назаўтра ўранку, калі ў замку яшчэ ўсе спалі, Забжэ-
зіньская знікла... Было абвешчана, што яна паздаравела і 
паехала па сваіх вёсках. Сакрэт ведалі ўсяго некалькі чала-
век, яго можна было захаваць... Кшыскі прыйшоў на абед 
як і заўсёды, але стаў воддаль, трымаўся сціпла і паважна, 
наперад не вылазіў. 

Калі князь праходзіў паўз яго, то на нізкі паклон 
адказаў адно тым, што кіўнуў галавой. Шляхціц, нібы 
незнарок, заняў месца далей ад князя. Пра знікненне За-
бжэзіньскай пры двары хадзілі розныя чуткі, а гэта магло 

даць падставу для непажаданых размоў за сталом. Князь 
хацеў унікнуць іх, дык адразу, як селі, пачаў адну са сваіх 
дзівосных гісторый, а пра што іншае нікому і аказацца не 
даў. Калі хто спрабаваў уставіць нешта сваё, князь адразу 
хіліў на звыклую тэму і гэтак шчасліва дацягнуў да той 
хвіліны, калі пара ўжо было ўставаць з-за стала. 

Ніколі яшчэ Кшыскі не выглядаў такім сціплым і 
ціхім, да таго ж як бы заспакоеным. Мы са здзіўленнем 
глядзелі на яго і ўпэўніваліся ўсё болей, што ён быў чала-
век абачлівы, умеў абараніць сябе. Мне нават падумалася, 
ці не ўмаслілі яго ўжо, але я памыляўся, бо з учарашняга 
дня ніякіх навін не было. Панна Цівуноўна таксама сядзела 
за сталом, вельмі вясёлая, і нібыта не звяртала ніякай увагі 
на свайго прыяцеля, але з усяго было відаць, што паміж 
імі ўсталявалася нейкае паразуменне. Я мушу прызнацца 
ў граху цікавасці: калі ўбачыў, як яны ідуць у другую залу, 
то стаў так, каб можна было падслухаць, пра што яны 
будуць гаварыць. Не буду ўтойваць: я тлумачыў свае паво-
дзіны тым, што рабіў гэта дзеля інтарэсаў князя, а не ад 
сваёй слабасці. Яны спачатку пра нешта шапталіся, і я не 
мог нічога падслухаць, нарэшце пачуў, як Кшыскі сказаў: 

— Не разумею. 
— Пан не хоча сказаць мне ўсёй праўды, — загаварыла 

Цівуноўна.— Я з тых людзей, якія могуць задаволіцца на-
ват нямногім, але цярпець не магу маны. Прашу васпана 
сказаць мне ўсю праўду пра сябе, бо я павінна яе ведаць. 

— Пытайцеся, я даю слова шляхціца, што не зманю, — 
запэўніў Кшыскі. 

— Дзе, васпан, нарадзіўся, і ці праўда, што паходзіш з 
тых самых Кшыскіх... пра якіх казаў князю? 

Шляхціц памаўчаў. 
— Так, я Кшыскі, магу паказаць метрыку, там запісана 

пра маё нараджэнне... у тым, што я не шляхціц, мяне ніхто 
не зможа ўпікнуць... а тое, што быў бурсаком у Львове, 
дык гэта ж не ганьба... 

— У пана ёсць радня? 
— Яна вымерла... 
— Уся? 
Кшыскі маўчаў. 
— Кажы мне, пане, усю праўду. 

— Амаль што ўсе... засталася адна сястра, яе можна 
не лічыць... бо я адрокся ад яе. Яна выйшла замуж за 
мешчаніна Тучака. 

— Ф э ! — вырвалася ў Цівуноўны. 
— Яе цяжка было б утрымаць нават на ланцугу... — 

уздыхнуў Кшыскі. — . . . I цяпер мы не знаемся... муж яе — 
вядомы купец і багаты чалавек, армянін... 

— Больш нікога ў васпана няма? 
— Аніводнай жывой душы... 
— I дзе ж, васпан, дагэтуль бавіў час? — пацікавілася 

Цівуноўна. 
— Э! Ды па ўсім белым свеце! З розных місак да-

вялося паесці. Праўду сказаць, пачаў я з семінарыі, два 
гады пабыў паслушнікам ды адчуў, што няма ў мяне 
схільнасці да духоўных спраў... Давялося збегчы... I ў вой-
ску я служыў, аднак там нешта не заладзілася таксама... 
Паспрабаваў гаспадарыць, але град і засуха пусцілі мяне з 
торбай... Быў прыдворным у князя ваяводы, з ім трапіў у 
Стамбул... а там мяне напаткала бяда... 

Кшыскі горка ўздыхнуў. 
— Панна Зарына, дабрадзейка мая, Богам прашу, па-

вер мне: я не такі благі, як здаецца, — горача пачаў за-
пэўніваць Кшыскі. — Я чалавек не злы, але адзін нядобры 
выпадак стаў прычынай таго, што я пачаў пагарджаць 
людзьмі, надумаў лупіць з іх скуры, гэтак жа як яны 
злупілі скуру з мяне. Я прыйшоў да высновы, што на све-
це лягчэй пражыць хітрасцю і ашуканствам, чым праўдай 
і дабрачыннасцю; хоць я і не збочыў з добрай дарогі, ды 
ўсё ж займаўся падманам... але... але... 

— Але што? — настойвала Цівуноўна. 
— Калі я страціў любасць да людзей... я перастаў іх 

шкадаваць і падманваў іх як умеў... 
Панна запытальна і неяк ганарыста зірнула на яго. 
— Тлумач, пане, больш зразумела. 
— Ды што там — аціраўся пры дварах, прыслугоў-

ваў... Хітрыкамі чалавек часам можа больш зарабіць, чым 
рупнай працай. Аднак жа, — дадаў ё н , — калі б нада мной 
заззяла светлая зорка, я мог бы вярнуцца да ранейшых 
сентыментаў... 

— Дык што пану замінае? 

26. Зак. 2071 401 



— Нядоля, — адказаў Кшыскі. 
— Пачакайце, а можа, ёсць выйсце? — Яна памаўча-

ла крыху, і, нібыта асмеліўшыся, загаварыла: — Споведзь 
за споведзь... я таксама вінаватая перад панам... I мой 
лёс не з лепшых, хоць і выдае шчаслівым. Людзі заўжды 
лічылі мяне шчаслівай, а я такой ніколі не была. Васпан 
спадзяецца выправіцца, а я, напэўна, не змянюся ніколі... 
у мяне гордая душа, і я не магу стаць дабрэйшай сэрцам... 
не магу перамагчы сябе. Тыранкай я не буду, але і служан-
кай не хачу быць. Калі вы, васпан, думаеце, што я зака-
халася ў вас, то лепш гляньце ў люстэрка. Але мне трэба 
выйсці замуж, не жыць жа вечна з ласкі ў чужым доме. 
Я магла б пасяліцца ў брата... але хачу мець уласны дом 
і гаспадарку... I я выбіраю васпана, а ведаеце, чаму? Таму 
што вы пакаштавалі гора, і я спадзяюся, што вы будзеце 
больш цаніць лепшы лёс, а той, якая вам падала руку, не 
адплаціце няўдзячнасцю... Што, васпан, скажаце на гэта? 

— Я згодны на ўсё! — запэўніў Кшыскі і пакланіўся. 
— З яго мосцю князем я пагавару сама, — дадала 

Цівуноўна і працягнула яму руку, якую ён узяў у сваю і 
пацалаваў. — Будзь, васпан, спакойны... 

На тым яны і разышліся... 
Князь у зале расказваў свае дзівосныя гісторыі, стоячы 

каля стала. Апошнімі днямі ён спахмурнеў, быў невясёлы. 
Таму нас асабліва зацікавіла, што ён зноў апавядаў усёй 
кампаніі вясёлую гісторыю. Пад тое ён час ад часу кідаў 
позіркі на Цівуноўну. 

— Усе вы, панове, ужо ведаеце, што я аднойчы паплыў 
у Гішпанію, ды карабель разбіўся на скалах каля афрыкан-
скіх берагоў. Нас вылавілі з мора агромністым невадам 
тамтэйшыя піраты і ўзялі ў палон. Якраз вельмі прыдалося 
тое, што я некалі служыў кухарам у пані Галецкай, таму 
мяне ўзялі на кухню ў сераль бея, і я не галадаваў. Там, 
пане каханку, раслі вялізныя арэхі, і мы з панам Валад-
ковічам, які таксама апынуўся ў палоне і быў садоўнікам, 
выгрызлі мякаць, а з лупіны зрабілі сабе лодку і падаліся 
ў плаванне па моры.... На шчасце, дзьмуў спадарожны 
вецер, які вынес нас на востраў, што называўся Сільвія, 
недалёка ад валашскага берага... Я паслаў Валадковіча 
да мясцовага князя паведаміць яму, хто мы такія, адкуль 

прыплылі. Вяртаецца Валадковіч і кажа мне, што мясцовы 
князь памёр, пасля яго трон заняла князёўна Арола, якая 
якраз шукае сабе мужа... Прызнаюся вам, пане каханку, 
адразу падумаў: і я ж магу быць за кандыдата ў каралі. 
У прыбярэжным мястэчку я знайшоў шаўца, які некалі 
працаваў у Нясвіжы ў Лейзара, той пазычыў мне такі-сякі 
парадны гардэроб. I вось мы з Валадковічам з'яўляемся 
пры двары каралевы Аролы. Скажу я вам, пане каханку, 
ніколі за ўсё жыццё не бачыў я прыгажэйшай жанчыны. 
Ну, вядома ж, закахаўся па самыя вушы... на сваю бяду... 
Прынялі нас з вялікай пашанай; адвялі пакоі ў палацы, 
пачаліся баляванні, асамблеі (23), тэатр, музыка, найлепшыя 
гатункі віна, але князёўна — нібы з лёду. А я ледзь не 
ашалеў ад вялікага кахання. Мой твар выдаваў мяне, пане 
каханку, як жа інакш. I вось аднойчы, калі я пісаў вершы, 
падходзіць да мяне іх вялікі ахмістр, якому я вельмі спа-
дабаўся... і кажа: 

— Дарма вы, ваша княская мосць, марнуеце сваё зда-
роўе гэтым палкім каханнем, усё гэта без толку... У князёў-
ны ўжо ёсць палюбоўнік, яна даўно сама яго выбрала, я 
вам заўтра пакажу, як ён выглядае. 

Мяне разабрала вялікая цікавасць: хто ж ён, гэты 
шчаслівы? I ведаеце, хто гэта быў? Кульгавы і сляпы на 
адно вока дробнапамесны шляхціц. Вось такія яны, пане 
каханку, гэтыя жанчыны, ніколі не ўгадаеш, што за фанта-
зіі заступаюць ім часам у голаў... 

Але ўсе гэтыя ягоныя намёкі былі марнымі... праз пару 
дзён па ўсім двары разнеслася чутка: пан Кшыскі абвясціў, 
што жэніцца з паннай Цівуноўнай. I я зразумеў, што нас 
чакае вяселле, не горшае, чым некалі ў паненак Выгоўскіх. 

Мне давядзецца яшчэ раз паўтарыць, што той, хто не 
ведаў Нясвіжа, не бачыў Радзівілаўскай пышнасці, той 
ніколі не зможа ўявіць сабе, наколькі цудоўным магло тут 
быць вяселле прыдворнага, дальбог, не горшае, чым у тых, 
хто насіў княскія тытулы. 

У абаіх маладых не было родных, а таму панне Ціву-
ноўне служыла пасажонай маткай Мараўская, а пасажо-
ным бацькам маладога выступаў сам князь Караль, які з 
усіх сілаў стараўся паказаць, што ён не шкадуе аддаць 
былой каханкі. Панна Зарыны мела дзесяць тысяч злотых, 

якія яна атрымала разам з пенсіёнам, да гэтага ў якасці 
пасагу яна адзержала неблагую вёску на Случчыне, якая 
пры гаспадарлівым кіраванні магла б штогод даваць паў-
тары тысячы дукатаў прыбытку. У гэтай вёсцы, якая назы-
валася Тышова, не было іншай сядзібы, апрача фальварка 
аканома. Але князь Караль аддаў патаемны загад, каб за 
чатыры тыдні выбудавалі палац. З княскіх лясоў выдзелілі 
дрэва, паслалі цесляроў, і вось ужо на пагорку каля рэчкі 
Тышоўка вырас хорам на дзесяць пакояў, з вялікай залай, 
адбудаваны, абладаваны, застаўлены дыхтоўнай мэбляй. 
Усюды ўсяго ставала, каб і выпіць, і паесці, і з прыемнас-
цю адпачыць. Гэтыя клопаты ўдалося ўтрымаць у сакрэце, 
гаварылася толькі пра рэстаўрацыю фальварка, і маладыя 
даведаліся пра сваё шчасце адно тады, калі разам з гасця-
мі прыехалі ў свае ўладанні. 

Вяселле згулялі паводле старадаўных звычаяў, з усімі 
належнымі цырымоніямі; аднак князь прыехаць не заха-
цеў, сказаў, што хворы, а насамрэч яму было шкада Зары-
ны, а можа, проста сваіх добрых успамінаў пра яе. 

У дзень вяселля і яшчэ нейкі час пасля яго, Радзівіл 
хадзіў невясёлы, спахмурнелы, усё ўздыхаў, расказваў роз-
ныя анекдоты пра здрадлівасць жанчын і падман чыстых 
душ. Бадай што ў кожнага з нас па некалькі разоў ён пы-
таўся: "А скажы ты мне, пане каханку, як яна магла вы-
браць гэтага вэнджанага печкура? Я ніколі не думаў, што 
яна так не разбіраецца ў людзях..." 

Кожны з нас адказваў яму як умеў, кожны стараўся разве-
яць ягоную тугу, але дарма: ён хадзіў смутны і безуважны да 
ўсяго. Яму не ставала яе твару за сталом, бракавала ціхай гу-
таркі. Я думаю, што ўспаміны пра лепшыя часы робяцца тым 
болып дарагімі, чым далей ідзе чалавек па дарозе жыцця... 

Старалася нечым забавіць яго і Ружачка, але і ў яе ні-
чога не выходзіла, пан Караль глядзеў на яе безуважна, па-
нура слухаў, усміхаўся. Потым пагладзіў яе па падбародку 
і сказаў: "Усе вы такія, і пакіньце вы мяне ў спакоі..." 

Аднойчы раніцой (толькі я сабраўся выйсці са стайні) 
чую галас на панадворку — шум, бягня, крыкі — і не 
магу датумкаць, што здарылася... Пытаюся, у чым рэч, і 
мне адказваюць, што князь захацеў аб'ехаць фальваркі, 
загадаў запрагаць коней. 

У Нясвіжы так вялося заўсёды: нават калі б князь сярод 
ночы загадаў запрэгчы шасцёрку цугам у адзін квадранс, і 
то конюхі не падвялі б, бо пільнавалі цэлыя суткі; увесь час 
напагатове былі адзін-два выезды, калёсы падмазаныя, людзі 
апранутыя. Вось і цяпер — толькі князь загадаў, як ураз усё 
было гатова. Чую, ужо і мяне клічуць ехаць разам з князем. 
Ён любіў часам адпальваць такія штукі. Нібы не ведаў, як 
цяжка сабрацца ў дарогу так хутка. Я ледзь паспеў пера-
апрануцца і загадаць падаць сабе каня, а князь-ваявода ўжо 
стаяў на ганку і махаў хусцінкай, каб яму падавалі карэту. 

Я зірнуў на князя і здзівіўся: збіраліся ездзіць па 
фальварках, а князь стаяў апрануты як для візітаў; дзеля 
аканомаў ён звычайна так пышна не ўбіраўся. Выязджаем з 
мястэчка за грэблю. Вазніца пытае: " Куды? " — "У Тышо-
ва"... Я скеміў: затужыў князь па Зарыне. Была ў Нясвіжы 
і яшчэ адна завядзёнка: калі князь збіраўся недзе быць, то 
заўжды, хай сабе нават сакрэтна, загадзя давалі ведамасць, 
каб князь не заспеў шляхціца знянацку, каб той меў час 
падрыхтавацца. Але гэтым разам было ўжо позна, ніякім 
спосабам не папярэдзіць гаспадароў; прыдворныя павінны 
былі знаходзіцца пры асобе князя, адлучацца крадком ім 
не выпадала. "Ну што ж, — думаю, — будуць яму сёння 
асаблівыя адведзіны, калі ён наедзе знянацку і заспее гас-
падыню ў дэзабілье, а гаспадара заспанага". Бо Зарына 
хоць і была выхаваная ў панскіх палацах і пражыла там 
нямала гадоў, але ж яна займела сваю гаспадарку, то ма-
гла, як гэта звычайна і бывае, аддаваць ёй увесь свой час. 

Ехаць да Кшыскіх трэба было даволі доўга. Стая-
ла спякота, і мы двойчы спыняліся адпачываць. Нарэш-
це паказаўся той новы двор, але вакол яго ўсё нібыта 
вымерла — нідзе ніводнай жывой душы. Князь зірнуў 
раз, другі, а фурман ляскае бізуном — і хоць бы хто вый-
шаў паглядзець, што там дзеецца. Дзіва, дый годзе! 

Заязджаем на дварышча, прыдворныя выводзяць князя 
з каляскі, а прывітаць яго ніхто не спяшаецца. I толькі калі 
адчынілі дзверы ў сені, увайшла сама яе мосць гаспадыня 
з падносам у руцэ, а на ім хлеб-соль, нібыта яна загадзя 
ведала, каго ёй давядзецца вітаць. 

Яна была адзетая па-вясковаму, але ўсё было гожа і да 
твару ёй: белая сукенка, белы чапец, аздоблены стужкамі, 

і болей нічога. Здавалася, яна нават памаладзела. Я не даў 
бы ёй і трыццаці гадоў. Відаць, вясковае паветра пайшло 
на карысць. Зарына пакланілася князю ледзь не да каленяў 
і кажа: 

— Ваша княская мосць тут гаспадар і пан, будзьце 
ласкавы, прыміце ад слугі вашай паводле старадаўнага 
звычаю каля новага парогу хлеб і соль. 

Князь нешта прамармытаў, пацалаваў ёй руку. Але 
выглядаў ён невясёлым. Я не паверыў бы, каб хто сказаў, 
але сам бачыў, што слёзы паказаліся ў ягоных вачах. Ён 
разгледзеўся на бакі, шукаючы гаспадара, яму палягчэла, 
калі ён яго не ўбачыў. Не спытаўся, дзе ён, Зарына таксама 
нічога не сказала. Зайшлі ў залу... Убранства ў ёй было не 
шыкоўнае, не багатае, але ўсё выглядала дагледжаным, чыс-
тым і ўтульным. Гаспадыня спыталася ў князя, ці еў ён і ці 
не захоча падсілкавацца; а мы якраз усе былі галодныя... 
князь жа нічога не адказаў. Зарына павярнулася і выйшла... 

— А што, панове, — сказаў князь, — усё ж добра, што 
мы не заспелі тут таго цыгана. 

Толькі ён гэта вымавіў, як адчыняюцца дзверы, ува-
ходзіць у белым касцюме, чорных юфтавых ботах, з са-
ламяным капелюшом у руцэ сам гаспадар і падае князю 
ў ногі — той аж адскочыў. Усе вырачылі вочы: далібог, 
сам Авідый не выштукаваў бы такой метамарфозы! Бо тая 
смешная пачвара, круцель той, цыган той выглядаў зараз 
зусім прыстойным чалавекам, яго не пазнаць было. Відаць, 
што жонка добра яго вымуштравала, бо ён забыўся на свае 
колішнія выдрыганцы, выбрыкі і ламанне. Ён папаўнеў, 
вочы, якія некалі сядзелі глыбока, выйшлі з-пад броваў; на 
шчоках — чырвань, з твару нават як бы і не такі чорны. 
Вось што робіць з чалавекам шчасце... Князь быў у замя-
шанні, а шляхціц падняўся і пальнуў прывітальную казань 
ех abrupto — без падрыхтоўкі, ды так складна, што мы 
аж аслупянелі. 

Пакуль князя садзілі за стол, віталі і ўгаворвалі... нам 
ужо гэта пачало надакучваць. Тут якраз вярнулася гаспа-
дыня, за ёй слугі прынеслі цудоўную пачостку. Асабліва 
выдатная была ў іх вяндліна, проста надзіва, бо гаспа-
дарку ж яны завялі нядаўна. Князь палагаднеў, захацеў 
паглядзець, як яны тут жывуць... 

Кшыскія выйшлі з князем на панадворак, мы толькі 
зводдаль назіралі за імі, бо нас было ўсё ж многа, не ха-
дзіць жа цэлай працэсіяй... 

Ледзь толькі князь вярнуўся, адчыніліся, нібы магіч-
ным спосабам, дзверы і нас запрасілі за стол. Усіх было 
недзе ці не дваццаць чалавек, і ніхто не застаўся галодны. 
Абед быў не шыкоўны, наш, шляхецкі, але смачны — хоць 
пальцы аблізвай! Тлустае мяса, моцныя соусы, прыправы, 
закускі, да таго ж выборныя віны і мёд. Было чаму па-
дзівіцца. Гаспадыня села каля князя, а былы спадчыннік 
Ноя пераапрануўся ў парадны касцюм, прычапіў шаблю і 
сам слугаваў, нават не прысеў. Гэта быў ужо зусім іншы 
чалавек, так яна яго перайначыла: далікатны, паважны, 
ветлівы, прыстойны. Пра яе і казаць няма што: выглядала 
яна як свецкая дама і hic mulier — цудоўная жанчына. 

Але гэтаксама як ваўка ягоная прырода цягне ў лес, 
так і Кшыскі не ўстрымаўся ад таго, каб не зрабіць вы-
брык у сваёй ранейшай манеры. Князь вельмі хваліў іх 
дом і гаспадарку, радаваўся, што ў маладых усё пайшло 
такім добрым ладам; аж тут Кшыскі пачаў цяжка ўзды-
хаць, нібы яму ўзвалілі на плечы камень ад жорнаў. 

Князь павярнуўся да яго: 
— У чым рэч? 
— Ды так, ваша княская мосць, — адказвае Кшыскі, — 

з вашае ласкі ўсё ў нас добра, але ж як і ва ўсім свеце 
няма нічога дасканалага, так і ў нас, у Тышове. 

Мы бачым, што жонка падміргвае яму, каб маўчаў, а 
той гне сваё, зноў заўздыхаў. 

Тады князь спытаў: 
— Дык чаго вам тут у Тышове не стае?.. 
— Князь яшчэ не ўсё абгледзеў у фальварку, а там 

ёсць адна не вельмі прыкметная загана... надта нязручная 
мяжа. Куры ледзь толькі выткнуцца за плот, а там ужо 
чужая зямля... а гусей дык я і ўвогуле выпускаць баюся... 
мяжа якраз за стайнямі. 

— А чыя ў тым віна? 
— Чыя ж, як не вашай мосці. 
Князь памаўчаў 
— Што там за фальварак? — спытаў ён. 
— Гэта Вулка Загжэбска, — адказаў Кшыскі, зачырва-

неўшыся. 

— Колькі там хат? — пацікавіўся князь. 
— Напэўна, і трыццаці не будзе. 
На тым і скончылася размова. Частаванне цягнулася 

доўга, ужо цямнела, калі мы паднялі апошні келіх. Ды тут 
князь захацеў, каб пані Зарына запяяла, і яна яшчэ даволі 
прыемным і мілым голасам крыху папяяла для нас. А так-
сама сыграла пару мелодый з такім асаблівым майстэрс-
твам, што хацелася не столькі слухаць, колькі глядзець на 
гэтыя рукі, якія лёталі, нібы зачараваныя. 

Была ўжо цёмная ноч, калі князь загадаў збірацца. 
У нас былі з сабой паходні. Калі выязджалі, то ўбачылі 
нешта такое, чаго мы ніяк не чакалі. Зала і пакоі, дзе мы 
сядзелі, вокнамі выходзілі на сад, дварышча мы бачыць не 
маглі. I за гэты нядоўгі час, пакуль мы сядзелі за сталом, 
і гаспадары ўвесь час былі з намі, нібы нейкі чараўнік 
ці яшчэ хто выбудаваў на мосце пры выездзе з двара 
высокую трыумфальную браму, асветленую ліхтарамі, а 
зверху мы ўбачылі надпіс па-лацінску: Ех tuis donis tibi 
offerimus — хай падараванае табой аддзячыцца табе... 

Гэтаму можна было толькі падзівіцца: з густам, з шы-
кам і так дарэчы... Князь павярнуўся да Пузыны і прашап-
таў яму на вуха: 

— Узялі мяне шэльмы за сэрца. Нічога не зробіш — 
давядзецца аддаць яму Вулку Загжэбску. 

Вось так у наш першы прыезд князь дадаў да ўладан-
няў Кшыскіх у Тышове ладны кавалак. I так яны годна ўсё 
зрабілі, што князь нават прасіў іх прыняць гэты падарунак. 

Тут ужо патроху мы расшалопалі, што той Кшыскі, 
якім усе так пагарджалі, быў разумнейшы, чым хто іншы, 
і свае справы ён абладаваў як след. Але на гэтым яшчэ не 
ўсё скончылася. 

Восенню гулялі вяселле панны Ружачкі, якой падфар-
ціла выйсці замуж за дужа багатага чалавека, ужо не мала-
дога, удаўца, да таго ж яшчэ і васпаватага — яму па тва-
ры як бы хто гарохам стрэліў. Калі мы пачалі пасмейвацца, 
яна адказала: "А што мне за толк з гладкага, але голага? 
Муж, крыху харашэйшы за чорта, ужо добры муж". 

Выйшла яна замуж, князь справіў вяселле і быў надта 
ў гуморы, мы яго даўно такім не бачылі. Паслаў некага з 
прыдворных з запрашэннем да Кшыскіх, каб прыехалі на 

408 



дзявочы вечар, а Зарыну прасіў, каб стала пасаджонай мат-
кай маладой пані. Кшыскі цалкам абнавіў свой гардэроб, 
не было ані знаку ранейшай пярэстасці ў ягоным адзенні. 
Ён выглядаў дужа важна, папаўнеў... вельмі змяніўся, ві-
даць, што як сыр у масле качаўся. I князь ужо не падаваў 
выгляду, як некалі быў да яго непрыхільным. Але каб ска-
заць, што палюбіў, таксама не скажаш... 

Гэтае вяселле я буду памятаць колькі жыў буду, такое 
яно было пацешнае, з жартамі, смехам, болей такіх на 
маёй памяці не было. 

Маладая, малады, дружкі, сваты — ну проста звар'я-
целі. Мы таксама. Менш радасці было, бадай, толькі на тва-
ры маладога, бо ён ужо задумваўся над тым, што праз жонку 
ў яго будзе шмат сяброў і што яе не стрымаеш нават на 
ланцугу. Але тое не спраўдзілася, яны жылі вельмі шчасліва. 
I ўсё ж напярэдадні вяселля небарака хадзіў задуменны. 
Затое прыемна было глядзець у гэты дзень на твар князя, 
які проста выпраменьваў весялосць, і мы радаваліся. Я не 
ведаю, як магла гэтая малая Ружачка гэтулькі танцаваць: кож-
ны ў той дзень хацеў патанцаваць з ёй. Што казаць, мабыць, 
жаночая натура крапчэйшая, хоць звонку выглядае слабой. 
Цалюткую ноч танцы, тосты, прамовы, салодкі пачастунак, 
падношанне падарункаў і провады забралі значна меней 
часу. Мы смяяліся і пасля ад'езду маладых — з Кшыскага, 
ён зноў адпаліў... але на гэты раз прыстойна і тактоўна... 

Недзе пад раніцу, калі былі ўжо выпіты бочкі віна, 
усім захацелася квасу і нечага заесці, каб набрацца сілы на 
наступныя дні, бо адным днём мы тое вяселле не адбылі. 
Пайшлі перакусіць у малую залу пры пакоях князя... за 
намі пацёгся і Кшыскі. 

Убачыў яго князь і кажа: 
— Ну што, Кшысю? Цяпер ты ўжо не скажаш, што 

табе цесна ў Тышове? Далучыў Вулку, маеш цяпер і гро-
шай больш, пане каханку. 

— Усё з ласкі вашай княскай мосці! — адказаў Кшы-
скі і пакланіўся князю. — Дзякуй Богу, усё добра. Я для 
сябе ўжо больш нічога не хачу, але мая жонка... не было, 
мабыць, такой жанчыны, каб яшчэ па нечым не ўздыхала. 

— Няўжо? I па чым жа, пане каханку? — з усмешкай 
запытаў здзіўлены ваявода. 

— О! Не варта нават гаварыць пра гэта, трудзіць вушы 
вашай княскай мосці. 

— А мне ўсё ж цікава ведаць, пане каханку, дужа ці-
кава. 

Кшыскі моўчкі пакланіўся і нічога не адказаў, а тут з 
князем загаварылі іншыя, і іх размова перапынілася. Ад-
нак князь быў памятлівы: назаўтра па абедзе ён спаткаў 
Кшыскага і ўзяў яго за гузік ад жупана. 

— Дык скажы ты мне, пане каханку, чаго там тваёй 
пані яшчэ не стае? 

— А! Ваша мосць князю! Гэта звычайны жаночы 
капрыз, вечна ім нечага хочацца... — з усмешкай адказаў 
Кшыскі. 

— А ўсё ж — чаго хочацца ёй?.. 
— Ох! Яна дужа любіць сваіх галандскіх кароў... 
— I ў мяне яны ёсць! — усклікнуў князь. 
— Але яна не можа даць ім рады ні ў Тышове, ні ў 

Вулцы... Нейкая ў нас паша няўдалая... Іншая рэч — по-
бач, у Малюнічах... там добры папас, лотаць расце, сена 
цудоўнае, аж зайздрасць бярэ глядзець на кароў, якія там 
пасуцца... 

— Хм... хм... і што з таго, пане каханку? — пацікавіў-
ся князь. — А чые яны, тыя Малюнічы? 

Кшыскі прамаўчаў, толькі кашлянуў 
— Чые Малюнічы? — паўтарыў князь. 
— Гэта малюсенькая вёсачка, хат, здаецца, пятнац-

цаць, толькі лугі там добрыя. Каб можна было купіць, то 
я з ахвотай купіў бы... 

— Не хочуць прадаваць? 
Кшыскі маўчаў. 
— Не хочуць прадаваць, пане каханку? — паўтарыў 

князь. 
— Дык жа гэта вёска вашай княскай мосці, яна не 

прадаецца... — прашаптаў Кшыскі. 
— А, праўда! Малюнічы! Гэта мая вёска, праўда. 

Прыпамінаю, што там былі нават бабровыя тоні. 
Кшыскі памаўчаў, потым сказаў: 
— Баброў там, як быццам, ужо няма, калі ёсць, то не 

больш ад адной-дзвюх хатак... 
— Дык кажаш, што купіш? — спытаў князь. 

— Па-дзеля мяне дык нічога не трэба, але муж паві-
нен дагадзіць жонцы... калі ёй чаго захочацца... — адказаў 
Кшыскі і ўздыхнуў. 

I зноў іх размова перапынілася... але князь адразу 
пайшоў да свайго заказніка Багуслаўскага і пачаў распыт-
ваць: 

— Ці вялікая гэта вёска — Малюнічы, якая недзе там 
мяжуе з Тышовым, пане каханку? 

— Яна не мяжуе з Тышовым, — адказаў Багу-
слаўскі, — а можа, мне здаецца. 

— Ну, тады з Вулкай... 
— Можа, дзе клінам і ўтыкаецца... 
— I што там? 
— Хат больш за дваццаць, прыгожы лес, добрая паша, 

яшчэ бабровыя тоні... добрая вёска. 
Увечары ваявода падсеў да пані Кшыскай, а тая як бы 

і не ведала. Пытаецца ў яе: 
— Дачуўся я, пані, што ты не можаш даць рады сваім 

галандскім каровам? 
— Адкуль ваша княская мосць гэта ведае? — з 

усмешкай спытала прыгожая Зарына. 
— У мяне ўсюды ёсць свае віжы, пане каханку... Зна-

чыць, у Тышове не стае добрай смятаны? 
Пані Кшыская пачала смяяцца... 
— А тут, як на злосць, у Малюнічах кароўкі дужа 

гладкія... 
— I хто гэта князю пераказвае такія дробязі? Калі 

пры ўсіх вашых клопатах і такое вас цікавіць, то гэта 
знак асаблівай ласкі да нас, і я не ведаю, як вам за яе 
дзякаваць, — прамовіла пані Кшыская. 

— Але вас гэта сапраўды так даймае, пане кахан-
ку? — спытаў ваявода. — Я быў бы рады, каб пані была 
шчаслівай, каб ёй не ставала хіба што птушынага мала-
ка... 

Пані Кшыская з удзячнасцю глянула на князя, адказ-
ваючы толькі паглядам і ўсмешкай... Відаць, гэтыя вочы 
расчулілі яго, бо князь адказаў ласкава: 

— Мая ты дабрадзейка, я дадам вам Малюнічы да Ты-
шова, хай у вас будзе не толькі мяса, але і добры сыр... каб 
ужо ўсяго ў гаспадарцы было паддастаткам... 

Расчуленая такой дабрынёй ваяводы, пані Зарына хаце-
ла пацалаваць яму руку, але Радзівіл не даў. 

Яна пабегла па мужа, прывяла яго да князя. 
— Ваша мосць, я быў бы не вартым тых шчадрот, 

якімі вы мяне асыпалі, калі б скарыстаўся з вашай даб-
рыні, — пачаў адмаўляцца Кшыскі. — Людзі пачнуць язы-
камі перакладаць, могуць сказаць, што я выпрошваю, 
што... Не, ваша мосць князю, як сабе хочаце, але мы гэтага 
дарунку прыняць не можам... 

Ды калі ўжо ваявода нешта сказаў, то не было такога 
спосабу, каб прымусіць яго перамеркаваць па-іншаму; гэта 
ўсе ведалі. Таму і іх спроба, шчыра кажучы, была чыстай 
камедыяй... Потым былі ўкленчванні, падзякі, слёзы, выказ-
ванне вечнай удзячнасці, і Малюнічы дасталіся Кшыскім. 

Пасля вяселля князь паслаў ім фармальны акт пера-
дачы права на ўладанне, і Кшыскі паспяшаўся распачаць 
там гаспадаранне, ды яшчэ меў ласку атрымаць збожжа на 
сяўбу і розныя іншыя дробязі... 

Недзе праз паўгода паехалі мы на Падляшша, у Белую, 
усім дваром, бо князь хацеў асталявацца там на нейкі час. 
З Нясвіжа рэгулярна прысылалася пошта, рапарты, лісты, 
князь часам пасылаў туды прыдворных, бо хоць і жыў 
ён у Белай як у Бога за пазухай, але Нясвіж свой любіў 
больш за ўсё. А тут, хоць і быў таксама дома, але пачу-
ваўся нібыта госць. Не было таго дня, каб ён не ўздыхаў 
па Нясвіжы... Бывала, прывязуць пошту, пачнуць разбіраць 
яе, а ён ужо ідзе з палаца, у якім жыў, у канцылярыю, каб 
уведаць пра навіны. Гаспадар гэтулькіх зямель, замкаў, 
маёнткаў, ён (і я таму сведка) мог распытваць пра ўлюбё-
ную кабылу, ажарабілася яна ці не, пра псярню, звярынец. 
I вось аднойчы прыходзіць да яго Багуслаўскі з лістамі. А 
пакет быў такі тоўсты, што ваявода аж спужаўся. 

— Ты мне, пане каханку, не дакладвай усяго, ліха на іх, 
на тыя паперы... у галаве і так думак аж занадта, дзе ўжо 
тут усё змясціць... пераказвай галоўнае... найлепшае... 

Багуслаўскі сеў, прачытаў адзін ліст, другі, дастаў 
трэці... але ваявода спыніў яго: 

— Пачакай! Ад каго? 
— Ад сям'і Кшыскіх. 
— А! Там, няйначай няма нічога важнага, адны кам-

пліменты, пасыпаныя цукрам. 

— Мне здаецца, што там ёсць просьба да вашай княс-
кай мосці. 

— О! О! Гэта будзе ўжо занадта! — перапыніўкнязь. — 
Чаго яны там, чорт іх забяры, хочуць? Можа, каб саступіў ім 
Нясвіж? Даў ім Тышова, Вулку, Малюнічы, хіба не досыць? 

— Ды яшчэ насення далі... 
— Ну дык чаго яны хочуць, пане каханку, чаго про-

сяць? 
— Запрашаюць на хрэсьбіны! — смеючыся, паведа-

міў Багуслаўскі. 
Ваявода ўсхапіўся з месца і пляснуў у далоні. 
— Не можа быць! Гэта ж трэба, такі цуд! На хрэсьбі-

ны! А каго ім Бог даў? 
— Сына, ваша мосць, — сказаў Багуслаўскі, узяўшы 

ліст. — Сама пані піша, што яго пакуль проста ахрысцілі 
ў вадзе, а на цырымонію будуць чакаць вашу княскую 
мосць... 

— Ану то ж доўга ім давядзецца чакаць, — адказаў 
ваявода. — Я не паеду. Між намі кажучы, гэты Кшыскі 
выглядаў арлекінам, а напраўду быў спрытным зухам, 
умее так хітра дапяць да кішэні, што і не згледзіш... Не 
паеду... Ім зноў нечага захочацца... Ды ўжо досыць. 

Багуслаўскі засмяяўся. 
— Але тут яшчэ пані Зарына manu рrорrіа — сваёй 

рукой — піша, — дадаў ён, зірнуўшы на ліст, — што хай 
сабе хлопец прачакаецца хросту хоць дваццаць гадоў, але 
яна нікога не хоча бачыць хросным бацькам, апрача вашай 
княскай мосці, і просіць дазволу даць яму імя Караль. 

Князь любіў знакі ўвагі да сваёй асобы... Кшыскі ска-
рыстаў і гэта. Князь расчуліўся: 

— Адпішы і пашлі нараджэнцу які падарунак, а сам я 
не паеду. Яны там зноў абдзяруць мяне як ліпку, яна падга-
ворыць мужа, а той зловіць мяне на слове. Хоць нешта, ды 
трэба будзе даць, а я ведаю, што ў маёй кішэні зараз і сотні 
злотых няма... як арандар, пане каханку, бяру напавер... Хай 
сабе чакаюць. Напішы, што я зарокся хрысціць дзяцей, бо 
яны пасля скора паміраюць... часам толькі даткнуся да ка-
торага, глядзіш, году не прайшло, а яго ўжо і няма... Мне 
нават шчанят няшчаснай Непты не ўдалося выгадаваць. 

Быў напісаны складны, ветлівы адказ, і на тым усё 
скончылася. А ўвосень мы зноў вярнуліся ў Нясвіж. 

А потым было, як зараз помню, паляванне ў Налібоц-
кай пушчы. Выявілася, што на простай дарозе папсаваныя 
масты, і мы мусілі павярнуць на Тышова. Князь баяўся 
туды паказвацца і загадзя аддаў загад у вёску не заязджаць 
нават дзеля таго, каб напаіць коней. Але нехта з даўных 
сяброў Кшыскага ці якая сяброўка Зарыны паспелі іх па-
пярэдзіць. Выехалі на світанні, яшчэ дацямна паказалася 
Тышова. Вазы паехалі па грэблі, і раптам каля млына па-
чуліся крыкі: "Стой! Стой!" Князь пачуў, глянуў, спытаў: 
"Што там?" і загадаў ехаць далей. А коні стаяць. Паслалі 
прыдворнага даведацца, ці не сапсавалася што. А там, 
каля млына, стаіць трыумфальная арка з зеляніны і засла-
ны стол з ежай. I ўжо сама пані Кшыская ідзе да абозу... 

— Ваша княская мосць, — прамовіла яна, падышоў-
шы да Радзівіла, — калі ўжо вы так не ласкавы да сваіх 
слуг, што не хочаце праведаць іх убогай хаціны, дазвольце 
ім хоць на дарозе вас прывітаць... 

Князь вылез, пацалаваў руку пані Зарыне... крыху на-
хмурыўся, але ад пачосткі не змог адмовіцца, бо яго так 
сардэчна і міла прасілі... Кшыскі стаяў з шапкай пад пахай 
у такой прыніжанай і пакорлівай позе, а ягоная жонка так 
ласкава ўсміхалася. А за пару крокаў ад млына на спецы-
яльна збудаваным памосце, засланым дыванамі, на сталах 
стаялі пляшкі з віном і поўныя міскі... Княскія прыдвор-
ныя стаміліся пасля доўгай дарогі, апетыт разгуляўся, а тут 
такія прысмакі, аж слінкі цякуць... Яны вельмі ўзрадавалі-
ся, калі князь дазволіў папасавацца. Радзівіла падвялі да 
параднага шырокага крэсла, якое больш нагадвала трон... 
Князь зірнуў на бакі, раз, другі, мабыць, баяўся, што яго 
запросяць на хрэсьбіны, не ўбачыў нічога, што магло б 
нагадаць пра іх, і сеў за стол. Здавалася, што Кшыскі зараз 
падасць знак частавацца, як раптам расчыніліся дзверы 
млына... і выйшла прыгожа апранутая мамка з прыкрытым 
пялюшкай дзіцем на падушцы. А за ёй выступаў і ксёндз-
пробашч ва ўсіх сваіх шатах, далей — пані падстоліна 
Ціханавецкая, якую князь вельмі паважаў... Князь акінуў 
паглядам гэтую працэсію, усміхнуўся нечаканаму сюрпры-
зу, але (што паробіш?) мусіў стаць хросным бацькам. 

Падстоліна стала побач як кума, у другой пары былі 
пан Рэйтан з пані Валадковічавай, якія таксама хаваліся ў 
млыне, не ведаючы, ці ўдасца затрымаць князя. 

— Ну, пане каханку, злавілі ў сець старога мядзведзя... 
трапіў у нерат, што і казаць... — мармытаў князь. — Але 
я не дапушчу, каб дзіця мерзла, бо вецер сцюдзёны, ды і 
пані падстоліна можа прастудзіцца... Хто мае ахвоту ехаць 
на паляванне — хай едзе. А мы — у двор. 

Паляўнічых і частку прыдворных пастанавілі адпра-
віць у Налібокі, каб яны чакалі там ваяводу, а мы астатняй 
світай пайшлі ў двор. Кшыскія спадзяваліся, відаць з усяго, 
што ім удасца іхняя хітрасць, бо ўсё было падрыхтавана: 
і стол для князя з распяццем над галавой, са свечкамі, і 
розных він, і трункаў колькі душа зажадае... Пані Зарына 
Кшыская ўвайшла хораша ўстроеная, здавалася каралевай 
нават пры падстоліне, якая была свецкай дамай, ды і сам 
Кшыскі выглядаў, не схлушу, як маршалак пры яе двары... 
і, што асабліва цікава, зусім прыстойна. Ён ужо не рабіў 
ніякіх выбрыкаў, як наравісты конь, перастаў вычварацца і 
прыдурвацца. Апрануты ён быў багата, але сціпла, ва ўсё 
новае; стаяў цэлы час каля князя, падносіў яму талеркі, 
сам падаваў сподкі, словам, правіў шляхецкую прыдворную 
службу. Князь-ваявода адчуваў сябе няёмка, бо не мог зра-
біць падарункі для хрэсніка, кумы, бацькоў і прыдворных, 
а ён заўсёды, калі бываў хросным бацькам, любіў надарыць 
усіх. Але ён паспеў яшчэ каля млына нешта шапянуць 
старшаму прыдворнаму, і той вярнуўся ў Нясвіж, каб пры-
везці падарункі. Тут сталі з'язджацца суседзі, відаць, за-
гадзя запрошаныя. Сярод іх апынуўся і натарыус Качура. 

Усе вельмі здзівіліся, калі яго тут убачылі, бо ён не мог 
быць сярод запрошаных, князю было вельмі непрыемна 
бачыць яго. Я заўважыў, як пані Кшыская расхвалявалася 
і падбегла да князя патлумачыць, што натарыуса ніхто не 
запрашаў... Кшыскі таксама скрывіўся, калі ўбачыў яго, але 
прывітаў як належыць. У пана Качуры была ўсім вядомая 
слава, а князь яго іначай не называў як той няздара. Калісь 
Качура выступаў у нейкім судовым працэсе як адвакат 
супраць Радзівіла, абхітрыў усіх ягоных упаўнаважаных 
і выйграў справу. Князя чапляла не так страта грошай, як 
абраза роду Радзівілаў, і ён не мог гэтага дараваць. Нязда-
ра быў цяпер ужо старым чалавекам, на рэдкасць балбатлі-
вы, аднак флегматычны, стрыманы, халодны, адважны. Ён 
усіх бачыў наскрозь і быў дужа хітрым. Калі ён за нешта 

браўся, то няўхільна дамагаўся свайго — тры разы прай-
грае, але заўжды de noviter repertis — яшчэ раз — вер-
нецца і хоць усіх вымучыць, давядзе да шаленства, але па-
ставіць на сваім. Звонку ён быў непрыкметны, худы, сярэд-
няга росту, твар бледы, вусы рэдкія, як трава на пяску... 
лысы... вочкі малыя, глыбока пасаджаныя... Ён прывітаўся 
з гаспадарамі, потым папраставаў да князя-ваяводы, нізка, 
аж дакрануўшыся рукамі да зямлі, пакланіўся. Хоць князь 
не дужа хацеў бачыць яго, а ўсё ж змусіў кіўнуць галавой. 
Назолу нельга было выбавіць за дзверы, і гэта канчаткова 
сапсавала князю ягоны і так не дужа добры настрой. 

— Які чорт яго сюды прынёс? — прабурчаў князь. 
Заўважу, што Качура ніколі без дай прычыны нікуды 

не ездзіў, калі ўжо і даваў сабе такі клопат, то заўжды меў 
нейкую справу. Я быў пэўны, што і гэтым разам ён не сам 
прыблукаў — насамрэч натарыуса запрасіў Кшыскі дзеля 
нейкіх сваіх інтарэсаў. Гэты Кшыскі ўмеў ёмка дамагацца 
свайго, у чым мы ўсе не раз пераконваліся. 

Няздару запрасілі за стол. Князю так непрыемна было 
бачыць яго, што ён не хацеў нават позіркам з ім сустракац-
ца. А Качура хоць і сеў воддаль, але так, каб не выпускаць 
з вачэй князя. Некалькі разоў ён спрабаваў уступіць у раз-
мову, яму ніхто не адказаў, але яго гэта не збянтэжыла. 

Віно было найвышэйшага гатунку, келіхі ўздымаліся 
часта. Качура эычэкваў, відаць, пакуль галовы разгарачац-
ца... I праўда, пад канец абеду ўсе развесяліліся, пажва-
велі. Натарыус паспеў пару разоў дасціпнымі словамі вы-
клікаць смех, хоць сам ён ніколі не смяяўся. Неўпрыкмет 
ён апынуўся ў цэнтры ўвагі. Князь, каля якога шчыравала 
пяшчотная пані Кшыская, быў расчулены яе гасціннасцю, 
успамінамі пра маладыя гады, пакрысе таксама зрабіўся 
весялейшым, стаў раз-пораз устаўляць у размову нешта 
сваё', і відаць было, што ён забыўся пра колішнюю крыўду. 
Надвячоркам з Нясвіжа вярнуўся прыдворны і прывёз тое, 
за чым яго пасылалі. Акрамя тысячы чырвонцаў для дзіцяці 
тое-сёе дасталося кожнаму. Маці — дужа прыгожы ўбор, 
бацьку — дарагі гадзіннік, пані падстоліне — каштоўны 
пярсцёнак. Мамцы, якая была з суседняй радзівілаўскай 
вёскі, акрамя сумкі, рукамі робленай, якую яна атрымала 
ад самога князя, было дадзена на ўсё жыццё разам з усёй 
раднёй вызваленне ад абавязкаў і подацяў... 

Калі ўсё было раздадзена і кожны па-свойму падзяка-
ваў князю, раптам устаў натарыус і з усмешкай загаварыў: 

— Добра быць у пашане ў князя, жыць з ім у дружбе і 
згодзе — гора не зазнаць! Усе ведаюць, якое залатое сэр-
ца ў нашага князя-ваяводы. Але што з таго, што з таго? 
Што князь можа парабіць з д'яблам, які чыніць зло? Я ж 
ведаю, што з найлепшых учынкаў вашай мосці ніколі не 
выходзіла нічога добрага... 

Князь запытальна глянуў на яго. 
— Праўду кажаш, асіндзею, — жвава падхапіў ё н , — 

мы аднойчы злавілі д'ябла ў Налібоцкай пушчы, потым 
тры дні мачылі ў свянцонай вадзе, адрэзалі яму кіпцюры, 
яны, можа, і дасюль не адраслі, пакінулі яго без хваста... 
Вось гэтай апошняй крыўды ён не можа мне дараваць. 
Але скажы мне, пане, адкуль ты ведаеш, што д'ябал пе-
райначвае тое, што я раблю? 

— Ды як жа не ведаць, не бачыць таго, што само лезе 
ў вочы? — не збянтэжыўшыся, адказаў натарыус. — Я 
магу пералічыць на пальцах тых, каго князь асыпаў сваімі 
міласцямі і каму гэта потым вылезла бокам... 

Князь уздыхнуў, бо ў тым была пэўная доля праўды. 
— Але дзякаваць Богу, што гэта не адносіцца да маёй 

шаноўнай пані Кшыскай, — засмяяўся ваявода. — Яна ве-
дае нейкі спосаб прагнаць нячыстую сілу, бо ў Тышове, як 
мне здаецца, усё ідзе на добры лад. 

Качура паціснуў плячыма. 
— Да пары, ваша мосць, да пары, — адказаў ё н . — Я 

загадзя магу сказаць, што і тут бяда ўжо на парозе... 
— Што тут можа здарыцца? Што ты, асіндзею, 

кажаш? — загаварылі разам і Кшыскі, і Кшыская. — 
Супакойцеся, пане! Навошта прарочыць нам у такі дзень 
нешта благое? 

— Пачакайце! — запярэчыў Качура. — Я вам нічога 
благога не скажу. Проста, у мяне ўжо вялікі досвед, 

практыка, я многа чаго нагледзеўся, вось і навучыла жыц-
цё варажыць... 

Кшыскія спрабавалі перавесці размову на іншае, але 
князь зацікавіўся словамі натарыуса. 

— Н е , вы дайце яму сказаць, хай растлумачыць... Калі 
ласка, расказвайце... 

— Пане Кшыскі, ці ёсць у вас карта сваіх уладанняў, 
ваколіц Тышова, Вулкі і Малюніч? — спытаў Качура. 

— Ёсць, я папрасіў геаметра і каморніка, каб змаля-
валі мне ўсё на адной карце. 

— Яе можна знайсці? 
— Яна ў маім пакоі. 
— Прынясіце, — папрасіў ваявода. 
Кшыскі мусіў пайсці, праз некалькі хвілін ён ра-

зам са слугой унёс бляшаную трубку, вялікую, як бер-
вяно, з яе дасталі нацягнутую на палатно карту ўла-
данняў сямейства Кшыскіх cum attinentiis, acuratissime 
delineatem — старанна, акуратна нарысаваную — кня-
скім геаметрам. Яе развінулі на стале, але яна згортвалася, 
таму на рагі паставілі бутэлькі і паклалі боханы хлеба. 

Натарыус стаў у такую позу, нібыта збіраўся танцаваць, 
узяўшыся рукі ў бокі; князь стаяў, трымаючы рукі за 
спінай, нахіліўшы галаву: у яго ўжо слабеў зрок. Качура 
пачаў паказваць: 

— Перш-наперш, хачу звярнуць вашу ўвагу на канфі-
гурацыю ўладанняў... Незвычайная канфігурацыя. Нагад-
вае рака... або саламандру... Мноства паваротаў, нідзе няма 
дакладнай мяжы, адны дамоўленасці... а гэта кветкі, з якіх 
пазней будуць горкія ягады... Вось, гляньце на ваколіцы 
Тышова... доўгая фігура, двор у адным канцы, за вёскай, 
палі — у другім... хоць гэта ў нас — рэч звыклая. Далей 
да двара прытыкаецца Вулка... адным бокам... Так! А ця-
пер прашу сачыць за маім пальцам: вось, граніца пайшла 
ўверх, пабегла і знікла... Вулка пры Тышове — як баро-
даўка на носе... Але гэта яшчэ не ўсё... Малюнічы ляжаць 
за Вулкай і мяжуюць з імі толькі па вузенькай палосцы... 
Прашу паглядзець. Паміж Малюнічамі, Вулкай і Тышовам 
утачыліся Засыпянскія лясы... таму, каб перавезці напраст-
кі з Тышова ў Малюнічы хаця б воз гною, патрэбна дзер-
ціся праз чужыя ўладанні... I гэта, ваша княская мосць, 
не нейкі там клінок, ражок, а трыццаць ці нават сорак 
валок зямлі, вокам не згледзець. Калі ўбіць каму клін у 
грудзі... то зараз дыхаць перастанеш... Згадзіцеся, ваша 
мосць князь, што ваша дабрыня да шаноўнага сямейства 
Кшыскіх з часам прымусіць іх мець вялікія клопаты... Я 
назваў бы гэтыя Засыпянскія лясы чортавым зараснікам... 

Тут натарыус засмяяўся, усе астатнія маўчалі; князь 
нахіліўся над картай, разглядаючы яе, і не знаходзіў, што 
адказаць. 

— Пакажы мне дакладней, асіндзею, дзе тут той 
клін, — папрасіў ё н . — Адкуль і дакуль ідзе?.. Як? Тут жа, 
як быццам, адны лясы... 

— I лясы, і балоты! — удакладніў натарыус. — А 
вось гэты клін... тут мяжа Малюнічаў... тут Тышова... А 
вось Вулка... 

Ён правёў пальцам па белай частцы карты. 
— Вось каб ад гэтак званага Белага груда правесці 

праз пушчу хвалістую лінію да Тышоўскага бору, там, 
дзе пазначана ўрочышча Банькі... то канфігурацыя стала б 
значна лепшай, прыгожа скругленай... гэта in futurum — у 
будучыні — не адгукнецца... д'ябал адступіцца. 

— Так-так! — усклікнуў ваявода. — Я часам і з гэтым 
панам магу паладзіць... хай сямейства Кшыскіх дарэмна не 
хвалюецца... Сапраўды, паводле слоў натарыуса, выходзіць, 
што можа стацца так, як з тым мужыком, якому чорт насы-
паў поўныя кішэні дукатаў а як стаў ён іх дома даставаць, 
то выцяг адно лісце замест золата... Магло быць так, што 
і мае падарункі сталіся б фалынывымі, як чортава золата? 

— Магло, ваша княская мосць! — горача і ўсхваля-
вана пацвердзіў Кшыскі. — Але хачу сказаць, што ўсё 
атрыманае ад вас, з вашае ласкі, пакуль што вядзецца і 
спорыцца... жонка таксама можа пацвердзіць, што нам усё 
ўдаецца. А што да тых Засыпянскіх лясоў, то ад іх сапраў-
ды шкода ёсць. Нам цяжка ўтрымаць сялян, бо пад бокам 
чужы лес, вось мужыкі з Тышова, з Малюніч, з Вулкі 
чыняць шкоду... мы пільнуем як можам... але іх ловяць, 
забіраюць худобу, судзяць... гэта праўда... клопаты ёсць... 
але ж ці ў мяне аднаго?.. 

— Сапраўды, пакуль што яшчэ так-сяк, — падтрымаў 
яго Качура. — Але хто можа сказаць, у чые рукі ўсё гэта 
патрапіць? Зярнятка ёсць, і яно можа ўзысці. Ого! Я-то 
гэта добра ведаю! I вы добра ведаеце, што такое мець вось 
такі клін... 

— Пане Качура, годзе пра гэта! — спрабавала спыніць 
размову пані Зарына. 

— Маўчу, пані дабрадзейка, маўчу! У такі шчаслі-
вы і памятны для вашай сям'і дзень я не хачу быць 

Касандрай (24)... і псаваць настрой не хачу князю, якога я 
люблю і паважаю... 

— Дык ты, пане натарыусе, мой прыхільнік? — 
з'едліва спытаў князь. — Гэта нешта новае! Хутчэй на-
адварот... але чаму ты думаеш, што псуеш мне настрой? 
Дарма, васпане, зусім не... 

— Я сапраўды шчыры прыхільнік вашай княскай мос-
ці, заўжды ім быў і да скону не перастану быць, у тым я 
гатовы прысягнуць, — запярэчыў яму натарыус, жэсты-
кулюючы так, нібы ён выступаў у судзе. — Калі вы лічыце 
сваімі сябрамі толькі тых, хто гаворыць вам прыемнае, а 
горкай, ды здаровай праўды слухаць не хочаце, то я са-
праўды не адношуся да лісліўцаў, гэтага не дазваляюць 
мой гонар і сумленне, калі б вы, ваша княская мосць, зараз 
маглі зазірнуць у маё сэрца... 

— Мой ты пане каханку, — перапыніў яго князь, — я 
рады быў бы паглядзець на сэрца, але цяпер не варта... можа, 
калі-колечы пан мне яго пакажа... іншым разам... але мне 
здаецца... можа стацца так, што вам яго прырода не дала... 

— Як жа б я жыў без яго? — спытаў натарыус. 
— Ведаеш, асіндзею, калі я ездзіў у Гішпанію па 

табаку для князя прымаса, каб праз гэта замірыцца з Па-
нятоўскімі, выпала мне спаткаць у Саламанцы вучонага 
доктара, — пачаў расказваць князь. — І ён мяне запэўніў, 
пане каханку, што разрэзаў трыста восемдзесят шэсць 
нябожчыкаў і толькі ў трыццаці чатырох знайшоў сэрца. 
Вось так, пане каханку... 

— А што было ў іншых на тым месцы? — усміх-
нуўшыся, спытаў натарыус. 

— У іншых? Хто іх там ведае! Гішпанцы часта лгуць, 
пане каханку, — прамовіў князь. — Але ён паказваў мне 
свае запісы. На месцы сэрца ў некаторых было вотруб'е, 
а ў каго — мяшэчкі накшталт кашалькоў, нават зялёныя, у 

каго — каменне, цагліны і розныя іншыя інгрэдыенты, 
пане каханку. 

На тым і скончылася гутарка пра абсягі маёнтка 
Кшыскіх. Натарыус зрабіў выгляд, што паверыў выдумцы. 
А князь улёг у аповеды пра свае бадзянні па свеце, пачаў з 
Гішпаніі, а потым дабраўся аж да Месяца; але ж назаўтра 
трэба было ехаць у Налібоцкую пушчу, і ён, нарэшце, пай-

шоў у спальню. Кшыскія праводзілі яго з ліхтарамі ў руках. 
Ды размова з натарыусам гэтак запала князю ў галаву, што 
праз колькі дзён хроснаму сыну была пасланая дарчая на 
Засыпянскія лясы, і такім спосабам пяцьдзесят валок пушчы 
з найлепшым таварным лесам дасталіся Кшыскім. Насамрэч 
ніякіх балотаў і багны там не было, а за выборныя мачта-
выя сосны пазней гаспадары атрымалі пару тысяч дукатаў. 

Пасля таго як князь так нечакана папаўся на грэблі ў 
Тышове і шчодра аплаціў свае ўспаміны пра цудоўную За-
рыну, ён болей не ездзіў каля ўладанняў Кшыскіх і нейкі 
час не бачыўся з іх гаспадарамі. Пазней яны прыязджалі ў 
Нясвіж на розныя святы і ўрачыстасці, і князь, як і раней, 
быў з паняй Зарынай дужа ласкавы і ўважлівы. 

Другіх хрэсьбінаў не надарылася, бо муж і жонка былі 
ўжо не першай маладосці; ды і князя цяжка было абдурыць 
яшчэ раз, ён і так даў ім надта многа. Кожны раз, калі 
яны прыязджалі ў Нясвіж, ён цешыўся з малога Караля, 
а ў Кшыскага пытаўся, ці не замінае яму там д'ябал... але 
заўжды чуў толькі словы ўдзячнасці... 

Калі мяне памяць не падвяла, можа, гадоў праз пяць па 
тых хрысцінах, неяк раніцой я ўбачыў князя; задуменны і 
засмучаны, ён наўзлукаткі сядзеў за сталом над толькі што 
прачытаным лістом. 

— Ведаеш, асіндзею, пане каханку, — павярнуўся ён 
да м я н е , — пані Зарына... памерла... Далібог не ведаю, 
чаму... яна ніколі не скардзілася ні на што.... Усе кажуць, 
што Кшыскі хадзіў перад ёй на пальчыках, а мне здаецца, 
што гэты ашуканец яе замучыў. Яна была жанчына сціплая 
і разумная, утойвала свае беды, так і не пажыла шчасліва. 

— Ад чаго яна памерла? — спытаў я. 
— Кашляла... захварэла на сухоты... — прамовіў князь 

сумным голасам. — Бяда ходзіць па свеце... Кшыскі запра-
шае на пахаванне, але я не магу паехаць — апухлі ногі... 
едзь ты... памажы, калі будзе ў чым патрэба... 

На загад князя мы паехалі ў Тышова і ўбачылі там 
Кшыскага — спалатнелага, сумнага, у слязах. Нас узяло 
за сэрца, што ён вельмі гараваў, не адыходзіў ад труны, а ў 
касцёле горка плакаў Як тут было не пашкадаваць бедака? 
Памінкі ён справіў як належыць; ксяндзам, якіх прыехала 
многа, падзякаваў, надарыў іх, накарміў і напаіў. 

421 



Пра гэта ўсё мы расказалі князю. Кшыскі паставіў на 
магіле жонкі прыгожы помнік; на мармуровай пліце быў вы-
біты складзены прыёрам прачулы надпіс на лацінскай мове. 

Усім гэтым Кшыскі здабыў сабе прыхільнасць князя. 
Калі Кшыскі неўзабаве пасля пахавання жонкі прыязджаў, 
каб падзякаваць князю, Радзівіл прыняў яго вельмі пры-
язна, быў з ім як ніколі ласкавы. Сваё гора і жалобу па 
жонцы Кшыскі выказваў так красамоўна, так плакаў, што 
і мы ўсе вельмі шкадавалі яго. 

Праз некалькі тыдняў ён прыехаў у Нясвіж і прывёз 
з сабой маленькага Караліка, які сваім дзівосным харас-
твом нагадваў нябожчыцу маці; для сваіх гадоў ён быў 
вельмі жвавым, і пані Мараўская з прыдворнымі дамамі, 
якія былі ў гэты час у Нясвіжы, не маглі нагледзецца і 
нацешыцца з яго. 

Бацька таксама шмат часу праводзіў са сваім адзіным 
сынам, насіў яго на руках, песціў, цалаваў; здавалася, ён 
хацеў замяніць яму маці. 

— Але дзе ж, як бы я яго ні песціў, ніякай чуласцю 
я не замяню яму той, якую страціў, — сказаў ён аднойчы 
к н я з ю . — Клопатаў і старанняў бацькавых мала, такому 
хлопцу патрэбна жаночая апека... каб за ім быў сталы 
догляд. Мужчына то на гаспадарцы, то некуды ад'язджае, 
тысяча праблем... а дзіця марнуецца адно... 

Час ад часу ён зазіраў у Нясвіж то з Каралікам, то 
адзін, яго заўжды добра прымалі... I вось неяк, толькі ён 
паехаў дахаты, князь кажа нам: 

— Ну і жук ён, пане каханку! 
— Хто? — спытаў Заблоцкі. 
— Хто ж яшчэ? Наш самотны пан Кшыскі... Я зда-

гадваўся, што нездарма ён тут круціцца. Сёння з паўга-
дзіны гаварыў з паннай Ядвігай Асухоўскай... А перад тым 
некалькі разоў зазіраў да васпаватай Шарчынскай, але, 
мусіць, не ўпадабаў, бо брыдкая. 

Ніхто з нас не верыў што Кшыскі намеркаваў зноў 
ажаніцца; тым болей, каб ён намеціўся на панну Асухоў-
скую, якая была маладзейшая, чым нябожчыца. Праўда, 
і не такая прыгожая, але затое досыць багатая. Ёй было 
трыццаць два гады, але выглядала маладзей. Князь не быў 
закаханы ў яе, але яму падабалася, што яна ўмела добра 
гаварыць, была вясёлая. 

— Ваша мосць князю, яшчэ панна Шарчынская, калі б 
захацела, магла б за яго пайсці, бо ёй даўно пара ўжо ісці 
да вянца, — сказаў Заблоцкі. — Але каб панна Асухоўская... 

Усе пасмяяліся з такой, як нам здавалася, нісянеціцы; 
князь таксама кіўнуў галавой: "Нічога з таго не выйдзе... 
пане каханку..." 

Тым часам Кшыскі прыехаў раз, другі, трэці і чацвёр-
ты, і мы зразумелі, што ён захацеў ажаніцца, не чакаючы, 
пакуль скончыцца жалоба. А панна Асухоўская спачатку 
ні тое ні сёе, прымала яго толькі, каб пагаварыць, потым 
падабрэла, прывыкла, а можа, ён завабіў яе якімі салодкімі 
словамі, ці то былі ў яго нейкія свае чары, але яе згоды на 
шлюб дабіўся. Ваявода даведаўся пра тое і стаў змрочны. 
Аднойчы сустрэў ён Кшыскага і ўзяў яго на роспыты: 

— Што ты сабе думаеш, пане каханку? Будзеш па 
адной забіраць з Нясвіжа паненак, пакуль не застанецца 
ніводнай? Як табе не сорамна? Яшчэ тую не аплакаў, а 
ўжо думаеш жаніцца зноў... 

— Ваша мосць, — узмаліўся Кшыскі, — не буду хлу-
сіць, бо вінаваты... але на знак памяці пра нябожчыцу, маю 
незабыўную дабрадзейку Зарыну, я шукаю новую жонку. 
Бо Караль наш змарнее без жаночай апекі... а дзе ж я магу 
яшчэ шукаць жонкі, як не пад крылом вашай княскай мос-
ці, майго дабрадзея... 

Тут ён расплакаўся, выцягнуў хусцінку, і ўсё палка 
пераконваў князя, наракаў на лёс. Нарэшце той паціснуў 
плячыма і пакінуў яго ў спакоі. 

I што ж вы, панове, думаеце? Асухоўская пайшла за 
яго, і ў Нясвіжы зноў спраўлялі вяселле, князь даў ра-
зам з пасагам свой addytament — дадатак... але з таго 
часу паводзіў сябе з Кшыскім асцярожна, унікаў яго, не 
загаворваў і не даў нешта яшчэ адхапіць. Не скажу, што 
спроб з ягонага боку не было. Прыязджала жонка і цэлы-
мі тыднямі бавілася пры двары, прыязджаў і ён, ваявода 
ласкава прымаў абаіх, але на намёкі Кшыскага пра ягоныя 
клопаты адказваў маўчаннем, і ў Тышова, хоць яго шмат 
разоў запрашалі, болей не ездзіў. Здавалася, што нашаму 
Кшыскаму ўжо ніколі не ўдасца пакарыстацца з Радзівіла-
вай кішэні, але выйшла іначай, і зусім неспадзявана. 

Прыбыткі з уладанняў у Радзівіла былі вяліз-
ныя, а крэдыт — непамерны, дык калі на Святога Яна 

прыходзілі кантракты, часта не ставала сродкаў на ўсё; 
тады пазычалі, бралі дзе толькі можна, з розных рук. Неяк 
у сярэдзіне года, калі ў шляхты не было асаблівых пры-
быткаў, князю спатрэбілася пяць тысяч дукатаў для нейкай 
справы, якая пагражала вялікімі стратамі. Грошы шукалі 
з асцярогай, каб не пачалі языкамі перакладаць... і хоць 
мала хто ведаў пра тое, але аднойчы Кшыскі прыехаў у 
Нясвіж і папрасіў пагаварыць з князем сам-насам. Пазней 
князь расказаў мне, як гэта было. Прыняў ён Кшыскага 
холадна, бо асцерагаўся яго, нават баяўся сустракацца. 
Кшыскі ўкленчыў перад князем і пачаў гаварыць пра сваю 
бясконцую ўдзячнасць за яго дабрадзейства. 

— Хай жа будзе мне дазволена, як мізэрнаму чарвяку, 
хоць раз мець шчасце нечым аддзячыць вам, каб паказаць 
належным парадкам, як я вам удзячны, — папрасіў Кшыскі 
пад канец размовы. — Я ведаю, што ваша мосць шукае пяць 
тысяч дукатаў, я прывёз шэсць і кладу іх да вашых ног... 

Спачатку князь адпіраўся, не хацеў браць... потым, бо 
ўсё ж была вялікая патрэба, узяў і загадаў выдаць распіску. 
Кшыскі адгаварыў яго ад гэтага і напрасіўся сам выгадна 
ўладзіць справы з заступнікам князя, але з дамовай усё 
цягнуў, адразу не ўклаў яе, сказаў, што прыедзе пазней... 
Грошы тым часам разышліся. Праз пару тыдняў, калі іх 
ужо не было, Кшыскі прыехаў на камісію. Яму зноў пра-
панавалі распіску, ён адмовіўся. Тут і выйшла шыла з мяш-
ка. Ён папрасіў які-колечы заклад... быццам бы так, абы 
адбыць... Спачатку князь хацеў вярнуць яму тыя грошы. 
Але якраз іх у касе і не было. Дый заклад заўсёды можна 
было выкупіць. Ну, князь і даў яму ў заклад пару вёсачак 
пад Мірам; кантракт склалі Кшыскі і Качура, ды так добра, 
гэтулькі кручкоў там розных паўстаўлялі, што вёскі так і 
засталіся ў Кшыскага. Прынамсі, я не чуў пра спробы вы-
купіць іх, але пра тое, што Кшыскі не аддае іх і дагэтуль, 
добра ведаю; вось так ён яшчэ раз пашырыў свае ўладанні. 

Помню, як князь пасля ўсіх гэтых прыгод неяк жартам 
сказаў пра яго: 

— Малюся, пане каханку, каб Бог даў здароўе пані 
Кшыскай: калі, ненарокам, памрэ, то ён прыедзе да мяне па 
трэцюю жонку, а з ёй ужо забярэ і ўвесь Нясвіж... 



КАМЕНТАРЫ 

МАЦІ КАРАЛЁЎ 
На беларускай мове аповесць друкуецца ўпершыню. На польскай мове 

ўпершыню надрукаванаў 1883 г. Пераклад зроблены з выдання: Jozef Ignacy 
Kraszewski. Matka krolow. Ludowa spoldzielnia Wydawnicza. Warszawa. 1971. 

T O M 1 

1 Вітаўт (1350—1430) — з 1392-гa пa 1430 г. вялікі князь Вялікага 
княства Літоўскага. 

2 Ягайла (1348—1434) — вялікі князь Вялікага княства Літоўскага ў 
1377—1392 гг., кароль Польшчы ў 1386—1434 гг. Стрыечны брат Вітаўта. 

3 Кейстут (1297—1382) — бацька Вітаўта, вялікі князь Вялікага 
княства Літоўскага ў 1345—1382 гг. 

4 Лелівы і Тапары — прадстаўнікі найстарадаўнейшых польскіх ро-
даў, якія мелі своеасаблівыя гербы. Леліва — паўмесяц рагамі ўверх і з 
зоркай пасярэдзіне. Тапор — на шчыце сякера, павернутая лязом улева. 
Да Леліваў адносіліся роды Тарноўскіх, Мельштынскіх і Граноўскіх, да 
Тапароў — Тэнчынскіх, Тарлаў і Рытэрскіх. 

5 Збышак з Алясніцы — Збігнеў Алясніцкі (1389—1455), Ягайлаў сак-
ратар, з 1423 г. — кракаўскі біскуп, з 1439 г. — кардынал. 

6 Дыпольд Кікерыц — крыжацкі рыцар, які ў Грунвальдскай бітве 
напаў на караля Ягайлу. Паводле "Хронікі" Длугаша нібыта Алясніцкі 
скінуў Кікерыца з каня, а потым Ягайла дабіў яго кап'ём. Мажліва, эпізод 
прыдуманы Длугашам, які хацеў узвысіць свайго апекуна, бо ў лацінскай 
хроніцы, якая была напісана праз год пасля бітвы, сказана, што рыцара 
зваліў з каня сам Ягайла. 

7 Кракаўская інфула — маецца на ўвазе кракаўскае біскупства. 
Інфула — мітра, галаўны ўбор біскупа, у пераносным сэнсе — сан біс-
купа. 

8 Святарог — дакладней, Свінтарог, літоўскі князь, які ўладарыў у 
канцы XIII ст., прыкладна ў 1272 г. пабудаваў недалёка ад утокі ракі Віленкі 
ў Вілію малельню язычніцкага бога Перуна, у 1387 г. Ягайла разбурыў яе і 
на тым месцы загадаў пабудаваць Віленскі кафедральны сабор. 

9 Альгерд (1296?—1377) — бацька Ягайлы, вялікі князь Вялікага 
княства Літоўскага ў 1341—1377 гг. 

10 Гедымін (1275?—1341) — бацька Альгерда і Кейстута, вялікі князь 
Вялікага княства Літоўскага ў 1315—1341 гг. 

11 Ульяна — трэцяя Вітаўтава жонка, дачка князя Гальшанскага Івана 
Альгімунтавіча, сястра Андрэя Іванавіча Гальшанскага, бацькі Соф'і. 

12 Вайдэлотка — вайдэлотамі называлі язычніцкіх святароў і спевакоў. 
13 Кунігас — літоўскі язычніцкі святар. Тут — літоўскі князь. 
14 Анпа — другая Вітаўтава жонка. 
15 Тры жонкі — першай Ягайлавай жонкай была Ядвіга, дачка Людві-

га, караля Венгрыі і Полынчы, памерла ў 1399 г., другой — Анна, унучка 
польскага караля Казімера Вялікага, памерла ў 1416 г., трэцяй — Эльжбета 
Граноўская, памерла ў 1420 г. 

16 Брандэнбургчык — сын Фрэдэрыка I Гогенцолерна, валадара Бран-
дэнбургскага княства, у 1421 г. быў сасватаны ў 8 гадоў да дачкі Ягайлы 
і Анны Ядвігі; калі б Ягайла не ажаніўся зноў і не меў сыноў, то Бран-
дэнбургчык мог, ажаніўшыся з Ядвігай, стаць па смерці Ягайлы польскім 
каралём. Выхоўваўся пры польскім двары, але па смерці Ядвігі вярнуўся 
на радзіму. 

17 Ядвіга (1408—1431) — Ягайлава дачка, да нараджэння каралевіча 
Упадзіслава магла прэтэндаваць на польскі трон. 

18 Жыгімонт (1361—1437) — Жыгімонт Люксембургчык, з 1387 г. — 
кароль Венфыі, з 1411 г. — рымскі кароль, з 1419 г. — чэшскі кароль і 
нямецкі кесар. Зацяты вораг Польшчы і Вялікага княства Літоўскага. 

19 Барбара — другая Жыгімонтава жонка, стрыечная сястра Анны, 
другой жонкі Ягайлы. 

20 Чэшская каралева — Офка, удава чэшскага караля Вацлава IV. 
21 Кракаўскі біскуп — у часы, пра якія расказвае аповесць, біскупам 

быў Войцэх Ястжэмбец (1362—1436). Біскуп — кіраўнік пэўнай каталіц-
кай грамады. 

22 Аляксандра — Ягайлава сястра, жонка аднаго з князёў Мазовіі. Яна 
ўгаварыла Ягайлу ўзяць шлюб з Граноўскай. 

23 Каморнічы — у той час прыдворны з ліку шляхты, які выконваў 
розныя паслугі. 

24 Русінка — русінамі ў той час называлі жыхароў усходніх беларускіх 
зямель, а ліцвінамі — заходніх. 

25 Цёлак — Станіслаў Цёлак, каралеўскі пісар, адзін з першых поль-
ска-лацінскіх паэтаў. У 1419 г. напісаў сатыру на каралеву Елізавету. 

26 Войтак... Сташак... — Кароль згадвае Войцэха Ястжэмбскага і 
Станіслава Цёлака. 

27 Яська з Тарнова — Ян Тарноўскі, кракаўскі ваявода. 
28 Мікула з Бжэзя — тут аўтар мае на ўвазе, відаць, Збігнева з Бжэзя, 

вялікага кароннага маршалка, які выконваў цяжкія дыпламатычныя дару-
чэнні Ягайлы, ягоны сын Мікалай таксама стаў маршалкам, але пазней. 

29 "Пергамін з пячаткамі" — прывілеі шляхты пісаліся на пергаміне, 
да іх мацаваліся пячаткі. 

30 "Мніхі з крыжамі" — крыжакі. Ягайла ўспамінае пра перамогу ў 
Грунвальдскай бітве. 

31 Прымас — у каталіцтве — тытул першай асобы ў святарскай іе-
рархіі. 

32 Вавель — рэзідэнцыя каралёў у тагачаснай сталіцы Польшчы — 
Кракаве. 

33 Зялсныя сеяткі — каталіцкае свята, прыпадае на вясну, звычайна 
на май. 

34 "Не захацеў прыкяасці тчаткі..." — каралева Елізавета, трэпяя Ягай-
лава жонка, хацела, каб яе сыну ад папярэдняга шлюбу была нададзена годнас-
ць графа, але Ястжэмбец як канцлер адмовіўся паставіць пячатку на дакуменце. 

35 "Пытанні, зададзеныя па-руску" — гэта значыць на старабеларус-
кай мове. 

36 "Маііліся паводле грэцкага абраду" — значьшь паводле праваслаў-
нага. Соф'я перайшла ў каталіцтва напярэдадні шлюбу з Ягайлам. Яна вян-
чалася з Ягайлам 7 лютага 1422 г. у Наваградку цудадзейнай праваслаўнай 
іконай Божай Маці, называнай Замкавай. 

37 Прэлат — у каталіцтве — чын, які надаецца вышэйшым духоўным 
асобам. 

38 Гінча з Рогава — рэальная гістарычная асоба, Ягайлаў прыдворны. 
Усё, што апісваецца пра яго ў аповесці, было ў сапраўднасці. 

39 Завіша Чарны — славуты польскі рыцар, вядомы сваімі высакарод-
нымі паводзінамі, перамогамі ў рыцарскіх турнірах. Браў удзел у Грунваль-
дскай бітве. Апісаны Г. Сянкевічам у "Крыжаках". 

40 "Па кудзелі" — так раней называлі сваяцтва па жаночай лініі. Сва-
яцтва "па мячы" было па мужчынскай лініі. 

41 Віленскі біскуп Мацей — з паходжання беларус, нарадзіўся ў Вільні 
ў 1417 г. 

42 Гусіты — прыхільнікі чэшскага тэолага і рэфарматара Яна Гуса, 
вялі ў 1419—1437 гг. змаганне за грунтоўную рэформу ў каталіцтве. Пра-
паноўвалі Ягайлу быць чэшскім каралём, а калі той адмовіўся, гэтая прапа-
нова была зробленая спачатку Вітаўту, потым Жыгімонту Карыбуту. Далей 
у тэксце ўспамінаецца пра аднаго з правадыроў гусіцкага руху Яна Жыжку 
(1360—1424). 

43 Жыгімонт Карыбут — Ягайлаў пляменнік, браў удзел у руху гусітаў. 
44 Вянгяроўская пушча — пушча ў ваколіцах польскага горада Вянгя-

рова. 
45 Сямён, князь гальшанскі — брат бацькі Соф'і і Ульяны, быў намес-

нікам Вітаўта ў Пскове і Ноўгарадзе Вялікім, потым княжыў у Вязьме. 
46 Ахмістр двара Мальскі Наленч — зачны дваранін са старадаўнага 

польскага роду Наленчаў. Ахмістр — прыдворная пасада. 
47 Ксёндз Эльяш і Пётр Хелмскі — настаўнікі і апекуны Брандэнбург-

чыка. 
48 З'езд з Жыгімонтам — адбыўся ў 1423 г. у Кежмарку, пасля яго 

Ягайла адклікаў з Чэхіі Жыгімонта Карыбута, які там быў Вітаўтавым 
намеснікам. 

49 Пясты — старадаўны польскі дваранскі род. 
50 Эрык Дацкі — у той час быў дацкім, нарвежскім і шведскім каралём. 
51 Укладзены мір — у 1422 г. Ягайла падпісаў мірную дамову з кры-

жакамі. 
52 Баварчык, князь Людвік — баварскі князь Людвік Барадаты. 
53 Часы Казімера — тут згадваецца польскі кароль Казімер Вялікі, які 

кіраваў з 1333-га па 1370 г. 
54 Закрыстыя — рызніца, памяшканне, дзе захоўваюцца царкоўныя 

рэчы. 
55 Бітва пад Нікаполісам — адбылася ў 1396 г., у ёй турэцкі султан 

Баязет разбіў войска Жыгімонта Люксембургчыка. 
56 Сербаўцы — музыкі, якія ігралі на сербскіх гуслях. 

57 Спіш — горад, аддадзены Люксембургчыкам Ягайлу пад залог у 
37000 тысяч коп чэшскіх грошай. 

58 "Кароль у іншым месцы" — маецца на ўвазе Папа Рымскі. 
59 Панары — гарыстая мясцовасць у ваколіцах Вільні. 
60 З'езд у Качішы — з'езд, пра які ідзе гаворка, адбыўся ў красавіку 

1425., але не ў Калішы, а ў Брэсце Куяўскім. 
61 Мясапуст — Запусты — рэлігійнае свята, якое адзначаецца напярэ-

дадні Вялікага перадвелікоднага паста. 
62 Святы Крыж — каталікі адзначаюць гэтае свята 3 траўня. 
63 Ганул — віленскі староста, які адыграў вялікую ролю ў жаніцьбе 

Ягайлы з Ядвігай. 
64 Медыка — паселішча за 12 км ад Пшэмысля (Польшча). 
65 Солтыс — вясковы стараста. 
66 Курсор — састарэлае польскае слова, тое ж, што і кур'ер, пасыльны. 
67 Барковіч — пазнанскі ваявода Мацька Барковіч, выступіў супраць 

караля Казімера Вялікага, памёр галоднай смерцю ў замкавай турме. 

ТОМ 2 
1 Кашталян — пасада ў Вялікім княстве Літоўскім і Польшчы, у 

службовай іерархіі ішла за пасадай ваяводы. 
2 Карона — ранейшая назва Польскай дзяржавы, тут ужываецца, каб 

адрозніць яе ад Вялікага княства Літоўскага. 
3 Сабор — тут маецца на ўвазе рыхтаванне да сабору (з'езду духа-

венства) у Базылеі. 
4 Жыгімонт — тут Вітаўтаў брат, Жыгімонт Кейстутавіч (каля 1365— 

1440), які пазней, у 1432 г., быў абвешчаны вялікім князем літоўскім. 
5 Свідрыгаіта (каля 1370—1452) — малодшы Ягайлаў брат, па смерці 

Вітаўта стаў вялікім князем Вялікага княства Літоўскага, змагаўся за аддзя-
ленне княства ад Польшчы. 

6 Бартак з Апавы — Вітаўтаў сакратар. 
7 Пятровін — персанаж з легенды пра цуды святога Станіслава. Па-

водле легенды, устаў з труны, каб пацвердзіць, што ён прадаў сваю вёску 
біскупу. 

8 "Скончыў сваё жыццё..." — Вітаўт памёр 27 лістапада 1430 г. 
9 "Скліканая ўся шляхта..." — у 1431 г. шляхта сабралася на з'езд 

у Сандаміры, тады ж былі адпраўленыя паслы да Свідрыгайлы, яму 
пагражалі вайной, а праз год пад кіраўніцтвам Ягайлы пачаліся баявыя 
дзеянні. 

10 "Дыспут аб хрысціянскай праўдзе..." — у 1431 г. адбыўся дыспут 
на Вавелі паміж чэшскімі гусітамі і прафесарамі Кракаўскай акадэміі, на 
ім быў і Ягайла. 

11 "Біскупскіх сядзібаў... " — у 1386 г., у час здушэння хваляванняў у 
Польшчы Ягайла аддаў загад займаць біскупскія сядзібы ў тых выпадках, 
калі іх валадары не давалі каралеўскім войскам дазволу на пастой. 

12 "Те Deum landamus..." (лац. ) — "Цябе, Бога, хвалім..." — першыя 
словы каталіцкай малітвы. 

13 Пугала — польскі рыцар Дабеслаў Пугала, які праславіўся ў бітве 
пад Грунвальдам і ў многіх бойках з крыжакамі. 

14 Празеліты — людзі, якія памянялі сваю веру на іншую. 
15 "Вачьны з'езд у Серадзе..." — вальны (усеагульны) з'езд у Серадзе 

адбыўся ў 1432 г., на ім шляхта прапанавала пасадзіць на княжанне ў Вя-
лікім княстве Літоўскім Жыгімонта Кейстутавіча. 

16 "Не пайшоў на крыжакоў..." — у час вайны з крыжакамі 
1431—1435 гг. Ягайла не кіраваў войскам. 

17 "За Станіславам Шчапаноўскім..." — Шчапаноўскі — кракаўскі 
біскуп, пакараны смерцю ў 1079 г., пазней абвешчаны каталіцкім святым. 

18 "Заснуў пасля доўгай працы..." — Ягайла памёр 1 чэрвеня 1434 г. 
19 "Па-польску..." — гэты пераклад, зроблены ў 1435 г., цяпер вядомы 

як Біблія каралевы Соф'і, або Шарашпатацкая Біблія. Як сведчаць даслед-
чыкі, мова гэтай Бібліі пераважна старабеларуская. 

20 Alma mater (лац.) — маці-карміліца — са старадаўных часоў студэн-
ты і выпускнікі называюць так сваю навучальную ўстанову. 

21 Ястжэмбчыкі з Мазовіі — з іх роду паходзіў і аўтар — Юзаф 
Крашэўскі. 

22 Дзснь святой Мачгажаты — адзначаецца католікамі 10 чэрвеня. 
23 Дзень Пятра і Паўяа — у католікаў адзначаецца 29 чэрвеня. 
24 Дзень святога Якава — 25 ліпеня. 
25 "Загадача яна..." — увесь эпізод з прыездам біскупа Збігнева на 

з'езд апісаны паводле "Хронікі" Длугаша. 
26 "Быў кракаўскім ваяводам..." — бацька героя аповесці Спытка з 

Мельштына насіў такое самае імя, ён стаў кракаўскім ваяводам, калі яму 
споўнілася толькі 16 гадоў. Загінуў у бітве з татарамі. 

27 "Бо не ведаюць, што чыняць..." — цытата з Бібліі. 
28 Вайна Наленчаў з Гжымаламі — грамадзянская вайна, якая распа-

чалася ў Польшчы ў часы бескаралеўя ў 1377 г. 
29 Намінант — прызначаны, але яшчэ не зацверджаны біскуп. 
30 "У часы "каптуроў"..." — у 1382 г, у пару бескаралеўя ў Польшчы 

была ўтвораная канфедэрацыя прадстаўнікоў шляхты для кіравання дзяржа-
вай, якая атрымала назву "каптур". Канфедэрацыя не змагла патушыць 
пажару грамадзянскай вайны. 

31 Маніпу. чяж — нарукаўнік. які надзяваў на левую руку ксёндз перад 
імшой, у сучасным каталіцкім набажэнстве не ўжываецца. 

32 "Ім не перамагчы мяне так лёгка..." — Дэрслау з Рытвян і надалей 
застаўся прыхільнікам гусітаў, падтрымваў гусіцкі рух у Польшчы. 

33 "Хай асцерагаецца Месяца..." — Месяц тут выступае як сімвал Тур-
цыі. Сын Соф'і — кароль Уладзіслаў — загінуў у 1444 г. у бітве з туркамі 
пад Варнай, ён застаўся ў гісторыі Польшчы пад імем Уладзіслава Варненчыка. 

34 "Пакахаў, спачатку не жадаючы таго..." — другі сын Соф'і, Казімер 
ажаніўся з Эльжбетай Ракушанскай, унучкай Жыгімонта Люксембургчыка. 
Шлюб браўся як дынастычны, але потым да Казімера прыйшло і каханне. 

35 "Над ей таксама пачаюць зоркі..." — з шасці сыноў Казімера 
Ягелончыка чацвёра сталі каралямі: Ян Ольбрахт, Аляксандр і Жыгімонт 
(названы Старым) — у Польшчы, Уладзіслаў — у Чэхіі і Венгрыі. 

36 "А будучыня нават не пашкадуе яе труны..." — каралева Соф'я была 
пахаваная ў Кракаве, на Вавелі, у капліцы, якую яна сама загадзя загадала 
пабудаваць, пазней месца пахавання было зруйнаванае і цяпер невядомае. 

П А П Е Р Ы Г Л І Н К І 
На беларускай мове аповесць друкуецца ўпершыню. На польскай 

мове ўпершыню надрукаваная ў 1872 г. Пераклад зроблены з выдання: 
J. I. Kraszewski. Papiery po Glince. Wilnia. 1883. 

1 Ардьшацыя (лац.) — упарадкаванне — непадзельная і неадчужаль-
ная ўласнасць пэўнага магнацкага роду. Тут — уладанні Радзівілаў. 

2 Пасэсар — арандатар. 
3 Рэгімент (пол.) — полк. 
4 Экзэрцыцыі — вайсковыя практыкаванні. 
5 Мар'яж — гульня ў карты. 
6 Квестар (пол.) — загадчык фінансавага аддзела ў вышэйшай наву-

чальнай установе. 
7 Бусел — старадаўная мера вадкасці. Тут — бутэлька, якая змяшча-

ла чвэрць літра. 
8 Вачашскі — італьянскі. 
9 Мальвазія — гатунак белага віна. 

10 Асіндзей, асінжка — старадаўны польскі ветлівы зварот. 
11 Дайвэльдрэк (ням.) — лайлівае слова, тут ужыта ў значэнні — 

атрута. 
12 Фабрыка — тут маецца на ўвазе шкляная мануфактура ў Налібоках, 

закладзеная ў 1712 г. Ганнай Кацярынай Радзівіл, жонкай Караля Станісла-
ва Радзівіла. 

13 Краўчы — прыдворная пасада. 
14 Цэлібат — абавязковы для каталіцкага духавенства аброк не ўсту-

паць у шлюб. 
15 Ружанец — нізка пацерак, перабіраючы якія, манахі адлічвалі пра-

моўленыя малітвы. Самі малітвы ад гэтага звычаю атрымалі назву пацеры. 
16 Афект (уст.) — пачуццё, жарсць, лацінскае слова, якое ўжывалася ў 

старабеларускай мове. 
17 Княжна Тараканава — Лізавета Тараканава (1745—1775) аванту-

рыстка, якая выдавала сябе за дачку рускай імператрыцы, абвясціла сябе 
прэтэндэнткай на рускі пасад. Была знаёмая з Радзівілам Пане Каханку, 
бывала ў Нясвіжы. 

18 Мезачьянс — шлюб з асобай ніжэйшага сацыяльнага паходжання. 
19 Граф Каліёстра — Аляксандр Каліёстра (1743—1795), сапраўднае 

імя — Джузепе Бальзама. Авантурыст італьянскага паходжання, алхімік, 
ілюзіяніст. Вандраваў па многіх краінах, у тым ліку і па Расіі, называў сябе 
спецыялістам па магіі. 

20 Бурыданаў асёл — паводле прыпавесці — асёл, які памёр з голаду, 
бо так і не змог з двух аднолькавых стагоў сена выбраць адзін, каб паесці. 
У пераносным значэнні — чалавек, які вагаецца паміж дзвюма аднолька-
вымі мажлівасцямі. 

21 Нотабене — ад лац. nota bene — звярнуць асаблівую ўвагу — 
лацінскімі літарамі NB на палях кніг, рукапісаў традыцыйна ставіцца знак, 
які паказвае, што на гэтае месца трэба звярнуць увагу. У гаворцы таксама 
абазначае — звярніце ўвагу. 

22 Кансісторыя — у каталіцызме нарада пад кіраўніцтвам Папы Рым-
скага. 

23 Асамблея — баль у палацах вяльможаў, магнатаў. 

24 Касандра — жрыца-прарочыца ў Старажытнай Грэцыі. 

